ಬ್ರಹ್ಮಗಿರಿ: ಸಂಪಾದಕರ ಮಾತು
ಚಾರಿತ್ರಿಕ ದೃಷ್ಟಿಯಿಂದ ಮೊಳಕಾಲ್ಮೂರು ತಾಲೂಕು ಕರ್ನಾಟಕದ ಪ್ರಮುಖ ತಾಣ. ಇಲ್ಲಿನ ಮೊಳಕಾಲ್ಮೂರು ಕೋಟೆ, ಭೈರವ ಕ್ಷೇತ್ರವಾದ ನುಂಕೆಮಲೆ, ಪ್ರಾಚೀನ ಇಸಿಲಾವೆಂದೇ ಖ್ಯಾತಿ ಹೊಂದಿದ ಬ್ರಹ್ಮಗಿರಿ, ರಾಮಾಯಣ ಕಾಲದ ಘಟನೆಗಳನ್ನು ಮೆಲುಕು ಹಾಕುವ ಜಟಂಗಿ ರಾಮೇಶ್ವರ ಬೆಟ್ಟಗಳು ಚಾರಿತ್ರಿಕ ಮತ್ತು ಪ್ರಾಕೃತಿಕವಾಗಿ ಪ್ರಸಿದ್ಧ ಪ್ರವಾಸಿ ತಾಣಗಳಾಗಿವೆ.
ಮೊಳಕಾಲ್ಮೂರು ಚಿತ್ರದುರ್ಗ ಜಿಲ್ಲೆಯ ತಾಲೂಕು ಕೇಂದ್ರಗಳಲ್ಲೊಂದು. ಇದು ಚಿತ್ರದುರ್ಗದಿಂದ ಬಳ್ಳಾರಿಗೆ ಹೋಗುವ ಮುಖ್ಯ ರಸ್ತೆಯಲ್ಲಿ ೮೪ ಕಿ.ಮೀ. ದೂರದಲ್ಲಿದೆ. ಮೊಳಕಾಲ್ಮೂರು ಇತಿಹಾಸಪೂರ್ವ ಕಾಲದಿಂದಲೂ ಜನವಸತಿಯಿದ್ದ ಸ್ಥಳ. ಇಲ್ಲಿನ ಬೃಹತ್ ಶಿಲಾ ಸಮಾಧಿಗಳು ಪ್ರಾಚೀನ ಮಾನವನ ನೆಲೆಯಿದ್ದುದನ್ನು ದೃಢಪಡಿಸುತ್ತವೆ. ಈ ನಗರವನ್ನು ಪ್ರವೇಶಿಸುವ ಮುನ್ನ ಗೋಚರಿಸುವ ಕಣಶಿಲೆಯ ಸುಂದರ ಬೆಟ್ಟ ಶ್ರೇಣಿಗಳು ಪ್ರಾಚೀನ ಮಾನವನ ತಾಣಗಳೂ ಹೌದು. ಈ ಬೆಟ್ಟದ ಮೇಲೆ ಪ್ರಸಿದ್ಧವಾದ ಏಳುಸುತ್ತಿನ ಕೋಟೆಯಿದೆ. ಇದು ವಿಜಯನಗರ ಕಾಲದಲ್ಲಿ ನಿರ್ಮಾಣಗೊಂಡು, ಪಾಳೆಯಗಾರರ ಕಾಲದಲ್ಲಿ ಜೀರ್ಣೋದ್ಧಾರಗೊಂಡಿತು. ವಿಜಯನಗರವು ಕ್ರಿ.ಶ. ೧೫೬೫ ರಲ್ಲಿ ಪತನಗೊಂಡ ನಂತರ ನಾಯಕನಹಟ್ಟಿ ಪಾಳೆಯಗಾರ ಬೂದಿ ಮಲ್ಲಪ್ಪನಾಯಕನು ಮೊಳಕಾಲ್ಮೂರನ್ನು ೨೦೦ ಕೆಂಪು, ೧,೦೦೦ ಬಿಳಿ ಹಸುಗಳನ್ನು ಕೊಟ್ಟು ಪಡೆದುಕೊಂಡಿದ್ದನು. ಈ ಕೋಟೆಯಲ್ಲಿ ಬೂದಿ ಮಲ್ಲಪ್ಪನಾಯಕನು ಕೋಟೆಯ ಒಳಗೆ ತನ್ನ ತಾಯಿ ಲಕ್ಷಮ್ಮನ ಹೆಸರಿನಲ್ಲಿ ಕ್ರಿ.ಶ.ಸು.೧೬೨೦ ರಲ್ಲಿ ಕಟ್ಟಿಸಿದ ಕೆರೆಯಿದೆ. ಈ ಕೆರೆಯ ಮಧ್ಯದಲ್ಲಿ ಮಹಾಕವಿ ಕಾಳಿದಾಸನನ್ನು ಹೊಗಳುವ ಯಮಕ ಶ್ಲೋಕವುಳ್ಳ ಶಾಸನವಿದೆ. ಅಲ್ಲದೆ ಇಲ್ಲಿನ ಕೂಗು ಬಂಡೆಯು ಪ್ರಸಿದ್ಧವಾಗಿದೆ. ಈ ಮೇಲ್ಕಂಡ ಸ್ಥಳಗಳಲ್ಲದೆ ಮೊಳಕಾಲ್ಮೂರು ಬಟ್ಟೆ ನೇಯ್ಗೆಗೆ ಹೆಸರು ವಾಸಿಯಾಗಿದ್ದು, ರೇಷ್ಮೆ ಮೊದಲಾದ ಬಟ್ಟೆಗಳಿಗೆ ತುಂಬಾ ಬೇಡಿಕೆಯನ್ನು ಇಂದಿಗೂ ಹೊಂದಿರುವುದು ಗಮನಾರ್ಹ.
ಮೊಳಕಾಲ್ಮೂರಿನಿಂದ ಬಳ್ಳಾರಿ ಮಾರ್ಗದಲ್ಲಿ ಹೊರಟರೆ ಬಲಕ್ಕೆ ನುಂಕೆಮಲೆ ಬೆಟ್ಟವಿದೆ. ಇದು ಮೊಳಕಾಲ್ಮೂರು ಕೋಟೆಯೊಳಗಿನ ಕೂಗುಬಂಡೆಯ ವಾಯುವ್ಯ ದಿಕ್ಕಿನಲ್ಲಿ ಸುಮಾರು ೫ ಕಿ.ಮೀ. ಅಂತರದಲ್ಲಿದೆ. ಇದೊಂದು ಪ್ರಸಿದ್ಧ ಭೈರವ ಕ್ಷೇತ್ರ. ಇಲ್ಲಿ ಭೈರವ, ಮಲ್ಲಿಕಾರ್ಜುನ, ತುಪ್ಪದಮ್ಮ ಮೊದಲಾದ ದೇವಾಲಯಗಳಿವೆ, ಈ ಕ್ಷೇತ್ರವನ್ನು ನುಂಕುಮಲೆ, ಲುಂಕುಮಲೆ, ದೇವರಗುಡ್ಡ, ನುಂಕೆ ಬೈರವನ ಬೆಟ್ಟ, ನುಂಕಪ್ಪನ ಗುಡ್ಡ ಮುಂತಾದ ಹೆಸರುಗಳಿಂದ ಕರೆಯುತ್ತಾರೆ. ಬೈರವನನ್ನು ನುಂಕೇಶ್ವರನೆಂದು ಕರೆದಿದ್ದು, ಇದನ್ನು ಕದಂಬ ವಂಶೀಯನೊಬ್ಬನು ೧೦ನೆಯ ಶತಮಾನದಲ್ಲಿ ಪ್ರತಿಷ್ಠಾಪಿಸಿದನೆಂದು ಶಾಸನಗಳು ಹೇಳುತ್ತವೆ. ಈ ಅವಧಿಯಲ್ಲಿ ಇಲ್ಲಿ ಕೋಟೆಯನ್ನು ಕಟ್ಟಲಾಗಿದ್ದು, ಇದು ಕಾಲಾನಂತರ ಲುಂಕೆಕೋಟೆಯೆಂದೇ ಪ್ರಸಿದ್ಧಿಯಾಗಿದೆ. ನುಂಕೆಮಲೆಯಲ್ಲಿ ವರ್ಷಕ್ಕೊಮ್ಮೆ ನಡೆಯುವ ಜಾತ್ರೆಯು ಇಂದಿಗೂ ಈ ಭಾಗದ ಅತ್ಯಂತ ಮಹತ್ವದ ಉತ್ಸವವಾಗಿದೆ. ನುಂಕೆಮಲೆಯು ಪ್ರಾಕೃತಿವಾಗಿಯೂ ಅತ್ಯಂತ ರಮ್ಯರಮಣೀಯ ಸ್ಥಳ.
ಮೊಳಕಾಲ್ಮೂರು ತಾಲೂಕಿನ ಮುಖ್ಯ ಪ್ರವಾಸಿ ತಾಣಗಳಲ್ಲಿ ಬ್ರಹ್ಮಗಿರಿಯೂ ಒಂದು. ಇದು ಬಳ್ಳಾರಿ ಮಾರ್ಗದಲ್ಲಿ ಮೊಳಕಲ್ಮೂರಿನಿಂದ ಸುಮಾರು ೨೦ ಕಿ.ಮೀ. ದೂರದಲ್ಲಿದೆ. ಭಾರತದ ಪ್ರಸಿದ್ಧ ಶಾಂತಿಪ್ರಿಯ ಅರಸ ಅಶೋಕನ ಕಾಲದಲ್ಲಿ ಇಸಿಲಾವೆಂದೇ ಖ್ಯಾತಿಹೊಂದಿದ್ದ ಬ್ರಹ್ಮಗಿರಿ ಬೆಟ್ಟ ಪ್ರದೇಶದಲ್ಲಿ ಅವನು ಹಾಕಿಸಿದ ಎರಡು ಶಿಲಾಶಾಸನಗಳು ದೊರೆತಿರುವುದು ಗಮನಾರ್ಹ. ಇವು ಅಶೋಕನ ಶಾಂತಿಪ್ರಿಯತೆ, ಸತ್ಯ, ಅಹಿಂಸೆ ಹಾಗೂ ಸನ್ಮಾರ್ಗದ ಗುಣಗಳನ್ನು ಸಾರುವ, ಜನರನ್ನು ಉತ್ತಮ ಮಾರ್ಗದತ್ತ ಕೊಂಡೊಯ್ಯುವ ಮಹತ್ವದ ಪ್ರಾಚೀನ ದಾಖಲೆಗಳೂ ಆಗಿವೆ. ಈ ಪರಿಸರದಲ್ಲಿ ಇಂದಿಗೂ ಪ್ರಾಚೀನ ಸ್ಮಾರಕಗಳಾದ ದೇವಾಲಯ, ಶಿಲ್ಪ, ವೀರಗಲ್ಲು, ಕೋಟೆಕೊತ್ತಲುಗಳು, ಹಾಗೂ ಶಿಲಾಯುಗ ಕಾಲದ ಶಿಲಾಯುಧ, ಮಡಕೆಕುಡಕೆ, ಬೃಹತ್ ಶಿಲಾಗೋರಿಗಳು ಕಂಡುಬರುತ್ತವೆ. ಅವುಗಳಲ್ಲಿ ಅಕ್ಕತಂಗಿಯರ ಗುಡಿ, ಪಗಡೆಸಾಲುಗುಡಿ, ಜಿನಾಲಯ, ಭಾಗ್ಯಲಕ್ಷ್ಮಿ ಮತ್ತು ತ್ರಿಶಂಕೇಶ್ವರ ದೇವಾಲಯಗಳು ಹಾಗೂ ಬೆಟ್ಟದ ಮೇಲ್ಬಾಗದಲ್ಲಿರುವ ಮಹಲ್‌ಗಳು ಮುಖ್ಯವಾಗಿವೆ.
ಅಶೋಕನ ಕಾಲದಲ್ಲಿ ಇಸಿಲಾ ಪಟ್ಟಣವಾಗಿದ್ದ ಈ ಸ್ಥಳವು ಮುಂದೆ ಹಾನೆಯ ನಾಡು, ಹಾನೆಯಪಟ್ಟಣವಾಗಿ ಪರಿವರ್ತಿತವಾಗಿ ಹೊಯ್ಸಳ ಬಲ್ಲಾಳನ ಅವಧಿಯಲ್ಲಿ ವಿಜಯಗಿರಿಯಾಗಿ ಪ್ರಸಿದ್ಧಿ ಹೊಂದಿದ್ದಿತು. ಈ ಸ್ಥಳಕ್ಕೆ ಐತಿಹಾಸಿಕ ಮಹತ್ವ ಬಂದದ್ದು ಬಿ.ಎಸ್.ರೈಸ್‌ರವರಿಂದ. ಇವರು ೧೮೯೨ರಲ್ಲಿ ಬೆಟ್ಟದ ಉತ್ತರಕ್ಕಿರುವ ಅಕ್ಷರಗುಂಡಿನ ಮೇಲಿದ್ದ ಅಶೋಕನ ಶಾಸನವನ್ನು ಪತ್ತೆಹಚ್ಚುವ ಮೂಲಕ ಚಿತ್ರದುರ್ಗ ಜಿಲ್ಲೆಯವರೆಗೆ ಮೌರ್ಯ ಸಾಮ್ರಾಜ್ಯ ವಿಸ್ತಾರವಾಗಿದ್ದುದನ್ನು ದೃಢಪಡಿಸಿದರು. ಇಸಿಲಾ ಪಟ್ಟಣವು ಅಶೋಕನ ಕಾಲದಲ್ಲಿ ದಕ್ಷಿಣ ರಾಜಧಾನಿಯಾಗಿತ್ತಲ್ಲದೆ ಪ್ರಮುಖ ಆಡಳಿತ ಕೇಂದ್ರವಾಗಿದ್ದಿತು. ಇಲ್ಲಿ ಎಂ.ಎಚ್.ಕೃಷ್ಣರವರು ಕ್ರಿ.ಶ. ೧೯೨೮ ಮತ್ತು ೧೯೪೦ ರಲ್ಲಿ. ಸರ್‌ಮಾರ್ಟಿಮರ್ ವೀಲ್ಹರ್‌ರವರು ೧೯೪೭ರಲ್ಲಿ ಕೈಗೊಂಡ ಕ್ರಮಬದ್ಧ ಉತ್ಖನನದ ಮೂಲಕ ಬ್ರಹ್ಮಗಿರಿಯ ಪರಿಸಿರದ ಪ್ರಾಚೀನತೆಯನ್ನು ಜಗತ್ತಿಗೆ ಸಾರಿದರು. ಇಲ್ಲಿ ನಡೆದ ಉತ್ಖನನವು ಕರ್ನಾಟಕದ ಪ್ರಾಚೀನತೆಯನ್ನು ಪ್ರಪ್ರಥಮವಾಗಿ ವೈಜ್ಞಾನಿಕ ದೃಷ್ಟಿಕೋನದಿಂದ ರಚಿಸಲು ಅನೇಕ ಸಾಧ್ಯತೆಗಳನ್ನು ಸೃಷ್ಟಿಸಿತೆಂದೇ ಹೇಳಬಹುದು. ಇಂತಹ ಪ್ರಸಿದ್ಧ ಪ್ರಾಚೀನ ನೆಲೆಗಳಾದ ಮೊಳಕಾಲ್ಮೂರು, ಬ್ರಹ್ಮಗಿರಿ, ಜಟಂಗಿ ರಾಮೇಶ್ವರ, ನುಂಕೆಮಲೆಗಳು ಮೂಲಭೂತ ಸೌಕರ್ಯಗಳಿಲ್ಲದ ನಿರ್ಜನ ಪ್ರದೇಶಗಳಾಗಿವೆ.
ಪ್ರವಾಸೋದ್ಯಮದ ಹಿನ್ನಲೆಯಲ್ಲಿ ಹೇಳುವುದಾದರೆ ಇವು ಮೂಲಸೌಲಭ್ಯಗಳ ಕೊರತೆಯಿಂದ ಪ್ರವಾಸಿಗರು, ಅಧ್ಯಯನಾರ್ಥಿಗಳು ಹಾಗೂ ಸಂಶೋಧಕರನ್ನು ಆಕರ್ಷಿಸುವಲ್ಲಿ ಈ ಸ್ಥಳವು ವಿಫಲವಾಗಿವೆ. ಸರ್ಕಾರ ಮತ್ತು ಪುರಾತತ್ವ ಇಲಾಖೆ ಹಾಗೂ ಸ್ಥಳೀಯ ಸಂಸ್ಥೆಗಳು ಇತ್ತ ಗಮನಹರಿಸಿ ಕನಿಷ್ಠ ಸೌಲಭ್ಯಗಳಾದ ರಸ್ತೆಸಾರಿಗೆ, ನೀರು, ಆಸ್ಪತ್ರೆ ಮೊದಲಾದುವನ್ನು ಒದಗಿಸುವ ಮೂಲಕ ಪ್ರವಾಸಿಗರು, ಜನಸಾಮಾನ್ಯರನ್ನು ಆಕರ್ಷಿಸಬಹುದಾಗಿದೆ.
ಇಂತಹ ಪ್ರಾಚೀನ ನೆಲೆಗಳ ಮಹತ್ವವನ್ನು ಸ್ಥಳೀಯರಿಗೆ ತಿಳಿಸುವ ಹಾಗೂ ಅವರಿಂದ ಹೆಚ್ಚಿನ ಮಾಹಿತಿ ಪಡೆದು ದಾಖಲಿಸುವ ಸಲುವಾಗಿ ಪ್ರಾಚೀನ ಇತೆಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ರಾಂಪುರದ ಶ್ರೀ ಲಕ್ಷ್ಮೀನರಸಿಂಹಸ್ವಾಮಿ ವಿದ್ಯಾಸಂಸ್ಥೆಯ ಸಹಯೋಗದೊಂದಿಗೆ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವಮಾಲೆ – ಬ್ರಹ್ಮಗಿರಿ ಎಂಬ ವಿಚಾರ ಸಂಕಿರಣವನ್ನು ೨೦೦೭ ಏಪ್ರಿಲ್ ೮ ರಂದು ರಾಂಪುರದಲ್ಲಿ ಹಮ್ಮಿಕೊಂಡಿತ್ತು. ಈ ವಿಚಾರ ಸಂಕಿರಣದಲ್ಲಿ ಮಂಡಿಸಲಾದ ಪ್ರಬಂಧಗಳ ಸಂಕಲನವೇ ಪ್ರಸ್ತುತ ಬ್ರಹ್ಮಗಿರಿ ಕೃತಿ. ಈ ಕೃತಿಗೆ ಬ್ರಹ್ಮಗಿರಿ ಎಂದು ಕರೆಯಲು ಕಾರಣ ಕರ್ನಾಟಕದ ಚಾರಿತ್ರಿಕ ಮಹತ್ವವನ್ನು ಅಶೋಕನ ಶಾಸನಗಳ ಮೂಲಕ ಜಗತ್ತಿಗೆ ಸಾರಿದ ಹಾಗೂ ಕರ್ನಾಟಕದ ಪ್ರಾಗಿತಿಹಾಸವನ್ನು ಉತ್ಖನನದ ಮೂಲಕ ಅಧಿಕೃತವಾಗಿ ದಾಖಲಿಸಿದ ಸ್ಥಳ ಬ್ರಹ್ಮಗಿರಿಯಾಗಿದೆ. ಈ ಹಿನ್ನಲೆಯಲ್ಲಿ ಬ್ರಹ್ಮಗಿರಿ ಹೆಸರು ಸೂಕ್ತವಾಗಿದೆ. ಈ ಕೃತಿಯಲ್ಲಿ ವಿಚಾರ ಸಂಕಿರಣದಲ್ಲಿ ಮಂಡಿಸಲಾದ ಪ್ರಬಂಧಗಳ ಜೊತೆಗೆ ನಾಡಿನ ಹಿರಿಯ ವಿದ್ವಾಂಸರಾದ ಡಾ. ಅ. ಸುಂದರ ಅವರ ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿಯನ್ನು ಇಲ್ಲಿ ಪ್ರಕಟಿಸಲಾಗಿದೆ. ಡಾ. ಅ. ಸುಂದರ ಅವರು ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿ ಎಂಬ ಕಿರು ಹೊತ್ತಿಗೆಯನ್ನು ಹಿಂದೆ ರಚಿಸಿದ್ದರು. ಅದು ಇಂದು ಲಭ್ಯವಿಲ್ಲ. ಆದುದರಿಂದ ಈ ಕೃತಿಯು ಉಪಯುಕ್ತವಾದುದರಿಂದ ಮರುಪ್ರಕಟಿಸಲು ವಿನಂತಿಸಿಕೊಂಡೆನು.ಅವರು ಪುನ: ಸಂಪೂರ್ಣವಾಗಿ ಪರಿಶೀಲಿಸಿ, ವಿಮರ್ಶಿಸಿ ಇತ್ತೀಚಿನವರೆಗೆ ನಡೆದ ಅಧ್ಯಯನಗಳನ್ನು ಗಮನಿಸಿ ಮರುರಚಿಸಿಕೊಟ್ಟಿದ್ದಾರೆ. ಇದು ಈ ಕೃತಿಗೆ ಮತ್ತಷ್ಟು ಮೆರುಗನ್ನು ತಂದುಕೊಟ್ಟಿದೆಯೆಂದೇ ನಾನು ಭಾವಿಸಿದ್ದೇನೆ. ಅವರಿಗೆ ಅನಂತ ಕೃತಜ್ಞತೆಗಳು. ಈ ಕೃತಿಯಲ್ಲಿ ಬೌಗೋಳಿಕ, ಪರಿಸರ, ಪ್ರಾಗಿತಿಹಾಸ, ಚರಿತ್ರೆ, ದೇವಲಾಯ, ಸ್ಮಾರಕ ಶಿಲ್ಪ, ಚಿತ್ರಕಲೆ, ರಕ್ಷಣಾ ವಾಸ್ತುಶಿಲ್ಪ, ಜನಪದ ಸಾಹಿತ್ಯ, ಬೂದಿ ಸಂಬಂದಿತ ಎಡೆಗಳು ಮೊದಲಾದ ಲೇಖನಗಳಿವೆ. ಇವು ಮೊಳಕಾಲ್ಮೂರು ತಾಲೂಕಿನ ಸಮಗ್ರ ವಿವರವನ್ನು ಕುರಿತು ಸಂಶೋಧನ ಪ್ರಬಂಧಗಳಾಗಿವೆ. ಇವುಗಳನ್ನು ಸಂಶೋಧಕ ವಿದ್ವಾಂಸರು ಶ್ರಮವಹಿಸಿ ರಚಿಸಿಕೊಟ್ಟಿದ್ದಾರೆ. ಅವರೆಲ್ಲರಿಗೂ ಹೃತ್ಪೂರ್ವಕ ಕೃತಜ್ಞತೆಗಳು. ಹಾಗೆಯೇ ವಿಚಾರ ಸಂಕಿರಣದ ಗೋಷ್ಟಿಗಳ ಅಧ್ಯಕ್ಷತೆಯನ್ನು ವಹಿಸಿ ಸಹಕರಿಸಿದ ಡಾ. ದೇವರ ಕೊಂಡಾರೆಡ್ಡಿ, ಪ್ರೊ. ಲಕ್ಷ್ಮಣ್ ತೆಲಗಾವಿ ಅವರಿಗೂ ಧನ್ಯವಾದಗಳನ್ನು ಹೇಳಲಿಚ್ಚಿಸುತ್ತೇನೆ.
ಈ ವಿಚಾರ ಸಂಕಿರಣ ನಡೆಯಲು ಕಾರಣಕರ್ತರಾದ ಅಂದಿನ ಕುಲಪತಿಗಳಾದ ಡಾ. ಬಿ.ಎ.ವಿವೇಕ ರೈ ಅವರಿಗೆ, ಕೃತಿ ರೂಪದಲ್ಲಿ ಹೊರಬರಲು ನೆರವಾದ ಮಾನ್ಯ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪ ಅವರಿಗೆ, ಮಾನ್ಯ ಕುಲಸಚಿವರಾದ ಢಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ ಪ್ರಕಟಣೆ ಜವಾಬ್ದಾರಿ ಹೊತ್ತ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮೋಹನ ಕುಂಟಾರ್ ಅವರಿಗೂ ಕೃತಜ್ಞತೆಗಳು ಸಲ್ಲುತ್ತವೆ.
ವಿಚಾರ ಸಂಕಿರಣ ಹಾಗೂ ಕೃತಿ ಹೊರಬರುವುದರಲ್ಲಿ ಸಹಕರಿಸಿದ ವಿಭಾಗದ ಪ್ರಾಧ್ಯಾಪಕರಾದ ಡಾ. ಸಿ.ಮಹದೇವ, ಡಾ. ಸಿ.ಎಸ್. ವಾಸುದೇವನ್, ಡಾ. ವಾಸುದೇವ ಬಡಿಗೇರ ಹಾಗೂ ಶ್ರೀ ರಮೇಶ ನಾಯಕ ಅವರಿಗೆ, ಪುಸ್ತಕಕ್ಕೆ ಕೆಲವು ಛಾಯಾಚಿತ್ರಗಳನ್ನು ನೀಡಿದ ಬಿ.ಟಿ. ಚಾರುಲತಾ ಅವರಿಗೆ ಧನ್ಯವಾದಗಳನ್ನು ಹೇಳಬಯಸುತ್ತೇನೆ.
ವಿಚಾರ ಸಂಕಿರಣದ ಜವಾಬ್ದಾರಿ ಹೊತ್ತು ನಮ್ಮೊಂದಿಗೆ ಕೈಜೋಡಿಸಿದ ಶ್ರೀ ಲಕ್ಷ್ಮೀನರಸಿಂಹಸ್ವಾಮಿ ವಿದ್ಯಾಸಂಸ್ಥೆಯ ಅಧ್ಯಕ್ಷರಾದ ಎನ್.ವೈಪಿ.ಸ್ವಾಮಿ ಅವರಿಗೆ, ಕಾರ್ಯಕ್ರಮ ಉದ್ಘಾಟಿಸಿದ ನಿವೃತ್ತ ನ್ಯಾಮೂರ್ತಿಗಳೂ, ಸಂಸದರೂ ಆಗಿದ್ದ ಶ್ರೀ ಎನ್.ವೈ. ಹನುಮಂತಪ್ಪ ಅವರಿಗೂ, ಶಾಸಕರಾದ ಎನ್.ವೈ. ಗೋಪಾಲಕೃಷ್ಣ ಅವರಿಗೂ ಅನಂತ ಕೃತಜ್ಞತೆಗಳು. ಕಾರ್ಯಕ್ರಮದ ಉಸ್ತುವಾರಿ ಹೊತ್ತು ಯಶಸ್ವಿಗೊಳಿಸಿದ ಶ್ರೀ ಪಿ.ಕೆ.ಕುಮಾರಸ್ವಾಮಿ, ಶ್ರೀ ಪಿ.ಕೆ. ರವಿಶಂಕರ್, ಶ್ರೀ ವಿ. ಲೋಕೇಶ್ ಅವರಿಗೆ ಅನಂತ ಧನ್ಯವಾದಗಳು. ರಾಂಪುರದ ಸಮಸ್ತ ನಾಗರಿಕರಿಗೆ, ಈ ಪುಸ್ತಕ ಹೊರಬರಲು ಪ್ರತ್ಯಕ್ಷವಾಗಿ ಮತ್ತು ಪರೋಕ್ಷವಾಗಿ ಸಹಕರಿಸಿದ ಸಮಸ್ತರನ್ನು ಹೃತ್ಪೂರ್ವಕವಾಗಿ ನೆನಯುತ್ತೇನೆ. ಡಿಟಿಪಿಯಲ್ಲಿ ನೆರವಾದ ಶರಣಪ್ಪ, ವಿಭಾಗದ ಶ್ರೀಮತಿ ದಿಲ್‌ಶಾದಬಾನು ಬೇಗಂ ಹಾಗೂ ಶ್ರೀ ರಮೇಶ ಅವರಿಗೆ ಧನ್ಯವಾದಗಳು ಸಲ್ಲುತ್ತವೆ.
ಡಾ. ಎಸ್.ವೈ. ಸೋಮಶೇಖರ್ 
ಬ್ರಹ್ಮಗಿರಿ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶೆಯಾಗಿದೆ.
ಕನ್ನಡ ಅಧ್ಯಯನ ಮೂಲತ: ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳುವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸ ಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧಕವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬಾ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡು ನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ ಎಂಬುದು ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗದ ಮಹತ್ವಾಕಾಂಕ್ಷೆಯ ಯೋಜನೆ. ಇದು ವಿಚಾರ ಸಂಕಿರಣದಲ್ಲಿ ಮಂಡಿಸಲಾದ ಸಂಶೋಧನಾ ಪ್ರಬಂಧಗಳ ಸಂಕಲನವೇನೋ ಹೌದು. ಆದರೆ ವಿಚಾರ ಸಂಕಿರಣ ನಡೆಯುವುದು ಆಯಾ ಪರಿಸರದ ಜನರ ನಡುವೆಯೇ ಎಂಬುದು ಗಮನಾರ್ಹ. ಸ್ಥಳೀಯರ ಸಮ್ಮಖದಲ್ಲಿ ವಿಷಯ ಮಂಡಿಸಿ, ಅವರ ಸಮ್ಮುಖದಲ್ಲಿ ಚರ್ಚಿಸಿ ಮರರಚಿಸಿದ ಸಂಶೋಧನಾ ಪ್ರಬಂಧಗಳು ಇಲ್ಲಿ ಗ್ರಂಥ ರೂಪ ಪಡೆದಿವೆ. ಚರಿತ್ರೆಯ ಸಮಗ್ರತೆಗೆ ಸ್ಥಳೀಯ ಅಧ್ಯಯನಗಳು ಇಂದು ಅನಿವಾರ್ಯ. ಅದು ಇಂತಹ ಕೃತಿಗಳ ಮೂಲಕ ಸಾಧ್ಯವಾಗುತ್ತದೆ. ಈ ನಿಟ್ಟಿನಲ್ಲಿ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ – ಬ್ರಹ್ಮಗಿರಿ ಎಂಬ ಮೌಲಿಕ ಕೃತಿಯನ್ನು ಸಂಪಾದಿಸಿದ ಡಾ. ಎಸ್. ವೈ. ಸೋಮಶೇಖರ್ ಅವರಿಗೆ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಬ್ರಹ್ಮಗಿರಿ: ೧. ಭೌಗೋಳಿಕ ಪರಿಸರ ಮತ್ತು ಪ್ರಾಗಿತಿಹಾಸ
ಭೌಗೋಳಿಕ ಪರಿಚಯ
ಚಿತ್ರದುರ್ಗದಿಂದ ೮೧ ಕಿ.ಮೀ. ದೂರದಲ್ಲಿರುವ ಮೊಳಕಾಲ್ಮೂರು ಬೆಂಗಳೂರಿನಿಂದ ೨೯೫ ಕಿ.ಮೀ. ಅಂತರದಲ್ಲಿದೆ. ಜಿಲ್ಲೆಯ ಈಶಾನ್ಯಕ್ಕಿರುವ ಈ ತಾಲ್ಲೂಕಿನ ದಕ್ಷಿಣಕ್ಕೆ ಚಳ್ಳಕೆರೆ, ಉತ್ತರ ಮತ್ತು ಪೂರ್ವಕ್ಕೆ ಆಂಧ್ರಪ್ರದೇಶದ ರಾಯದುರ್ಗ ತಾಲೂಕು, ವಾಯುವ್ಯ ಮತ್ತು ಪಶ್ಚಿಮಕ್ಕೆ ಬಳ್ಳಾರಿ ಜಿಲ್ಲೆ ಆವರಿಸಿದೆ. ಮೊಳಕಾಲ್ಮೂರು ತಾಲೂಕಿನಲ್ಲಿ ಎರಡು ಹೋಬಳಿಗಳು, ೯೧ ಗ್ರಾಮಗಳಿವೆ. ತಾಲೂಕಿನ ಭೂವಿಸ್ತೀರ್ಣ ೭೩೬೨ ಚ.ಕಿ.ಮೀ. ಇದೆ. ೧೯೫೧ರಲ್ಲಿ ಪುರಸಭೆಯಾಗಿದ್ದ ಇದು ೧೯೬೧ರಲ್ಲಿ ೪೮೫೩ ರಷ್ಟು ಜನಸಂಖ್ಯೆ ಹೊಂದಿದ ಪಟ್ಟಣ ಪಂಚಾಯತಿಯಾಗಿತ್ತು. ತಾಲೂಕಿನ ಜನಸಂಖ್ಯೆ ೨೦೦೧ ರ ಜನಗಣತಿ ಪ್ರಕಾರ ೧,೨೬,೭೪೨ ಆಗಿದೆ.
ತಾಲೂಕಿನ ಹೆಚ್ಚಿನ ಭೂಭಾಗವು ಕಣಶಿಲೆಯ ದುಂಡಾದ ಬಂಡೆಗಲ್ಲುಗಳ ಬೆಟ್ಟಗುಡ್ಡಗಳಿಂದ ಕೂಡಿದ್ದು, ಅಲ್ಲಲ್ಲಿ ಕಣಿವೆ ಪ್ರದೇಶಗಳಿವೆ. ಕಣಶಿಲೆಯಲ್ಲದೆ ಮರಳುಗಲ್ಲು ಮತ್ತು ಬೆಣಚುಕಲ್ಲುಗಳು ಹೆಚ್ಚಾಗಿ ಕಂಡುಬರುತ್ತವೆ. ಸಮುದ್ರ ಮಟ್ಟದಿಂದ ಸುಮಾರು ೨೦೯೮ ಅಡಿ ಎತ್ತರದಲ್ಲಿರುವ ಈ ತಾಲೂಕಿನ ಬ್ರಹ್ಮಗಿರಿ (೭೦೬ ಮೀ), ಜಟಂಗೀ ರಾಮೇಶ್ವರ (೧೦೫೭ ಮೀ), ನುಂಕಪ್ಪನ ಗುಡ್ಡ ೯೨೧ ಮೀ), ಶಾಂತಿ ಗುಡ್ಡ (೭೯೦ ಮೀ) ಎತ್ತರವಾಗಿವೆ. ಮೊಳಕಾಲ್ಮೂರು ಬಯಲು ಸೀಮೆಯ ಬಿಸಿಲು ನಾಡಿನ ತಾಣ. ಬಳ್ಳಾರಿಯ ತಾಪಮಾನವನ್ನೇ ಹೋಲುತ್ತದೆ.
ತಾಲೂಕಿನಲ್ಲಿ ಹರಿಯುವ ಪ್ರಮುಖ ನದಿ ಜನಿಗೆ ಹಳ್ಳ. ಇದನ್ನು ಚಿಕ್ಕಹಗರಿ, ಹನೆಯತೊರೆ, ಅಘಹರಿ, ಪಾಪನಾಶನಿ ಎಂಬ ಹೆಸರುಗಳಿಂದ ಕರೆಯಲಾಗಿದೆ. ಇದರ ಮೂಲ ಚಿತ್ರದುರ್ಗದ ಬೆಟ್ಟಗಳು (ಓಬಳದೇವರ ಗುಡ್ಡ), ಚಿತ್ರದುರ್ಗ, ಜಗಳೂರು ತಾಲೂಕಿನಲ್ಲಿ ಹರಿದು ಬಳ್ಳಾರಿ ಜಿಲ್ಲೆಯ ಗಡಿಯನ್ನು ಕಲ್ಲಹಳ್ಳಿ ಹತ್ತಿರ ಪ್ರವೇಶಿಸಿ ರಾಯದುರ್ಗ ತಾಲೂಕಿನಲ್ಲಿ ವೇದಾವತಿ ನದಿಯನ್ನು ಸೇರುತ್ತದೆ. ಈ ನದಿಗೆ ಹಾನಗಲ್ ಬಳಿ ರಂಗಯ್ಯನದುರ್ಗ ಜಲಾಶಯವನ್ನು ನಿರ್ಮಿಸಿ ನೀರಾವರಿಗೆ ಅನುಕೂಲ ಕಲ್ಪಿಸಲಾಗಿದೆ. ಇಲ್ಲಿನ ಇತರೆ ಹಳ್ಳಿಗಳೆಂದರೆ ಬೊಮ್ಮಕ್ಕನಹಳ್ಳ, ಯರ‍್ರೇನಹಳ್ಳಿ ಹಳ್ಳ, ಹಾನಗಲ್ಲು ಹಳ್ಳ, ಗುಂಡೇರಿ ಹಳ್ಳ, ಗಂಗಮ್ಮನ ಹಳ್ಳಗಳು.
ತಾಲೂಕಿನಲ್ಲಿ ೭೫,೦೦೦ ಹೆಕ್ಟೇರ್ ಭೂಮಿಯಿದ್ದು, ಮಳೆಯು ವಾರ್ಷಿಕವಾಗಿ ಸರಾಸರಿ ೫೨೬೩೯ ಮಿ.ಮೀ. ಬೀಳುತ್ತದೆ. ಮುಂಗಾರಿನಂತೆ ಹಿಂಗಾರು ಮಳೆಯು ಇಲ್ಲಿ ಹೆಚ್ಚು ಚುರುಕಾಗಿದೆ. ಕಪ್ಪು, ಕೆಂಪು ಹಾಗೂ ಗರಸು ಮಣ್ಣಿನಿಂದ ಕೂಡಿದ ತಾಲೂಕಿನ ಪ್ರಮುಖ ಬೆಳೆಗಳೆಂದರೆ ಜೋಳ, ಮೆಕ್ಕೆ ಜೋಳ, ರಾಗಿ, ಸಜ್ಜೆ, ನವಣೆ, ಭತ್ತ, ತ್ರೆಗರಿ, ಶೇಂಗಾ, ಈರುಳ್ಳಿ ಮುಖ್ಯವಾಗಿವೆ.
ಪ್ರಾಗಿತಿಹಾಸ
ಚಿತ್ರದುರ್ಗ ಜಿಲ್ಲೆಯ ಮೊಳಕಾಲ್ಮೂರು ತಾಲೂಕು ಪರಿಚಿತವಾಗಿರುವುದು ಮೌರ್ಯಚಕ್ರವರ್ತಿ ಅಶೋಕನ ಬಂಡೆಗಲ್ಲು ಶಾಸನಗಳಿಂದ. ತಾಲೂಕಿನ ಮೊಳಕಾಲ್ಮೂರು, ಬ್ರಹ್ಮಗಿರಿ, ಜಟಂಗಿ ರಾಮೇಶ್ವರ, ಸಂತೆಗುಡ್ಡ ಮೊದಲಾದ ಸ್ಥಳಗಳು ಪ್ರಮುಖ ಪ್ರಾಚೀನ ನೆಲೆಗಳಾಗಿವೆ. ಬ್ರಹ್ಮಗಿರಿಯು ಕರ್ನಾಟಕದ ಪ್ರಾಗಿತಿಹಾಸ ಕಾಲದ ದೃಷ್ಟಿಯಿಂದ ಮಹತ್ವದ ನೆಲೆಯಾಗಿದೆ. ಇಲ್ಲಿ ೧೯೪೭ ರಲ್ಲಿ ಸರ್ ಮಾರ್ಟಿಮರ್ ವೀಲರ್‌ನಡೆಸಿದ ಉತ್ಖನನವು ವೈಜ್ಞಾನಿಕ ದೃಷ್ಟಿಕೋನವನ್ನು ಒಳಗೊಂಡಿದ್ದಾಗಿದೆ. ಇಲ್ಲಿನ ಉತ್ಖನನದಲ್ಲಿ ಗುರುತಿಸಿರುವಂತೆ ಸೂಕ್ಷ್ಮ ಶಿಲಾಯುಗ ಕಾಲದ ಅವಶೇಷಗಳು ಪತ್ತೆಯಾಗಿವೆ. ಹಳೆಯ ಶಿಲಾಯುಗದ ಆಕರಗಳು ಕಂಡುಬಂದಿರುವುದಿಲ್ಲ.
ಹಳೆಯ ಶಿಲಾಯುಗ
ಹಳೆಯ ಶಿಲಾಯುಗವು ಶಿಲಾಯುಗಗಳಲ್ಲಿ ಅತ್ಯಂತ ಪ್ರಾಚೀನವಾದುದು. ಇದನ್ನು ಅಧ್ಯಯನದ ಅನುಕೂಲಕ್ಕಾಗಿ ಮೂರು ಭಾಗಗಳಾಗಿ ವಿಭಾಗಿಸಿದ್ದಾರೆ. ಅವಗಳನ್ನು ಆದಿ, ಮಧ್ಯ ಮತ್ತು ಅಂತ್ಯ ಶಿಲಾಯುಗಗಳೆಂದು ಕರೆಯಲಾಗಿದೆ. ಭಾರತದ ಮಟ್ಟಿಗೆ ೧೮೬೩ ರಲ್ಲಿ ಈ ಸಂಸ್ಕೃತಿಯ ಶಿಲಾಯುಧಗಳು ಮೊಟ್ಟಮೊದಲಿಗೆ ಬೆಳಕಿಗೆ ಬಂದವು. ಅವಗಳನ್ನು ಕಂಡುಹಿಡಿದವರಲ್ಲಿ ಮೊದಲಿಗರಲ್ಲಿ ರಾಬರ್ಟ್ ಬ್ರೂಸ್ ಪೂಟ್ ಮುಖ್ಯರಾಗಿದ್ದಾರೆ. ಕರ್ನಾಟಕದ ಮಟ್ಟಿಗೂ ಇವರೇ ಪ್ರಾಗಿತಿಹಾಸ ಅಧ್ಯಯನದ ನೇತಾರರಾಗಿದ್ದಾರೆ. ಈ ಹಿನ್ನಲೆಯಲ್ಲಿ ರಾಬರ್ಟ್ ಬ್ರೂಸ್‌ಪೂಟ್ ಅವರನ್ನು ಭಾರತೀಯ ಪ್ರಾಗೈತಿಹಾಸಿಕ ಅಧ್ಯಯನದ ಪಿತಾಮಹನೆಂದು ಕರೆಯಲಾಗಿದೆ.
ಕರ್ನಾಟಕದಲ್ಲಿ ಹಳೆಯ ಶಿಲಾಯುಗಕ್ಕೆ ಸಂಬಂಧಿಸಿದ ಆಯುಧ ಪರಿಕರಗಳು ಅನೇಕ ನೆಲೆಗಳಲ್ಲಿ ಕಂಡುಬಂದಿವೆ. ಅಂತೆಯೇ ಚಿತ್ರದುರ್ಗ ಜಿಲ್ಲೆಯ ಜಾನಕಲ್ಲು, ತಾಳ್ಯಗಳಲ್ಲಿ ದೊರೆತಿವೆ. ಆದರೆ ಪ್ರಸ್ತುತ ಮೊಳಕಾಲ್ಮೂರು ತಾಲೂಕಿನಲ್ಲಿ ಇದುವರೆಗಿನ ಸಂಶೋಧನೆಯಲ್ಲಿ ಗೋಚರಿಸದಿರುವುದು ಆಶ್ಚರ್ಯಕರ ಸಂಗತಿ. ಈ ಬಗೆಗೆ ಹೆಚ್ಚಿನ ಸಂಶೋಧನೆಯ ಅಗತ್ಯವಿದೆ.
ಸೂಕ್ಷ್ಮ ಶಿಲಾಯುಗ
ಇದುವರೆಗಿನ ಅಧ್ಯಯನಗಳ ಹಿನ್ನಲೆಯಲ್ಲಿ ಹೇಳುವುದಾದರೆ ಮೊಳಕಾಲ್ಮೂರು ತಾಲೂಕಿನ ಪ್ರಾಚೀನ ಇತಿಹಾಸ ಆರಂಭವಾಗುವುದು ಸೂಕ್ಷ ಶಿಲಾಯುಗದಿಂದ ಎನ್ನಬಹುದು. ಸೂಕ್ಷ್ಮ ಶಿಲಾಯುಗದ ಮಾನವ ತನ್ನ ಜೀವನನಿರ್ವಹಣೆಗೆ ಬಳಸಿದ ಆಯುಧಗಳೆಂದರೆ ಅತಿ ಸಣ್ಣ, ಸೂಕ್ಷ್ಮ ಹಾಗೂ ಹರಿತವಾದ ಆಯುಧಗಳು. ಅವಗಳನ್ನು ನೀಳಚಕ್ಕೆ, ಮೊನೆ, ಬ್ಲೇಡ್, ಬೈರಿಗೆ, ಕೋರ್‌ಗಳಂತಹ ಆಯುಧಗಳನ್ನು ಚರ್ಟ್, ಜಾಸ್ಟರ್ ಹಾಗೂ ಬೆಣಚು ಕಲ್ಲುಗಳಿಂದ ತಯಾರಿಸಲಾಗಿದೆ.
ಮೊಳಕಾಲ್ಮೂರು ತಾಲೂಕಿನಲ್ಲಿ ಸೂಕ್ಷ್ಮ ಶಿಲಾಯುಗಕ್ಕೆ ಸಂಬಂಧಿಸಿದ ಕುರುಹುಗಳು ಕಂಡುಬಂದದ್ದು ಬ್ರಹ್ಮಗಿರಿಯ ಉತ್ಖನನದಲ್ಲಿ. ೧೯೨೮-೨೯ ರಲ್ಲಿ ಉತ್ಖನನ ಮಾಡಿದ ಡಾ. ಎಂ.ಎಚ್. ಕೃಷ್ಣ ಅವರು ಮೊದಲಿಗೆ ಈ ಬಗೆಯ ಸೂಕ್ಷ್ಮ ಶಿಲಾಯುಧಗಳನ್ನು ಪತ್ತೆಹಚ್ಚಿ ಬೆಳಕಿಗೆ ತಂದರು. ಈ ಶಿಲಾಯುಧಗಳ ಸ್ವರೂಪ, ಹಿನ್ನಲೆ ಹಾಗೂ ಪರಿಸರವನ್ನು ಆಧರಿಸಿ ಅವರು ರೊಪ್ಪ ಸಂಸ್ಕೃತಿಯೆಂದೇ ಹೆಸರಿಸಿದರು. ಈ ಬಗೆಯ ಆಯುಧಗಳು ಕೃಷ್ಣ ಅವರಲ್ಲದೆ ೧೯೪೭-೪೮ ರಲ್ಲಿ ವೈಜ್ಷಾನಿಕ ಉತ್ಖನನ ಕೈಗೊಂಡ ಸರ್ ಮಾರ್ಟಿಮರ್‌ವ್ಹೀಲರ್ ಅವರ ಸಂಶೋಧನೆಯಿಂದಲೂ ಪರಿಚಿತವಾದವು.ಇದರಿಂದ ಚಿತ್ರದುರ್ಗ ಜಿಲ್ಲೆಯಲ್ಲಿ ಮೊಟ್ಟಮೊದಲ ಬಾರಿಗೆ ಸೂಕ್ಷ್ಮಶಿಲಾಯುಗ ಸಂಸ್ಕೃತಿಯ ಇರವನ್ನು ದೃಢಪಟ್ಟಂತಾಯಿತು. ಸೂಕ್ಷ್ಮ ಶಿಲಾಯುಗ ಸಂಸ್ಕೃತಿಯ ಸಂಶೋಧನೆ ಮುಂದುವರೆದು ಇತ್ತೀಚೆಗೆ ಮೊಳಕಾಲ್ಮೂರು ತಾಲೂಕಿನ ಅನೇಕ ನೆಲೆಗಳಲ್ಲಿ ಗೋಚರವಾಗಿರವುದು ಸಂತೋಷಕರ ಸಂಗತಿ. ತಾಲೂಕಿನ ಬ್ರಹ್ಮಗಿರಿಯಲ್ಲದೆ ನುಂಕೆಮಲೆ, ಬೊಮ್ಮಕ್ಕನಹಳ್ಳಿ, ಪೂಜಾರಹಳ್ಳಿ, ಹಳೆಕರೆ, ಹಾನಕಲ್ಲುಗಳಲ್ಲಿ ಸೂಕ್ಷ್ಮ ಶಿಲಾಯುಧಗಳು ಪತ್ತೆಯಾಗಿವೆ. ಹಳೆಕರೆ ಬಳಿಯ ಹಳ್ಳದ ದಂಡೆಯಲ್ಲಿ ಈ ಕಾಲದ ಬ್ಲೇಡ್, ಬೈರಿಗೆ ಹಾಗೂ ಕೋರ್‌ಗಳು ದೊರೆತಿವೆ. ಇವು ಜಾಸ್ಟರ್ ಶಿಲೆಯಿಂದ ಮಾಡಿದ ಆಯುಧಗಳಾಗಿವೆ.
ನವ ಶಿಲಾಯುಗ
ಸೂಕ್ಷ್ಮ ಶಿಲಾಯುಗ ಸಂಸ್ಕೃತಿಯ ಬಳಿಕ ಕಂಡುಬರುವ ಕಾಲವೆಂದರೆ ಮಾನವ ತನ್ನನ್ನು ಸುಧಾರಿಸಿಕೊಂಡ ನವ ಅಥವ ನೂತನ ಶಿಲಾಯುಗ. ಈ ಕಾಲಕ್ಕೆ ಸಂಬಂಧಿಸಿದಂತೆ ಮೊಳಕಾಲ್ಮೂರು ತಾಲೂಕು ಅನೇಕ ನೆಲೆಗಳನ್ನು ಒಳಗೊಂಡು ಶ್ರೀಮಂತವಾಗಿದೆ. ಇದುವರೆಗಿನ ಸಂಶೋಧನೆಯನ್ವಯ ಸುಮಾರು ೧೫ ನವಶಿಲಾಯುಗದ ನೆಲೆಗಳು ಕಂಡುಬಂದಿವೆ. ಅವುಗಳೆಂದರೆ ಕೆಳಗಿನಹಳ್ಳಿ, ಕೋನಸಾಗರ, ಜಟಂಗಿರಾಮೇಶ್ವರ, ನುಂಕೆಮಲೆ, ಬಸಾಪುರ, ಬ್ರಹ್ಮಗಿರಿ, ಬಾಂಡ್ರಾವಿ, ಬೊಮ್ಮಕ್ಕನಹಳ್ಳಿ, ವಡೇರಹಳ್ಳೀ, ವೆಂಕಟಾಪುರ, ಸಂತೇಗುಡ್ಡ, ಹನುಮನಕೆರೆ, ಹಳೆಕರೆ, ಹಾನಗಲ್ಲು, ಹಿರೆಕೆರೆಹಳ್ಳಿ ಮೊದಲಾದವು ಮುಖ್ಯವಾಗಿವೆ. ಈ ಕಾಲದ ಮಾನವನ ಚಟುವಟಿಕೆಗಳಲ್ಲಿ ಮುಖ್ಯವೆಂದರೆ, ಅಗಾಧವಾಗಿ ರೂಢಿಸಿಕೊಂಡ ಪಶುಪಾಲನೆ, ಕೃಷಿ ಆರಂಭಿಸಿ ಧಾನ್ಯ ಬೆಳೆಯುವುದು, ನೀರು ಮತ್ತು ಆಹಾರ ಧಾನ್ಯಗಳನ್ನು ಬಹುಕಾಲ ಇಡಲು ಅನುಕೂಲವಾಗುವ ಮಡಕೆಗಳ ತಯಾರಿ ಇನ್ನೂ ಮುಂತಾದ ಉದ್ಯೋಗಗಳನ್ನು ರೂಢಿಸಿಕೊಂಡನು.
ಈ ಕಾಲದ ಆರಂಭವನ್ನು ಸೂಚಿಸುವ ಬೂದಿದಿಬ್ಬಗಳು ಪಶುಪಾಲನೆಯ ಸಂಕೇತಗಳಾದರೆ, ಕಲ್ಲನಿಂದ ಮಾಡಿ ನಯಗೊಳಿಸಿದ ಕೊಡಲಿಯು ಕಾಡನ್ನು ಕಡಿದು ಕೃಷಿ ಆರಂಭಿಸಿದುದನ್ನು ಸಾರುತ್ತದೆ. ಹಾಗೆಯೇ ಮಣ್ಣಿನಿಂದ ಮಾಡಿದ ಮಡಕೆಕುಡಿಕೆಗಳು ಸಂಗ್ರಹಣಾ ಪರಿಕರಗಳಾದರೆ, ಕೃಷಿಯ ಆರಂಭವು ಮಾನವನು ಒಂದೆಡೆ ನೆಲೆನಿಂತು ಗ್ರಾಮಸಂಸ್ಕೃತಿಯ ನಿರ್ಮಾಣಕ್ಕೆ ನಾಂದಿಯಾಯಿತು. ಈ ಮೇಲಿನ ಬೂದಿದಿಬ್ಬ, ಕಲ್ಲಿನ ಕೊಡಲಿ, ಮಣ್ಣಿನ ಮಡಕೆ, ಕೆಂಪು ಬಿಳಿ ಬಣ್ಣದ ರೇಖಾಚಿತ್ರ ಮೊದಲಾದವು ಈ ತಾಲೂಕಿನ ಅನೇಕ ನೆಲೆಗಳಲ್ಲಿ ಗೋಚರಿಸಿ ಪ್ರಾಚೀನ ನವಶಿಲಾಯುಗ ಸಂಸ್ಕೃತಿಯನ್ನು ದೃಢೀಕರಿಸಿವೆ.
ಈ ಸಂಸ್ಕೃತಿಯ ಜನರು ವೃತ್ತಾಕಾರದ ಮನೆಗಳನ್ನು ಮರಗಿಡ ಬಳ್ಳಿಗಳನ್ನು ಬಳಸಿ ನಿರ್ಮಿಸಿಕೊಳ್ಳುತ್ತಿದ್ದರು. ಕೃಷಿಯನ್ನು ಆರಂಭಿಸಿದ ಇವರು ಸಾಮಾನ್ಯವಾಗಿ ರಾಗಿ, ಭತ್ತ, ಗೋದಿ, ಹುರುಳಿ ಮೊದಲಾದ ಬೆಳೆಗಳನ್ನು ಬೆಳೆಯುತ್ತಿದ್ದರು. ಹಾಗೆಯೇ ಪ್ರಾಣಿಗಳನ್ನು ಬೇಟೆಯಾಡಿ ಆಹಾರವನ್ನು ಸಂಗ್ರಹಿಸುವ ಕಲೆಯು ಜೊತೆಜೊತೆಯಲ್ಲಿಯೇ ನಡೆದಿತ್ತು. ಪಶುಪಾಲನೆಯ ಮೂಲಕ ದನ, ಕುರಿ, ಮೇಕೆಗಳನ್ನು ಸಾಕುವುದು ರೂಢಿಯಾಗಿತ್ತು. ಇದರಿಂದ ಬಂದ ಹೈನನ್ನು ಆಹಾರವಾಗಿ ಬಳಸಿಕೊಳ್ಳುತ್ತಿದ್ದರು. ಇದಕ್ಕೆ ಸಂಬಂಧಿಸಿ ಕುರುಹುಗಳನ್ನು ರೇಖಾಚಿತ್ರ ಮತ್ತು ವರ್ಣಚಿತ್ರಗಳಲ್ಲಿ ಕಾಣಬಹುದು.
ವರ್ಣಚಿತ್ರಗಳಲ್ಲಿ ಕೆಂಪು ಬಣ್ಣದವೇ ಹೆಚ್ಚು ಕಂಡುಬಂದಿವೆ. ಇವುಗಳನ್ನು ಬ್ರಹ್ಮಗಿರಿ, ಜಟಂಗಿರಾಮೇಶ್ವರ, ಸಂತೆಗುಡ್ಡ, ನುಂಕೆಮಲೆ ಮೊದಲಾದೆಡೆಗಳಲ್ಲಿ ಕಾಣಬಹುದು. ಈ ವರ್ಣಚಿತ್ರಗಳಲ್ಲಿ ಜಿಂಕೆ, ಹಂದಿಬೇಟೆ, ಮೀನುಹಿಡಿಯುವುದು ಇವೇ ಮೊದಲಾದವು ಮುಖ್ಯವಾಗಿವೆ. ಅಂತೆಯೇ ಸತ್ತ ಹಿರಿಯರಿಗೆ ಶವಸಂಸ್ಕಾರ ಮಾಡುವ ಪದ್ಧತಿಯೂ ಈ ಕಾಲದಲ್ಲಿ ಪ್ರಾರಂಭವಾಗಿದೆ. ಇದಕ್ಕೆ ಮಣ್ಣಿನ ಮೃತ್ಪಾತ್ರೆಗಳನ್ನು ಬಳಸಲಾಗಿದೆ. ಇದು ಮುಂದೆ ಬೃಹತ್ ಶಿಲಾಯುಗ ಸಂಸ್ಕೃತಿಯಲ್ಲಿ ಪ್ರಮುಖ ಆಚರಣೆಯಾಗಿ ರೂಢಿಯಾದುದನ್ನು ಕಾಣಬಹುದು. ಇದು ಬ್ರಹ್ಮಗಿರಿ ಉತ್ಖನನದಲ್ಲಿ ದೃಢವಾಗಿದೆ.
ಬೃಹತ್ ಶಿಲಾಯುಗ ಸಂಸ್ಕೃತಿ
ಮೊಳಕಾಲ್ಮೂರು ತಾಲೂಕು ಬೃಹತ್ ಶಿಲಾಯುಗ ಸಂಸ್ಕೃತಿ ಮಾನವನ ಅಚ್ಚುಮೆಚ್ಚಿನ ತಾಣವೆಂದೇ ಹೇಳಬೇಕು. ಇದಕ್ಕೆ ಮುಖ್ಯ ಕಾರಣ ಅವರಿಗೆ ಅತ್ಯವಶ್ಯವಾಗಿ ಬೇಕಾದ ಶಿಲಾಸ್ತೋಮಗಳು ಹಾಗೂ ಜೀವನಾವಶ್ಯಕವಾದ ಆಹಾರ, ನೀರು, ವಸತಿ ಇಲ್ಲಿ ಇದ್ದದು. ಇದುವರೆಗಿನ ಸಂಶೋಧನೆಯನ್ವಯ ಮೂವತ್ತಕ್ಕೂ ಹೆಚ್ಚು ನೆಲೆಗಳು ಇಲ್ಲಿ ಕಂಡು ಬಂದಿರುವುದು ಗಮನಾರ್ಹ. ಬೃಹತ್ ಶಿಲಾಯುಗದ ವೈಶಿಷ್ಟ್ಯವೆಂದರೆ ಸಮಾಧಿ ನಿರ್ಮಾಣ ಹಾಗೂ ಈ ಸಮಾಧಿಗಳಿಗೆ ಬೃಹದಾಕಾರದ ಬಂಡೆಗಳನ್ನು ಸೀಳಿ ಬಳಸಿರುವುದು. ಬಂಡೆಗಲ್ಲುಗಳನ್ನು ಸೀಳು ಕಲೆ ಹಾಗೂ ಕಬ್ಬಿಣದ ಉಪಯೋಗ ಹಾಗೂ ಮೊಟ್ಟ ಮೊದಲ ಬಾರಿಗೆ ಮಾನವ ಜನಾಂಗಕ್ಕೆ ಪರಿಚಿತವಾದುದು ಇದೇ ಕಾಲದಲ್ಲಿ. ಆದಕಾರಣ ಈ ಕಾಲವನ್ನು ಕಬ್ಬಿಣ ಯುಗವೆಂದೂ ಕರೆಯಲಾಗುತ್ತದೆ. ಹಳೆಯ ಶಿಲಾಯುಗದಿಂದ ನೂತನ ಶಿಲಾಯುಗದವರೆಗೆ ರೂಢಿಯಲ್ಲಿದ್ದ ಕಲ್ಲನ್ನು ಬಳಸಿ ಶಿಲಾಯುಧ ತಯಾರಿಸುತ್ತಿದ್ದ ಪದ್ಧತಿಯನ್ನು ಬಿಟ್ಟು ಕೊಡಲಿ, ಕತ್ತಿ ಮೊದಲಾದ ಆಯುಧಗಳನ್ನು ತಯಾರಿಸಲು ಮತ್ತು ಬಂಡೆಗಲ್ಲುಗಳನ್ನು ಸೀಳಲು ಕಬ್ಬಿಣವನ್ನು ಬಳಸಿರುವುದು ಈ ಕಾಲದ ಪ್ರಮುಖ ಅಂಶ. ಬೃಹತ್ ಶೀಲಾಯುಗ ಸಂಸ್ಕೃತಿಯ ಸಮಾಧಿ ಕಲ್ಪನೆ ಅತ್ಯಂತ ವಿಶಿಷ್ಟವಾದುದು. ಅಂದಿನ ಜನರಲ್ಲಿ ಇದ್ದ ಆಚರಣೆ, ನಂಬಿಕೆಗಳನ್ನು ಈ ಕಾಲದ ಶಿಲಾ ಸಮಾಧಿಗಳಲ್ಲಿ ಕಾಣಬಹುದು. ಇವರ ಕಾಲದ ಸಂಸ್ಕೃತಿಯ ಪ್ರಮುಖ ಸಂಕೇತಗಳೆಂದರೆ ಶಿಲಾ ಸಮಾಧಿಗಳೇ ಆಗಿವೆ. ಇವುಗಳನ್ನು ಭಾರತದ ಪ್ರಾಚೀನ ಪಿರಮಿಡ್‌ಗಳೆಂತಲೂ ಕರೆಯಬಹುದು. ಸತ್ತವರು ಅಥವ ಹಿರಿಯರ ಬಗ್ಗೆ ಇದ್ದ ಗೌರವ, ನಂಬಿಕೆಗಳು ಹಾಗೂ ಸತ್ತ ವ್ಯಕ್ತಿ ಮರಳಿ ಭೂಮಿಗೆ ಬರುವನೆಂಬ ಆಶಯಗಳನ್ನು ಇವು ವ್ಯಕ್ತಪಡಿಸುತ್ತವೆ. ಇದಕ್ಕೆ ಸತ್ತ ವ್ಯಕ್ತಿ ಬಳಸಿದ ಹಾಗೂ ಬಳಸಲು ಬೇಕಾದ ಎಲ್ಲ ಬಗೆಯ ಜೀವನಾವಶ್ಯಕ ವಸ್ತು ವಿಶೇಷಗಳನ್ನು ಸಮಾಧಿಗಳಲ್ಲಿ ಇಟ್ಟಿರುವುದನ್ನು ಕಾಣಬಹುದು. ಈ ಸಮಾಧಿಗಳಲ್ಲಿ ಒಂದು ಕುಟುಂಬ ಜೀವನ ನಿರ್ವಹಣೆ ಮಾಡಬಹುದಾದ ಎಲ್ಲ ಬಗೆಯ ಸಾಮಗ್ರಿಗಳನ್ನು ಕಾಣಬಹುದಾಗಿದೆ. ಇಲ್ಲಿ ಇಡಲಾದ ನೀರು, ಆಹಾರ, ಆಯುಧೋಪಕರಣಗಳು ಅಂದಿನ ಜನರಲ್ಲಿದ್ದ ಪುನರ್ಜನ್ಮ ಕಲ್ಪನೆಯನ್ನು ವ್ಯಕ್ತಪಡಿಸುತ್ತದೆ. ಸತ್ತ ವ್ಯಕ್ತಿ ಮರಳಿ ಭೂಮಿಗೆ ಬರುವನೆಂಬ ಆಶಯದಿಂದಲೇ ಇಷ್ಟೆಲ್ಲ ಶ್ರಮಪೂರ್ವಕ ಕಾರ್ಯವನ್ನು ಕೈಗೊಂಡಿದ್ದುದು. ಅಂತೆಯೇ ಅಂದಿನ ಜನರು ಇಟ್ಟುಕೊಂಡಿದ್ದ ಮನುಷ್ಯರೊಂದಿಗಿನ ಸಂಬಂಧಗಳು ಹಾಗೂ ಅವರ ಮನೋಭಾವನೆಗಳನ್ನು ಶಿಲಾಸಮಾಧಿಗಳ ಅಧ್ಯಯನದಿಂದ ಕಂಡುಕೊಳ್ಳಬಹುದು.
ಮೊಳಕಾಲ್ಮೂರು ತಾಲೂಕಿನಲ್ಲಿ ಬೃಹತ್ ಶಿಲಾಸಂಸ್ಕೃತಿಯ ಅನೇಕ ನೆಲೆಗಳು ಬೆಳಕಿಗೆ ಬಂದಿವೆ. ಈ ಹಿಂದೆ ಬ್ರಹ್ಮಗಿರಿ ಸೇರಿದಂತೆ ಆರು ನೆಲೆಗಳು ಪತ್ತೆಯಾಗಿದ್ದವು. ಆದರೆ ಇತ್ತೀಚೆಗೆ ಇವುಗಳ ಜೊತೆಗೆ ೨೪ ಹೊಸ ಬೃಹತ್ ಶಿಲಾ ಸಂಸ್ಕೃತಿಯ ನೆಲೆಗಳನ್ನು ಪತ್ತೆ ಹಚ್ಚಲಾಗಿದೆ. ಬ್ರಹ್ಮಗಿರಿಯು ಜಿಲ್ಲೆಯ ಪ್ರಮುಖ ಬೃಹತ್ ಶಿಲಾ ಸಂಸ್ಕೃತಿಯ ನೆಲೆ. ಇದು ಅಧ್ಯಯನದ ದೃಷ್ಟಿಯಿಂದಲೂ ಮಹತ್ವದ್ದು. ಕಾರಣವೆಂದರೆ ಇಲ್ಲಿ ಎಂ.ಎಚ್. ಕೃಷ್ಣ, ಸರ್ ಮಾರ್ಟಿಮರ್ ವ್ಹೀಲರ್ ಕೈಗೊಂಡ ಉತ್ಖನನದಲ್ಲಿ ಶಿಲಾಸಮಾಧಿಗಳೂ ಸೇರಿರುವುದು. ಇಲ್ಲಿ ಹೆಚ್ಚು ಶಿಲಾಸಮಾಧಿಗಳು ಕಂಡುಬಂದಿರುವುದು ಗಮನಾರ್ಹ.ಶಿಲಾಸಮಾಧಿಗಳ ಸಂಖ್ಯಾ ದೃಷ್ಟಿಯಿಂದ ಚಿತ್ರದುರ್ಗ ಜಿಲ್ಲೆಯಲ್ಲಿ ಕೂನಬೇವು, ನೆರೇನಹಾಳು ನೆಲೆಗಳಲ್ಲೂ ಹೆಚ್ಚಾಗಿ ಬೃಹತ್ ಶಿಲಾಗೋರಿಗಳು ಕಂಡುಬಂದಿವೆ. ಚಿತ್ರದುರ್ಗ ತಾಲೂಕಿನಲ್ಲಿ ಎಸ್. ತಿಪ್ಪೇಸ್ವಾಮಿ ಅವರೊಂದಿಗೆ ಕೈಗೊಂಡ ನನ್ನ ಕ್ಷೇತ್ರಕಾರ್ಯದಲ್ಲಿ ನೆರೇನಹಾಳು, ಕೂನಬೇವು ಮತ್ತು ಬೆಳಗಟ್ಟ ನೆಲೆಗಳು ಬಹುಮುಖ್ಯವಾಗಿವೆ.
ಮೊಳಕಾಲ್ಮೂರು ತಾಲೂಕಿನಲ್ಲಿ ಕಂಡುಬಂದ ಬೃಹತ್ ಶಿಲಾಸಮಾಧಿಯ ಮಾದರಿಗಳೆಂದರೆ, Pit Circles, Cist Circles (ದುಂಡುಕಟ್ಟೆ ಶವಕುಣಿ), ಹಾದಿಕೋಣೆ, ಕಂಡಿಕೋಣೆ, ನಿಲಸುಗಲ್ಲು ಮಾದರಿಗಳಾಗಿವೆ.ಒಟ್ಟಿನಲ್ಲಿ ಈ ಸಮಾಧಿಗಳಿಂದ ಅಂದಿನ ಜನರ ಸಂಘಟನಾ ಶಕ್ತಿ, ಕಟ್ಟಡ ನಿರ್ಮಾಣ ಕೌಶಲ, ಶವ ಸಂಸ್ಕಾರದಲ್ಲಿ ಅವರು ಇಟ್ಟಕೊಂಡಿದ್ದ ನಂಬುಗೆ, ಆಚರಣೆಗಳು ಅಭಿವ್ಯಕ್ತಿಗೊಳ್ಳುತ್ತವೆ. ಈ ಕಾಲದ ರೇಖಾಚಿತ್ರ ಮತ್ತು ಗೀರುಚಿತ್ರಗಳು ಕೂಡ ಈ ಕಾಲದ ಅಧ್ಯಯನ ಕೈಗೊಳ್ಳಲು ಬಹು ಮುಖ್ಯ ಆಕರಗಳಾಗಿವೆ.
ಮೊಳಕಾಲ್ಮೂರು ತಾಲೂಕಿನಲ್ಲಿ ಪ್ರಾಗೈತಿಹಾಸಿಕ ನೆಲೆಗಳಲ್ಲದೆ ಆದಿ ಇತಿಹಾಸ ಕಾಲದ ಅನೇಕ ನೆಲೆಗಳು ಕಂಡುಬಂದಿವೆ. ಅವುಗಳಲ್ಲಿ ಬ್ರಹ್ಮಗಿರಿಗಳು ಮುಖ್ಯವಾಗಿವೆ. ಇಲ್ಲಿನ ಉತ್ಖನನದಲ್ಲಿ ಮೌರ್ಯ, ಶಾತಮಾಹನ ಯುಗದ ಕಟ್ಟಡ, ನಾಣ್ಯ ಮತ್ತಿತರ ಅವಶೇಷಗಳು ದೊರೆತಿವೆ.
ಒಟ್ಟಿನಲ್ಲಿ ಮೊಳಕಾಲ್ಮೂರು ತಾಲೂಕು ಚಿತ್ರದುರ್ಗ ಜಿಲ್ಲೆಯಲ್ಲಿ ಪ್ರಾಗಿತಿಹಾಸ ಕಾಲದ ಮಾನವನ ಪ್ರಸಿದ್ದ ವಸತಿ ತಾಣವಾಗಿದ್ದುದರಲ್ಲಿ ಸಂಶಯವಿಲ್ಲ. ಪ್ರಾಗೈತಿಹಾಸಿಕ ಮತ್ತು ಚಾರಿತ್ರಿಕ ದೃಷ್ಟಿಯಿಂದ ಕರ್ನಾಟಕದ ಮಟ್ಟಿಗೆ ಬ್ರಹ್ಮಗಿರಿಯು ಉತ್ಖನನದ ಹಿನ್ನಲೆಯಲ್ಲಿ ಅತ್ಯಂತ ಮುಖ್ಯವಾದ ನೆಲೆಯಾಗಿದೆ. ಇಲ್ಲಿನ ಉತ್ಖನನದ ಮೂಲಕ ಕರ್ನಾಟಕದ ಪ್ರಾಗಿತಿಹಾಸಕ್ಕೆ ಒಂದು ಹೊಸ ದೃಷ್ಟಿಕೋನ ತಂದುಕೊಟ್ಟಿತೆಂದೇ ಹೇಳಬೇಕು. ಈ ಹಿನ್ನಲೆಯಲ್ಲಿ ಮೊಳಕಾಲ್ಮೂರು ತಾಲೂಕು ಕರ್ನಾಟಕವಷ್ಟೇ ಅಲ್ಲ, ಭಾರತ ಹಾಗೂ ಜಗತ್ತಿನ ಇತಿಹಾಸಕ್ಕೆ ಹೊಸ ಮುನ್ನುಡಿಯನ್ನೇ ಬರೆಯಿತೆಂದು ಹೇಳಬಹುದು.
೩. ಮೊಳಕಾಲ್ಮೂರು ತಾಲೂಕಿನ ನೆಲೆಗಳ ವಿವರ.

ಪತ್ರಿಕಾ ವರದಿ
ಸೋಮಶೇಖರ್, ಎಸ್.ವೈ, ತಿಪ್ಪೇಸ್ವಾಮಿ, ಎಸ್, ಮೊಳಕಾಲ್ಮೂರು ತಾಲೂಕಿನ ಸಂತೇಗುಡ್ಡದಲ್ಲಿ ಪ್ರಾಚೀನ ಗವಿವರ್ಣಚಿತ್ರಗಳ ಶೋಧ, ವಿಜಯಕರ್ನಾಟಕ, ಆಗಸ್ಟ್ ೦೩, ೨೦೦೩
ಬ್ರಹ್ಮಗಿರಿ: ೨. ಬೂದಿ ‘ಸಂಬಂಧಿತ’ ಎಡೆಗಳು
ಒಂದು ನಾಡಿನ ಚರಿತ್ರೆಯ ಅಧ್ಯಯನದ ಮೂಲ ಆಕರಗಳಲ್ಲಿ ಶಾಸನ, ಕಾವ್ಯ, ಪುರಾಣ, ಇತ್ಯಾದಿ ಆಕರಗಳಂತೆ, ಸ್ಥಳನಾಮಗಳೂ ವಿಶೇಷವಾಗಿ ಐತಿಹಾಸಿಕ ಆಕರಗಳಾಗುತ್ತವೆ. ಚರಿತ್ರೆಕಾರರು ಈವರೆಗೆ ಚರಿತ್ರೆಯನ್ನು ಬರೆಯುವಾಗ, ಆ ಮೂಲಕ ಸಂಸ್ಕೃತಿಯನ್ನು ನಿರ್ವಚಿಸುವಾಗ ಗ್ರಾಮನಾಮಗಳ ಮಹತ್ವವನ್ನು ಗಮನಿಸಿದಂತಿಲ್ಲ. ಒಂದು ಭೌಗೋಳಿಕ ಪರಿಸರದ ಐತಿಹಾಸಿಕ ಅಂಶಗಳನ್ನು ತಿಳಿಯುವಾಗ ಶಾಸನಗಳಂತೆ, ಸ್ಥಳನಾಮಗಳೂ ತನ್ನ ಮಟ್ಟಿನ ಆಧಾರಗಳನ್ನು ನೀಡುತ್ತವೆ. ಚರಿತ್ರೆಯು ಇತರೆ ಎಲ್ಲ ಸಂಗತಿಗಳಿಂದ ಸತ್ಯವನ್ನು ಹೇಳುವಲ್ಲಿ ನಿರುತ್ತರವಾದಾಗ ಗ್ರಾಮನಾಗಳು, ಸ್ಥಳನಾಮಗಳು ಮಾತನಾಡುತ್ತವೆ. ಚರಿತ್ರೆಯ ಚೌಕಟ್ಟಿನಲ್ಲಿ ಚರಿತ್ರೆಗಾರರ ಗಮನ ಸೆಳೆಯದ ಈ ನಾಮಗಳಿಂದ ಪ್ರಾದೇಶಿಕ ಇತಿಹಾಸದ ಅಧ್ಯಯನ ಹಾಗೂ ಸ್ಥಳ ಸಂಸ್ಕೃತಿಯ ತಿಳಿಯುವಿಕೆಗೆ ಮೂಲ ಆಧಾರವಾಗುತ್ತವೆಂಬುದನ್ನು ಗಮನಿಸಬೇಕು.ಈ ವರೆಗೆ ಅಲ್ಲಿಇಲ್ಲಿ ಎಂಬಂತೆ ಔಪಚಾರಿಕ ಪ್ರಸ್ತಾಪದಿಂದ ಮಾತ್ರ ಉಳಿದುಕೊಂಡ ನಾಮಗಳನ್ನು ಸಂಸ್ಕೃತಿಯನ್ನು ಅರಿಯುವ, ಚರಿತ್ರೆ, ಪುರಾತತ್ವ ಪರಿಸರವನ್ನು ಅರಿಯುವ ಪ್ರಯತ್ನ ಈ ಮುಂದೆ ಸಾಗಬೇಕಾಗಿದೆ.
ಸ್ಥಳನಾಮಗಳನ್ನು ಬಹು ಮುಖ್ಯವಾಗಿ ಭಾಷಾವೈಜ್ಞಾನಿಕ ನೆಲೆಯಲ್ಲಿ ನೋಡಿ, ಅದರ ನಿಷ್ಪತ್ತಿ, ವಾರ್ಗಿಕ, ನಿರ್ದಿಷ್ಟಗಳ ಮೂಲಕ ಸಾಂಸ್ಕೃತಿಕ ಚಹರೆಗಳನ್ನು ಅರ್ಥ್ಯೆಸುವುದು ಒಂದು ಕ್ರಮವಾದರೆ, ಅಷ್ಟೇ ಪ್ರಮುಖವಾಗಿ ವಿಶಿಷ್ಟ ಐತಿಹಾಸಿಕ ಆಕರಗಳಾಗಿ ಸ್ವೀಕರಿಸುವುದು ಒಂದು ಮಾದರಿಯಾಗಿದೆ. ಈ ಕಾರಣದಿಂದಲೇ ಪ್ರಕೃತ ಲೇಖನದಲ್ಲಿ ಭಾಷಾನೆಲೆ ಹಾಗೂ ಪುರಾತತ್ವ ನೆಲೆ ಎಂಬ ಎರಡು ಪರಿಸರದಲ್ಲಿ ಒಂದು ಸ್ಥಳನಾಮವನ್ನು ಬಿಂದುವಾಗಿಟ್ಟುಕೊಂಡು, ಆ ಮೂಲಕ ಅದು ಸಂಧಿಸುವ ಮಾರ್ಗದಲ್ಲಿ ಸೃಷ್ಟಿಸಬಹುದಾದ ಫಲಿತಾಂಶ. ಅದರೊಂದಿಗೆ ನಾಡಿನ ಸಾಂಸ್ಕೃತಿಕ ಸಂದರ್ಭದ ಅನಾವರಣವನ್ನು ಕಂಡುಕೊಳ್ಳಬಹುದು.
ಕರ್ನಾಟಕವು ಚರಿತ್ರೆಯ ದೃಷ್ಟಿಯಿಂದ ಬಹು ಪ್ರಾಚೀನತೆಯನ್ನು ಹೊಂದಿದೆ. ಮಾನವನು ತಾನು ಅನಾಗಿರಿಕ ಹಂತದಿಂದ ನಾಗರಿಕ ಹಂತವನ್ನು ತಲುಪಿ, ಅಲೆಮಾರಿ ಜೀವನದಿಂದ, ವಾಸಿಸುವ ಸಂದರ್ಭಕ್ಕೆ ಸಂಸ್ಕೃತಿಯಲ್ಲಿ ‘ನೆಲೆಸುವಿಕೆ’ ಆರಂಭವಾಯಿತು. ಈ ನೆಲೆಸುವಿಕೆಯು ಆರಂಭದಲ್ಲಿ ಒಂಟಿತನದಲ್ಲಿದ್ದು, ಕ್ರಮೇಣ ಗುಂಪುಗಾರಿಕೆಯನ್ನು ಸೃಷ್ಟಿಸಿಕೊಂಡು ಅಲ್ಲಲ್ಲಿ ಬೆಳೆಯತೊಡಗಿತು. ಈ ಸಂದರ್ಭದಲ್ಲಿ ಆಯಾ ಗುಂಪುಗಳ ನೆಲೆಸುವಿಕೆಯ ಸ್ಥಳಕ್ಕೆ ಹೆಸರಿಡುವ ರೂಢಿ ಆರಂಭವಾಗಿರಬೇಕು. ಇದೇ ಮುಂದೆ ವಿಕಾಸ ಹೊಂದುತ್ತಾ ಗ್ರಾಮಗಳಾಗಿ ಮಾರ್ಪಟ್ಟು ವೈವಿಧ್ಯಮಯ ಹೆಸರುಗಳಿಗೆ ಕಾರಣವಾಯಿತು. ಈ ಹೆಸರುಗಳು ಬೌಗೋಳಿಕ ಸಂದಂರ್ಭದ ನೆಲ-ಜಲ, ಬೆಟ್ಟ-ಗುಡ್ಡ-ದಿನ್ನೆ, ಕೆರೆ-ಕಾಲುವೆ, ಮರ-ಗಿಡ ಹೀಗೆ ಹಲವಾರು ಹೆಸರುಗಳನ್ನು ಒಳಗೊಂಡಿದ್ದರೆ ಅದರ ಕವಲಾಗಿಯೇ ಇತಿಹಾಸದ ಅನೇಕ ಸಂಗತಿಗಳು ಗ್ರಾಮನಾಮಗಳಿಗೆ ಕಾರಣವಾಗಿಯೇ ಉಳಿದಿವೆ. ಅಂತಹ ಒಂದು ಮಾದರಿಯೇ ‘ಬೂದಿ’ಯಿಂದ ಆರಂಭವಾದ ಸ್ಥಳನಾಮವೆಂದು ಭಾವಿಸುವ ಮೂಲಕ ಆ ಹೆಸರಿನ ಒಟ್ಟು ಚಹರೆಯನ್ನು ಕೆಳಗಿನಂತೆ ವಿಶ್ಲೇಷಿಸಿಕೊಳ್ಳಲಾಗಿದೆ.
‘ಬೂದಿ’ ಪದಾರಂಬದಿಂದ, ಕರ್ನಾಟಕದಲ್ಲಿ ಸು-೮೦ (ಎಂಭತ್ತು) ಸ್ಥಳನಾಮಗಳಿವೆ.[1] ಇವೆಲ್ಲವೂ ಇಂದು ಜನವಸತಿಯನ್ನು ಹೊಂದಿವೆ. ಅಲ್ಲದೆ ಬೂದಿಯಿಂದ ಆರಂಭವಾಗುವ ಅನೇಕ ನಿರ್ವಸತಿ ಸ್ಥಳನಾಮಗಳೂ ಇವೆ. ಈ ‘ಬೂದಿ’ಯು ಹೇಗೆ ಸ್ಥಳ ನಾಮಗಳ ಮೇಲೆ ಪ್ರಭಾವ ಬೀರಿತೆಂಬುದು ಜಿಜ್ಞಾಸೆಯ ಸಂಗತಿ. ಅದನ್ನು ಕೆಲವಂಶಗಳ ಮೂಲಕ ತೀಳಿಯಬಹುದು.
ಬೂದಿದಿನ್ನೆಗಳು ಸೃಷ್ಟಿಗೊಂಡ ಬಗ್ಗೆ
ಬೂದಿದಿನ್ನಗಳು ಇರುವೆಡೆಯಲ್ಲಿ ಸಂಶೋಧನೆಯನ್ನು ಮಾಡಿದ ಪುರಾತತ್ವಜ್ಞರು ಇವುಗಳ ಸೃಷ್ಟಿಯ ಬಗೆಗೆ ವಿವಿಧ ರೀತಿಯಲ್ಲಿ ಪ್ರತಿಕ್ರಿಯಿಸಿದ್ದಾರೆ. ಈ ಬೂದಿದಿನ್ನೆಗಳು ಸುಣ್ಣದ ಕಲ್ಲಿನ ಗಟ್ಟಿಗಳೆಂಬ ಅಥವಾ ಅವು ಶಿಲಾರೂಪ ತಳೆದ ವಸ್ತುಗಳೆಂಬ, ಜ್ವಾಲಾಮುಖಯಿಂದ ನಿರ್ಮಿತವಾದುದೆಂಬ ಹೇಳಿಕೆಗಳೂ ಇವೆ. ಈ ದಿನ್ನೆಗಳು ಶವಸಂಸ್ಕಾರ ಮಾಡಿದ್ದರಿಂದ ಉಂಟಾಗಿವೆಯೆಂದು ನ್ಯೂಬೋಲ್ಡ್ ಅಭಿಪ್ರಾಯ ಪಡುತ್ತಾರೆ?[2] ಆದರೆ ನಾಡಿನಾದ್ಯಂತ ಬೃಹತ್ ದಿನ್ನೆಯ ರೂಪದಲ್ಲಿ ದೊರೆಯುವ ಈ ಬೂದಿಯು ಶವಗಳನ್ನು ಸುಡುವುದರಿಂದಾಗಲು ಸಾಧ್ಯವೆ? ಅಂದರೆ ಮನುಕುಲದ ನಾಶದ ಪರಿಕಲ್ಪನೆ ಇಲ್ಲಿ ರೂಪಿಸಿಕೊಳ್ಳಬೇಕೆ? ಹಾಗಾದರೆ ಸಂಸ್ಕೃತಿಯು ವಿಕಾಸನ ಹೊಂದಿದ್ದು ಹೇಗೆ? ಎಂಬೆಲ್ಲಾ ಅನುಮಾನಗಳು ಮೂಡುವುದರಿಂದ, ಶವಸಂಸ್ಕಾರದ ಒಂದು ವಿಧಾನವಾಗಿ ದಹನ ಕ್ರಿಯೆ ಇರಬಹುದು. ಅದರ ಬೂದಿ ಅಲ್ಪ ಪ್ರಮಾಣದಲ್ಲಿ ದೊರಯಬಹುದು. ಆದರೆ ಬೃಹತ್ ಪ್ರಮಾಣದಲ್ಲಿರಲಾರದು. ಮಾನವನು ನಾಗರಿಕ ಹಂತವನ್ನು ತಲುಪಿದಾಗ ಕೃಷಿಯನ್ನು ಆರಂಭಿಸಿದ. ಈ ಕೃಷಿಯ ಹಂತದಲ್ಲಿ ಪ್ರಾಣಿಗಳ ಸಗಣಿಯನ್ನು ಗುಡ್ಡೆಯಾಆಗಿ ಒಟ್ಟುತ್ತಿದ್ದು ಕಾಲಾಂತರದಲ್ಲಿ ಆ ಸಗಣಿ ಒಣಗಿ ಅದಕ್ಕೆ ಆಕಸ್ಮಿಕವಾಗಿ ಬೆಂಕಿ ತಗುಲುತ್ತಿತ್ತು ಮತ್ತು ಮತ್ತೊಂದು ಸ್ಥಳಕ್ಕೆ ಹೋಗುವಾಗ ಆ ಜನರು ಬೇಂಕಿ ಹಚ್ಚುತ್ತಿದ್ದರು. ಅದು ಮೆಲ್ಲಗೆ ಉರಿಯುತ್ತಾ ಕಿಟ್ಟಿಗಟ್ಟಿ ಬೂದಿಯಾಗುತ್ತಿತ್ತು ಎಂಬ ಅಂಶಗಳನ್ನು ಬ್ರೂಸ್‌ಫುಟ್‌ಒಪ್ಪುತ್ತಾರೆ. ಬಂಗಾರ ಮತ್ತು ಕಬ್ಬಿಣದ ಅದುರುಗಳನ್ನು ಕರಗಿಸುವ ಕೈಗಾರಿಕೆಗಳಿಂದಲೂ ಈ ಬೂದಿದಿನ್ನೆಗಳು ಉಂಟಾಗಿರಬೇಕು. ಇಂತಹ ಕೈಗಾರಿಕೆಗಳಿಗೆ ಸಂಬಂಧಿಸಿ ಕಮ್ಮಾರಚೇಡು, ಇಂಗಳದಹಾಳು, ಹೊನ್ನೂರು ಎನ್ನುವಂತಹ ಕಬ್ಬಿಣ, ತಾಮ್ರ, ಚಿನ್ನ ಮುಂತಾದ ಲೋಹಗಳ ತಯಾರಿಕಾ ಕೇಂದ್ರಗಳಿರುವುದನ್ನು ಸೂಚಿಸುವ ಸ್ಥಳನಾಮಗಳು ಕರ್ನಾಟಕದಲ್ಲಿ ಕಂಡುಬರುತ್ತವೆ. ಇಂತಹ ಕೈಗಾರಿಕ ನೆಲೆಯಲ್ಲಿಯೂ ಬೂದಿಯ ಅವಶೇಷಗಳು ಇರುವುದು ತಿಳಿಯುತ್ತದೆ.
ಕರ್ನಾಟಕದಲ್ಲಿ ಹೆಚ್ಚಾಗಿ ನದಿತೀರದಲ್ಲಿ ಈ ಬಗೆಯ ಬೂದಿದಿನ್ನೆಗಳು ಕಂಡುಬರುತ್ತವೆ. ಅದರಲ್ಲಿಯೂ ಉತ್ತರ ಕರ್ನಾಟಕದಲ್ಲಿ ಹೆಚ್ಚಾಗಿವೆ.‘ಬೂದಿ’ ಪದದಿಂದ ಆರಂಭವಾಗುವ ಗ್ರಾಮನಾಮಗಳು ಉತ್ತರ ಹಾಗೂ ಕಲ್ಯಾಣ ಕರ್ನಾಟಕದಲ್ಲಿ ಹೆಚ್ಚಾಗಿವೆ. ಈ ಕಾರಣದಿಂದ ಈ ಭಾಗದ ಸಂಸ್ಕೃತಿಯು ಹೆಚ್ಚು ಪ್ರಾಚೀನತೆಯನ್ನು ಹೊಂದಿದೆ ಎನ್ನಬಹುದು. “ಇದುವರೆಗೆ ಕರ್ನಾಟಕದಲ್ಲಿ ೪೨ ಬೂದಿದಿನ್ನೆಗಳು ಕಂಡುಬಂದಿವೆ.”[3] ಇವೆಲ್ಲವೂ ನಿರ್ವಸತಿ ಪ್ರದೇಶಗಳು. ಆದರೆ ಗ್ರಾಮನಾಮಗಳ ಸಂಖ್ಯೆ ೮೦ ಇರುವುದನ್ನು ಕಾಣಬಹುದು. ಈ ಎಲ್ಲ ಗ್ರಾಮಗಳಲ್ಲಿ ಬೂದಿಕಿಟ್ಟಗಳಾಗಲಿ, ದಿನ್ನೆಗಳಾಗಿ ಇವೆಯಂದಲ್ಲ. ಕೆಲವು ಗ್ರಾಮಗಳಲ್ಲಿ ಮಾತ್ರ ಇವೆ. ಉಳಿದವು ಪಕ್ಕದ ದಿನ್ನೆಗಳ ಹೆಸರಿನಲ್ಲಿ ನಿರ್ದೇಶನಗೊಂಡಿವೆ. ಹಲವಾರು ಸ್ಥಳಗಳಲ್ಲಿ ಈ ಬೂದಿದಿಟ್ಟಗಳು ವಸತಿ ಸ್ಥಾನಗಳ ಅವಶೇಷಗಳ ಮೇಲೆಯೂ ಇವೆ. ಬೂದಿದಿನ್ನೆಗಳು ಸೃಷ್ಟಿಗೊಂಡ ಬಗ್ಗೆ ಅನೇಕ ಪುರಾಣಾತ್ಮಕ ಐತಿಹ್ಯಗಳು ಜಾನಪದರು ಹೇಳುತ್ತಾರೆ. ಚಿತೆಯ ಮೇಲಿಟ್ಟ ಮಹಾ ರಾಕ್ಷಸರನ್ನು ಸುಟ್ಟಿದ್ದರಿಂದಲೋ ಇಲ್ಲವೇ ರಾಮಾಯಣ, ಮಹಾಭಾರತ ಕಾವ್ಯಗಳಲ್ಲಿ ಬರುವ ಹಿಡಿಂಬಾಸುರ, ವಾಲಿ ಮುಂತಾದವರ ಶವಗಳನ್ನು ಸುಟ್ಟಿದ್ದರಿಂದಲೋ ರಚಿತವಾದವು ಎಂದು ಜನರು ದಂತಕಥೆಗಳನ್ನು ಹೇಳುತ್ತಾರೆ. ಈ ಬಗೆಯ ಐತಿಹ್ಯಗಳು ಸ್ಥಳನಾಮಗಳಿಗೂ ಆರೋಪಿಸುತ್ತಾರೆ.
‘ಬೂದಿ’ ಸಂಬಂಧಿತ ಎಡೆಗಳು ಸೃಷ್ಟಿಗೊಂಡ ಬಗೆ
‘ಬೂದಿ’ ಪದವಿರುವ ಎಷ್ಟೋ ಸ್ಥಳನಾಮಗಳು ಐತಿಹಾಸಿಕ ಹಾಗೂ ಪುರಾತತ್ತ ಶೋಧಕರಿಗೆ ಇತಿಹಾಸ ಪೂರ್ವ ಪ್ರಾಚೀನ ನಿವೇಷನಗಳನ್ನು ಪತ್ತೆಹಚ್ಚಲು ಸಹಾಯಕವಾಗಿವೆ.[4] ಇಂತಹ ನೆಲೆಗಳ ಪ್ರಾಗೈತಿಹಾಸಿಕತೆ ಗುರುತಿಸುವಾಗ ಇವು ಕೇವಲ ಪಶುಪಾಲನೆಯಿಂದ ಬಂದವು ಮಾತ್ರವಲ್ಲ. ವ್ಯವಸಾಯದ ಜೊತೆಗೆ ಪಶುಪಾಲನೆಯಿತ್ತೆಂದು ತಿಳಿದುಬರುತ್ತದೆ. ಅಲ್ಲಿ ಗುಡ್ಡೆ ಹಾಕಿದ ಬೂದಿಯನ್ನು ಪವಿತ್ರವೆಂದು ಕೆಲವು ಜನತೆಯು ಕಂಡಿದ್ದಿರಬೇಕು. ಈ ಕಾರಣದಿಂದ ಬೂದಿಯಿಂದ ಆರಂಭವಾಗುವ ಗ್ರಾಮನಾಮಗಳು ಉದಯವಾಗಿರಬೇಕು ಅಥವ ಬೂದಿಕಿಟ್ಟಗಳಿದ್ದುದರಿಂದ ಪ್ರಜ್ಞಾಪೂರ್ವಕವಾಗಿಯೂ ಯೋಗ್ಯವಾದ ಸ್ಥಳವನ್ನು ಆಯ್ದುಕೊಂಡು ಅವುಗಳಿಗೆ ಹೆಸರಿಟ್ಟಿರಬೇಕು. ಕೆಲವು ಕಡೆ ವಿಭೂತಿಯೆಂದೂ ಜನರು ಭಾವಿಸಿದ್ದಾರೆ. ಕಾರಣ ಬೂದಿ ಪದದಿಂದ ಆರಂಭವಾಗುವ ಸ್ಥಳನಾಮಗಳು ಬಹತೇಕ ಪುರಾತತ್ವ ಪರಿಸರವನ್ನೊಂದಿದ ಪ್ರಾಚೀನ ಮಾನವನ ನೆಲೆಗಳೆಂಬುದರಲ್ಲಿ ಅನುಮಾನವಿಲ್ಲ.[5] ಆದರೆ ಇತ್ತೀಚೆಗೆ ಕೆಲವು ಸಂಶೋಧಕರು ಬೂದಿಹಾಳು ಬೂದಿಪಡಗ ಎಂಬ ಸ್ಥಳನಾಮಗಳು ಬೌದ್ಧ ಧರ್ಮಕ್ಕೆ ಸಂಬಂದಿಸಿದಂತಹವು[6] ಎಂಬಂತಹ ತಪ್ಪು ಮಾಹಿತಿಯನ್ನು ನೀಡುವುದು ಕ್ಷೇತ್ರಕಾರ್ಯದ ಕೊರತೆಯನ್ನು ಹೇಳುತ್ತದೆ. ಕನ್ನಡ ನಾಡಿನಲ್ಲಿ ಬುದ್ಧ ಪಾದ, ಬುದ್ಧವಾಡಿಗೆ ಎಂಬಂತಹ ಬೌದ್ಧ ಸಂಬಂದಿ ಗ್ರಾನಾಮಗಳೂ ಇವೆ. ಅದೇನೇ ಇದ್ದರೂ ‘ಬೂ’ ದೀರ್ಘ ಅಕ್ಷರದಿಂದ ಆರಂಭವಾದ ಸ್ಥಳನಾಮ ಪುರಾತತ್ವಶೋಧದ ಮೂಲಕ ಒಂದು ಸಂಸ್ಕೃತಿಯ ಅಂತರ್ ಸಂಬಂಧ ಹೇಳುವ ಮೂಲಕ ಚರಿತ್ರೆಯ ನಿರ್ಮಾಣಕ್ಕೆ ಕಾರ್ಯಕಾರಣ ಬೆಸುಗೆಯನ್ನು ನೇಯುತ್ತದೆ.
ಬೂದಿಹಾಳು ಎಂಬಂತಹ ಸ್ಥಳನಾಮಗಳ ಸೃಷ್ಟಿಗೆ ಪ್ರಾದೇಶಿಕವಾಗಿ ನಾನಾ ರೀತಿಯಲ್ಲಿ ಸ್ಥಳಪುರಾಣಗಳು ಹುಟ್ಟಿಕೊಂಡಿವೆ. ಇವು ನೇರವಾಗಿ ಪುರಾತತ್ವಕ್ಕೆ ಆಧಾರವಾಗಲಾರವು. ಆದರೂ ಪುರಾತತ್ವ ಮತ್ತು ಸ್ಥಳಪುರಾಣ ಹತ್ತಿರದ ನಂಟುಹೊಂದಿ,, ಕೆಲವು ಎಳೆಗಳನ್ನು ನೀಡುವಲ್ಲಿ ಸಹಾಯಕವಾಗುತ್ತವೆ. ಐತಹ್ಯಗಳು ಪುರಾತತ್ವ ಶೋಧಕ್ಕೊಳಪಟ್ಟು ಸ್ಥಳನಾಮಗಳ ವೈಜ್ಞಾನಿಕ ಸತ್ಯವನ್ನು ಹೊರಗೆಡಹಬೇಕು. ಇಲ್ಲವಾದರೆ ಅವು ಮೌಖಿಕಪರಂಪರೆಯಲ್ಲಿ ವಿದ್ಯೆಯಾಗಿಯೇ ಉಳಿಯುತ್ತದೆ.
ಬೂದಿಕಣಮ: ಎಂಬ ಗ್ರಾಮ ನಾಮದ ಬಗ್ಗೆ ಒಂದು ಐತಿಹ್ಯ ಹೀಗಿದೆ. ಮಹಾಭಾರತದ ಐವರು ಪಾಂಡವರಲ್ಲಿ ಒಬ್ಬನಾದ ಮಹಾ ಪರಾಕ್ರಮಿ ಭೀಮಸೇನನು ಹಿಡಿಂಬಾಸುರ ಎಂಬ ದೈತ್ಯನನ್ನು ಸುಟ್ಟಿದ್ದರಿಂದ ಬೂದಿಕಣಮ ಎಂಬ ಊರು ಉದಯವಾಯಿತು.[7]
ಪತ್ರಬೂದಿಹಾಳು: ಪ್ರಾಚೀನಕಾಲದಲ್ಲಿ ಶಿವಪಾರ‍್ವತಿಯರು ಈ ಸ್ಥಳದಲ್ಲಿ ವಿಹರಿಸುತ್ತಿರಲು ಅಲ್ಲಿನ ವಾತಾವರಣ ಮನಕ್ಕೆ ನೆಮ್ಮದಿ ತಂದಿತು. ಶಿವನು ಧ್ಯಾನಕ್ಕೆ ಕುಳಿತನು. ಮನ್ಮಥನು ಶಿವನ ಚಿತ್ತವನ್ನು ಕದಡಿಸಲು ತನ್ನ ಹೂ ಬಾಣವನ್ನು ಪರಶಿವನ ಮೇಲೆ ಪ್ರಯೋಗಿಸಿದನು. ಇದರಿಂದಾಗಿ ಕೋಪಗೊಂಡು ತನ್ನ ಮೂರನೆಯ ಕಣ್ಣಿನಿಂದ ಕಾಮನನ್ನು ದಹಿಸಿದನು. ಅಂದಿನಿಂದ ಇಲ್ಲಿ ಬೂದಿಯ ರಾಶಿಯು ಏರ್ಪಟ್ಟು ಈ ಊರಿಗೆ ಬೂದಿಹಾಳೆಂದು ಹೆಸರಾಯಿತು.[8]
ಹೀಗೆ ಅನೇಕ ಪ್ರಾದೇಶಿಕ ಐತಿಹ್ಯ-ಪುರಾಣಗಳು ಸತ್ಯದಿಂದ ದೂರ ಉಳಿಯುತ್ತವೆ. ಪತ್ರಬೂದಿಹಾಳೆಂಬುದು ಪಾತ್ರೆಬೂದಿಹಾಳು. ಇಲ್ಲಿ ಪಾತ್ರೆಯಂತಹ ಮಡಿಕೆಯ ವಸ್ತುಗಳು, ಬೂದಿ ದೊರೆತಿವೆ ಎಂಬುದು ಸತ್ಯ. ಹೀಗೆ ‘ಬೂದಿ’ ಗ್ರಾಮನಾಮಗಳು ಸೃಷ್ಟಿಗೊಂಡವೆನ್ನಬಹುದು.
ಕರ್ನಾಟಕದಲ್ಲಿ ಕಂಡುಬರುವ ೮೦ ಸ್ಥಳನಾಮಗಳಲ್ಲಿ ಉತ್ತರ ಪದವಾಗಿ ಬಂದಂತಹ ವಾರ್ಗಿಕಗಳು ಹೀಗಿವೆ:
ಬೂದಿ + ಹಾಳು
ಬೂದಿ + ಊರು
ಬೂದಿ + ದಿನ್ನೆ
ಬೂದಿ + ಕೊಪ್ಪ
ಬೂದಿ + ಕೋಟೆ
ಬೂದಿ + ಹಳ್ಳಿ
ಬೂದಿ + ಪುರ
ಬೂದಿ + ಕೆರೆ
ಬೂದಿ + ತಿಟ್ಟು
ಬೂದಿ + ಹಟ್ಟಿ
ಬೂದಿ + ಗಾಂವ
ಬೂದಿ + ಗುಂಪ/ಗುಪ್ಪ/ಕುಪ್ಪ
ಹಾಳು ದಿನ್ನೆ: ತಿಟ್ಟು ಎಂಬಂತಹ ವಾರ್ಗಿಕವಿರುವ ಸ್ಥಳನಾಮಗಳು ಬಹುತೇಕ ಪ್ರಾಚೀನ ನೆಲೆಗಳೆಂದೂ, ಕೋಟೆ-ಕೊಪ್ಪಲು, ಕೆರೆ-ಗಾಂವ-ಊರು ಎಂಬ ವಾರ್ಗಿಕವಿರುವ ಸ್ಥಳಗಳು ಅರ್ವಾಚೀನವೆಂದು ಗುರುತಿಸಬಹುದು. ಹೆಚ್ಚಾಗಿ ಇವೆಲ್ಲವೂ ಭೌಗೋಳಿಕ ಅಂಶಗಳಿಂದ ಕೂಡಿರುವುದರಿಂದ ಪ್ರಾಚೀನ ನೆಲೆಗಳೆಂದು ಗುರುತಿಸಬಹುದು. ಎಲ್ಲಿ ವಾರ್ಗಿಕಗಳಲ್ಲಿ ಹಾಳು>ಪಾಳು ಎಂಬುದು ಅತ್ಯಂತ ಪ್ರಾಚೀನ ನೆಲೆಯನ್ನು ಸೂಚಿಸುತ್ತದೆ. ಹಟ್ಟಿಯು ನಂತರದ ಸ್ಥಾನ ಪಡೆಯುತ್ತದೆ. ಹೀಗೆ ವಾರ್ಗಿಕಗಳ ಮೂಲಕ ಆಯಾಯ ಸ್ಥಳನಾಮಗಳ ಪ್ರಾಚೀನತೆಯನ್ನು ತಿಳಿಯಬಹುದು.
ಹೀಗೆ ಈ ಬೂದಿಗುಡ್ಡೆ ಅಥವ ಸ್ಥಳನಾಮಗಳು ನವಶಿಲಾಯುಗದ, ಶಿಲಾಯುಗದ, ಶಿಲಾತಾಮ್ರ ಯುಗದ ಮಾನವ ವಸತಿಯ ಹಾಗೂ ಆ ಸಂಸ್ಕೃತಿಯ ಪ್ರತೀಕವಾಗಿ ನಿಲ್ಲುತ್ತವೆ. ಇದರಿಂದ ಸ್ಥಳನಾಮಗಳ ಪುರಾತಾತ್ವಿಕ ಅಧ್ಯಯನ ಅತ್ಯಂತ ಅಗತ್ಯಗಳಲ್ಲೊಂದು ಎಂಬುದನ್ನು ಗಮನಿಸಬೇಕಾಗುತ್ತವೆ.
ಕರ್ನಾಟಕದ ಬೂದಿ ಪದಾರಂಭದ ಸ್ಥಳನಾಮಗಳ ಪಟ್ಟಿ
ಗುಲ್ಬರ್ಗ
ಬೂದೂರು – ಯಾದಗಿರಿ ತಾಲೂಕು
ಬೂದನೂರು – ಶಹಾಪುರ ತಾಲೂಕು
ಬೂದಿಹಾಳು – ಶಹಾಪುರ ತಾಲೂಕು
ಬೂದಿಹಾಳು – ಸುರಪುರ ತಾಲೂಕು
ಕೋಲಾರ
ಬೂದಿಕೋಟೆ – ಬಂಗಾರಪೇಟೆ ತಾಲೂಕು
ಬೂದಿಹಳ್ಳಿ – ಮಾಲೂರು ತಾಲೂಕು
ಬೂದಾಳು – ಶಿಡ್ಲಘಟ್ಟ ತಾಲೂಕು
ಚಿತ್ರದುರ್ಗ
ಬೂದನಿಕೆ – ಹರಿಹರ ತಾಲೂಕು
ಬೂದಿಪುರ – ಹೊಳಲ್ಕೆರೆ ತಾಲೂಕು
ಬೂದಿಹಾಳು – ಹೊಸದುರ್ಗ ತಾಲೂಕು
ಬೂದಿನ ಹೊಲ, ಚಿಪ್ಪಿನ ಕೆರೆ – ಚಿತ್ರದುರ್ಗ ತಾಲೂಕು
ಚಿಕ್ಕಮಗಳೂರು
ಬೂದನಿಕೆ – ಚಿಕ್ಕಮಗಳೂರು ತಾಲೂಕು
ತುಮಕೂರು
ಬೂದನಹಳ್ಳಿ – ಕುಣಿಗಲ್ ತಾಲೂಕು
ಬೂದಮರನ ಹಳ್ಳಿ – ಕೊರಟಗೆರೆ ತಾಲೂಕು
ಬೂದಗಾಂವ – ಕೊರಟಗೆರೆ ತಾಲೂಕು
ಬೂದಿ ಬೆಟ್ಟ – ಪಾವಗಡ ತಾಲೂಕು
ಬೂದಿ ಗುಡ್ಡದ ಕಾವಲು – ಸಿರಾ ತಾಲೂಕು
ಧಾರವಾಡ
ಬೂದಿಹಾಳು – ನರಗುಂದ ತಾಲೂಕು
ಬೂದಿಹಾಳು – ಮಂಡರಗಿ ತಾಲೂಕು
ಬೂದಿಹಾಳು – ರೋಣ ತಾಲೂಕು
ಬೂದಿಹಾಳು – ಶಿರಹಟ್ಟಿ ತಾಲೂಕು
ಬೂದಿಗಟ್ಟಿ – ಹಾವೇರಿ ತಾಲೂಕು
ಬಳ್ಳಾರಿ
ಪತ್ರಬೂದಿಹಾಳು – ಬಳ್ಳಾರಿ ತಾಲೂಕು
ತಗ್ಗಿನ ಬೂದಿಹಾಳು – ಬಳ್ಳಾರಿ ತಾಲೂಕು
ಬೂದಿಗುಪ್ಪ – ಸಿರಗುಪ್ಪ ತಾಲೂಕು
ಬೂದನೂರು – ಹಡಗಲಿ ತಾಲೂಕು
ಬೂದಿಹಾಳು – ಹರಪನಹಳ್ಳಿ ತಾಲೂಕು
ಬೆಳಗಾವಿ
ಬೂದಿಹಾಳು – ಗೋಕಾಕ ತಾಲೂಕು
ಬೂದಿಹಾಳು – ಚಿಕ್ಕೋಡಿ ತಾಲೂಕು
ಬೂದಿಹಾಳು – ಬೈಲಹೊಂಗಲ ತಾಲೂಕು
ಬೂದನೂರು – ರಾಮದುರ್ಗ ತಾಲೂಕು
ಬೂದಿಹಾಳು – ರಾಯಭಾಗ ತಾಲೂಕು
ಬೂದಿಕೊಪ್ಪ – ಸವದತ್ತಿ ತಾಲೂಕು
ಬೆಂಗಳೂರು
ಬೂದಿಗೆರೆ – ದೇವನಹಳ್ಳಿ ತಾಲೂಕು
ಬೂದಿಗೆರೆ ಅಮಾನಿ ಕೆರೆ – ದೇವನಹಳ್ಳಿ ತಾಲೂಕು
ಬೂದಿಹಾಳ – ನೆಲಮಂಗಲ ತಾಲೂಕು
ಮಂಡ್ಯ
ಬೂದಗುಪ್ಪ – ಮದ್ದೂರು ತಾಲೂಕು
ಬೂದನೂರು – ಮಂಡ್ಯ ತಾಲೂಕು
ಮೈಸೂರು
ಬೂದಂಬಳ್ಳಿ-೧ – ಚಾಮರಾಜನಗರ ತಾಲೂಕು
ಬೂದಂಬಳ್ಳಿ-೨ – ಚಾಮರಾಜನಗರ ತಾಲೂಕು
ಬೂದಿತಿಟ್ಟು – ಚಾಮರಾಜನಗರ ತಾಲೂಕು
ಬೂದಹಳ್ಳಿ – ಟಿ. ನರಸೀಪುರ ತಾಲೂಕು
ಬೂದನಪುರ – ಹೆಗ್ಗಡದೇವನ ಕೋಟೆ ತಾಲೂಕು
ರಾಯಚೂರು
ಬೂದಗುಂಪ – ಕೊಪ್ಪಳ ತಾಲೂಕು
ಬೂದಿಹಾಳು – ಕೊಪ್ಪಳ ತಾಲೂಕು
ಬೂದಿಗುಂಪ – ಗಂಗಾವತಿ ತಾಲೂಕು
ಬೂದನಹಾಳು – ದೇವದುರ್ಗ ತಾಲೂಕು
ಬೂದ್ದಿನ್ನೆ – ಮಾನ್ವಿ ತಾಲೂಕು
ಬೂದ್ದಿನ್ನೆ – ಮಾನ್ವಿ ತಾಲೂಕು
ಬೂದೂರು – ಯಲಬುರ್ಗ ತಾಲೂಕು
ಬೂಡಿದಿದಿನ್ನೆ – ರಾಯಚೂರು ತಾಲೂಕು
ಬೂಡಿದಿಪಾಡು – ರಾಯಚೂರು ತಾಲೂಕು
ಬೂದ್ದಿನ್ನಿ-೧- ಲಿಂಗಸೂರು ತಾಲೂಕು
ಬೂದ್ದಿನ್ನಿ-೨- ಲಿಂಗಸೂರು ತಾಲೂಕು
ಬೂದ್ದಿನ್ನಿ – ಸಿಂಧನೂರು ತಾಲೂಕು
ಬೂದ್ನಿಹಾಳು – ಸಿಂಧನೂರು ತಾಲೂಕು
ಬಿಜಾಪುರ
ಬೂದಿಹಾಳು – ಇಂಡಿ ತಾಲೂಕು
ಬೂದನಗಡ – ಬಾದಾಮಿ ತಾಲೂಕು
ಬೂದಿಹಾಳು – ಬಾದಾಮಿ ತಾಲೂಕು
ಬೂದಿಹಾಳು- ಬಸವನ ಬಾಗೇವಾಡಿ ತಾಲೂಕು
ಎಸ್.ಬೂದಿಹಾಳು – ಬೀಳಗಿ ತಾಲೂಕು
ಎಸ್.ಎಚ್.ಬೂದಿಹಾಳು- ಬೀಳಗಿ ತಾಲೂಕು
ಬೂದಿಹಾಳು-೧- ಮುದ್ದೇಬಿಹಾಳ್ ತಾಲೂಕು
ಬೂದಿಹಾಳ್-೨- ಮುದ್ದೇಬಿಹಾಳ್ ತಾಲೂಕು
ಬೂದ್ನಿ P.D- ಮುಧೋಳ ತಾಲೂಕು
ಬೂದ್ನಿ P.M -ಮುಧೋಳ ತಾಲೂಕು
ಬೂದ್ನಿ P.K -ಮುಧೋಳ ತಾಲೂಕು
ಬೂದ್ನಿ (ಖುರ್ದು) – ಮುಧೋಳ ತಾಲೂಕು
ಬೂದಿಹಾಳು P.T- ಸಿಂದಗಿ ತಾಲೂಕು
ಬೂದಿಹಾಳು P.H – ಸಿಂದಗಿ ತಾಲೂಕು
ಬೂದಿಹಾಳ ಡೋಣ – ಸಿಂದಗಿ ತಾಲೂಕು
ಬೂದಿಹಾಳ (ಇನಾಂ) – ಹುನಗುಂದ ಯಾಲೂಕು
ಬೂದಿಹಾಳ S.K.- ಹುನಗುಂದ ತಾಲೂಕು
ಶಿವಮೊಗ್ಗ
ಬೂದಿಗೆರೆ – ಶಿವಮೊಗ್ಗ ತಾಲೂಕು
ಬೂದಿಃಹಾಳು – ಹೊನ್ನಾಳಿ ತಾಲೂಕು
ಹಾಸನ
ಬೂದನೂರು (ಕ.ಹೋ) – ಅರಕಲಗೂಡು ತಾಲೂಕು
ಬೂದನೂರು (ಹಾರೋ) – ಅರಕಲಗೂಡು ತಾಲೂಕು
ಬೂದನಹಳ್ಳಿ – ಆಲೂರು ತಾಲೂಕು

ಬ್ರಹ್ಮಗಿರಿ: ೩. ಚರಿತ್ರೆ
ಚಿತ್ರದುರ್ಗ ಜಿಲ್ಲೆಯ ತಾಲೂಕು ಕೇಂದ್ರವಾದ ‘ಮೊಳಕಾಲ್ಮೂರು’ ನೆರೆಯ ಆಂಧ್ರದ ಗಡಿ ಭಾಗದವರೆಗೂ ಚಾಚಿಕೊಂಡಿದೆ. ಗಡಿಭಾಗದ ಅತಿ ಹಿಂದುಳಿದ ತಾಲೂಕಾದ ಮೊಳಕಾಲ್ಮೂರು ಭಾಷೆ, ಸಂಸ್ಕೃತಿ ಮತ್ತು ಆದ್ಯತೆಯಿಂದ ದಿವ್ಯನಿರ್ಲಕ್ಷೆಗೆ ಒಳಗಾಗಿದೆ.
ಮೊಳಕಾಲ್ಮೂರು ಒಂದು ಐತಿಹಾಸಿಕ ಪಟ್ಟಣ. ಬೆಟ್ಟದ ತಪ್ಪಲಿನ ಪ್ರಾಚೀನ ಗ್ರಾಮವಾಗಿದ್ದ ಮೊಳಕಾಲ್ಮೂರು ವಿವಿಧ ರಾಜವಂಶಗಳ ಕಾಲದಲ್ಲಿ ಬೆಳವಣಿಗೆ ಆಗಿದ್ದುದು ಗಮನಾರ್ಹ. ಇದು ವಿವಿಧ ಭಾಷೆ, ಸಂಸ್ಕೃತಿಗಳ ಸಂಗಮಕ್ಷೇತ್ರ. ಇಲ್ಲಿ ತೆಲುಗು, ಮರಾಠಿ, ಉರ್ದು, ತಮಿಳು, ಕನ್ನಡ, ಲಂಬಾಣಿ ಇತರ ಭಾಷೆಗಳನ್ನೂ ಗುರುತಿಸಬಹುದು.
‘ಮೊಳಕಾಲ್ಮೂರು’ ಎಂಬ ಹೆಸರು ಬರಲು ಕೆಲವು ಮೂಲ ಉದಾಹರಣೆಗಳನ್ನು ನೋಡಬಹುದು. ನಿಖರವಾಗಿ ಯಾವುದೇ ಆಧಾರ ಈ ಸ್ಥಳವನ್ನು (ನಾಮ ನಿಷ್ಪತ್ತಿ) ಉಲ್ಲೇಖಿಸುವುದಿಲ್ಲ. ಸ್ಥಳೀಯರ ಪ್ರಕಾರ ಹಿಂದೆ ಶತ್ರುಗಳು ಬೆಟ್ಟವನ್ನು ಹತ್ತದಂತೆ ಮೂರನೇ ಸಾಲಿನ ಕೋಟೆಯ ಕೆಳಗೆ ಬಂಡೆಗೆ ಎಣ್ಣೆ ಸುರಿದು ರಾಗಿ ಹಾಕುತ್ತಿದ್ದರಂತೆ. ಕೋಟೆ ಹತ್ತಲು ಬಂದ ಶತ್ರುಗಳು ಕಾಲುಜಾರಿ ಮೊಣಕಾಲು ಮುರಿಯುವಂತೆ ಬೀಳುತ್ತಿದ್ದರಿಂದ ‘ಮೊಳಕಾಲ್ಮೂರು’ ಎಂದಾಯಿತು.[1] ಮತ್ತೊಂದು ಹೇಳಿಕೆಯಂತೆ ರಾಜನೊಬ್ಬ ಪೂರ್ಣ ಗರ್ಭಿಣಿಯಾದ ತನ್ನ ರಾಣಿಯೊಂದಿಗೆ ವನವಿಹಾರಕ್ಕೆ ಹೋದಾಗ ಅಲ್ಲಿಯೇ ಆಕೆ ಮರದ ಕೆಳಗೆ ಗಂಡುಮಗುವಿಗೆ ಜನ್ಮವೀಯುತ್ತಾಳೆ.. ಆದರೆ ಹಣೆಯ ಮೇಲೊಂದು ಕಣ್ಣಿದ್ದುದರಿಂದ ಅವನ ಹಣೆಗೆ ಪಟ್ಟಿಕಟ್ಟಲಾಗದೆ ಬಾಸಿಂಗವನ್ನು ಮೊಣಕಾಲಿಗೆ ಕಟ್ಟಿದರಂತೆ. ಹೀಗೆ ಮೂರುಕಣ್ಣುಳ್ಳವನಿಗೆ ಪಟ್ಟ ಕಟ್ಟಿದ್ದರಿಂದ ಮೊಣಕಾಲ್ಮೂರು ಎಂದಾಯಿತಂತೆ. ಈ ಬಗ್ಗೆ ಕಾಲ, ವ್ಯಕ್ತಿ ಮತ್ತಿತರ ವಿವರಗಳ ಅಗತ್ಯವಿದೆ ಅನ್ನಿಸುತ್ತದೆ. ಇವುಗಳಲ್ಲದೆ ಒಂದು ಚಾರಿತ್ರಕವಾದ ವಿವರಣೆಯನ್ನು ಇಲ್ಲಿ ಕೊಡಬಹುದು. ಮೌರ್ಯವಂಶದ ಅಶೋಕನ ಮೊಮ್ಮಕ್ಕಳಾದ ಮುರ ಮತ್ತು ಕುಲ್ಹಾಣರಿಬ್ಬರಿಂದ ಈ ಗ್ರಾಮಕ್ಕೆ ಮುರುಕುಲ್ಹಾಣೂರು > ಮುರುಕುಲನೂರು > ಮುಲಕಾಲ್ಮೂರು > ಮೊಳಕಾಲ್ಮೂರು ಎಂದಾಗಿರಬೇಕು. ಹೀಗೆ ಸ್ಥಳ ನಾಮದ ಬಗೆಗೆ ಅನೇಕ ಉಲ್ಲೇಖಗಳಿವೆ. ಇಂದು ಸಣ್ಣ ಪಟ್ಟಣವಾಗಿರುವ ಮೊಳಕಾಲ್ಮೂರು ಜಲ, ಸಸ್ಯ, ಬೆಟ್ಟಗುಡ್ಡಗಳಿಂದ ಕೂಡಿದೆ.
ಆದಿ ಇತಿಹಾಸ
ಏಷ್ಯಾ ಖಂಡದಲ್ಲಿ ಚಿತ್ರದುರ್ಗ ಅತಿ ಪ್ರಾಚೀನ ಜನವಸತಿಯಾಗಿದ್ದ ಪ್ರದೇಶವೆಂದು ಪುರಾತತ್ವಜ್ಞರು ಅಭಿಪ್ರಾಯಿಸಿದ್ದಾರೆ. ಬೇಟೆ, ಪಶುಪಾಲನೆ ಮತ್ತು ಕೃಷಿಯ ವಿವಿಧ ಹಂತಗಳಲ್ಲಿ ಮಾನವ ಸಮುದಾಯ ನಾನಾ ಬಗೆಯಾಗಿ ಜೀವಿಸಿದ್ದುದು ಗಮನಾರ್ಹ.ಸಹಸ್ರಾರು ವರ್ಷಗಳಿಂದಲೂ ಮಾನವ ಇಲ್ಲೇ ನೆಲೆನಿಂತು ತನ್ನ ಕುರುಹುಗಳನ್ನು ಬಿಟ್ಟು ಹೋಗಿರುವನು.ನೂತನ ಶಿಲಾಯುಗ, ಶಿಲಾ-ತಾಮ್ರಯುಗ, ಬೃಹತ್ ಶಿಲಾಯುಗಗಳ ಅವಧಿಯಲ್ಲಿ ರಚಿಸಲಾದ ಗವಿವರ್ಣ ಚಿತ್ರ, ಮಡಿಕೆ, ಕುಡಿಕೆ ಚಿತ್ರಗಳನ್ನು ಇಲ್ಲಿ ನೋಡಬಹುದು.ಬ್ರಹ್ಮಗಿರಿಮ ಜಟಂಗಿರಾಮೇಶ್ವರ, ರೊಪ್ಪ, ಸಿದ್ದಾಪುರ ನೆಲೆಗಳು ಶಿಲಾಯುಗದ ಪ್ರಮುಖ ನಿವೇಶನಗಳಾಗಿವೆ.
ಈ ಪ್ರದೇಶದಲ್ಲಿ ಆರಂಭದ ರಾಜಕೀಯ ಆಳ್ವಿಕೆಯನ್ಜು ಮೌರ್ಯರಿಂದಲೇ ಗುರತಿಸಬಹುದು. ಅಶೋಕನ ಕಾಲದಲ್ಲಿ ‘ಇಸಿಲ’ ಎಂಬ ಪಟ್ಟಣ ಈ ಪ್ರದೇಶದಲ್ಲಿತ್ತು. ದಕ್ಷಿಣ ಭಾರತದಲ್ಲಿ ಅತಿ ಮಹತ್ವ ಪಡೆದ ಸ್ಥಳಗಳೆಂದರೆ: ಬ್ರಹ್ಮಗಿರಿ, ಅಶೋಕ ಸಿದ್ಧಾಪುರ ಎನ್ನಲಾಗಿದೆ. ಅಶೋಕನ ಶಾಸನಗಳು ಈ ಪರಿಸರದಲ್ಲಿದ್ದು ಕ್ರಿ.ಪೂ. ೨೫೩ ರಲ್ಲಿ ಅಶೋಕ ಚಕ್ರವರ್ತಿ ಬೌದ್ಧಧರ್ಮಾವಲಂಬಿಯಾಗಿದ್ದು ಧರ್ಮ ಸಂದೇಶವನ್ನು ಇವುಗಳಲ್ಲಿ ತಿಳಿಸಿದ್ದಾನೆ. ದೇವಾನಾಂಪ್ರಿಯ, ಪ್ರಿಯದರ್ಶಿ ಆದ ಅಶೋಕ ತನ್ನ ಮಹಾಮಾತ್ರರಿಗೆ ನಾನಾ ಸಂಘವನ್ನು ಸೇರಿದ್ದು, ದೇವದೇವತೆಗಳು ಸುಳ್ಳೆಂದು ಅನ್ನಿಸಿ, ಚಿಕ್ಕ ದೊಡ್ಡ ಮನುಷ್ಯರು ಉತ್ತಮ ಗುರಿಯನ್ನಿಟ್ಟುಕೊಂಡು ದುಡಿಯಲು ಅನೇಕ ಸಂಗತಿಗಳನ್ನು ಬ್ರಾಹ್ಮಿ ಲಿಪಿ ಮತ್ತು ಪ್ರಾಕೃತ ಭಾಷೆಯಲ್ಲಿ ಬರೆಸುತ್ತಾನೆ. ಅವನ ಆಶಯ ಅಪೂರ್ವವಾದುದು.ತಂದೆತಾಯಿಗಳಿಗೆ ವಿಧೇಯನಾಗಿರಬೇಕು, ಪ್ರಾಣಿಗಳಿಗೆ ದಯೆ ತೋರಬೇಕು, ನಿಜವನ್ನು ಹೇಳಬೇಕು, ಧರ್ಮಗುಣಗಳ ಅನುಸರಿಕೆ, ಶಿಷ್ಯ ಗುರುವನ್ನು ಗೌರವಿಸುವುದು, ಬಂಧುಗಳಿಗೆ ಆದರ, ಗೌರವ ಹೀಗೆ ಸನಾತನ ಪದ್ದತಿಯ ಬಗೆಗೆ ತನ್ನ ಪ್ರಜೆಗಳಿಗೆ ತಿಳಿಸುತ್ತಾನೆ. ಇದು ಹೆಮ್ಮೆಯ ಸಂಗತಿ.
ಇತಿಹಾಸ ಕಾಲ
ಮೌರ್ಯರ ಕಾಲದ ಸಂಸ್ಕೃತಿ ಈ ಪ್ರದೇಶದ ಮೇಲೆ ಬೀರಿದ ದಟ್ಟ ಪ್ರಭಾವವನ್ನು ಮರೆಯುವಂತಿಲ್ಲ. ಅಂದಿನ ಜನಸಾಮಾನ್ಯರ ರಾಜಪ್ರಭುತ್ವದವರ ಜೀವನಕ್ರಮ ಬೇರೆ ಬೇರೆಯಾಗಿದ್ದುದನ್ನು ಗುರುತಿಸಬಹುದಾಗಿದೆ. ಮೊರೇರ ಮನೆಗಳೆಂದು ಕರೆಯುವ ಚಿಕ್ಕ ಕಟ್ಟಡಗಳು ಈ ತಾಲೂಕಿನಲ್ಲಿವೆ. ನೀಲಗಿರಿಯ ಬಡಗರೂ, ಇಂತಹ ಹೆಸರಿನಿಂದ ಕರೆಯುವರು. ಮೌರ್ಯರ ದಿಣ್ಣೆಯೆಂದು ಹೆಸರಿರುವ ಕೆಲವು ಚಕ್ರಾಕಾರದ ಅಸ್ಥಿಭಾರಗಳಿವೆ. ಇವು ಮೊಳಕಾಲ್ಮೂರು, ಚಳ್ಳಕೆರೆ ಮತ್ತು ಚಿತ್ರದುರ್ಗ ತಾಲೂಕುಗಳಲ್ಲಿ ಕಂಡುಬಂದಿವೆ. ಕೋನಸಾಗರ, ಭಟ್ರಹಳ್ಳಿ ಮೊದಲಾದ ಗ್ರಾಮಗಳಲ್ಲಿ ಮೌರ್ಯರ ಕಾಲದ ನಿವೇಶಗಳಿವೆ. ಇಲ್ಲಿ ಪೂರ್ವ ನಿವಾಸಿಗಳಾದ ಬೇಡರ ಗುಡಿಗಳಿದ್ದುವೆಂದು ಊಹಿಸಲಾಗಿದೆ. ಏಕೆಂದರೆ ಈ ಜನರು ಸಾಮಾನ್ಯವಾಗಿ ಗುಂಡಗಿರುವ ಅಸ್ಥಿಭಾರದ ಕಟ್ಟಡವನ್ನು ಕಟ್ಟಿ ಮಧ್ಯೆ ನೆಟ್ಟು ಆ ಕಂಬವನ್ನೇ ದೇವರೆಂದು ಪೂಜಿಸುವ ಪದ್ಧತಿಯುಳ್ಳವರು ಎಂದು ತಿಳಿಸಲಾಗಿದೆ.[2] ಈ ಪ್ರದೇಶದಲ್ಲಿ ಕಾರುಕಲ್ಲು, ಎಲೆಕಲ್ಲು, ಮಾಸ್ತಿಕಲ್ಲು ಮತ್ತು ವೀರಗಲ್ಲುಗಳಾಗಿರುತ್ತಿದ್ದವು ಇವು ಚಾರಿತ್ರಿಕ ಘಟನೆಗಳನ್ನು ಸಂಕೇತಿಸುತ್ತದ್ದವು
ಕಾರುಕಲ್ಲು : ಆಯಾ ಗ್ರಾಮವನ್ನು ಕಟ್ಟಿದಾಗ ನಿಲ್ಲಿಸಿದ ಸ್ಮಾರಕ ಚಿಹ್ನೆ
ಎಲೆಕಲ್ಲು : ಆಯಾ ಗ್ರಾಮದ ಸರಹದ್ದನ್ನು ತೋರಿಸುವ ಕಲ್ಲು. ವರ್ಷಕ್ಕೊಮ್ಮೆ ಆ ಊರಿನ ಪಟೇಲ, ಕುಳವಾಡಿಯಾಗಲಿ ಕಾರುಕಲ್ಲಿಗೆ ಪೂಜೆ ಮಾಡುವ ಪದ್ಧತಿಯಿತ್ತು.
ಮಾಸ್ತಿಕಲ್ಲು : ಸ್ತ್ರೀಯರು ಸಹಗಮನ ಮಾಡಿದ ಸ್ಮಾರಕ ಚಿಹ್ನೆಗಳು. ಸಹಗಮನ ಕೈಗೊಳ್ಳು ಚಿತ್ರದಲ್ಲಿ ಅವಳು ಕೈಯಲ್ಲಿ ನಿಂಬೆಯ ಹಣ್ಣನ್ನು ಹೆಬ್ಬರಳಿಗೆ ಮಧ್ಯೆ ಇರುವಂತೆ ಸಂಪ್ರದಾಯ ಕಾಣಬಹುದು. ಗಂಡ-ಹೆಂಡತಿಯ ಚಿತ್ರಣಗಳಿರುವುದು ಸಹಜ. ಈ ವಿಭಾಗದಲ್ಲಿ ಇವು ವ್ಯಾಪಕವಾಗಿ ಕಂಡುಬರುತ್ತವೆ.
ವೀರಗಲ್ಲು: ವೀರನು ಮರಣ ಹೊಂದಿರುವ ರೀತಿ, ಅದರ ಮೇಲೆ ಅಪ್ಸರೆಯರು ವೀರನನ್ನು ಸ್ವರ್ಗಕ್ಕೆ ಕೊಂಡೊಯ್ಯುವುದನ್ನು ಚಿತ್ರಿಸಲಾಗಿದೆ. ವೀರನ ಮರಣದ ಬಗೆ, ಉಡುಗೆ-ತೊಡುಗೆ, ಆದುಧ, ಯುದ್ಧದ ರೀತಿಗಳನ್ನು ಕಾಣಬಹುದು.
ಶಾತವಾಹನರ ತರುವಾಯ ಇಲ್ಲಿನ ಚರಿತ್ರೆ ಬೆಳಕು ಕಾಣುವುದು ಕದಂಬರಿಂದ. ಕದಂಬರ ಅರಸ ಮಯೂರ ಶರ್ಮನು ವಿದ್ಯಾಭ್ಯಾಸಕ್ಕಾಗಿ ಕಂಚಿಗೆ ಹೋದಾಗ (ಘಟಿಕಾ ಸ್ಥಾನ) ಅಲ್ಲಿ ಪಲ್ಲವ ಅರಸರ ಯಜ್ಞ-ಯಾಗಾದಿಗಳಿಂದ ಅವಮಾನಕ್ಕೊಳಗಾಗಿ ಕ್ಷತ್ರಿಯ ಧರ್ಮ ಸ್ವೀಕರಿಸಿ ಮಯೂರ ವರ್ಮನಾಗುತ್ತಾನೆ. ಮೊಳಕಾಲ್ಮೂರು ಪಕ್ಕದ ಉಚ್ಛಂಗಿದುರ್ಗ (ಒರಾರ ಗುಡ್ಡ, ಪೆದಾರ ಗುಡ್ಡ, ಹಿರೇ ಆರ್ಯರ ಗುಡ್ಡ) ದಲ್ಲಿ ರಾಜ್ಯಸ್ಥಾಪನೆ ಮಾಡಿದ ನುಂಕೆದೇವರು ನೆಲಸಿದ್ದ ಗುಡ್ಡಕ್ಕೆ ನುಂಕೆಮಲೆ ಎಂದು ಕರೆದರು. ಮೊಳಕಾಲ್ಮೂರಿನ ಉತ್ತರದಲ್ಲಿರುವ ಪರ್ವತ ಶ್ರೇಣಿಗೆಕದಂಬಗುಡ್ಡ ಎನ್ನುವರು. ಇದಕ್ಕೆ ತ್ರಿಕೂಟಾದ್ರಿ ತ್ರಿಪರ್ವತ ಎನ್ನುವುದುಂಟು. ಈ ಬಗ್ಗೆ ಚರ್ಚೆಯಿದೆ. ಬುಕಾನನ್ ಎಂಬ ವಿದ್ವಾಂಸ ಕದಂಬರು ಬೇಡರು ಆಗಿದ್ದರೆಂದು ಹೇಳಿದ್ದಾನೆ. ಈ ಹಿನ್ನಲೆಯಲ್ಲಿ ಕ್ಷತ್ರಿಯ ಧರ್ಮ ಸ್ವೀಕರಿಸಿದ ಮಯೂರ ಬೇಡರ ಸಹಾಯದಿಂದ ರಾಜ್ಯಕಟ್ಟಿ ಆಳ್ವಕೆ ನಡೆಸಿದನೆಂದು ಹೇಳಬಹುದು. ಜೈನರ ರಾಜಧಾನಿಯಾಗಿದ್ದ ಮೊಳಕಾಲ್ಮೂರನ್ನು ವಿವಿಧ ಅರಸರು ಆಳ್ವಿಕೆ ನಡೆಸಿದ್ದಾರೆ. ಕದಂಬ ಮನೆತನಕ್ಕೆ ಸೇರಿದ ಅಜವರ್ಮನು ಚಾಳುಕ್ಯರ ಜಯಸಿಂಹನಿಗೆ ಅಧೀನನಾಗಿ ಆಳಿದನೆಂದು ತಿಳಿದು ಬರುತ್ತದೆ. ಅರ್ಜುನವರ್ಮ ಮತ್ತು ಬೆಂಚರಸರನ್ನು ಶಾಸನದಲ್ಲಿ ಉಲ್ಲೇಖಿಸಲಾಗಿದೆ. ನುಂಕಮಲೆಯ ಮಲ್ಲಿಕಾರ್ಜುನ ದೇವಾಲಯ ಹಿಂಭಾಗದ ಬಂಡೆಯ ಮೇಲಿರುವ ಶಾಸನವು ತಮ್ಮ ಗುರುಗಳಾದ ಗಜಿಯಕಪ್ಪಡೆ ಮತ್ತು ಸರ್ವೇಶ್ವರಿಗೆ ನುಂಕುಮಲೆ ಬೆಟ್ಟದಲ್ಲಿನ ಜಮೀನು ಮರಗಳನ್ನು ದತ್ತಿಯಾಗಿ ಕೊಟ್ಟು ಲಂಕೇಶ್ವರ ದೇವಸ್ಥಾನವನ್ನು ಧೂಪ ದೀಪಾರಾಧನೆಗಳಿಂದ ನೋಡಿಕೊಳ್ಳಬೇಕೆಂದು ತಿಳಿಸಲಾಗಿದೆ.[3]
ಚಾಲುಕ್ಯ, ಹೊಯ್ಸಳ, ರಾಷ್ಟ್ರಕೂಟ ಮತ್ತು ಕುಮ್ಮಟದ ಅರಸರ ಆಳ್ವಿಕೆಗೂ ಈ ಪ್ರದೇಶ ಒಳಪಟ್ಟಿತು. ಕುಮ್ಮಟದ ಅರಸರಾದ ಮುಮ್ಮಡಿ ಸಿಂಗೇಯನಾಯಕ, ಕಂಪಿಲರಾಯ ಮತ್ತು ಕುಮಾರ ರಾಮನ ಮೂಲ ನೆಲೆ ಮೊಳಕಾಲ್ಮೂರು ಪ್ರದೇಶವಾಗಿತ್ತು. ಇಲ್ಲಿನ ಜಟಂಗಿ ರಾಮೇಶ್ವರವು ಇವರ ಮನೆದೇವರು. ಕುಮಾರರಾಮನ ಕುದುರೆ ಹೆಜ್ಜೆಗಳು, ಕಂಪಿಲರಾಯನ ಹೊಂಡ, ಕುಮಾರರಾಮನ ಗರಡಿ ಮನೆ ಮೊದಲಾದವು ಇಲ್ಲಿವೆ. ಕುಮ್ಮಟದುರ್ಗದ ಮುಮ್ಮಡಿ ಸಿಂಗೇಯನಾಕನಿಗೆ ಕರ್ನೂಲು, ಕಡಪ, ನೆಲ್ಲೂರು ಪ್ರದೇಶಗಳು ಸೇರಿದಂತೆ ಬಳ್ಳಾರಿ, ಚಿತ್ರದುರ್ಗ, ದಾವಣಗೆರೆ ಜಿಲ್ಲೆಗಳೂ ಸೇರಿದ್ದವು. ಹರಿಹರ, ದಾವಣಗೆರೆ, ಜಗಳೂರು, ಮೊಳಕಾಲ್ಮೂರು, ರಾಯದುರ್ಗ, ಸಂಡೂರು ಇವರ ಕಾಲದ ಪ್ರಮುಖ ಪಟ್ಟಣಗಳಾಗಿದ್ದವು.
ವಿಜಯನಗರ ಕಾಲದಲ್ಲಿ ಅಧೀನಕ್ಕೊಳಪಟ್ಟು, ಸ್ಥಳೀಯ ಅರಸನಿಂದ ಪರಿಪಾಲನೆಗೊಳಗಾಗಿತ್ತು. ಪ್ರೌಢದೇವರಾಯ ಬೇಟಿಗೆಂದು ಇಲ್ಲಿಗೆ ಬಂದು ಮಾಚೇನಹಳ್ಳಿಯನ್ನು ದತ್ತು ಬಿಟ್ಟನೆಂಬುದು (ಗಜಬೇಟೆಗಾರ) ತಿಳಿದುಬರುತ್ತದೆ. ವೀರನರಸಿಂಹನಿಂದ ಕೃಷ್ಣದೇವರಾಯನ್ನು ಕೊಲ್ಲಲು ಆದೇಶಿತನಾಗಿದ್ದ ಮಂತ್ರಿ ತಿಮ್ಮರಸು ಕೃಷ್ಣನನ್ನು ತಂದು ನೆಲಮಾಳಿಗೆಯಲ್ಲಿಟ್ಟಿದ್ದು ಈ ಪ್ರದೇಶದಲ್ಲಿ. ಕೃಷ್ಣದೇವರಾಯನ ಪ್ರಸಿದ್ಧ ಮಂತ್ರಿ ತಿಮ್ಮರಸುವಿನ ಊರು ಈಗಿನ ರಾಯದುರ್ಗ ಇರಬೇಕು. ನಂತರ ಈ ಪ್ರದೇಶ ರಾಯದುರ್ಗ ಮತ್ತಿತರ ಸ್ಥಳೀಯ ಪಾಳೆಯಗಾರರ ಒಡೆತನಕ್ಕೆ ಹೋಗಿ ರಾಯದುರ್ಗದ ಕೃಷ್ಣಪ್ಪನಾಯಕ ಇದನ್ನು ಆಳುತ್ತಾನೆ. ಗಂಗ, ನೊಳಂಬರ ಕಾಲದಲ್ಲಿ ಸಾಂಸಕೃತಿಕವಾಗಿ ಈ ಪ್ರದೇಶ ಬೆಳಕಿಗೆ ಬಂದಿತ್ತು. ಕ್ರಿ.ಶ. ೧೧ನೇ ಶತಮಾನದ ಸುಮಾರಿಗೆ ಹೊಟ್ಟೆಪ್ಪನಾಯಕ ಇಲ್ಲಿ ಆಳ್ವಿಕೆ ಮಾಡುತ್ತಾನೆ. ಹೀಗಿರುವಾಗ ನಾಯಕನ ಹಳ್ಳಿಯ ಪಾಳೆಯಗಾರ ಬೂದಿ ಮಲ್ಲಪ್ಪನಾಯಕನ ಆಳ್ವಿಕೆ ಸಮೃದ್ದವಾಗಿತ್ತೆಂದು ಹೇಳಲಾಗುತ್ತದೆ. ಇವನಿಗೆ ರಾಯದುರ್ಗದ ಯರ‍್ರಿಬೊಮ್ಮಳನಾಯ್ಕನ ಮಗಳು ಬೊಮ್ಮವ್ದ ನಾಗತಿಯನ್ನು ಕೊಟ್ಟಿದ್ದು. ಈ ಸಂಬಂಧದ ಕುರುಹಾಗಿ ಯರ‍್ರಿಬೊಮ್ಮಳನಾಯಕ ಹಟ್ಟಿಯವರಿಂದ ೩೦೦ ಕುರಿ, ೭೦೦ ಆಕಳು ಪಡೆದು ಮೊಳಕಾಲ್ಮೂರು ಸೀಮೆಯನ್ನು ಬಿಟ್ಟುಕೊಡುತ್ತಾನೆ. ಇನ್ನೊಂದು ಮೂಲದ ಪ್ರಕಾರ ಮಲ್ಲನಾಯ್ಕನು ರಾಯದುರ್ಗದ ಬೊಮ್ಮನಾಯ್ಕನಿಗೆ ೨೦೦೦ ಕೆಂಪು ಹಸು, ೧೦೦೦ ಬಿಳಿಯ ಹಸುಗಳನ್ನು ಕೊಟ್ಟು, ಮೊಳಕಾಲ್ಮೂರು ಬೆಟ್ಟವನ್ನು ಪಡೆದನೆಂದು, ಈತನೇ ಬೆಟ್ಟದ ಮೇಲೆ ಕೋಟೆಯನ್ನು ಕಟ್ಟಸಿದ್ದನು. ನಂತರ ಬಿಜ್ಜುಗತ್ತಿ ಭರಮಣ್ಣನಾಯಕನು ಮೊಳಕಾಲ್ಮೂರನ್ನು ವಶಮಾಡಿಕೊಂಡು ನಾಯಕನಹಟ್ಟಿಯನ್ನು ಬಿಟ್ಟುಕೊಟ್ಟನಂತೆ.[4]
ಮಲ್ಲನಾಯಕನು ಚಿತ್ರಸುರ್ಗ ಪಾಳೆಯಗಾರರ ಕಡೆಯವಳಾದ ಲಕ್ಷ್ಮವ್ವನಾಗತಿಯ ಮಗ, ಇವನು ದುರ್ಗದವರಂತೆ ‘ಕಸ್ತೂರಿ’ ಎಂಬ ಅಭಿದಾನವನ್ನು ಇಟ್ಟುಕೊಂಡಿದ್ದನು. ಇವನು ತನ್ನ ತಾಯಿ ಹೆಸರಲ್ಲಿ ಕೆರೆ ಕಟ್ಟಿಸಿ, ಮೊಳಕಾಲ್ಮೂರು ಬೆಟ್ಟದ ಬಸವನ ಬಾಗಿಲ ಬಳಿ ಯಾರಾದರೂ ಅಕೃತ್ಯದಲ್ಲಿ ತೊಡಗಿದರೆ ಶಿಕ್ಷೆ ವಿಧಿಸುವುದಾಗಿ ಶಾಸನ ಕೆತ್ತಿಸಿದ. ಇವನು ಇಲ್ಲಿಯ ಕೋಟೆಯನ್ನು ಕಟ್ಟಿಸಿದನಂತೆ.
ಕ್ರಿ.ಶ.೧೬೨೯ ರಲ್ಲಿ ಚಿತ್ರದುರ್ಗದ ನಾಯಕ ಅರಸನಾದ ಭರಮಣ್ಣ ನಾಯಕನು ರಾಯದುರ್ಗದ ವೆಂಕಟಪತಿನಾಯಕನ ಹುಟ್ಟಡಗಿಸುವ ನೆಪಮಾಡಿಕೊಂಡು ಬೆಟ್ಟಸೀಮೆಯ ಮೊಳಕಾಲ್ಮೂರು ಗಡಿ ಸೀಮೆಯವರೆಗೂ ತಮ್ಮದೇ ಆಧಿಪತ್ಯ ಸ್ಥಾಪಿಸುವ ಉದ್ದೇಶದಿಂದ ಹಟ್ಟಿ ಪಾಳೆಯಗಾರರಿಗೆ ಸೇರಿದ ಈ ಪ್ರದೇಶವನ್ನು ಆಕ್ರಮಿಸುತ್ತಾನೆ. ನಾಯಕನಹಟ್ಟಿ ತಿಪ್ಪೇಸ್ವಾಮಿ ನಾಯಕನಹಟ್ಟಿಗೆ ಬರುವ ಪೂರ್ವದಲ್ಲಿ ರಾಯದುರ್ಗ, ಮೊಳಕಾಲ್ಮೂರು ಮತ್ತು ಕೋನಸಾಗರದ ಭಾಗದಲ್ಲಿದ್ದರು. ಮೊಳಕಾಲ್ಮೂರು ತಾಲೂಕಿನ ಕೋನಸಾಗರದ ಬಳಿ ತಂಗಿದ್ದರಿಂದ ಆ ಸ್ಥಳ ‘ಬಿಳಿನೀರು ಚಿಲುಮೆ’ ಪುಣ್ಯಕ್ಷೇತ್ರವಾಗಿ ಬೆಳೆದುಬಂದಿದೆ. ಅವದೂತನಾದ ತಿಪ್ಪಯ್ಯನು ಮ್ಯಾಸ ಬೇಡರಿಗೆ ಸೇರಿದವನೆಂಬ ಅಭಿಪ್ರಾಯವೂ ಇದೆ.
ಮೊಳಕಾಲ್ಮೂರು ಪ್ರದೇಶ ವಿವಿಧ ಕಾಲಘಟ್ಟಗಳಲ್ಲಿ ತನ್ನ ಕ್ಷಿತಿಜವನ್ನು ವಿಸ್ತರಿಸಿ ಕೊಂಡಿತು. ಚಿತ್ರದುರ್ಗದ ಕೊನೆಯ ಅರಸ ರಾಜಾವೀರ ಮದಕರಿನಾಯಕನವರೆಗೂ ಈ ಪ್ರದೇಶ ಒಳಪಟ್ಟಿದ್ದಿತು. ಚಿತ್ರದುರ್ಗದ ಪತನಾನಂತರ ಹೈದರಾಲಿ ಕೈಸೇರಿತು. ಟಿಪ್ಪುವು ಆಂಗ್ಲರಿಂದ ಸೋತಾಗ ಆಂಗ್ಲರು ಮತ್ತು ಮೈಸೂರು ಒಡೆಯರ ವಶವಾಯಿತು. ಮುಮ್ಮಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ರಚಿಸಿದ ಫೌಜುದಾರಿಯಲ್ಲಿ ಮೊಳಕಾಲ್ಮೂರು ಒಂದಾಗಿದ್ದು ೧೮೮೬ ರಲ್ಲಿ ಇದು ಚಿತ್ರದುರ್ಗ ಜಿಲ್ಲೆಯಲ್ಲಿ ವಿಲೀನಗೊಂಡಿತು.
ಮೊಳಕಾಲ್ಮೂರಿನಲ್ಲಿ ಬೇಡರ ವಂಶಕ್ಕೆ ಸೇರಿದ ಪಾಳೆಯಗಾರರು ಆಳ್ವಿಕೆ ನಡೆಸಿದ ಬಗ್ಗೆ ಬ್ರಿಟಿಷ್ ವರದಿಗಳು ಸಾಕ್ಷಿಯಾಗಿವೆ. ೧೮೭೬ ರಲ್ಲಿ ಇಂಥ ಪಾಳೆಯಗಾರರ ಮನೆತನಗಳ ಬಗ್ಗೆ ಮೈಸೂರು ಸಂಸ್ಥಾನದಲ್ಲಿ ವರದಿಯನ್ನು ಸಿದ್ಧಪಡಿಸಲಾಗಿತ್ತು. ಅದರಲ್ಲಿ ಮೊಳಕಾಲ್ಮೂರು ಒಂದಾಗಿದೆ. ಈ ಮನೆತನಕ್ಕೆ ಸೇರಿದ ವಾರಸುದಾರರು ಮೊಳಕಾಲ್ಮೂರು, ಬೊಮ್ಮಲಿಂಗನಹಳ್ಳಿ, ಯರ್ಚೇನಹಳ್ಳಿ ಮೊದಲಾದ ಸ್ಥಳಗಳಲ್ಲಿ ನೆಲೆಸಿರುತ್ತಾರೆ. ಕಾಟಪ್ಪನಾಯಕ ಮತ್ತು ಭರಮಪ್ಪನಾಯಕ ಮೊಳಕಾಲ್ಮೂರು ರಾಜಮನೆತನದ ಇಬ್ಬರಿಗೆ ಇವರ ಮಲತಾಯಿ ರಂಗಮ್ಮ ನಾಗತಿಯ ಮರಣದ ನಂತರ ಸರ್ಕಾರ ಪಿಂಚಣಿಯನ್ನು ಕೊಡುತ್ತದೆ.[5] ಕ್ರಿ.ಶ. ೧೯೧೦ರಲ್ಲಿ ವಿಭಾಗೀಯ ಪಿಂಚಣಿಗಳನ್ನು ರೂ. ೮೪.೬೦ಗಳನ್ನು ಮೊಳಕಾಲ್ಮೂರು ಪಾಳೆಯಗಾರರ ಕುಟುಂಬದ ಕೇಶವನಾಯಕ ಮತ್ತು ಭರಮಪ್ಪನಾಯಕರಿಗೆ ಕೊಡುತ್ತಾರೆ.[6] ಮೊಳಕಾಲ್ಮೂರು ಪಾಳೆಯಗಾರ ಮನೆತನಕ್ಕೆ ಹತ್ತಿರದವರಾದ ರಾಯದುರ್ಗದವರಿಗೂ ೧೯೧೫-೧೬ ರಲ್ಲಿ ಪಿಂಚಣಿ (ಮಾಶಾಸನ) ಯನ್ನು ಕೊಟ್ಟಿದ್ದರು. ೧೯೨೦ ರಲ್ಲಿ ರಾಯದುರ್ಗದ ಪಾಳೆಯಗಾರರ ಶ್ರೀಮತಿ ವೆಂಕಟಕೃಷ್ಣಮ್ಮನವರು ತೀರಿಕೊಂಡಾಗ ಇವರ ಹತ್ತಿರದ ಸಂಬಂಧಿ ಪಿ.ಎನ್. ದಿವಾಕರನಾಯಕರಿಗೆ ರೂ. ೧೯-೧೫.೯ ರಂತೆ ಮಾಶಾಸನ ಕೊಡಲು ೧೯೨೦ರಲ್ಲಿ ಆದೇಶಿಸಿದರು. ಇಷ್ಟಲ್ಲದೆ ಮೊಳಕಾಲ್ಮೂರು ಪಾಳೆಯಗಾರ ಕುಟುಂಬದ ಧರ್ಮಪ್ಪನಾಯಕರು ತೀರಿಕೊಂಡಾಗ ಅವನ ಶವಸಂಸ್ಕಾರಕ್ಕಾಗಿ ೧೯೩೦ರಲ್ಲಿ ರೂ. ೩೪೪ಗಳನ್ನು ಕೊಡುತ್ತಾರೆ. ಹೀಗೆ ರಾಯದುರ್ಗ ನಂಜಪ್ಪ ನಾಯಕನಿಗೂ ಲಭಿಸಿತು. ಇಂದಿಗೂ ಮೊಳಕಾಲ್ಮೂರು ತಾಲೂಕಿನ ಬೊಮ್ಮಲಿಂಗನಹಳ್ಳಿ, ಯರ್ಚೇನಹಳ್ಳಿಗಳಲ್ಲಿ ಪಾಳೆಯಗಾರರ ವಂಶಸ್ಥರು ನೆಲೆಸಿದ್ದಾರೆ. ಇವರ ಬಳಿ ಸಣ್ಣ ಪುಟ್ಟ ಕಾಗದ ಪತ್ರಗಳಿವೆ.
ಸ್ವಾತಂತ್ರ್ಯ ಲಭಿಸಿದ ಬಳಿಕ ಮೊಳಕಾಲ್ಮೂರು ಪ್ರದೇಶದಲ್ಲಿ ಚುನಾವಣೆಗಳು ನಡೆಯುತ್ತವೆ. ಎ. ಭೀಮಪ್ಪನಾಯಕ, ಹೊ.ಚಿ. ಬೋರಯ್ಯ, ಎಸ್. ನಿಜಲಿಂಗಪ್ಪ, ಪಟೀಲ್ ಪಾಪನಾಯಕ, ಪೂರ್ಣಮುತ್ತಪ್ಪ, ಎನ್.ವೈ. ಗೋಪಾಲಕೃಷ್ಣ ಮೊದಲಾದ ಶಾಸಕರು ಜನ ಸೇವೆ ಮಾಡಿರುವದು ಸ್ಮರಣೀಯ. ಇಂದಿಗೂ ಜಿಲ್ಲಾ, ತಾಲೂಕು ಮತ್ತು ಗ್ರಾಮ ಪಂಚಾಯ್ತಿಗಳ ಸದಸ್ಯರು ತಮ್ಮ ಅನುಪಮ ಸೇವೆಯನ್ನು ಈ ಭಾಗಕ್ಕೆ ಸಮರ್ಪಿಸಿಕೊಂಡಿದ್ದಾರೆ. ಆಧುನಿಕತೆ ಧಾಳಿ ಮಾಡಿದ ಸಂದರ್ಭದಲ್ಲಿ ಕೈಗಾರಿಕೆ, ವ್ಯಾಪಾರ ಮತ್ತು ಶೈಕ್ಷಣಿಕ ಪರಿಸ್ಥಿತಿಗಳಿಂದ ಈ ಭಾಗ ಪ್ರಗತಿಯ ಹಾದಿಗೆ ಮುಂದಾಯಿತು. ಈ ಎಲ್ಲಾ ಅಂಶಗಳಿಂದ ಇಲ್ಲಿನ ಮಹತ್ವವನ್ನು ದಾಖಲಿಸಲು ಸಂತೋಷವೆನಿಸುತ್ತದೆ.
ಹೀಗೆ ಮೊಳಕಾಲ್ಮೂರು ತಾಲೂಕು ಸದಾ ಬರಗಾಲದಿಂದ ತತ್ತರಿಸಿದರೂ ಇಲ್ಲಿನ ಜನಜೀವನ ಸುಧಾರಣೆಯತ್ತ ಬರುತ್ತಿರುವುದು ಗಮನಾರ್ಹ. ರಂಗಯ್ಯನ ಗುಡ್ಡ ಜಲಾಶಯವು ಈ ಭಾಗದ ಜನಸಮುದಾಯಗಳಿಗೆ ಮರುಜೀವ ತಂದಿದೆ. ದೈನಂದಿನ ಬದುಕಿನೊಡನೆ ತಮ್ಮ ಪ್ರಾಚೀನ ಕುರುಹುಗಳನ್ನು ಹುಡುಕಿಕೊಳ್ಳುವ ಮನೋಬಾವ ಈ ಭಾಗದಲ್ಲಿ ಮೇಳೈಸಿರುವುದು ವಿರಳ. ಇಲ್ಲಿನ ಭವ್ಯ ಚರಿತ್ರೆ ಮುಂದೆ ತಲೆಮಾರಿಗೆ ಸ್ಫೂರ್ತಿ ಎಂಬುದಕ್ಕೆ ಬ್ರಹ್ಮಗಿರಿ, ರೊಪ್ಪ, ಜಟಂಗಿರಾಮೇಶ್ವರ, ಸಿದ್ಧಾಪುರ, ಇಸಿಲ, ನುಂಕಮಲೆ ಮೊದಲಾದವುಗಳನ್ನು ಹೆಸರಿಸಬಹುದು. ಆಧುನಿಕತೆಯ ಪ್ರಭಾವದೊಡನೆ ತಮ್ಮ ಚಾರಿತ್ರಿಕ ಆಸಕ್ತಿಯನ್ನು ಕಳೆದುಕೊಂಡಿಲ್ಲ.
ಚಾರಿತ್ರಿಕ ನೆಲೆಗಳು
ಮೊಳಕಾಲ್ಮೂರು
ಕಲ್ಲು ಬಂಡೆಗಳ ಮೇಲೆ ಈ ಊರು ನಿರ್ಮಾಣವಾಗಿದೆ. ಸುತ್ತಲೂ ರಕ್ಷಣಾ ಗೋಡೆ-ಕೋಟೆ ಪ್ರದೇಶವು ಆವರಿಸಿದೆ. ಸಣ್ಣ-ಪುಟ್ಟ ಬೆಟ್ಟಗುಡ್ಡಗಳಿಂದ ದೇವಾಲಯ, ಗುಡಿ-ಗೋಪುರಗಳಿಂದ, ಕಲ್ಲಿನ ಕಂಬ, ದ್ವಾರಗಳಿಂದ ಕಾಣುತ್ತದೆ. ಇಲ್ಲಿನ ನುಂಕೆಭೈರವನ ಬೆಟ್ಟ ಸುಮಾರು ೨೩೬೩ ಅಡಿ ಎತ್ತರದಲ್ಲಿದೆ. ಉತ್ತರ ಭಾರತದಿಂದ (ಗೋರಖನಾಥ) ಬಂದ ಗೋಸಾಯಿಗಳು ಇಲ್ಲಿ ನೆಲೆಸರುವರು. ಕ್ರಿ.ಶ. ೧೦ನೇ ಶತಮಾನದಲ್ಲಿ ಈ ದೇವಾಲಯ ಕದಂಬರ ರಾಜಧಾನಿಯಾಗಿತ್ತು. ಆ ಕುರುಹುಗಳು ಇಲ್ಲಿವೆ. ನೇಯ್ಗೆಗೆ ಹೆಸರಾದ ಮೊಳಕಾಲ್ಮೂರು ರೇಷ್ಮೆ ಉದ್ದಿಮೆಯಲ್ಲಿ ಉನ್ನತ ಸ್ಥಾನ ಪಡೆದಿದೆ. ನುಂಕೆಮಲೆ ಬೆಟ್ಟದಲ್ಲಿ ಕಾಪಾಲಿಕ ಪರಂಪರೆಯ ಬೈರಾಗಿಗಳ ಮಠವಿದೆ. ಸಿದ್ಧೇಶ್ವರಸ್ವಾಮಿಯ ಶಿಲ್ಪ ನಿಂತ ಭಂಗಿಯಲ್ಲಿದ್ದು, ವೀರಶೈವರು ಇದರ ಪೂಜೆ ಮಾಡುವರು. ಈ ಬೆಟ್ಟದಲ್ಲಿ ಕೋಟೆಯಿದ್ದು, ಪಶ್ಚಿಮ ದಿಕ್ಕಿಗೆ ಮಲ್ಲಿಕಾರ್ಜುನ ದೇವಾಲಯವಿದೆ. ಇದರ ಪೂರ್ವಕ್ಕೆ ತುಪ್ಪದಮ್ಮನ ದೇವಾಲಯವಿದೆ. ಶ್ರೀ ಹರಳಯ್ಯನ ಮಂಟಪವೂ ಇದ್ದು ಪ್ರಥಮ ಪೂಜೆ ಈತನಿಗೆ ಸಲ್ಲುವುದು. ಈ ಪಟ್ಟಣದಲ್ಲಿ ಹಳೆಯ ಕೋಟೆ, ಬುರುಜುಗಳಿವೆ. ಬೆಟ್ಟದಮೇಲೆ ಕೋಟೆ, ಅರಮನೆ, ನಿವೇಶನ, ಕೋಟೆ ಮಾರಮ್ಮ ಇತರ ಸ್ಮಾರಕಗಳನ್ನು ನೋಡಬಹುದು. ಇಲ್ಲಿರುವ ಕೆರೆಯಲ್ಲಿ ಶಾಸನವಿದ್ದು ಅದರಲ್ಲಿ ಕಾಳಿದಾಸ ಒಂದು ವರ್ಷ ಬೆಟ್ಟದ ಮೇಲಿದ್ದು, ‘ಮೇಘಧೂತ’ ಕಾವ್ಯ ರಚಿಸಿ ಅದರಲ್ಲಿ ‘ಜನಕತನಯಾ ಸ್ನಾತಪುಣ್ಯೋದಕೇಷು’, ‘ಸ್ನಿಗ್ಧಚ್ಛಾಯಾತರುಷ’, ‘ರಾಮಗಿರ‍್ಯಾಶ್ರಮೇಷು’ ಎಂದೆಲ್ಲಾ ವರ್ಣಿಸಲಾಗಿದೆ. ಈ ಬೆಟ್ಟದಲ್ಲಿ ಕೂಗುವ ಬಂಡೆ, ಕಾಳಿದಾಸ ಹೊಗಳುವ ಯಮಕ ಶಾಸನ, ಇತರ ಅಪೂರ್ವ ಸ್ಮಾರಕಗಳಿವೆ. ಚಾಲುಕ್ಯ, ಹೊಯ್ಸಳ, ವಿಜಯನಗರದವರು ಆಳಿದ ಕುರುಹುಗಳಿವೆ. ರಾಮದುರ್ಗ, ಹಟ್ಟಿ ಪಾಳೆಯಗಾರರಿಗೂ ಈ ಪ್ರದೇಶ ಸೇರಿತ್ತು. ಈ ಪಟ್ಟಣ ಮತ್ತು ತಾಲೂಕಿನಲ್ಲಿ ಅನೇಕ ಐತಿಹಾಸಿಕ ಸ್ಥಳಗಳಿವೆ.
ಬ್ರಹ್ಮಗಿರಿ
ಚಿನ್ನಹಗರಿ ನದಿಯ ಬಲದಂಡೆಯ ಮೇಲೆ ಬ್ರಹ್ಮಗಿರಿ ಬೆಟ್ಟವಿದೆ. ಇದರ ಪರಿಸರದಲ್ಲಿ ಮಾನವನ ಪ್ರಾಚೀನ ಸಂಸ್ಕೃತಿ ನೆಲೆಗಳ ಆವಾಸ ಸ್ಥಾನಗಳಿವೆ. ರಾಮಾಯಣದ ಜಟಾಯು ರಾವಣನೊಡನೆ ಹೋರಾಡಿ ಮಡಿದಾಗ ರಾಮ ಸಂಸ್ಕಾರ ಮಾಡಿದ ಬಗ್ಗೆ ಐತಿಹ್ಯಗಳಿವೆ. ಅಶೋಕನ ಸಾಮ್ರಾಜ್ಯಕ್ಕೆ ಈ ಭಾಗ ಸೇರಿದ್ದತು. ಈ ಪ್ರದೇಶದಲ್ಲಿ ‘ಇಸಿಲ’ ಎಂಬ ನಗರವಿತ್ತು. ಇದು ಮೌರ್ಯರ ಉಪರಾಜಧಾನಿ (ದಕ್ಷಿಣ) ಹಾಗೂ ಬೌದ್ಧಮತದ ಕೇಂದ್ರ ಸ್ಥಳವಾಗಿತ್ತೆಂದು ಊಹಿಸಲಾಗಿದೆ. ಬ್ರಹ್ಮಗಿರಿ ಬೆಟ್ಟದ ಆವರಣದಲ್ಲಿ ಅರಮನೆಯಿದೆ.. ಇದಕ್ಕೆ ಮಠ ಎನ್ನುತ್ತಾರೆ. ಇಲ್ಲಿ ತ್ರಿಶಂಕೇಶ್ವರ ದೇವಾಲಯವು ಇದೆ. ಶಾಸನವು ಇಲ್ಲಿದ್ದು, ಬೆಟ್ಟದ ಮೇಲಿಂದ ನೋಡಿದಾಗ ಚಿನ್ನಹಗಿರಿ, ವೇದಾವತಿಗಳ ಸಂಗಮ ಕಾಣುತ್ತವೆ. ಎಂ.ಎಚ್. ಕೃಷ್ಣ, ಮಾರ್ಟಿಮರ್‌ವ್ಹೀಲರ್, ಮಜುಂದಾರ್ ಇಲ್ಲಿ ಉತ್ಖನನ ನಡೆಸಿ ಆಂಧ್ರನಾಗರೀಕತೆಯ ಉಗಮ ಕೇಂದ್ರವೆಂದು ಹೇಳಿದ್ದಾರೆ. ಕುಮಾರರಾಮನ ಐತಿಹಾಸಿಕ ರೊಪ್ಪದ ಕೋಟೆಯಿದ್ದು, ಅವನ ಗರಡಿ ಮನೆಯ ಇದೆ. ಬ್ರಹ್ಮಗಿರಿಯ ಕೆಳಗೆ ಜೈನ, ಬೌದ್ಧ, ಬಸದಿ, ದೇವಾಲಯಗಳಿದ್ದು ಪುರಾತನ ಶಿಲ್ಪಕಲೆ ಇಲ್ಲಿದೆ. ಮೌರ್ಯರ ಗೋರಿಗಳು, ಶಿಲಾಗೋರಿಗಳು, ಮನುಷ್ಯ, ಪ್ರಾಣಿ, ಪ್ರಾಚೀನ ಕಟ್ಟಡಗಳ ಅವಶೇಷಗಳು, ತಣ್ಣೀರು ದೋಣಿ, ಮಹಲ್, ಎರಡಂತಸ್ತಿನ ಗೃಹ, ಶಾಸನ ಇತರ ಸ್ಮಾರಕಗಳಿವೆ.
ಜಟಂಗಿ ರಾಮೇಶ್ವರ
ಬ್ರಹ್ಮಗಿರಿಯಿಂದ ವಾಯುವ್ಯಕ್ಕೆ ೨ ಕಿ.ಮೀ. ದೂರದಲ್ಲಿರುವ ಬೆಟ್ಟವೇ ಜಟಂಗಿ ರಾಮೇಶ್ವರ. ತ್ರೇತಾಯುಗದಲ್ಲಿ ಜಟಾಯು ಪಕ್ಷಿಯು ವಾಸವಾಗಿದ್ದು ಪಂಚವಟಿಯಿಂದ ಸೀತೆಯನ್ನು ಕರೆದೊಯ್ಯುತ್ತಿದ್ದ ರಾವಣನನ್ನು ಎದುರಿಸಿ ಪ್ರಾನ ತೆತ್ತಿದುರಿಂದ ಶ್ರೀರಾಮನು ಶ್ರೀರಾಮೇಶ್ವರ ಲಿಂಗವನ್ನು ಅದರ ಸ್ಮರಣಾರ್ಥ ನಿರ್ಮಿಸಿದನು. ಭೋಗೇಶ್ವರ, ಸೂರ್ಯ, ಜಟಾಯು, ವೀರಭದ್ರೇಶ್ವರ, ಭಗ್ನ ದ್ವಿಭಾಹು ಗಣಪತಿ, ಆಂಜನೇಯ, ಕುಮಾರರಾಮನ ಗರಡಿ, ನೀರಿನ ದೊಣೆ ಇತ್ಯಾದಿ ಕಂಡುಬರುತ್ತವೆ. ಜಟಾಯುಗೆ ಅಗ್ನಿಸಂಸ್ಕಾರ ಮಾಡಿದ ಈ ಸ್ಥಳವೇ ಕ್ಷೇತ್ರವಾಗಿ ವೀರಕಂಪಿಲರಾಐ, ಕುಮಾರ ರಾಮ ಈ ದೇವತೆಯ ಭಕ್ತರಾದರು.
ರೊಪ
ಬ್ರಹ್ಮಗಿರಿಯ ತಡಿಯಲ್ಲಿದೆ. ಭೂಶೋಧನೆ, ಉತ್ಖನನ ನಡೆದು ಪ್ರಾಚೀನ ಸಂಸ್ಕೃತಿಯನ್ನು ಪತ್ತೆ ಹಚ್ಚಲಾಗಿದೆ. ಅಕ್ಷರ ಗುಂಡು ಮತ್ತು ಎಮ್ಮೆತಮ್ಮನ ಗುಂಡುಗಳು, ೧೧೨೯ರ ಶಾಸನ ಮೊದಲಾದವು ಇಲ್ಲಿ ಕಂಡುಬರುತ್ತವೆ.
ಇಸಿಲ
ಪ್ರಾಚೀನ ಜನವಸತಿಯಿದ್ದ ತಾಣ ಬ್ರಹ್ಮಗಿರಿಯ ತಡಿಯಲ್ಲಿದೆ. ಎಂ.ಎಚ್.ಕೃಷ್ಣ ಮತ್ತು ಶೇಷಾದ್ರಿ ಅಶೋಕನ ಶಾಸನಗಳಲ್ಲಿ ಉಕ್ತವಾದ ಇಸಿಲ ಪಟ್ಟಣವು ಅಶೋಕನ ಕಾಲಕ್ಕೆ ದಕ್ಷೀಣದ ಪ್ರಮುಖ ಪಟ್ಟಣವಾಗಿತ್ತೆಂದು ಹೇಳಬಹುದು. ಚೌಡೇಶ್ವರಿ ಕೆರೆ ಮತ್ತು ರೊಪ್ಪದ ಗುಡ್ಡಗಳಿವೆ.
ಅಶೋಕ ಸಿದ್ಧಾಪುರ
ಮೊಳಕಾಲ್ಮೂರು ತಾಲೂಕಿನ ಚಾರಿತ್ರಿಕ ಮಹತ್ವ ಪಡೆದ ಗ್ರಾಮವಿದು. ಇಲ್ಲಿ ಅಶೋಕನ ಶಾಸನ, ಕೂಗುಬಂಡೆ, ಕೋಟೆ ಆಂಜನೇಯ, ಬಂಡೆ ಈಶ್ವರ, ಕಂಪಳ ದೇವರಗುಡಿ, ನವಿಲು, ಜಿಂಕೆ ಇತರ ಪ್ರಾಚೀನ ಕಾಲದ ಚಿತ್ರಕಲೆ, ಸಂಕೇತಗಳು, ಹೊನ್ನಿಯ ಸಿಡಿತಲೆಕಲ್ಲು (ವೀರಗಲ್ಲು?) ಕೊತ್ತಲ ತಿಮ್ಮಪ್ಪ, ಕೇಶವ, ನರಸಿಂಹ, ಸತ್ಯನಾರಾಯಣ, ದೇವಮ್ಮ, ಮೌರ್ಯರ ಮನೆಗಳು, ಶಿಲಾಸಮಾಧಿಗಳು ಇತರ ಅನೇಕ ಅವಶೇಷಗಳು ಇ ಗ್ರಾಮದಲ್ಲಿ ಕಂಡುಬರುತ್ತವೆ.
ಹನೆಯ
ಇದು ಒಂದು ಚಿಕ್ಕಹಳ್ಳಿ. ಅಷ್ಟೇ ಪ್ರಾಚೀನ ಮಹತ್ವ ಪಡೆದಿದೆ. ಕ್ರಿ.ಶ. ೧೧೯೦ರ ಸುಮಾರಿನ ಶಾಸನದಲ್ಲಿ ವೀರಬಲ್ಲಾಳನೆಂಬುವನು (ಹೊಯ್ಸಳ ಅರಸ?) ಇಲ್ಲಿದ್ದು ಹನೆಯವನ್ನು ಗೆದ್ದು ಅದಕ್ಕೆ ವಿಜಯನಗರಿ ಎಂದು ಹೆಸರಿಟ್ಟಿದ್ದು ಶಾಸನದಿಂದ ತಿಳಿದುಬರುತ್ತದೆ. ಅಕ್ಕತಂಗಿಯರ ಗುಡಿ, ಜೈನ ಮಂದಿರ, ಕೋಟೆ ಅವಶೇಷಗಳು, ತ್ರಿಶಂಕೇಶ್ವರ ದೇವಾಲಯ, ಹುಲಿಕುಂಟೆ ಕೆರೆಯ ಆಸುಪಾಸಿನ ಅವಶೇಷಗಳು ಗಮನಾರ್ಹವಾಗಿವೆ.
ನುಂಕಮಲೆ ಪರ್ವತ ಪ್ರದೇಶ
ಮೊಳಕಾಲ್ಮೂರು ಕಣಶಿಲೆಯ ಬೆಟ್ಟದ ತಡಿಯಲ್ಲಿನೊಂಉದ ವಸತಿ ನೆಲೆ. ಆಳಿದ ಮನೆತನಗಳಿಂದ ಐತಿಹಾಸಿಕವಾಗಿಯೂ ಖ್ಯಾತಿಗೊಂಡಿದೆ. ಕ್ರಿ.ಶ. ೧೦ನೇ ಶತಮಾನಕ್ಕೆ ನೊಳಂಬವಾಡಿ ೩೨,೦೦೦ ಸೀಮೆಯ ಭಾಗವಾಗಿತ್ತು. ಚಾಲುಕ್ಯ, ಹೊಯ್ಸಳ, ವಿಜಯನಗರದವರ ಆಳ್ವಿಕೆಗೆ ಈ ಪ್ರದೇಶ ಒಳಪಟ್ಟಿತ್ತು. ರಾಯದುರ್ಗ, ನಾಯಕನಹಟ್ಟಿ ಪಾಳೆಯಗಾರರು ಆಳ್ವಿಕೆ ನಡೆಸಿದ್ದು ಇಲ್ಲಿ ಕಂಡುಬರುತ್ತದೆ. ಹಟ್ಟಿ ಮಲ್ಲಪ್ಪನಾಯಕನು ರಾಯದುರ್ಗದ ಬೊಮ್ಮನಾಯಕನಿಗೆ ೨೦೦೦ ಕಂದು ಹಸುಗಳನ್ನು, ೧೦೦೦ ಬಿಳಿ ಹಸುಗಳನ್ನು ಕೊಟ್ಟು ಪಡೆದುಕೊಂಡು ಇಲ್ಲಿನ ಬೆಟ್ಟದ ಮೇಲಿನ ಕೋಟೆ ಹಾಗೂ ಕೆರೆ ಸರೋವರಗಳನ್ನು ನಿರ್ಮಿಸಿದನಂತೆ. ಬಿಜ್ಜುಗತ್ತಿ ಭರಮಣ್ಣನಾಯಕನ ಕಾಲದಲ್ಲಿ (೧೬೮೯-೧೭೨೧) ಚಿತ್ರದುರ್ಗ ಅರಸೊತ್ತಿಗೆ ಸೇರಿತು. ನಂತರ ಹೈದರಾಲಿ, ಟಿಪ್ಪುಸುಲ್ತಾನ್, ಇಂಗ್ಲಿಷರು, ಮೈಸೂರು ಒಡಯರ ಆಳ್ವಿಕೆಗೊಳಗಾಗಿತ್ತು. ಈ ಪರೆಸರದಲ್ಲಿ ನೀಲಿಯ ಮರಾಲೆ, ಗೊರವಿ ಹಾಗೂ ಸೀತಾಫಲದ ಮರಗಿಡಗಳು ಸಾಕಷ್ಟಿವೆ. ಮೊಳಕಾಲ್ಮೂರು ಪಟ್ಟಣದಲ್ಲಿ ನುಂಕಪ್ಪನ ಕಟ್ಟೆ, ಮಾರ್ಕಂಡೇಯ, ದುರ್ಗಾದೇವಿ, ಈಶ್ವರ, ಆಂಜನೇಯ, ವೆಂಕಟರಮಣ ಗುಡಿಗಳು, ಸಿದ್ಧಾರೂಡ ಮಠ, ಥಿಯೋಸಾಫಿಕಲ್ ಮಂದಿರ, ಮಸೀದಿ ಇಲ್ಲಿನ ಚಾರತ್ರಿಕ ಮಹತ್ವಕ್ಕೆ ಸಾಕ್ಷಿ. ಇಲ್ಲಿರುವ ನುಂಕೆಮಲೆ ಪ್ರದೇಶ ಸಮುದ್ರಮಟ್ಟದಿಂದ ೩೦೨೨ ಅಡಿ ಎತ್ತರದಲ್ಲಿದೆ. ಕ್ರಿ.ಶ. ೧೦-೧೧ನೇ ಶತಮಾನದಲ್ಲಿ ಕದಂಬವಂಶದ ಬೆಂಚರಸನು ಇಲ್ಲಿ ನುಂಕೆಕೋಟೆಯನ್ನು ಕಟ್ಟಿಸಿದನೆಂದು ಶಾಸನ ತಿಳಿಸುತ್ತದೆ. ಇಲ್ಲಿರುವ ಕಾಲಭೈರವ ದೇವರಿಗೆ ಹಾವು ಚೇಳುಗಳ ಗದ್ದುಗೆ ಏರಿದ, ಬಣ್ಣದ ಕುದುರೆ ಏರಿದ, ಖಡ್ಗ, ಡಮರುಗ, ತ್ರಿಶೂಲ ಪ್ರಾಣಿಯಾದ, ಹೊಟ್ಟೆಯಲ್ಲಿ ನಾಗಬಂಧ ದರಿಸಿದ, ಎಲ್ಲರಿಗೂ ಆಶ್ರಯದಾತನಾದ ದೇವರು ಎಂದು ಕೊಂಡಾಡಲಾಗಿದೆ. ಉತ್ತರ ಭಾರತದಿಂದ ಬಂದ ಗೋಸಾಯಿಗಳು, ಕದ್ರಿಯ ಶಾಕ್ತ ಪಂಥದವರು ಕಾಲಭೈರವನಿಗೆ ನಡೆದುಕೊಳ್ಳುವರು. ಪ್ರತಿ ವರ್ಷ ವೈಶಾಖ ಮಾಸದಲ್ಲಿ ಜರುಗುವ ಜಾತ್ರೆಗೆ (ತೇರು ಸಿಡಿ) ಸಹಸ್ರಾರು ಜನ ಸೇರುತ್ತಾರೆ. ಇಲ್ಲಿರುವ ತುಪ್ಪದಮ್ಮನ ಗುಡಿ, ದೊಡ್ಡಗವಿ, ಸಿಡಿಕಂಬ, ಮೇಗಳ ಈರ್ಲು, ಎಲ್ಲಮ್ಮದೇವಿ, ತೆಗ್ಗಿನ ಹನುಮ, ಮೂಗುಬಸಪ್ಪ, ಕೂಗುಬಂಡೆ, ಪಡ್ಡೆಹನುಮ, ನಡುಗಡ್ಡೆ, ಮಲ್ಲಿಕಾರ್ಜುನ, ಸನತ್ಕುಮಾರಸ್ವಾಮಿ ದೇವಾಲಯ ಶಿಲ್ಪಗಳ ಬಗ್ಗೆ ಐತಿಹ್ಯ,ದಂತಕಥೆ, ಪುರಾಣ ಪ್ರತೀತಿಗಳಿವೆ. ಮೊಳಕಾಲ್ಮೂರು ಪೂರ್ವದ ಕೆರೆಯ ಹಿಂದೆ ಬೇಡ-ಬೇಡತಿಯರ ವೀರಗಲ್ಲಿದ್ದು ಇದು ನುಂಕಪ್ಪನ ಗುಡ್ಡಕ್ಕೆ ದಾರಿ ತೋರಿಸುವ ಕಲ್ಲೆಂದು ಜನರು ಕರೆಯುತ್ತಾರೆ.
ಕಪ್ಪಡ ಬಂಡೆಹಟ್ಟಿ
ಕೋನಸಾಗರದ ಮತ್ತು ನೇರ‍್ಲಳ್ಳಿ ಮಧ್ಯದಲ್ಲಿ ಬರುವ ಕಪ್ಪಡ ಬಂಡಿಹಟ್ಟಿಯಲ್ಲಿ ಯರಮಂಚಯ್ಯನ ಮಗ ಪೆದ್ದಯ್ಯನು ಚಿರತೆಯೊಂದಿಗೆ ಹೋರಾಡಿ ಮಡಿದ ನೆಲೆ, ಕರಿನಾರು, ಬೆಡಗಿನವರು (ನಾಯಕ) ತಮ್ಮ ಹಿರಿಯನ ಸ್ಮರಣಾರ್ಥ ವೀರಗಲ್ಲು ನೆಟ್ಟು ವರ್ಷಕ್ಕೊಮ್ಮೆ ಪೂಜಿಸಿ ಹಬ್ಬ ಮಾಡುತ್ತಾರೆ.
ಶಿರೇಕೊಳ
ಪವಿತ್ರ ಸ್ಥಳವು ಮಂತ್ರಾಲಯದ ಶ್ರೀ ರಾಘವೇಂದ್ರ ಸ್ವಾಮಿಗಳು ತಂಗಿದ್ದರಿಂದ ಪುಣ್ಯ ಸ್ಥಳವಾಗಿದೆ. ಈ ಸ್ವಾಮಿಗಳ ಬೃಂದಾವನವಿದ್ದು, ಗವಿಸಿದ್ಧೇಶ್ವರ ಸ್ವಾಮಿ ಮಠ, ಜೈನ ಬಸದಿ ಹಾಗೂ ವೀರಗಲ್ಲುಗಳಿವೆ.
ಹಾನಗಲ್ಲು
ರಾಬರ್ಟ್ ಬ್ರೂಸ್‌ಫೂಟ್ ಇಲ್ಲಿನ ಬೆಟ್ಟ ಸಾಲನ್ನು ಹೊಗಳಿದ್ದಾನೆ. ಇಲ್ಲಿ ನಿವೇಶನಗಳಿದ್ದು ಆದಿ ಚರಿತ್ರೆಯನ್ನು ಹೊಂದಿವೆ. ಇಲ್ಲಿಗೆ ಸಮೀಪದಲ್ಲಿ ರಂಗಯ್ಯನದುರ್ಗ ಜಲಾಶಯವನ್ನು ನಿರ್ಮಿಸಲಾಗಿದೆ. ಬಳ್ಳಾರಿ-ಬೆಂಗಳೂರು ರಸ್ತೆಯಲ್ಲಿ ಬರುವ ಹಾನಗಲ್ ವಿವಿಧ ಕ್ಷೇತ್ರಗಳಲ್ಲಿ ಬೆಳೆಯುವ ತಾಣವಾಗಿದೆ.
ಮೊಳಕಾಲ್ಮೂರು ತಾಲೂಕಿನ ಚರಿತ್ರೆ ಮತ್ತು ಸಂಸ್ಕೃತಿ ಸಮೃದ್ಧವಾಗಿದೆ. ಬ್ರಹ್ಮಗಿರಿ, ಜಟ್ಟಂಗಿರಾಮೇಶ್ವರ, ಅಶೋಕ ಸಿದ್ಧಾಪುರ, ಇಸಿಲ, ರೊಪ್ಪ, ದೇವಸಮುದ್ರ, ಬಂಡ್ರಾವಿ, ಸಂತೆಗುಡ್ಡ, ಬೊಮ್ಮಲಿಂಗನಹಳ್ಳಿ, ಕಂಪಳ ದೇವರಹಟ್ಟಿ, ಮುತ್ತಿಗಾರಹಳ್ಳಿ, ರಾಯಪುರ, ಮುತ್ತಿಗಾರಹಳ್ಳಿ, ಕೋನಸಾಗರ, ಗೌರಸಮುದ್ರ, ಬೊಮ್ಮಗೊಂಡನಕೆರೆ, ನಾಗಸಮುದ್ರ, ನುಂಕೆಮಲೆ ಪರ್ವತ ಮೊದಲಾದ ಸ್ಥಳಗಳು ಇಂದು ಸ್ಥಳೀಯ ಇತಿಹಾಸದ ದೃಷ್ಟಿಯಿಂದ ಅತೀ ಮಹತ್ವ ಪಡೆದಿವೆ. ಮಹಾ ಸಾಮ್ರಾಜ್ಯಗಳಿಂದ ಹಿಡಿದು ಸ್ಥಳೀಯ ಸಣ್ಣ-ಪುಟ್ಟ ಸಂಸ್ಥಾನಗಳ ಆಳ್ವಿಕೆಯವರೆಗೂ ಇಲ್ಲಿನ ಚರಿತ್ರೆ ಅನಾವರಣಗೊಳ್ಳುತ್ತಿದೆ.
ಚನ್ನಹಗರಿ ನದಿಯು ಈ ತಾಲೂಕಿನಲ್ಲಿ ಹರಿಯುತ್ತಿದ್ದು ಇದರ ಇಕ್ಕೆಲಗಳಲ್ಲಿ ಶೈವ, ವೈಷ್ಣವ ಮತ್ತು ಶಾಕ್ತೇಯ ಧಾರ್ಮಿಕ ಕೇಂದ್ರಗಳು ಬೆಳೆದು ಬಂದಿವೆ. ಬೌದ್ಧ, ಜೈನ, ಹಿಂದೂ, ಮುಸ್ಲಿಂ, ಕ್ರೈಸ್ತ ಧರ್ಮಗಳ ಪ್ರಭಾವವನ್ನು ಇಲ್ಲಿ ಕಾಣಬಹುದು. ಹಾಗಯೇ ವಿವಿಧ ಜನಸಮುದಾಯಗಳ ಸಾಮರಸ್ಯ ಚಿತ್ರಣವನ್ನು ವಿವಿಧ ಕಾಲಘಟ್ಟಗಳಿಂದ ಗುರುತಿಸಬಹುದಾಗಿದೆ. ಇಲ್ಲಿರುವ ದೇವಾಲಯ, ಮಠ, ಮಂದಿರ, ಚರ್ಚ್, ಮಸೀದಿಗಳು ಗತಕಾಲದ ಧಾರ್ಮಿಕಸ್ಥಿತಿ-ಗತಿ ಅವಲೋಕನೆಗೆ ದಾರಿ ದೀಪವಾಗಿವೆ.
ಒಟ್ಟಾರೆ ಹೇಳುವುದಾದರೆ ಮೊಳಕಾಲ್ಮೂರು ತಾಲೂಕಿನ ಚರಿತ್ರೆ ಮಸುಕು ಮಸುಕಾಗಿದೆ. ಪಕ್ಕದ ಆಂಧ್ರಪ್ರದೇಶದಲ್ಲಿಯೂ ಇಲ್ಲಿನ ಚಾರಿತ್ರಿಕ ಕೊಂಡಿಗಳು ಕಳಚಿಹೋಗಿವೆ. ಗಡಿನಾಡಿನ ಸಂದರ್ಭದಲ್ಲಿ ಭಾಷೆ, ಸಂಸ್ಕೃತಿಯನ್ನು ಏಕ ಪ್ರಕಾರವಾಗಿ ಪರಿಗಣಿಸುವಂತಿಲ್ಲ. ಭಿನ್ನ-ಭಿನ್ನ ಲಕ್ಷಣಗಳು, ಜನಾಂಗಿಕ ಸಾಮರಸ್ಯ ಇತ್ಯಾದಿ ಸಂಗತಿಗಳನ್ನು ಅವಲೋಕಿಡಬೇಕಾಗಿದೆ. ಮೌರ್ಯರಿಂದ ಬ್ರಿಟಿಷರವರೆಗೆ ಆಳ್ವಿಕೆ ನಡೆಸಿದ ವಿವಿಧ ಅರಸರ ಕಾಲದಲ್ಲಿ ನಿರ್ಮಿಸಿದ ದೇವಾಲಯ, ಶಾಸನ, ಶಿಲ್ಪ, ಕೆರೆಕಟ್ಟೆ ಮೊದಲಾದ ಸ್ಮಾರಕಗಳು ಈ ತಲೆಮಾರಿಗೆ ಇತಿಹಾಸವನ್ನು ಸಾರುವ ಮೂಕಸಾಕ್ಷಿಗಳಾಗಿ ನಿಂತಿವೆ. ಅಶೋಕನ ಅಹಿಂಸಾ ನೀತಿಯ ಪ್ರಭಾವವನ್ನು ಇಂದಿಗೆ ತುಲನೆಮಾಡಿ ನೋಡಿದಾಗ ಅದರ ಪ್ರಭಾವ ಬೇರೆ ಬಗೆಯಲ್ಲಿದೆ. ಒಂದು ತಾಲೂಕಿನ ಇತಿಹಾಸಕ್ಕಿಂತ ಹೆಚ್ಚಿನ ವ್ಯಾಪ್ತಿಯನ್ನು ಮೊಳಕಾಲ್ಮೂರು ಪ್ರದೇಶ ಹೊಂದಿದೆ ಎಂಬುದರಲ್ಲಿ ಎರಡು ಮಾತಿಲ್ಲ.
 
[1] ಗಿರಿಜಾ. ಟಿ., ೧೯೯೧, ಚಿತ್ರದುರ್ಗ ಜಿಲ್ಲಾ ದರ್ಶಿನಿ, ರೇಖಾ ಪ್ರಕಾಶನ, ದಾವಣಗೆರೆ, ಪು. ೨೬೬
[2] ಮೈಸೂರು ಕೈಪಿಡಿ, ಬೆಂಗಳೂರು, ೧೯೩೭, ಪು. ೫೮
[3] ಮೊಳಗುವ ಕಲ್ಲು, ಪು. ೧೧೫
[4] ಚಿತ್ರದುರ್ಗ ಜಿಲ್ಲಾ ದರ್ಶಿನಿ, ಪು. ೨೪೭
[5] ಎಸ್. ಅಂಡ್. ಎ. ೧೯೦೮-೦೯, ೩೦೧, ಆಫ್ ೧-೨
[6] ಕ್ಷೇತ್ರಕಾರ್ಯದಲ್ಲಿ ಮಾಹಿತಿ ಸಂಗ್ರಹಿಸಲಾಗಿದೆ
ಬ್ರಹ್ಮಗಿರಿ: ೪. ಬ್ರಹ್ಮಗಿರಿ-ಚಂದ್ರವಳ್ಳಿ ಪ್ರಾಕ್-ಆದಿ ಇತಿಹಾಸ ಸಂಸ್ಕೃತಿಗಳ ವಿಕಸನದ ಪ್ರಥಮ ದರ್ಶನ (೧)
ಚಿತ್ರದುರ್ಗ ಜಿಲ್ಲೆಯ ಮೊಳಕಾಲ್ಮೂರು ತಾಲೂಕಿನ ಬ್ರಹ್ಮಗಿರಿ ಬೆಟ್ಟದ ಸಮೀಪದ ಒಂದು ಸಣ್ಣ ಹಳ್ಳಿ. ಈ ಗ್ರಾಮದ ಸಮೀಪ ಸಿದ್ದಾಪುರವಿದೆ.
೧೮೯೨ ಕರ್ನಾಟಕದ ಇತಿಹಾಸ ಸಂಶೋಧನೆಯಲ್ಲಿ ಒಂದು ಮಹತ್ವದ ವರ್ಷ. ಏಕೆಂದರೆ, ದಕ್ಷಿಣ ಕರ್ನಾಟಕದಲ್ಲಿಯ ಶಾಸನಗಳ ಶೋಧನೆಯನ್ನು ನಡೆಸುತ್ತಿದ್ದ ಮೈಸೂರು ಪುರಾತತ್ವ ಸರ್ವೇಕ್ಷಣೆ ಶಾಖೆಯ ನಿರ್ದೇಶಕ ಬಿ.ಎಲ್.ರೈಸ್ ಅವರು ಮಗಧ ಸಾಮ್ರಾಜ್ಯದ ಚಕ್ರವರ್ತಿ ಅಶೋಕಮೌರ್ಯ (ಸು.ಪ್ರ.ಶ.ಪೂ ೨೭೩-೩೪೩) ನ ಶಾಸನವು ಬ್ರಹ್ಮಗಿರಿ ಗುಡ್ಡದ ಒಂದು ದೊಡ್ಡ ಕಲ್ಲು ಬಂಡೆಯ ಮೇಲೆ ಕೊರೆದುದನ್ನು ನೋಡಿದರು. ಇದರ ಸಮೀಪದಲ್ಲಿ ಜಟಂಗಿ ರಾಮೇಶ್ವರ ಮತ್ತು ಸಿದ್ಧಾಪುರ ಗಳಲ್ಲಿ ಈ ಶಾಸನಕ ಒಂದೊಂದು ಪ್ರತಿಯನ್ನು ನೋಡಿದರು.
ಈ ಶಾಸನಗಳು ಬ್ರಹ್ಮಲಿಪಿಯಲ್ಲಿವೆ, ಭಾಷೆ ಪ್ರಾಕೃತ. ಈ ಬ್ರಾಹ್ಮಿ ಲಿಪಿಯಿಂದಲೇ ಮುಂದೆ ಸು.ಪ್ರ.ಶ ೬-೭ ನೇ ಶತಮಾನದಲ್ಲಿ ಕನ್ನಡ ಲಿಪಿಯು ವಿಕಸನ ಹೊಂದುತ್ತ ಕ್ರಮೇಣ ಈಗಿನ ಸವರೂಪವನ್ನು ಪಡೆಯಿತು. ಇದರಲ್ಲಿ ೧೩ ಸಾಲುಗಳಿವೆ. ಕೊನೆಯ ಸಾಲಿನಲ್ಲಿರುವ ‘ಲಿಪಿ ಕರೇಣ’ ಎಂಬ ಪದವು ಮಾತ್ರ ಖರೋಷ್ಠಿ ಲಿಪಿಯಲ್ಲಿದೆ. ಈ ಶಾಸನವನ್ನು ಬರೆದವನು ಚಪಡನೆಂಬುವನು ಮಗಧ ಸಾಮ್ರಾಜ್ಯದ ದಕ್ಷಿಣ ಭಾಗದಲ್ಲಿಯ ಸುವರ್ಣಗಿರಿ ಪ್ರಾಂತದ ಮಂತ್ರಿಗಳಾಗಿದ್ದ ಮಹಾಮಾತ್ರರ ಮೂಲಕ ಅಶೋಕ ಚಕ್ರವರ್ತಿಯು ಇಸಿಲ ನಗರದ ಮಹಾಮಾತ್ರರ ಕ್ಷೇಮವನ್ನು ಬಯಸಿ ಅವರಿಗೆ ಆಜ್ಞಾಪಿಸಿದ ವಿಷಯ ಇದರಲ್ಲಿದೆ. ಶಾಸನದ ಪಾಠ ಹೀಗಿದೆ:
೧. ಸುವಂಣಗಿರೀತೇ ಅಯಪುತಸ ಮಹಾಮಾತಾಣಂಚವಚನೇನ ಇಸಲಸಿ ಮಹಾಮಾತಾ ಆರೋಗಿಯಂ ವಶವಿಯಾಹೇಮಚವತವಿಯಾ ದೇವಾಣಂಪಿಯೆ ಆಣಪಯತಿ
೨. ಅಧಿಕಾನಿ ಆಢಾತಿಯಾನಿವಸಾನಿಯಹಕಂ…. ನೋತುಖೋಬಾಢಂ ಪಕಂತೇ ಹುಸಂಏಕಂಸವಛರಂಸಾತಿರೇಕೇತುಖೋಸಂವಛರೇಂ
೩. ಯಂ ಮಯಾ ಸಂಘೇ ಉಪಯೀತೇ ಬಾಢಂ ಚ ಮೇ ಪಕಂತೇ ಇಮಿನಾ ಚು ಕಾಲೇನ ಅಮಿಸಾ ಸಮಾನ ಮುನಿಸಾ ಜಂಬುದೀಪಸಿ
೪. ಮಿಸಾದೇವೇಹಿಪಕಮಸಹಿ ಇಯಂಫಲೇನೋಹೀಯಂಸಕ್ಯೇಮಹಾಪ್ತೆನೇವ ಪಾಪೋತವೇಕಾಮಂತುಖೊಖುದಕೇನಪಿ
೫. ಪಕಮಿಣೇಣವಿಪುಲೇಸ್ವಗಾಸಕ್ಯೇಆರಾಧೇತವೇಏತಾಯಠಾಇಯಂಸಾವಣೇ ಸವಾಪಿತೇ
೬. …..ಮಹಾಪ್ತಚಇಮಂಪಕಮೇಆಅಂತಾಚಮೇಜಾನೇಯು ಚಿರಠಿತೀಕೇಚಇಯಂ
೭. ಪಕ….ಇಯಂಚಅಠೇವಢಿಸಿತಿವಿಫುಲಂಪಿಚವಡಿಸಿತಿ ಅವರಧಿಯಾ ದಿವಾಢಿಯಂ
೮. ವಢಿಸಿತಿಇಯಂಚಸಾವಣೇಸಾವಪಿತೇವ್ಯೂಥೇನ ೨೫೬ ಸೇಹೇವಂ ದೇವಾಣಾಂಪಿಯೆ
೯. ಹಮಾತಾಪಿಸುಸುಸೂಸಿತವಿಯೆಹೇಮೇವಗರುತ್ವಂಪ್ರಾಣೇಸುವ್ರ‍್ರಹ್ಯಿತವ್ಯಂಸಚಂ
೧೦. ವತವಿಯಂಸೇಇಮೇಧಂಮಗುಣಾಪವತಿತವಿಯಾಹೇಮೇವಂತೇವಾಸಿನಾ
೧೧. ಆಚರಿಯೇಅಪಚಾಯಿತವಯೇಞೂತಿಕೇಸುಚಕ.ಯ.ರಹಂಪವತಿತವಿಯೇ
೧೨. ಏಸಾಪೋರಾಣಾಪಕತೀಧೀಘಾವುಸೇಚೇಏಸಹೇವಂಏಸಕಟವಿಯೇ
೧೩. ಚಪಡೇನಲಿಖಿತೇಲಿಪಿಕರೇಣ
ಇದರ ಸಾರಾಂಶ ಹೀಗಿದೆ. ದೇವಾನಾಂ ಪ್ರಿಯದರ್ಶಿಯು (ಅಶೋಕನು) (ಬೌದ್ಧ ಧರ್ಮದ) ಉಪಾಸಕನಾಗಿ ಎರಡೂವರೆ ವರ್ಷಗಳಿಗಿಂತ ಹೆಚ್ಚಾಯಿತು. ಸಂಘವನ್ನು ಸೇರಿ ಈಗ ಒಂದು ವರ್ಷದಿಂದ ವಿಶೇಷ ಆಸಕ್ತಿಯುಳ್ಳವನಾದನು. ಜಂಬೂದ್ವೀಪದಲ್ಲಿರುವ ಅವನ ಪ್ರಜೆಗಳು ಮೊದಲು ಅಂಧಃಶ್ರದ್ಧೆಯಿಂದ ಕೆಳಮಟ್ಟದಲ್ಲಿದ್ದರು. ಅವನ ಧರ್ಮ ಪ್ರಸಾರದ ಪ್ರಯತ್ನದ ಫಲದಿಂದ ಅವರು ಗುಣವಂತರಾಗಿ ಉತ್ತಮರಾಗಿದ್ದಾರೆ. ಈ ರೀತಿ ಪ್ರಯತ್ನ ಪಟ್ಟರೆ ಕೇವಲ ಶ್ರೀಮಂತ, ಬಲ್ಲಿದರು ಮಾತ್ರವಲ್ಲ, ತೀರಾ ಕೆಳಮಟ್ಟದ ಜನರೂ ಕೂಡ ಉತ್ತಮರಾಗಿ ಸ್ವರ್ಗಸುಖವನ್ನು ಪಡೆಯಬಹುದು. ಆದುದರಿಂದ ಬಡವರು ಮತ್ತು ಶ್ರೀಮಂತರು ಎಂಬ ಭೇದಭಾವವಿಲ್ಲದೆ ಎಲ್ಲರೂ ಪರಿಶ್ರಮದಿಂದ ಸುಖಿಗಳಾಗಬೇಕು. ಅವನ ಪ್ರಯತ್ನ ಬಹುಕಾಲ ನಡೆಯುವಂತಾಗಬೇಕೆಂಬ ಹಂಬಲದಿಂದ ಈ ಘೋಷಣೆಯನ್ನು ೨೫೬ ರಾತ್ರಿಗಳನ್ನು ಸಂಚಾರದಲ್ಲಿ ಕಳೆದಾಗ ಹೊರಡಿಸಲಾಗಿದೆ.
ತಾಯಿ, ತಂದೆ ಮತ್ತು ಹಿರಿಯರಿಗೆ ವಿಧೇಯರಾಗಿರಬೇಕು. ಪ್ರಾಣಿಗಳಲ್ಲಿ ದಯೆ ತೋರಿಸಬೇಕು. ಸತ್ಯವನ್ನು ಹೇಳಬೇಕು. ಶಿಷ್ಯರು ಗುರುಗಳಿಗೆ ಗೌರವ ತೋರಿಸಬೇಕು. ಬಂಧು ಬಳಗದವರೊಡನೆ ಸೌಜನ್ಯದಿಂದ ವರ್ತಿಸಬೇಕು ಹೀಗೆ ಪ್ರತಿಯೊಬ್ಬನು ನಡೆದುಕೊಳ್ಳಬೇಕೆಂದು ಹೇಳಿದ್ದಾನೆ.
ಶಾಸನದ ಮಹತ್ವ
ಕನ್ನಡ ನಾಡಿನ ಪ್ರಾಚೀನ ಇತಿಹಾಸದ ಕೆಲವು ಅಂಶಗಳನ್ನು ತಿಳಿಯಲು ಈ ಶಾಸನವು ಉಪಯುಕ್ತ. ಸಾಮಾನ್ಯವಾಗಿ, ಹಿಂದಿನ ಕಾಲದಲ್ಲಿ ರಾಜ ಶಾಸನಗಳು, ಆಯಾಯ ಆಳರಸರ ರಾಜ್ಯಗಳ ಎಲ್ಲೆಯೊಳಗೆ ಇರುತ್ತವೆ ಎಂಬುದು ಎಲ್ಲರೂ ಒಪ್ಪುವಂತಹ ಮಾತು. ಅಶೋಕ ಮೌರ್ಯನ ಶಾಸನವು ಬ್ರಹ್ಮಗಿರಿಯಲ್ಲಿ ಇರುವುದರಿಂದ ಈ ಭಾಗವು ಆ ಚಕ್ರವರ್ತಿಯ ಕಾಲದಲ್ಲಿ ಮಗಧ ಸಾಮ್ರಾಜ್ಯದಲ್ಲಿತ್ತೆಂದು ನಿಸ್ಸಂದೇಹವಾಗಿ ಹೇಳಬಹುದು. ಅಂದರೆ, ಮಗಧ ಸಾಮ್ರಾಜ್ಯದ ದಕ್ಷಿಣದಲ್ಲಿಯ ವಿಸ್ತಾರವನ್ನು ಗುರುತಿಸಲು ಸಾಧ್ಯವಾಗಿದೆ. ಮತ್ತು ಉತ್ತರ ಕರ್ನಾಟಕವು ಮಗಧ ಸಾಮ್ರಾಜ್ಯಕ್ಕೆ ಸೇರಿದುದರಿಂದ ಈ ಭಾಗದ ರಾಜಕೀಯ ಚರಿತ್ರೆ ಪ್ರ.ಶ.ಪೂ. ೩ನೇ ಶತಮಾನದ ತನಕ ಹಿಂದಕ್ಕೆ ಒಯ್ಯಬಹುದು.
ಎರಡನೆಯದಾಗಿ ಇದರಲ್ಲಿ ‘ಇಸಿಲ’ ಎಂಬ ಹೆಸರಿನ ಊರಿನ ಉಲ್ಲೇಖವಿದೆ. ಈ ಊರು ಒಂದು ನಗರವೇ ಆಗಿದ್ದಿರಬೇಕು. ಏಕೆಂದರೆ, ಇಲ್ಲಿ ಅಶೋಕನ ಮಂತ್ರಿಗಳಾದ ‘ಮಹಾಮಾತ್ರ’ ರ ಈ ಭಾಗದ ಆಡಳಿತದ ಕಾರ್ಯಕ್ಷೇತ್ರವಾಗಿತ್ತು.
ಉತ್ತರ ಭಾರತದಲ್ಲಿ ಪ್ರ.ಶ.ಪೂ. ೬ -೩ನೇ ಶತಮಾನಗಳ ಸಮಯದಲ್ಲಾಗಲೆ ದೊಡ್ಡ ದೊಡ್ಡ ಪಟ್ಟಣಗಳು, ರಾಜ್ಯಗಳು ಇದ್ದವು. ಬೌದ್ಧ, ಜೈನ ಗ್ರಂಥಗಳಲ್ಲಿ ೧೬ ಮಹಾಜನಪದಗಳ ವರ್ಣನೆಯಿದೆ. ಅಂಗ (ಪೂರ್ವ ಬಿಹಾರ್) ಮಗಧ, ಕಾಶಿ, ಕೌಶಾಂಬಿ, ಕೋಸಲ, ವಜ್ಜಿ, ಮಲ್ಲ, ಚೇತಿ, ವಂಶ, ಕುರು, ಪಾಂಚಾಲ, ಮತ್ಸ್ಯ, ಶೂರಸೇನ, ಅಸ್ಸರ, ಅವಂತಿ, ಗಾಂಧಾರ ಮತ್ತು ಕಾಂಭೋಜ- ಇವೇ ೧೬ ಮಹಾಜನಪದಗಳು. ಹಾಗೆಯೇ ದಕ್ಷಿಣ ಭಾರತದ ತಮಿಳುನಾಡು, ಕೇರಳ ಭಾಗಗಳಲ್ಲಿ ಸುಮಾರು ಪ್ರ.ಶ.ಪು ೩-೧ ನೇ ಶತಮಾನದ ಹೊತ್ತಿಗೆ ಕೆಲವು ಪಟ್ಟಣಗಳಿದ್ದುವೆಂದು ತಮಿಳು ಭಾಷೆಯ ಅತ್ಯಂತ ಪ್ರಾಚೀನ ಗ್ರಂಥವಾದ ‘ಸಂಗಮ್’ ಗ್ರಂಥದಲ್ಲಿದೆ. ಆದರೆ ಆ ಕಾಲದ ನಮ್ಮ ಕನ್ನಡ ನಾಡಿನ ಬಗ್ಗೆ ಏನೂ ಉಲ್ಲೇಖಗಳಿರಲಿಲ್ಲ. ಇದರ ಬಗ್ಗೆ ಬೇರಾವ ಐತಿಹಾಸಿಕ ಆಧಾರಗಳೂ ದೊರೆತಿರಲಿಲ್ಲ. ದಂತ ಕಥೆಗಳಷ್ಟೆ ಪ್ರಚಲಿತವಾಗಿದ್ದವು. ಹೀಗಾಗಿ ಕನ್ನಡ ನಾಡಿಗೆ ಉತ್ತರ ಭಾರತ ಅಥವ ತಮಿಳುನಾಡಿನಷ್ಟು ಪ್ರಾಚೀನ ಇತಿಹಾಸವೇ ಇಲ್ಲವೆನ್ನುವಂತಿತ್ತು. ಪ್ರ.ಶ. ೧ನೇ ಶತಮಾನದ ಅನಾಮಧೇಯನ ಪೆರಿಪ್ಲಸ್ ಆಫ್ ಎರಿಥ್ರಿಯನ್ ಸಿ ಮತ್ತು ಟಾಲೆಮಿಯ ೨ನೇ ಶತಮಾನದ ಗ್ರಂಥಗಳಲ್ಲಿ ಕನ್ನಡ ನಾಡಿನ ಅಂದಿನ ವ್ಯಾಪಾರ ಕೇಂದ್ರಗಳಾಗಿದ್ದ ಬಾದಾಮಿ (ಬಾಗಲ ಕೋಟೆ ಜಿಲ್ಲೆ), ಇಂಡಿ (ಬಿಜಾಪುರ ಜಿಲ್ಲೆ), ಕಾರವಾರ, ಹೊನ್ನಾವರ, ಉದ್ಯಾವರ, ಮುಂತಾದ ಅಲ್ಲೊಂದು, ಇಲ್ಲೊಂದು ಸ್ಥಳಗಳ ಉಲ್ಲೇಖವಿದೆ, ರಾಜಕೀಯ ಚರಿತ್ರೆಯಂತೂ ೪ನೇ ಶತಮಾನದ ಬನವಾಸಿ ಕದಂಬರಿಂದಲೇ ಪ್ರಾರಂಭ. ಇಂಥ ನಿರಾಶಾದಾಯಕವಾದ ಪರಿಸ್ಥಿತಿಯಲ್ಲಿ ಪ್ರ.ಶ.ಪೂ ೩ನೇ ಶತಮಾನದಲ್ಲಿ ಆಡಳಿತ ಕೇಂದ್ರವಾಗಿದ್ದ ಒಂದುನಗರ ಇದ್ದ ಬಗ್ಗೆ ಮತ್ತು ಅದು ಮಗಧ ಸಾಮ್ರಾಜ್ಯಕ್ಕೆ ಸೇರಿದ್ದರ ವಿಷಯ ಉಲ್ಲೇಖ ದೊರೆತಿದ್ದು ನಿಜವಾಗಿಯೂ ಒಂದು ಮಹತ್ವದ ಹಾಗೂ ಹೆಮ್ಮೆಪಡುವಂತಹ ವಿಷಯ. ಅಲ್ಲದೆ ಕನ್ನಡ ನಾಡಿನ ಪ್ರಾಚೀನ ರಾಜಕೀಯ ಚರಿತ್ರೆಯಲ್ಲಿ ಇದು ಒಂದು ನಿರ್ಣಾಯಕ ಘಟ್ಟವಾಯಿತು.
ಇಸಿಲ ನಗರ
ಅದು ಸರಿ, ೨೩೦೦ ವರ್ಷಗಳ ಹಿಂದೆ ಇದ್ದ ನಗರದ ಉಲ್ಲೇಖವೇನೊ ದೊರೆಯಿತು. ಅಷ್ಟಕ್ಕೆ ಆಗಿನ ಜನರ ನಗರ ಜೀವನ ತಿಳಿದಹಾಗಾಯಿತೆ? ಆ ನಗರ ಎಲ್ಲಿತ್ತು? ಹೇಗಿತ್ತು? ಆ ನಗರವು ನಮ್ಮ ನಾಡಿನ ನಾಗರೀಕತೆಯ ಬೆಳವಣಿಗೆಯ ಯಾವ ಹಂತದಲ್ಲಿತ್ತು? ಹೀಗೆ ವಿಚಾರ ಮಾಡುತ್ತ ಆ ನಗರದ ಕುರುಹುಗಳನ್ನು ಬ್ರಹ್ಮಗಿರಿಯ ಬಳಿಯಲ್ಲಿ ಸಿಗಬಹುದೇನೊ ಎಂಬ ಆಶಯದಿಂದ ಶೋಧಿಸಲು ಪ್ರಯತ್ನ ಮಾಡಿದವರು ಮೈಸೂರು ಪುರಾತತ್ವ ಸರ್ವೇಕ್ಷಣ ಶಾಖೆಯ ನಿರ್ದೇಶಕರು ಹಾಗೂ ಮೈಸೂರು ವಿಶ್ವವಿದ್ಯಾಲಯದ ಇತಿಹಾಸ ವಿಭಾಗದ ಮುಖ್ಯಸ್ಥರಾಗಿದ್ದ ಎಂ.ಎಚ್. ಕೃಷ್ಣರವರು. ಬದಿಯಿಂದ ಸ್ವಲ್ಪ ಹೆಚ್ಚು ಕಡಿಮೆ ಅರ್ಧಚಂದ್ರಾಕಾರದ ಹಾಗೆ ವಿಸ್ತಾರವಾಗಿದ್ದ ಇಸಿಲ ಪಟ್ಟಣವಿದ್ದ ನೆಲೆ ಚಿನ್ನಹಗಿರಿ ನದಿಯ ದಂಡೆಯ ಮೇಲೆ ಇದ್ದುದನ್ನು ಗುರುತಿಸದರು. ಆ ನೆಲೆಯಲ್ಲಿ ತುಂಬಾ ಹಾಳು ಮಣ್ಣು ಇದ್ದು ಅದರಲ್ಲಿ ಸುಟ್ಟ ಇಟ್ಟಿಗೆ ಕಟ್ಟಡಗಳ ಅವಶೇಷಗಳು, ಮೃತ್ ಪಾತ್ರೆಗಳು, ಆಟಿಕೆಗಳು ಮತ್ತು ಅನೇಕ ಬೃಹತ್‌ಶಿಲಾ ಗೋರಿಗಳು ಇದ್ದುದು ಕಂಡು ಬಂತು. ಇವಲ್ಲದೆ ಅಶೋಕನ ಶಾಸನದ ಸಮೀಪದಲ್ಲಿ ಕೆಲವು ನೈಸರ್ಗಿಕ ಗುಹೆಗಳಿವೆ. ಈ ಗುಹೆಗಳ ಹಿಂಬದಿಯಿಂದ ಗುಡ್ಡದ ತುದಿಗೆ ಹೋಗುವ ದಾರಿಯ ಹತ್ತಿರವೆ ಹಾಳುಮಣ್ಣಿನಲ್ಲಿರುವ ಒಂದು ಹಾಳುಬಿದ್ದ ಇಟ್ಟಿಗಯ ಕಟ್ಟಡವೂ ಕಾಣಿಸಿತು. ಇಟ್ಟಿಗೆ ಕಟ್ಟಡದ ಹಿಂಬಾಗವು ಪುರಾತನ ಶೈವ, ವೈಷ್ಣವ ದೇವಾಲಯ, ಬೌದ್ಧ, ಜೈನರ ಚೈತ್ಯಾಲಯಗಳ ಹಾಗೆ, ಅರ್ಧ ವರ್ತುಳಾಕಾರ ವಿನ್ಯಾಸ (ಗಜಪೃಷ್ಠಾಕೃತಿ)ದಲ್ಲಿತ್ತು. ಚೌಕೋನವಾಗಿರಲಿಲ್ಲ. ಹಾಳುಮಣ್ಣಿನಲ್ಲಿ ಹೊಳಪಾದ ಕಪ್ಪು-ಕೆಂಪು, ಕೆಂಪು ಬಣ್ಣಗಳ ಮೃತ್‌ಪಾತ್ರೆಗಳ ಚೂರುಗಳು ಹೇರಳವಾಗಿ ಚೆಲ್ಲಾಪಿಲ್ಲಿಯಾಗಿ ಬಿದ್ದಿದ್ದವು. ಅಶೋಕನ ಶಾಸನ, ಅದರ ಸಮೀಪದಲ್ಲಿ ಪ್ರಾಚೀನ ಪದ್ಧತಿಯಲ್ಲಿ ಕಟ್ಟಿದ ಇಟ್ಟಿಗೆ ಕಟ್ಟಿದ ಅವಶೇಷಗಳು ಮತ್ತು ಪ್ರಾಯಶಃ ಮೌರ್ಯರ ಕಾಲದ್ದೆನ್ನಬಹುದಾದ ಮಣ್ಣಿನ ಪಾತ್ರಗಳ ಚೂರುಗಳಿಂದ ಕೂಡಿದ ಹಾಳು ಮಣ್ಣಿನ ನೆಲೆ. ಇವುಗಳನ್ನೆಲ್ಲ ನೋಡಿ ಇವು ಬಹು ಮಟ್ಟಿಗೆ ಇಸಿಲ ಪಟ್ಟಣದ ಅವಶೇಷಗಳಿರಬೇಕೆಂದು ವಿಚಾರಪರತೆಯಿಂದ ಕೃಷ್ಣ ಅವರು ತರ್ಕಿಸಿದರು. ಮೂಮದೆ ಈ ಶಾಸನದ ನೈರುತ್ಯ ದಿಕ್ಕಿಗೆ ಎರಡು ಗುಂಡಿಗಳನ್ನು ಹೆಚ್ಚು ಎತ್ತರದ ಭಾಗದಲ್ಲಿ, ಮತ್ತೆರಡು ಗುಂಡಿಗಳನ್ನು ಅಲ್ಲದೆ ಅಲ್ಲಿ ಇಲ್ಲಿ ಒಟ್ಟು ೧೬ ಗುಂಡಿಗಳನ್ನು ಪುರಾತತ್ವಿಕ ವಿಧಾನದಿಂದ ತೋಡಿದರು. ಅವುಗಳನ್ನು ಎಲ್ಲಿಯ ತನಕ ಹಾಳುಮಣ್ಣು ಸಿಗುವುದೋ ಅಲ್ಲಿಯ ತನಕ ಅಗೆದರು. ಈ ಹಾಳುಮಣ್ಣಿನಲ್ಲಿ ಒಟ್ಟು ೫ ಪದರುಗಳನ್ನು ಗುರುತಿಸಿದರು. ಪ್ರತಿಯೊಂದು ಪದರದಲ್ಲಿನ ಅವಶೇಷಗಳ ಸಂಕಲನದಲ್ಲಿ ಎದ್ದು ಕಾಣುವಂತಹ ಕೆಲವೊಂದು ವಿಶೇಷ ವಸ್ತುಗಳಿದ್ದು ಅವು ಅಲ್ಲಿ ದೊರೆತ ಬೇರೆ ಯಾವುದೇ ಪದರಿನ ವಸ್ತುಗಳ ಲಕ್ಷಣಗಳಿಗಿಂತ ಬೇರೆಯಾಗಿದ್ದವು. ಆದುದರಿಂದ ಪ್ರತಿಯೊಂದು ಪದರಿನ ಅವಶೇಷಗಳು ಆ ನೆಲೆಯಲ್ಲಿಯ ಜನಜೀವನದ ಬೆಳವಣಿಗೆಯಲ್ಲಿ ಒಂದೊಂದು ಘಟ್ಟವನ್ನು ಸೂಚಿಸುವುದಾಗಿ ತಿಳಿಯಲಾಯಿತು. ಆಯಾಯ ವಿಶಿಷ್ಟ ಲಕ್ಷಣಗಳ ಮೇಲೆ, ಈ ಸಾಂಸ್ಕೃತಿಕ ಘಟ್ಟಗಳಿಗೆ ಹೆಸರುಗಳನ್ನು ಕೊಟ್ಟರು. ಮೇಲಿನ ಪದರಿನಿಂದ ಅವುಗಳ ಹೆಸರು ಮತ್ತು ಲಕ್ಷಣಗಳು ಹೀಗಿವೆ:
೧ನೇ ಪದರು: ಚಾಲುಕ್ಯ-ಹೊಯ್ಸಳ ಕಾಲದ ಸಂಸ್ಕೃತಿ
೨ನೇ ಪದರು: ಮೌರ್ಯರ ಕಾಲದ ನಗರ ಸಂಸ್ಕೃತಿ
೩ನೇ ಪದರು: ಕಬ್ಬಿಣಯುಗ ಆರಂಭ ಕಾಲದ ಸಂಸ್ಕೃತಿ
೪ನೇ ಪದರು: ನೂತನ ಶಿಲಾಯುಗದ ಸಂಸ್ಕೃತಿ
೫ನೇ ಪದರು: ಸೂಕ್ಷ್ಮ ಶಿಲಾಯುಗದ ಸಂಸ್ಕೃತಿ
ಈ ಸೂಕ್ಷ್ಮ ಶಿಲಾಯುಗ ಸಂಸ್ಕೃತಿಯ ಗುರುತುಗಳು ಬ್ರಹ್ಮಗಿರಿಯ ಸಮೀಪದ ರೊಪ್ಪ ಎಂಬ ಗ್ರಾಮದ ಹತ್ತಿರ ತೋಡಿದ ಗುಂಡಿಯಲ್ಲಿ ಸ್ಪಷ್ಟವಾಗಿ ಕಂಡು ಬಂದುದರಿಂದ ಈ ಸಂಸ್ಕೃತಿಗೆ ‘ರೊಪ್ಪ ಸಂಸ್ಕೃತಿ’ ಎಂದು ಹೆಸರಿಟ್ಟರು.
ಈ ಉತ್ಖನನದ ಜೊತೆಗೆ ಕೆಲವು ಬೃಹತ್ ಶಿಲಾಗೋರಿಗಳನ್ನು ಅಗೆದರು. ಪ್ರತಿಯೊಂದರಲ್ಲೂ ಮಾನವರ ಎಲುಬುಗಳು, ಕಪ್ಪು-ಕೆಂಪು, ಪೂರ್ಣ ಕಪ್ಪು, ಕೆಂಪು ಬಣ್ಣದ ಮಣ್ಣಿನ ಪಾತ್ರೆಗಳು, ಕಬ್ಬಿಣದ ಸಾಮಾನುಗಳು ದೊರೆತವು.
ಇಷ್ಟೆ ಅಲ್ಲ ಇನ್ನೆರಡು ಹೊಸ ಸಂಗತಿಗಳು ಬೆಳಕಿಗೆ ಬಂದವು. ೩ನೆ ಪದರಿನಲ್ಲಿ ದೊರೆತ ಕಬ್ಬಿಣಯುಗ ಸಂಸ್ಕೃತಿಯ ಮೃತ್ಪಾತ್ರೆ ಕಬ್ಬಿಣದ ಸಾಮಾನುಗಳ ತರಹದ್ದೆ ಬೃಹತ್‌ಶಿಲಾ ಗೋರಿಗಳಲ್ಲಿದ್ದವು. ಆದ್ದರಿಂದ ಈ ಗೋರಿಗಳು ಆದಿ ಕಬ್ಬಿಣಯುಗ ಸಂಸ್ಕೃತಿಯ ಜನ ಸಮುದಾಯದ್ದೆಂದು ದಕ್ಷಿಣ ಬಾರತದಲ್ಲೇ ಪ್ರಥಮ ಬಾರಿಗೆ ಸುಸ್ಪಷ್ಟವಾಯಿತು. ಬ್ರಹ್ಮಗಿರಿಯಲ್ಲಿದ್ದಂಥ ಬೃಹತ್‌ಶಿಲಾ ಗೋರಿಗಳ ನೆಲೆಗಳು ದಕ್ಷಿಣ ಭಾರತದ ಉದ್ದಗಲಕ್ಕೂ ನೂರಾರು ಎಡೆಗಳಲ್ಲಿ ಶೋಧವಾಗಿದ್ದವು. ಆದರೆ ಅವು ಯಾವ ಜನ ಸಮುದಾಯದ್ದು, ಯಾವ ಕಾಲದ್ದು ಎಂಬುದು ತಿಳಿದಿರಲಿಲ್ಲ.
ಎರಡನೆಯದಾಗಿ ೪ನೇ ಹಂತದ ನೂತನ ಶಿಲಾಯುಗ ಸಂಸ್ಕೃತಿಯ ಕುರುಹುಗಳು ೩ನೆ ಹಂತದ ಆದಿ ಕಬ್ಬಿಣ ಯುಗದ ಮತ್ತು ಹಾಗೆಯೆ ಎರಡನೆಯದರ ಅವಶೇಷಗಳು ೪ನೆ ಹಂತದ ಆದಿ ಇತಿಹಾಸ (ಮೌರ್ಯ-ಸಾತವಾಹನ) ದ ಆರಂಭದ ಘಟ್ಟಗಳಲ್ಲಿಯೂ ಇದ್ದವು. ಇದರಿಂದ ೩ನೆ ಮತ್ತು ೨ನೆ ಹಂತದ ಸಂಸ್ಕೃತಿಗಳು ಕಾಣಿಸಿಕೊಂಡು ಬೆಳೆಯುತ್ತಿದ್ದರೂ ಸ್ವಲ್ಪ ಕಾಲ ಇವುಗಳ ಜೊತೆಗೆ ಕ್ರಮವಾಗಿ ಹಿಂದಿನ ೪ ಮತ್ತು ೩ನೇ ಸಂಸ್ಕೃತಿಗಳು ಇನ್ನೂ ಸ್ವಲ್ಪ ಕಾಲ ಮುಂದುವರೆದಿದ್ದುವೆಂಬುದು ಸ್ಪಷ್ಟ. ಇದರಿಂದ ೨ನೆಯ ಮೌರ್ಯ-ಸಾತವಾಹನ ಹಂತದ ನಿಗದಿತ ಕಾಲಮಾನದಿಂದ ಇದರ ಹಿಂದಿನ ಎರಡು ಸಂಸ್ಕೃತಿಗಳ ಕಾಲಮಾನಗಳನ್ನು ಒಪ್ಪುವ ರೀತಿಯಲ್ಲಿ ಅಂದಾಜು ಮಾಡಲು ಸಾಧ್ಯ. ಆ ಈ ಶೋಧನಗಳನ್ನು ಅಧ್ಯಯನ ಮಾಡಿ ತಿಳಿಯುವ ಮೊದಲೇ ಕೃಷ್ಣ ಅವರು ೧೯೪೭ ರಲ್ಲೇ ದೈವಾಧಿನರಾದರು.
ಈ ಉತ್ಖನನಗಳಿಂದ ಬ್ರಹ್ಮಗಿರಿಯಲ್ಲಿ ಇಸಿಲಾ ನಗರವಿದ್ದ ಕುರುಹುಗಳು ಸಿಕ್ಕವಲ್ಲದೆ, ಇದಕ್ಕೂ ಹಿಂದಿನ ಕಬ್ಬಿಣದ ಉಪಯೋಗ ಶುರುಮಾಡಿದ ಕಾಲದ ಮತ್ತು ಅದಕ್ಕೂ ಹಿಂದಿನ ನೂತನ ಶಿಲಾಯುಗದ ಸಂಸ್ಕೃತಿಗಳ ಗುರುತುಗಳೂ ಕೂಡ ಶೋಧವಾದವಷ್ಟೆ. ಇದರಿಂದ ಕರ್ನಾಟಕದ ಮತ್ತು ಪ್ರಾಗಿತಿಹಾಸದಲ್ಲಿ ಹೊಸ ಪುಟಗಳನ್ನು ಬರೆಯುವ ಹಾಗಾಯಿತು. ಆದುದರಿಂದ ಬ್ರಹ್ಮಗಿರಿಯು, ಇತಿಹಾಸ ಸಂಶೋಧನೆಯಲ್ಲಿ ನಿಜವಾಗಿ ಒಂದು ಮಹತ್ವದ ನೆಲೆ ಮತ್ತು ಕರ್ನಾಟಕದಲ್ಲಿಯ ಪ್ರಾಗಿತಿಹಾಸ ಮತ್ತು ಇತಿಹಾಸ ಕಾಲದ ಸಂಸ್ಕೃತಿಯ ಮುಖ್ಯವಾದ ಲಕ್ಷಣಗಳು ಮತ್ತು ಅವುಗಳ ಅನುಕ್ರಮವು ಕ್ರಮವಾದ ಉತ್ಖನನದಿಂದ ಮೊದಲು ತಿಳಿದುದು ಇಲ್ಲಿಯೆ. ಅಷ್ಟೇ ಅಲ್ಲ ಈ ಉತ್ಖನನದಿಂದ ಕರ್ನಾಟಕದಲ್ಲಿ ಪ್ರಾಗೈತಿಹಾಸಿಕ ಕಾಲದಿಂದ ಇತಹಾಸ ಕಾಲದವರೆಗಿನ ಮಾನವ ಸಂಸ್ಕೃತಿಯ ನಿರಂತರವಾದ ಬೆಳವಣಿಗೆಯನ್ನು ತಿಳಿಯಲು ಸಾಧ್ಯವಾಯಿತು.
ಮೌರ್ಯರ ಕಾಲದ ನಂತರದ ಇತಿಹಾಸ ಬ್ರಹ್ಮಗಿರಿಯಲ್ಲಿ ಸ್ಪಷ್ಟವಾಗಿರಲಿಲ್ಲ. ಇಸಿಲಾ ನಗರ ಸಂಸ್ಕೃತಿಯು ಮೌರ್ಯರ ನಂತರ ಕ್ರಮೇಣ ಅವನತಿ ಹೊಂದಿತೆಂದು ತೋರುವುದು. ಇತರೆಡೆಯ ಶಾಸನಗಳು ಮತ್ತು ಇತರ ಇತಿಹಾಸ ಕಾಲದ ಕಟ್ಟಡಗಳ ಶಾಸನ ಮೊದಲಾದ ಶೋಧನೆಗಳಿಂದ ಸು. ೪-೬ನೇ ಶತಮಾನದ ಬನವಾಸಿ ಕದಂಬರ ಕಾಲದಿಂದ ಕರ್ನಾಟಕ ಇತಿಹಾಸವು ಹೆಚ್ಚು ಹೆಚ್ಚು ನಿಖರವಾಗಿ ತಿಳಿಯುತ್ತಾ ಹೋಗಿದೆ. ಆದರೆ ಮೌರ್ಯರ ನಂತರ ಕದಂಬರವರೆಗಿನ ಜನ ಜೀವನ, ಸಂಸ್ಕೃತಿಯನ್ನು ತಿಳಿಯುವುದು ಹೇಗೆ? ಈ ಕಾಲದಲ್ಲಿಯ ಅಲ್ಲೊಂದು ಇಲ್ಲೊಂದು ಸಣ್ಣ ಶಿಲಾಶಾಸನಗಳನ್ನು, ಗ್ರಂಥಗಳ ಉಲ್ಲೇಖಗಳನ್ನು ಬಿಟ್ಟರೆ ಮತ್ತೆ ಯಾವ ಅಧಿಕೃತ ಆಕರಗಳೂ ಇರಲಿಲ್ಲ. ಈ ಕೊರತೆಯನ್ನು ನೀಗಿ ಈ ಕಾಲದಲ್ಲಿಯ ಕರ್ನಾಟಕದ ಸಂಸ್ಕೃತಿಯ ಸ್ಥೂಲ ದರ್ಶನ ಮಾಡಿಸುವಂತಹ ಒಂದು ಮಹತ್ವದ ಐತಿಹಾಸಿಕ ನೆಲೆ ಸಿಕ್ಕಿದರೆ ಎಷ್ಟು ಚೆನ್ನಾಗಿತ್ತು ! ಅತಿ ಪುರಾತನ ಕಾಲದಿಂದಲೂ ಸಾಂಸ್ಕೃತಿಕ ಸಂಪತ್ತಿನಿಂದ ತುಂಬಿ ತುಳುಕಾಡುತ್ತಿರುವ ಕರ್ನಾಟಕದಲ್ಲಿ ಇಂಥ ನೆಲೆಗಳು ಇಲ್ಲದಿರಬಹುದೆ? ಇಂಥ ಮಹತ್ವದ ನೆಲೆಯು ಬ್ರಹ್ಮಗಿರಿಯ ೭೫ ಕಿ.ಮೀ. ನೈರುತ್ಯಕ್ಕೆ ಶೋಧವಾಯಿತು. ಅದೇ ಚಂದ್ರವಳ್ಳಿ.
ಚಂದ್ರವಳ್ಳಿ
ಚಿತ್ರದುರ್ಗದ ನಗರದ ಪಶ್ಚಿಮ ಬದಿಯಲ್ಲಿ ವಿಸ್ತಾರವಾದ ಅಂಕುಡೊಂಕಾದ ಕಲ್ಲುಗುಡ್ಡಗಳ ಸಾಲು ಇದೆ. ಇದರಲ್ಲಿಯ ಒಂದು ವಿಶಾಲವಾದ ಕಣಿವೆಯಲ್ಲಿರುವುದೇ ಚಂದ್ರವಳ್ಳಿ. ಇಲ್ಲಿ ಹಿಂದೆ ದೊಡ್ಡ ಪಟ್ಟಣವಿದ್ದಿತೆಂದು ಈ ಭಾಗದ ಜನರು ಬಹಳ ಹಿಂದಿನಿಂದಲೂ ಆಡಿಕೊಳ್ಳುತ್ತಿದ್ದರು. ದ್ವಾಪರ ಯುಗದ ಮಹಾಭಾರತದಲ್ಲಿಯ ಹಿಡಿಂಬಾಸುರನ ಕಥೆ ಚಿರ ಪರಿಚಿತ. ಅವನು ಈ ಗುಡ್ಡದಲ್ಲಿಯೇ ವಾಸಿಸುತ್ತಿದ್ದನಂತೆ. ಪಂಚಪಾಂಡವರು ಇಲ್ಲಿಗೆ ಬಂದಾಗ ಭೀಮನು ಇವನನ್ನು ಇಲ್ಲಿ ಕೊಂದನಂತೆ. ಈ ಗುಡ್ಡದ ಮೇಲಿರುವ ಹಿಡಿಂಬಾಸುರನ ದೇವಸ್ಥಾನದಲ್ಲಿ ಅವನ ಎರಡು ಹಲ್ಲುಗಳು ಈಗಲೂ ಇವೆಯಂತೆ. ಇವುಗಳು ನೋಡುವುದಕ್ಕೆ ಆನೆಯ ಕೋರೆಹಲ್ಲುಗಳ ಹಾಗೆ ಇವೆ ಮತ್ತು ಇಲ್ಲಿ ಪಂಚಪಾಂಡವರು ತಮ್ಮ ತಮ್ಮ ಹೆಸರಿನಲ್ಲಿ ಐದು ಲಿಂಗಗಳನ್ನು ಸ್ಥಾಪಿಸಿದರಂತೆ. ಅನಂತರ ಕನ್ನಡ ಜನತೆಯ ಮನೆಮಾತಾಗಿರುವ ಚಂದ್ರಹಾಸನ ರಾಜ್ಯಕ್ಕೆ ಇದು ಸೇರಿತ್ತಂತೆ. ಪುರಾತನ ಕಾಲದಲ್ಲಿ ಇಲ್ಲಿದ್ದ ಪಟ್ಟಣವು ಒಂದು ಬ್ರಹ್ಮರಾಕ್ಷಸನಿಂದ ಹಾಳಾಯಿತಂತೆ. ಹೀಗೆ ಬಾಯಿಂದ ಬಾಯಿಗೆ ಬಂದ ಇದೊಂದು ಸ್ಥಳೀಯ ಕಥೆ. ಚಿತ್ರದುರ್ಗ ಪ್ರದೇಶ ಭಾರತದಲ್ಲಿ ಭೂಕಂಪನವಾಗುವ ಸ್ಥಳಗಳಲ್ಲಿ ಒಂದು. ಸುಮಾರು ೧೫೦ ವರ್ಷಗಳ ಹಿಂದೆ ಇಲ್ಲಿ ಭೂಕಂಪವಾದಾಗ ಗುಡ್ಡದ ಮೇಲಿದ್ದ ಬಂಡೆಗಳು ಕೆಳಗುರಳಿ ಬಿದ್ದುವಂತೆ. ಹೀಗೇನೋ ನೈಸರ್ಗಿಕ ಕೋಪದಿಂದ ಹಿಂದೆ ಇಲ್ಲಿದ್ದ ಪಟ್ಟಣ ಹಾಳಾಗಿದ್ದಿರಬಹುದೇನೊ.
ಸುಮಾರು ಮೂರು ತಲೆಮಾರಿನ ಹಿಂದೆ, ಈ ಕಣಿವೆಯಿಂದ ಹರಿಯುವ ಮಳೆಯ ನೀರನ್ನು ಅಲ್ಲಿಯ ಒಂದು ಕೆರೆಗೆ ಒಯ್ಯಲು ಒಂದು ಕಾಲುವೆಯನ್ನು ಅಗೆದಾಗ ಅಲ್ಲಿ ಅನೇಕ ಸೀಸದ ನಾಣ್ಯಗಳು ಕಂಡುಬಂದವು. ಯಾವ ಕಾಲದ ಮತ್ತು ಅರಸರ ನಾಣ್ಯಗಳೆಂಬುದನ್ನು ತಿಳಿಯಲು ಅವಗಳನ್ನು ಲಂಡನ್ನಿನಲ್ಲಿರುವ ಬ್ರಿಟಿಷ್ ವಸ್ತುಸಂಗ್ರಹಾಲಯಕ್ಕೂ ಮತ್ತು ಇತರ ಕಡೆಗಳಿಗೂ ಕಳುಹಿಸಲಾಯಿತು. ಆ ನಾಣ್ಯಗಳಲ್ಲಿ ಕೆಲವನ್ನು ಇ.ಜಿ.ರ‍್ಯಾಪ್ಸನ್‌ಎಂಬ ಪ್ರಾಚೀನ ನಾಣ್ಯ ಶಾಸ್ರಜ್ಞರು ಪರೀಕ್ಷಿಸಿ ಆ ನಾಣ್ಯಗಳಲ್ಲಿ ಕೆಲವು ಸುಮಾರು ೧೮೦೦ ವರ್ಷಗಳ ಹಿಂದೆ ಈ ಭಾಗವನ್ನು ಆಳುತ್ತಿದ್ದ ಶಾತವಾಹನ ಅರಸರ ಮಾಡಲೀಕರದ್ದು ಎಂದು ತಿಳಿಸಿದರು. ಅವುಗಳನ್ನು ಬ್ರಿಟಿಷ್ ಮ್ಯೂಸಿಯಂ ಕ್ಯಾಟಲಾಗ್ ಆಫ್ ದಿ ಕಾಯನ್ಸ್ ಆಫ್ ಆಂಧ್ರಾಸ್ ಎಂಬ ಗ್ರಂಥದಲ್ಲಿ ಪ್ರಕಟಿಸಿದರು. ಅನಂತರ ಸುಮಾರು ೧೯೦೧ ರಲ್ಲಿ ಒಬ್ಬ ಲೋಹತಜ್ಞ ಈ ಗುಡ್ಡಗಳಲ್ಲಿ ಲೋಹಗಳ ಶೋಧನೆಗೋಸ್ಕರ ಅಲೆದಾಡುತ್ತಿರುವಾಗ ಈ ಸ್ಥಳದಲ್ಲಿ ಅವರಿಗೂ ಮತ್ತೆ ಕೆಲವು ನಾಣ್ಯಗಳು ಸಿಕ್ಕವು. ಈ ವಿಷಯವನ್ನು ವೃತ್ತಪತ್ರಿಕೆಯಲ್ಲಿ ಪ್ರಕಟಿಸಿ ಆಗಿನ ಕೇಂದ್ರ ಪುರಾತತ್ವಸರ್ವೇಕ್ಷಣ ಶಾಖೆಯ ಮಹಾನಿರ್ದೇಶಕರಿಗೆ ಪತ್ರ ಬರೆದರು.ಆ ನಿರ್ದೇಶಕರು ಮೈಸೂರು ಸರ್ಕಾರದ ಪುರಾತತ್ವ ಸರ್ವೇಕ್ಷಣಾ ಶಾಖೆಯ ನಿರ್ದೇಶಕರಿಗೆ ಈ ನೆಲೆಯನ್ನು ಪರೀಕ್ಷಿಸಲು ತಿಳಿಸದರು. ಆಗಿನ ನಿರ್ದೇಶಕರಾಗಿದ್ದ ಆರ್. ನರಸಿಂಹಾಚಾರ್ಯರು ಆ ಸ್ಥಳವನ್ನು ಪರಿಶೀಲಿಸದರು. ಅಲ್ಲಿ ಎಂಟು ಗುಂಡಿಗಳನ್ನು ತೋಡಿ ಅವುಗಳಲ್ಲಿ ದೊರೆತ ಕೆಲವನ್ನು ತಮ್ಮ ಶಾಖೆಯ ೧೯೦೯ನೇ ವಾರ್ಷಿಕ ವರದಿಯಲ್ಲಿ ಪ್ರಕಟಿಸಿದರು. ಪ್ರಚಲಿತ ಸ್ಥಳೀಯ ಕಥೆಯಂತೆ ಅಲ್ಲಿ ಹಿಂದೆ ದೊಡ್ಡ ನಗರವಿದ್ದುದು ನಿಜವೆಂದು, ಅದು ತಮ್ಮ ಶೋಧನೆಯಿಂದ ತಿಳಿಯಿತೆಂದು ಅದರಲ್ಲಿ ಹೇಳಲಾಗಿದೆ. ಮತ್ತು ಉತ್ಖನನದಲ್ಲಿ ಪರಿಣತನಾದವನು ಆ ನೆಲೆಯನ್ನು ದೊಡ್ಡ ಪ್ರಮಾಣದಲ್ಲಿ ಉತ್ಖನನ ಮಾಡುವುದು ಅವಶ್ಯವೆಂದು ತಿಳಿಸಲಾಗಿದೆ.
ಸುಮಾರು ೨೦ ವರ್ಷಗಳ ತರುವಾಯ ಈ ಮಹತ್ವದ ಐತಿಹಾಸಿಕ ನೆಲೆಯಲ್ಲಿ ಇಲಾಖೆಯ ನಿರ್ದೇಶಕರಾಗಿದ್ದ ಎಂ.ಎಚ್. ಕೃಷ್ಣರವರಿಂದ ಮತ್ತೆ ಹೆಚ್ಚಿನ ಪುರಾತತ್ವ ಅನ್ವೇಷಣೆಯಾಯಿತು. ಅವರು ಆ ನೆಲೆಯಲ್ಲಿ ಹಿಂದೆ ದೊರೆತಿದ್ದ ಶಾತವಾಹನ ಅರಸರ, ಮಾಂಡಲೀಕರ ನಾಣ್ಯಗಳನ್ನು ಅದರ ಸುತ್ತ ಮುತ್ತಲಿನ ಪ್ರದೇಶದಲ್ಲಿ ಬಿ.ಎಲ್. ರೈಸ್ ಅವರು ಶೋಧಿಸಿದ ಸು. ೧೧-೧೩ನೇ ಶತಮಾನದ ಶಿಲಾಶಾಸನಗಳನ್ನು ಮತ್ತು ನರಸಿಂಹಾಚಾರ್ಯರ ಅಗೆತದಲ್ಲಿ ಸಂಗ್ರಹಿಸಿದ ವಸ್ತುಗಳನ್ನು ಕೂಲಂಕುಷವಾಗಿ ಅಧ್ಯಯನ ಮಾಡಿದರು. ಅಷ್ಟು ಹೊತ್ತಿಗಾಗಲೆ ಕೃಷ್ಣರವರು ಪುರಾತತ್ವ ಉತ್ಖನನದಲ್ಲಿ ವೈಜ್ಞಾನಿಕ ಸರಬೇತಿಯನ್ನು ಪಡೆದಿದ್ದರು. ೧೯೨೮ ರಲ್ಲಿ ಈ ನೆಲೆಯನ್ನು ವಿಸ್ತಾರವಾಗಿ ಉತ್ಖನನ ಮಾಡಿದರು. ಇವರ ಅನ್ವೇಷಣೆಯಲ್ಲಿ ನಾಲ್ಕು ಹೊಸ ಶಾಸನಗಳು ಸಿಕ್ಕವು. ಅವುಗಳಲ್ಲಿ ಒಂದು ಬಹಳ ಮಹತ್ವದ್ದು. ಅದು ಅಲ್ಲಿಯ ಹುಲಿಗೊಂದಿಯಲ್ಲಿರುವ ಭೈರವ ದೇವಸ್ಥಾನದ ಹತ್ತಿರದಲ್ಲಿದ್ದ ಒಂದು ಬಂಡೆಯ ಮೇಲಿದೆ. ಅದು ಕನ್ನಡ ನಾಡಿನ ಪ್ರಥಮ ಸ್ವತಂತ್ರ ರಾಜ್ಯವನ್ನು ಸ್ಥಾಪಿಸಿದ ಮಯೂರವರ್ಮ (ಶರ್ಮ)ನದು.
ಮಯೂರಶರ್ಮನ ಶಾಸನ
ಇದರಲ್ಲಿ ಕೇವಲ ಮೂರು ಸಾಲುಗಳಿವೆ. ಬ್ರಾಹ್ಮಿ ಅಕ್ಷರದಲ್ಲಿದೆ. ಭಾಷೆ ಪ್ರಾಕೃತ. ಕಾಲ ಸುಮಾರು ನಾಲ್ಕನೇ ಶತಮಾನದ ಆದಿ ಭಾಗ. ಈ ಶಾಸನದ ಕೃಷ್ಣರವರ ಪಾಠ ಹೀಗಿದೆ.
೧. ಕದಂಬಾಣಂ ಮಯೂರ ಶಮ್ಮಣಾ ವಿಣಿಮ್ಮಿಅಂ
೨. ತಟಾಕಂ ದೂಭ ತೋಕೂಟ ಅಭೀರ ಪಲ್ಲವ ಪಾರಿ
೩. ಯಾತ್ರಿಕ ಸಕಸ್ಥಾ[ಣ] ಸಯಿನ್ದಕ ಪುನಾಟ ಮೋಕರಿ[ಣಾ]
ಮಯೂರಶರ್ಮನು ಇಲ್ಲಿ ಒಂದು ಕೆರೆಯನ್ನು ನಿರ್ಮಿಸಿದ ವಿಷಯ ಇದರಲ್ಲಿ ಇದೆ. ಇದರಲ್ಲಿಯ ಮತ್ತೊಂದು ಮಹತ್ವದ ವಿಷಯವೆಂದರೆ, ಮಯೂರಶರ್ಮನು ತಾನು ರಾಜ್ಯವನ್ನು ಕಟ್ಟಿ ವಿಸ್ತರಿಸುವ ಕಾಲದಲ್ಲಿ ಎದುರಿಸಿದ ರಾಜ್ಯಗಳ ಹೆಸರುಗಳು ಇವೆ. ಅವುಗಳು ಅಭೀರ, ತ್ರೈತೋಟ, ಪಲ್ಲವ, ಪಾರಿಯಾತ್ರಿಕ, ಶಕಸ್ಥಾನ, ಸೇಂದ್ರಕ, ಪುನ್ನಾಟ ಮತ್ತು ಮೌಖರಿ. ಇದರಿಂದ ಆ ಕಾಲದಲ್ಲಿ ದಖನ್ ಪ್ರಸ್ತಭೂಮಿ ಮತ್ತು ದಕ್ಷಿಣ ಹಾಗೂ ಪಶ್ಚಿಮ ಭಾರತದಲ್ಲಿ ಯಾವ ಯಾವ ರಾಜ್ಯಗಳಿದ್ದವೆಂಬುದು ತಿಳಿಯಿತು. ಇವುಗಳಲ್ಲಿ ಪುನ್ನಾಟವು ಈಗಿನ ಕರ್ನಾಟಕದ ದಕ್ಷಿಣ ಭಾಗವಾಗಿತ್ತು. ಈಗಿನ ಗುಜರಾತ ಭಾಗಗಳೇ ತ್ರೈಕೂಟರ ರಾಜ್ಯವಾಗಿತ್ತು. ಸೇಂದ್ರಕರು ಶಿವಮೊಗ್ಗ ಜಿಲ್ಲೆಯ ಬಾಗವನ್ನು ಆಳುತ್ತಿದ್ದರು. ಉಳಿದ ಭಾಗಗಳು ಕರ್ನಾಟಕದ ಪೂರ್ವಕ್ಕಿದ್ದ ಪಲ್ಲವ ಮತ್ತು ಉತ್ತರದಲ್ಲಿದ್ದ ಸಾತವಾಹನ ಅರಸರಿಗೂ ಬಹುಶಃ ಅಧೀನವಾಗಿದ್ದವು. ಅಂದರೆ ೩ನೇ ಶತಮಾನದ ಹೊತ್ತಿಗೆ ಕರ್ನಾಟಕದ ಭಾಗಗಳು ಬೇರೆ ಬೇರೆ ರಾಜ್ಯಗಳಲ್ಲಿದ್ದವು ಎಂದಾಯಿತು. ಇವರೆಲ್ಲರನ್ನೂ ಎದುರಿಸಿದ ಮಯುರಶರ್ಮನಿಂದ ಪ್ರಥಮವಾಗಿ ಕರ್ನಾಟಕದ ಸ್ವತಂತ್ರ ರಾಜಕೀಯ ಚರಿತ್ರೆ ಆರಂಭವಾಯಿತೆಂದು ಇತ್ತೀಚನವರೆಗೂ ತಿಳಿಯಲಾಗಿತ್ತು.
ಚಿತ್ರದುರ್ಗದ ಸಂಶೋಧಕರಾದ ಬಿ.ರಾಜಶೇಖರಪ್ಪ ಅವರು ಈ ಶಾಸನವನ್ನು ಕೂಲಂಕಷವಾಗಿ ಮತ್ತೆ ಅಧ್ಯಯನ ನಡೆಸಿದರು. ಅವರ ಪ್ರಕಾರ ಇದರ ಭಾಷೆ ಪ್ರಾಕೃತ ಅಲ್ಲ, ಸಂಸ್ಕೃತ ಮತ್ತು ಇದರ ಪಾಠ ಹೀಗಿದೆ.
೧. ಕದಂಬಾಣಂ ಮಯೂರವರ್ಮ್ಮಣಾ
೨. ತಟಾಕಂ ದೃಢೀಕೃತಂ ಅಭಿರುಪಂ ರ[ಚ]ಯಿತ್ವಾ
೩. ವಾನ[ವಾ]ಸಕಂ ಸ್ಥಾಪಯಿತ್ವಾ ಕುಪಣಚ[ಮೋ]…
ಈ ಪಾಠದ ಪ್ರಕಾರ ಮಯೂರವರ್ಮನ ಯಾವುದೇ ದಂಡಯಾತ್ರೆ ವಿವರವಿರದೆ ಅಲ್ಲಿಯೆ ಇದ್ದ ಕೆರಯೊಂದನ್ನು ಬಲಪಡಿಸುದುದನ್ನು, ಸುಂದರ ರೂಪವನ್ನು ರಚಿಸಿ, ಕಾಡಿನವಾಸದ ನೆಲೆಯನ್ನು ಸ್ಥಾಪನೆ ಮಾಡಿದ ಮತ್ತು ಈ ಶಾಸನವನ್ನು ಬರೆದವನು ಕುಪಣ[ಕೊಪ್ಪಳ]ದ ಚಾಮನೆಂಬ ವಿಷಯವಿದೆ. ಆದರೆ ಏನನ್ನು ರಚಿಸಿದ ಎಂಬ ವಿವರವಿಲ್ಲ. (ದುರ್ಗ ಶೋಧನ, ೨೦೦೧, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು)
೧೯೭೮ರಲ್ಲಿ ಈ ನೆಲೆಯ ನನ್ನ ಅನ್ವೇಷಣೆಯಲ್ಲಿ ಈ ಶಾಸನದ ಗುಂಡುಕಲ್ಲಿನ ಪಕ್ಕದಲ್ಲಿ ಬೇರೆಲ್ಲಿಯೂ ಕಂಡುಬರದಂಥ ಒಂದು ಅಪರೂಪ ಮಾದರಿಯ ಶಿವಲಿಂಗವು ಇದ್ದದನ್ನು ನೋಡಿದೆ. ಅದು ಈಗ ರಾಜ್ಯ ಸರ್ಕಾರದ ಪ್ರಾಚ್ಯವಸ್ತು ಮತ್ತು ವಸ್ತು ಸಂಗ್ರಹಾಲಯಗಳ ಇಲಾಖೆಯ ಸ್ಥಳೀಯ ವಸ್ತುಸಂಗ್ರಹಾಲಯದಲ್ಲಿದೆ. ನಮ್ಮಲ್ಲಿ ಕೆರೆ, ಕೊಳದ ಸಮೀಪ ಒಂದು ಸಣ್ಣ ಗುಡಿಯನ್ನು ನಿರ್ಮಿಸುವ ಸಂಪ್ರದಾಯ ಪ್ರಾಚೀನ ಕಾಲದಿಂದಲೂ ಇದೆ. ಪ್ರಾಯಶಃ ಇಲ್ಲಿಯ ಕೆರೆಯನ್ನು ದುರಸ್ತಿ ಮಾಡುವ ಕಾಲದಲ್ಲಿ ಮೊದಲಿದ್ದ ಪ್ರತಿಮೆ (ಶಿವಲಿಂಗ?) ಯಂತೆ (ಅಭಿರೂಪ) ಒಂದು ಸುಂದರ ರೂಪ(ಅಭಿರೂಪ)ವನ್ನು ಮಾಡಿಸಿ ಸ್ಥಾಪಿಸಿರಬಹುದು. ಶಾಸನದ ಬಳಿ ಇದ್ದ ಶಿವಲಿಂಗ ಅದೇ ಆಗಿರಬಹುದು ಎಂಬುದು ನನ್ನ ಅಭಿಪ್ರಾಯ. ಅಂಕಲಿ ಮಠದ ಗವಿಯೊಳಗಿರುವ ಪಂಚ ಪಾಂಡವರ ಹೆಸರಿನ ಶಿವಲಿಂಗಗಳ ಜೊತೆಗೆ ವೃತ್ತ ಪೀಠದಲ್ಲಿಯೂ ಇದೇ ತರಹದ ಶಿವಲಿಂಗವಿದೆ. ಮೊದಲಿನದಕ್ಕೆ ಅನುರೂಪವಾದ ಎನ್ನುವ ಅರ್ಥದಲ್ಲಿ ‘ಅಭಿರೂಪ’ ಪದವು ಶತಪಥ ಬ್ರಾಹ್ಮಣ ಮತ್ತು ಅಥರ್ವವೇದ ಹಾಗೂ ಅನಂತರ ಕಾಲದ ಸಾಹಿತ್ಯದಲ್ಲಿದೆ. ತಾಳಗುಂದದ ಶಾಸನದಲ್ಲಿ ಹೇಳಿರುವಂತೆ ಮಯೂರಶರ್ಮ (ನಂತರ ಕಾಲದಲ್ಲಿ ವರ್ಮ)ನು ಒಬ್ಬ ವೇದ ಪಾರಂಗತನಾದ ನಿಷ್ಠಾವಂತ ಶ್ರೋತ್ರೀಯ ಬ್ರಾಹ್ಮಣ. ಆದ್ದರಿಂದಲೇ ಚಿರಪರಿಚಿತವಾದ ‘ಅಭಿರೂಪ’ ಎಂಬ ಸೂಕ್ತ ಪದವನ್ನು ಶಾಸನದಲ್ಲಿ ಬಳಸಲಾಗಿದೆ. ಮತ್ತು ಮೊದಲಿನಂತಿರುವ ಆ ಪ್ರತಿಮೆ ಅಲ್ಲಿಯೇ ಇರುವುದರಿಂದ ಅದು ಯಾವುದೆಂದು ಹೇಳುವ ಅವಶ್ಯ ಸ್ಥಾಪನೆಗೆ ಕಾರಣನಾದವನಿಗೆ ಮತ್ತು ಜನ ಸಮುದಾಯಕ್ಕೆ ಕಂಡುಬರಲಿಲ್ಲವೆಂದು ನನಗನಿಸುತ್ತದೆ.
ಸನ್ನಿವೇಶ
ಚಿತ್ರದುರ್ಗದ ಗುಡ್ಡ ಕಿರುಬನಕಲ್ಲುಗುಡ್ಡ ಮತ್ತು ಚೋಳಗುಡ್ಡಗಳ ಸಾಲುಗಳಿಂದ ಸುತ್ತುವರೆಯಲ್ಪಟ್ಟಿದೆ. ಆದುದರಿಂದ ಇದು ನೈಸರ್ಗಿಕವಾಗಿ ಸುರಕ್ಷಿತವಾಗಿದೆ. ಇಲ್ಲಿಯೇ ಯಾವಾಗಲೂ ನೀರು ಇರುವಂಥಹ ಒಂದು ಹಳ್ಳವು ಹರಿಯುತ್ತದೆ. ಇಲ್ಲಿಗೆ ಬರಲು ಈ ಗುಡ್ಡಗಳಲ್ಲಿಯ ಮುಖ್ಯವಾದ ಮೂರು ಕಣಿವೆಗಳ ಮೂಲಕ ಸಾಧ್ಯ. ಇಷ್ಟು ನಿಸರ್ಗದ ರಕ್ಷಣೆ, ಅನುಕೂಲತೆ ಇದ್ದುದರಿಂದ ಪ್ರಾಗೈತಿಹಾಸ ಕಾಲದಿಂದಲೂ ಜನರು ಇಲ್ಲಿ ನೆಲೆಸಲು ಆಕರ್ಷಿತರಾದರು.
ಈ ಪ್ರದೇಶಕ್ಕೆ ಹೊಂದಿಕೊಂಡ ಮೂರು ಕಣಿವೆಗಳಲ್ಲಿ ‘ಹುಲೆಗೊಂದಿ’ಯೆಂಬುದು ಒಂದು. ಇದರ ಮೂಲಕವೇ ಹಳ್ಳವು ಬಯಲಿಗೆ ಹರಿದು ಬರುತ್ತಿತ್ತು. ಈ ಕಣಿವೆಗೆ ಅಡ್ಡಲಾಗಿ ಒಡ್ಡನ್ನು ಹಾಕಿದರೆ ಆ ಪ್ರದೇಶದ ವ್ಯವಸಾಯಕ್ಕೆ ಸಾಕಷ್ಟು ನೀರು ಒದಗಿಸುವ ಸಂಭವವಿತ್ತು. ಇದು ಮೊದಲಿನ ಜನರಿಗೂ ತಿಳಿದಿರುತ್ತದೆ. ಆದುದರಿಂದ ಈ ಹಳ್ಳಕ್ಕೆ ಬೇರೆ ಬೇರೆ ಕಾಲದಲ್ಲಿ ಕಟ್ಟಿಸಿದ್ದ, ಈಗ ಹಾಳುಸ್ಥಿತಿಯಲ್ಲಿರುವ ಮೂರು ಅಥವ ನಾಲ್ಕು ಅಡ್ಡಕಟ್ಟುಗಳು ಇವೆ. ಇವುಗಳಲ್ಲಿ ಒಂದು ಪ್ರಾಯಶಃ ಇದರ ಹತ್ತಿರದಲ್ಲೇ ಇರುವ ಮಯೂರಶರ್ಮನು ಶಸನದಲ್ಲಿ ಉಲ್ಲೇಖಿಸಿದ ಕೆರೆಯೇ ಆಗಿರಬಹುದು. ಏಕೆಂದರೆ ಇಲ್ಲಿ ಬಹಶಃ ಆ ಕಾಲದ್ದೆನ್ನಬಹುದಾದ ಒಡೆದುಹೋದ ಇಟ್ಟಿಗೆಯ ಕಟ್ಟಡದ ಅವಶೇಷಗಳಿವೆ.
ಈ ಗುಡ್ಡಗಳಲ್ಲಿ ಅನೇಕ ಗವಿಗಳಿವೆ. ಬರಲಗೊಂದಿ ಕಣಿವೆ ಬಳಿ ಇರುವ ಗವಿಗಳಲ್ಲಿ ಇಟ್ಟಿಗೆ, ಮಣ್ಣಿನ ಪಾತ್ರೆಗಳ ಚೂರುಗಳು, ಬೂದಿ, ಲೋಹದ ಕೆಲಸಗಾರರು ಉಪಯೋಗಿಸಿದ ಮೂಸೆಗಳು, ಕುಲುಮೆ ಅವಶೇಷಗಳೂ, ಕಬ್ಬಿಣದ ಅದಿರು, ಕಿಟ್ಟ, ನೂತನ ಶಿಲಾಯುಗ ಸಂಸ್ಕೃತಿಯ ತಿಕ್ಕಿ ನಯ ಮಾಡಿದ ಮೈಯುಳ್ಳ ಕಲ್ಲಿನ ಕೊಡಲಿಗಳು, ಶೋಧನೆಯಲ್ಲಿ ದೊರೆತವು. ಇವೆಲ್ಲವೂ ಬಹಳ ಹಿಂದೆ ಇಲ್ಲಿ ವಾಸಿಸುತ್ತಿದ್ದ ಜನರ ನಿತ್ಯಜೀವನಕ್ಕೆ ಸಂಬಂಧಿಸಿದ ವಸ್ತುಗಳ ಅವಶೇಷಗಳಾಗಿದ್ದವು. ಈ ಗವಿಗಳಿಂದ ಸ್ವಲ್ಪ ಮೇಲಕ್ಕೆ ವಿಶಾಲವಾದ ಬಯಲಿನಲ್ಲಿ ಕೆಲವು ಇಟ್ಟಿಗಗಳ ತಳಪಾಯಗಳಿದ್ದವು. ಈ ಸ್ಥಳಕ್ಕೆ ಹೋಗುವ ದಾರಿಯ ಬದಿಯಲ್ಲಿ ಅಲ್ಲಲ್ಲಿ ಕಾಳುಕಡ್ಡಿಗಳನ್ನು ಅರೆಯುವ ಕಲ್ಲುಗಳು ಮತ್ತು ಕಲ್ಲಿನ ಆಯುಧಗಳನ್ನು ನುಣುಪು ಮಾಡಲು ಬಂಡೆಯಲ್ಲಿ ತಿಕ್ಕಿ ತಿಕ್ಕಿ ಉದ್ದನೆಯ ತಗ್ಗುಗಳು ಇದ್ದವು. ಚಂದ್ರವಳ್ಳಿಯ ಬಯಲಿನ ಮಧ್ಯದಲ್ಲಿ, ಹರಿಯುವ ಹಳ್ಳದ ಎಡಬದಿಯಲ್ಲಿ ಒಂದು ಕಲ್ಲುಗುಡ್ಡವಿದೆ. ಈ ಗುಡ್ಡದ ಬದಿಯಲ್ಲಿ ಅಲ್ಲಲ್ಲಿ ಸುಮಾರು ಆರು ಬೃಹತ್ ಶಿಲಾಗೋರಿಗಳ ಕುರುಹುಗಳಿದ್ದವು.
ಕೃಷ್ಣರವರ ಶೋಧನೆಯಲ್ಲಿ ಹಿಂದೆ ಲೋಕೋಪಯೋಗಿ ಶಾಖೆಯವರು ಅಗೆದ ಕಾಲುವೆ ಈಗ ಹಳ್ಳವಾಗಿ ಮೊದಲಿನ ಹಳ್ಳ ಮುಚ್ಚಿಹೋಗಿದ್ದುದು ಕಂಡುಬಂತು. ಈಗಿನ ಕಾಲುವೆಯ ಹತ್ತಿರ ಉದ್ದಕ್ಕೂ ದೊಡ್ಡ ಇಟ್ಟಿಗೆಗಳು. ಸತುವಿನ ಹಾಗೂ ಬೆಳ್ಳಿಯ ನಾಣ್ಯಗಳು, ಚಿನ್ನ, ತಾಮ್ರದ ಆಭರಣಗಳು, ನಾನಾ ವಿಧದ ಮಣ್ಣಿನ ಪಾತ್ರೆಗಳು, ನೂತನ ಶಿಲಾಯುಗದ ಕಲ್ಲಿನ ಆಯುಧ ಮುಂತಾದವು ಹೇರಳವಾಗಿ ದೊರೆತವು. ಅಲ್ಲದೆ, ಕಾಲುವೆಯ ಎರಡು ಬದಿಯ ಗೋಡೆಗಳಲ್ಲಿಯ ಹಾಳುಮಣ್ಣಿನಲ್ಲಿ ಕೂಡ ಈ ವಸ್ತುಗಳು, ಮನೆಯ ಗೋಡೆ, ತಳಪಾಯಗಳು ಕಾಣಿಸುತ್ತಿದ್ದವು. ಈ ಹಾಳುಮಣ್ಣಿನ ಕೆಳಗಡೆ ಸ್ವಚ್ಛವಾದ ಕೆಂಪುಮಣ್ಣು ಇತ್ತು. ನಾಣ್ಯಗಳು ಮುಖ್ಯವಾಗಿ ಸಾತವಾಹನ ವಂಶದ ಅರಸರುಗಳದ್ದು ಮತ್ತು ಯೂರೋಪ್ ಖಂಡದ ರೋಂ ದೇಶವನ್ನು ಪ್ರ.ಶ.ಪೂ.೧-ಪ್ರ.ಶ.೧ನೇ ಶತಮಾನದ ಅವಧಿಯ ಸುಮಾರಿನಲ್ಲಿ ಆಳುತ್ತಿದ್ದ ಚಕ್ರವರ್ತಿಗಳ ಕಾಲದ್ದು. ಮತ್ತು ವಿಜಯನಗರ ರಾಜ್ಯದ ಪ್ರಸಿದ್ಧ ಅರಸು ಕೃಷ್ಣದೇವರಾಯನ ಮತ್ತು ಮೈಸೂರು ದೇಶದ ಅರಸರ ಮುಮ್ಮಡಿ ಕೃಷ್ಣರಾಜ ಒಡೆಯರ ನಾಣ್ಯಗಳೂ ದೊರೆತಿದ್ದವು.
ಈ ಶೋಧನೆಗಳಿಂದ ಮುಖ್ಯವಾಗಿ ಚಂದ್ರವಳ್ಳಿ ಪ್ರದೇಶದಲ್ಲಿಯೂ ನೂತನ ಶಿಲಾಯುಗದಿಂದ ಹಿಡಿದು ಕಬ್ಬಿಣಯುಗ ಪ್ರಾರಂಭ ಕಾಲದ ಸಾತಮಾಹನ ಅರಸರ ಕದಂಬ, ಹೊಯ್ಸಳ, ವಿಜಯನಗರದ ಅರಸರ ಕಾಲಗಳಲ್ಲಿ ಮತ್ತು ಇತ್ತೀಚಿನವರೆಗೂ ನಿರಂತರವಾಗಿ ಬೆಳೆದು ಬಂದ ಮಾನವ ಸಮಾಜದ ಸಂಸ್ಕೃತಿಯ ಸ್ಪಷ್ಟ ಗುರುತುಗಳಿದ್ದುದು ತಿಳಿಯಿತು. ಅದರಲ್ಲೂ ಪ್ರಾಗಿತಿಹಾಸ ಕಾಲದ ಕಬ್ಬಿಣಯುಗದಿಂದ ಹಿಡಿದು ಕದಂಬ ಮಯೂರ ಶ(ವ)ರ್ಮನ ಕಾಲ (ಅಂದರೆ ಸು.ಪ್ರ.ಶ. ಪೂ.೩ನೇ ಶತಮಾನ ಪ್ರ.ಶ. ೩ನೇ ಶತಮಾನ))ದ ವರೆಗೆ ಇಲ್ಲಿ ನಗರ ಸಂಸ್ಕೃತಿ ಅಭಿವೃದ್ಧಿ ಹೊಂದಿದ್ದು ವಿಶೇಷವಾಗಿ ಎದ್ದು ಕಾಣುತ್ತಿತ್ತು. ಮೊದಲೇ ಹೇಳಿದ ಹಾಗೆ ಕರ್ನಾಟಕದ ಕದಂಬ ಪೂರ್ವದ ಇತಿಹಾಸ ಕೇವಲ ಅಲ್ಲೊಂದು ಇಲ್ಲೊಂದು ದಂತಕಥೆಗಳ, ಗ್ರಂಥಗಳಲ್ಲಿಯ ಅಪರೂಪ ಉಲ್ಲೇಖಗಳ ಅಸಂಬದ್ಧಂಬವಾದ ಸಂಕಲನವಾಗಿತ್ತು. ಆದರೆ ಈ ಕೊರತೆಯನ್ನು ನೀಗಿ, ಕದಂಬಪೂರ್ವದ ಇತಿಹಾಸವನ್ನು ಪ್ರತ್ಯಕ್ಷ ಪ್ರಮಾಣಗಳಿಂದ ಸಾಕಷ್ಟು ಚೆನ್ನಾಗಿ ತಿಳಿಯುವ ಸಾಧ್ಯತೆ ಇಲ್ಲಿ ಪ್ರಥಮ ಬಾರಿಗೆ ಅರಿವಾಯಿತು. ಇಂಥ ಎಷ್ಟೋ ಪ್ರಾಚೀನ ನಗರಗಳ ನೆಲೆಗಳು ನಾಡಿನ ಬೇರೆ ಬೇರೆ ಭಾಗಗಳಲ್ಲಿಯೂ ಇದ್ದುದು ನಂತರದ ಶೋಧನೆಗಳಿಂದ ತಿಳಿಯಿತು.
ಉತ್ಖನನ
ಕೃಷ್ಣರವರು ಇಲ್ಲಿಯ ಸಂಸ್ಕೃತಿಯ ಬೆಳವಣಿಗೆ ಹಾಗೂ ಮಹತ್ವವನ್ನು ತಿಳಿಯಲು ೧೯೨೮ ಮೇ-ಜೂನ್ ಸಮಯದಲ್ಲಿ ಈ ನೆಲೆಯಲ್ಲಿ ಸುಮಾರು ೩೬ ಗುಂಡಿಗಳನ್ನು ಕ್ರಮವಾಗಿ ತೋಡಿದರು. ಉತ್ಖನನದಲ್ಲಿ ಇಟ್ಟಿಗೆ ಚೂರುಗಳು ಕಲ್ಲುಚೂರುಗಳನ್ನು ಅಥವ ಕೆಂಪು ಮರಳನ್ನು ಹಾಕಿ ಬಡಿದು ಗಟ್ಟಿ ಮಾಡಿದ ನೆಲಗಟ್ಟು. ಇಟ್ಟಿಗೆ ಕಟ್ಟಡ ಅವಶೇಷಗಳು ಸಾತವಾಹನ ಅರಸರ, ಸಾಮಂತರ ಮತ್ತು ಅದೇ ಕಾಲದ ರೋಂ ದೇಶದ ಆಗಸ್ಟಸ್ ಚ್ರಕ್ರವರ್ತಿಯ ನಾಣ್ಯಗಳು ನಾನಾ ವಿಧದ ಸರಗಳ ಮಣಿಗಳು ಮತ್ತು ಇತರ ಆಭರಣಗಳು ಬಿಳಿ ಬಣ್ಣದ ರೇಖಾಚಿತ್ರಗಳಿಂದ ಅಲಂಕೃತವಾದ ಮತ್ತು ವಿಧವಿಧವಾದ ಮಣ್ಣಿನ ಪಾತ್ರೆಗಳು ಹೇರಳವಾಗಿ ದೊರೆತವು. ೧೫ನೇ ಗುಂಡಿಯು ಸುಮಾರು ೩.೯೦ ಮೀ ಆಳವಾಗಿತ್ತು. ಇದರಲ್ಲಿಯ ಹಾಳು ಮಣ್ಣಿನಲ್ಲಿ ಮೇಲಿನಿಂದ ಕೆಳಗಿನ ತನಕ ಏಳು ಪದರುಗಳನ್ನು ಗುರುತಿಸಿ ಪ್ರತಿಯೊಂದು ಪದರಿನಲ್ಲಿ ದೊರೆತ ಅವಶೇಷಗಳನ್ನು ಇಡಲಾಯಿತು. ಇದರಲ್ಲಿ ಗಮನಾರ್ಹವಾದ ಅಂಶವೆಂದರೆ ಸುಮಾರು ೧.೫೦ಮೀ ಆಳದಲ್ಲಿ ಒಂದು ಮನೆಯ ನೆಗಟ್ಟಿನ ಮೇಲೆ ಬಹಶಃ ಸಾತವಾಹನ ಅರಸರಲ್ಲಿ ಒಬ್ಬನಾದ ಯಜ್ಞಶ್ರೀ ಸಾತಕರ್ಣಿ(ಪ್ರ.ಶ. ೧೭೪-೨೦೩) ಹೆಸರುಳ್ಳ ನಾಣ್ಯ.ಸಿಕ್ಕಿತು. ನೆಲಗಟ್ಟಿನ ಕೆಳಗೆ ಈ ಅರಸನಿಗಿಂತಲೂ ಹಿಂದಿನ ‘ಮುದನಂದ’ ಎಂಬುವನ ನಾಣ್ಯವು ಇತ್ತು. ಈ ಹಂತದಿಂದ ೧,೧೩ಮೀ ಆಳದ ತನಕ ಅಲ್ಲಲ್ಲಿ ಕ್ರಮವಾಗಿ ಗೌತಮಿಪುತ್ರ ವಿಳವಾಯಕುರ, ಮಹಾರಥಿ ಸದಕಣ ಕಳಲಾಯ ಇವರ ಮತ್ತು ರೋಂ ದೇಶದ ಚಕ್ರವರ್ತಿ ಆಗಸ್ಟಸ್ (ಪ್ರ.ಶ.ಪೂ. ೨೭ ಪ್ರ.ಶ.೧೪)ನ ನಾಣ್ಯಗಳು ದೊರೆತವು. ಅಂದರೆ ದೊರೆತ ನಾಣ್ಯಗಳಲ್ಲಿ ತುಂಬ ಹಳೆಯ ಕಾಲದ್ದು ಕೆಳಗಿದ್ದವು. ಇವುಗಳ ಮೇಲಿನ ಹಾಳುಮಣ್ಣಿನಲ್ಲಿ ಅಲ್ಲಲ್ಲಿ ನಂತರದ ಕಾಲದ ನಾಣ್ಯಗಳು ಅನುಕ್ರಮವಾಗಿ ಇದ್ದವು. ಜನ ವಸತಿಯಿಂದ ಕಾಲಾನುಕ್ರಮದಲ್ಲಿ ಸಂಗ್ರವಾದ ಅವಶೇಷಗಳುಳ್ಳ ಹಾಳು ಮಣ್ಣನ್ನು ಕ್ರಮಬದ್ಧವಾಗಿ ಅಗೆದು, ಅದರಲ್ಲಿ ಕಾಲಾನುಕ್ರಮವಾಗಿ ಪದರುಗಳನ್ನು ಗುರುತಿಸಿ ಅವುಗಳಲ್ಲಿಯ ಅವಶೇಷಗಳ ಕಾಲಮಾನ ಮತ್ತು ಸಂಸ್ಕೃತಿಯ ಬೆಳವಣಿಗೆಯ ಹಂತಗಳನ್ನು ಕಂಡು ಹಿಡಿಯುವ ಪ್ರಯತ್ನ ಮಾಡಿದವರಲ್ಲಿ ಕೃಷ್ಣರವರು ಮೊದಲಿಗರು, ಅವರ ಈ ಶೋಧನೆ ಅಪೂರ್ವ ಹಾಗೂ ಪ್ರಶಂಸನೀಯ.
ಇವರ ಶೋಧನೆಯಲ್ಲಿ ಮತ್ತೆ ಗಮನಾರ್ಹವಾದ ಕೆಲವು ಸಂಗತಿಗಳಿವೆ. ಆಂಜನೇಯನ ಗುಡಿಯ ಹತ್ತಿರ ಅಗೆದ ೭ ಗುಂಡಿಗಳಲ್ಲಿಯೂ, ಇದರ ನೈರುತ್ಯಕ್ಕೆ ಇರುವ ಸಣ್ಣ ಗುಡ್ಡದ ಪಕ್ಕದಲ್ಲಿರುವ ೧೬ನೇಯ ಗುಂಡಿಯಲ್ಲಿಯೂ ಕಾಣಿಸಿದ ಪೆಟ್ಟಿಗೆಯಂತಹ ಸಣ್ಣ ಸಣ್ಣ ಕಲ್ಲಿನ ಕೋಣೆ ಗೋರಿಗಳು ಹುಲೆಗೊಂಡಿ ಕೊಳ್ಳದಲ್ಲಿ ಮಯೂರ ಶರ್ಮನ ಶಾಸನದ ಹತ್ತಿರ ಸುಮಾರು ೧.೮೦ ಮೀ ಅಗಲದ ೧೨ ಮೀ ಉದ್ದದ ಇಟ್ಟಿಗೆಯ ಕೆರೆಯ ಒಡ್ಡು ಮತ್ತು ಬರಲಗೊಂದಿಯ ಹತ್ತಿರ ಇರುವ ಒಂದು ಗವಿಯಲ್ಲಿ ಕಬ್ಬಿಣದ ಕಿಟ್ಟ. ಈ ಬರಲಗೊಂದಿ ಭಾಗದ ಗುಂಡಿಗಳಲ್ಲಿ ನೂತನ ಶಿಲಾಯುಗದ ಕಲ್ಲಿನ ಕೊಡಲಿಗಳು, ಅರೆಯುವ ಕಲ್ಲು ಮತ್ತು ಈ ಸ್ಥಳದಲ್ಲಿ ಕಲ್ಲಿನ ಆಯುಧಗಳನ್ನು ನಯಮಾಡುವುದಕ್ಕೊಸ್ಕರ ಅಲ್ಲಿನ ಬಂಡೆಗಲ್ಲಿನ ಮೇಲೆ ಉಜ್ಜಿದ್ದರಿಂದ ಉಂಟಾದ ಉದ್ದನೆಯ ಗುಂಡಿಗಳು ತೋರಿದವು. ಒಟ್ಟಿನಲ್ಲಿ ಈ ಸಂಶೋಧನೆಯಿಂದ ಚಂದ್ರವಳ್ಳಿಯಲ್ಲಿಯೂ ನೂತನಶಿಲಾಯುಗದಿಂದ ಹಿಡಿದು ಕದಂಬ ಸಾಮ್ರಾಜ್ಯ ಸ್ಥಾಪಕನಾದ ಮಯುರವ(ಶ)ರ್ಮ ಅರೆಸನ ಅಂದರೆ ೪ನೇ ಶತಮಾನದ ಆದಿ ಭಾಗದವರೆಗೆ ಇಲ್ಲಿಯ ಮಾನವನ ಜೀವನ ಮತ್ತು ಸಂಸ್ಕೃತಿ ಹೇಗೆ ಪ್ರಗತಿ ಹೊಂದುತ್ತಾ ಬಂತೆಂದು ಸ್ಥಳವಾಗಿ ತಿಳಿಯಲು ಸಾಧ್ಯವಾಯಿತು. ಅದರಲ್ಲೂ ವಿಶೇಷವಾಗಿ ಸಾತವಾಹನ ಅರಸರ ಕಾಲದಲ್ಲಿಯ ಇಲ್ಲಿಯ ನಗರ ಸಂಸ್ಕೃತಿ ವಿಷಯವಾಗಿ ಅಂದರೆ ಇಟ್ಟಿಗೆ ಕಟ್ಟಡಗಳ ಮಾದರಿ, ವ್ಯಾಪಾರ-ವ್ಯವಹಾರಗಳಲ್ಲಿ ನಾಣ್ಯ ಚಲಾವಣೆ ಮುಂತಾದವುಗಳು ಪ್ರಥಮಬಾರಿಗೆ ತಿಳಿಯಲು ಸಾಧ್ಯವಾಯಿತು.ಬ್ರಹ್ಮಗಿರಿಯಲ್ಲಿ ಹೆಚ್ಚಾಗಿ ನೂತನ ಶಿಲಾಯುಗದ ಮತ್ತು ಕಬ್ಬಿಣಯುಗದ ಸಂಸ್ಕೃತಿಗಳ ಕೆಲವೊಂದು ಮಹತ್ವದ ವಿಷಯಗಳು ತಿಳಿದರೆ, ಚಂದ್ರವಳ್ಳಿಯಲ್ಲಿ ಇತಿಹಾಸ ಆರಂಭ ಕಾಲದ ಕೆಲವು ಮಹತ್ವ ಸಂಗತಿಗಳು ಗೊತ್ತಾಯಿತು. ಆದುದರಿಂದ ಈ ಎರಡು ಸ್ಥಳಗಳಲ್ಲಿಯ ಉತ್ಖನನಗಳು ಕರ್ನಾಟಕದಲ್ಲಿ ಕದಂಬ ಸಾಮ್ರಾಜ್ಯ ನಿರ್ಮಾಣದ ಪೂರ್ವದಲ್ಲಿಯ ಐತಿಹಾಸಿಕ ಕಾಲದ ಜನರ ಸಂಸ್ಕೃತಿ ಮತ್ತು ಜೀವನದ ಕೆಲವು ಮುಖ್ಯ ವಿಷಯಗಳು ತಿಲಿದುದಲ್ಲದೆ, ಈ ಇತಿಹಾಸ ಕಾಲದ ಹಿಂದಿನ ಪ್ರಾಗಿತಿಹಾಸ ಕಾಲದ ಜನಜೀವನದ ಎರಡು ಮುಖ್ಯ ಹಂತಗಳು ಮತ್ತು ಅವುಗಳ ಸ್ಥೂಲ ಸ್ವರೂಪಗಳು ಮೊಟ್ಟ ಮೊದಲನೇ ಸಲಕ್ಕೆ ಪ್ರಕಾಶವಾದವು. ಆದುದರಿಂದ ಕರ್ನಾಟಕದ ಪುರಾತತ್ವ ಶೋಧನೆಯಲ್ಲಿ ಈ ಎರಡು ಸ್ಥಳಗಳು ಅತ್ಯಂತ ಮಹತ್ವದವು.
ಶೋಧನೆಯ ನ್ಯೂನ್ಯತೆಗಳು
ಕೃಷ್ಣರವರ ಶೋಧನೆಗಳು ಆಗಿ ಕೆಲವು ವರ್ಷಗಳ ನಂತರ ಆ ಶೋಧನೆಗಳಲ್ಲಿ ದೊರೆತ ವಸ್ತುಗಳ ಯಥಾಸ್ಥಿಯ ಮಹತ್ವವನ್ನು ಗೊತ್ತುಮಾಡಲು ಕೆಲವೊಂದು ತೊಂದರೆಗಳು ತೋರಿದವು. ಒಂದನೆಯದಾಗಿ ಈ ಸ್ಥಳಗಳಲ್ಲಿಯ ಪ್ರಾಗೈತಿಹಾಸಿಕ ಸಂಸ್ಕೃತಿಗಳನ್ನು ಯೂರೋಪಿನಲ್ಲಿಯ ಸ್ವಲ್ಪ ಹೆಚ್ಚು ಕಡಿಮೆ ಕಾಲಮಾನಗಳು ಸರಿಯಾಗಿ ನಿರ್ಧರಿಸಲ್ಪಟ್ಟ ಅದೇ ತರಹದ ಸಂಸ್ಕೃತಿಗಳಿಗೆ ಹೋಲಿಸಿ, ಇವುಗಳ ಕಾಲಮಾನಗಳನ್ನು ಸ್ಥೂಲವಾಗಿ ಸೂಚಿಸಿದ್ದರು. ಆದರೆ, ಕ್ರಮೇಣ ಇವರು ಈ ವಿಷಯದಲ್ಲಿ ಅನುಸರಿಸಿದ ತುಲನಾತ್ಮಕ ಕ್ರಮ ಸರಿ ತೋರಲಿಲ್ಲ.
ಇವರು ಶೋಧಿಸಿ ವಿಂಗಡಿಸಿದ ಸಂಸ್ಕೃತಿಗಳ ಒಂದೊಂದರ ವಿವರಗಳನ್ನು ಸ್ಪಷ್ಟವಾಗಿ ಗೊತ್ತು ಮಾಡಲು ಸಾಧ್ಯವಿರಲಿಲ್ಲ. ಏಕೆಂದರೆ ಉತ್ಖನನಗಳಲ್ಲಿ ದೊರೆತ ವಸ್ತುಗಳ ಪರಸ್ಪರ ಸಂಬಂಧ, ಸಂದರ್ಭ ಮುಂತಾದವುಗಳನ್ನು ತಿಳಿಸುವ ಅವಶ್ಯವಾದ ಟಿಪ್ಪಣಿ, ರೇಖಾಚಿತ್ರ ಮತ್ತು ಛಾಯಾಚಿತ್ರಗಳೊಡನೆ ಉತ್ಖನನಗಳ ವರದಿಯು ಪ್ರಕಟವಾಗಲಿಲ್ಲ.
ಆದುದರಿಂದ ಈ ನ್ಯೂನ್ಯತೆಗಳನ್ನು ಹೋಗಲಾಡಿಸಿ ಇಲ್ಲಿಯ ಜನಜೀವನ ನತ್ತು ಸಂಸ್ಕೃತಿಗಳ ಬೆಳವಣಿಗೆಗಳನ್ನು ತಿಳಿಯಲು ಮತ್ತೆ ಕ್ರಮಬದ್ಧವಾದ ಉತ್ಖನನ ಮಾಡುವ ಅವಶ್ಯವಿತ್ತು. ಮುಖ್ಯವಾಗಿ ದಕ್ಷಿಣ ಭಾರತದ ಪ್ರಮುಖ ಆದಿ ಕಬ್ಬಿಣಯುಗದ ಬೃಹತ್ ಶಿಲಾಸಂಸ್ಕೃತಿಯ ವಿಶಿಷ್ಟ ಲಕ್ಷಣಗಳನ್ನು ಮತ್ತು ಕಾಲಮಾನವನ್ನು ನಿಗದಿಪಡಿಸಬೇಕಾಗಿತ್ತು. ಈ ದಿಶೆಯಲ್ಲಿ ಕೃಷ್ಣರವರ ಉತ್ಖನನಗಳಿಂದ ಕಂಡುಬಂದ ಸೂಚನೆಗಳು ಆಶಾದಾಯಕವಾಗಿದ್ದವು. ಈ ಎಲ್ಲ ಅವಶ್ಯಕತೆಗಳನ್ನು ಸರಿಯಾಗಿ ಗ್ರಹಿಸಿ ಅಂದಿನ ಕೇಂದ್ರ ಸರ್ಕಾರದ ಪುರಾತತ್ವ ಸರ್ವೇಕ್ಷಣ ಇಲಾಖೆಯ ಮಹಾ ನಿರ್ದೇಶಕರಾಗಿದ್ದ ಮಾರ‍್ಟಿಮರ್ ವ್ಹೀಲರ್ ೧೯೪೭ ರಲ್ಲಿ ಈ ಎರಡು ನೆಲೆಗಳಲ್ಲಿ ಮತ್ತೆ ಉತ್ಖನನಗಳನ್ನು ನಡೆಸಿದರು.
ವ್ಹೀಲರವರ ಯೋಜನೆ
೧೯೪೪-೪೭ರ ಸಮಯದಲ್ಲಿ ಭಾರತದಲ್ಲಿಯ ಆಗಿನ ಕೇಂದ್ರ ಸರ್ಕಾರದ ಪುರಾತತ್ವ ಸರ್ವೇಕ್ಷಣ ಇಲಾಖೆಗೆ ಇವರು ಮಹಾ ನಿರ್ದೇಶಕರಾಗಿದ್ದರು. ಭಾರತಕ್ಕೆ ಬರುವ ಮುಂಚೆ, ಗ್ರೀಕ್ ಮತ್ತು ರೋಮನ್ ಸಂಸ್ಕೃತಿಗಳ ಕೆಲವು ನೆಲೆಗಳನ್ನು ಆಧುನಿಕ ವೈಜ್ಞಾನಿಕ ವಿಧಾನಗಳಿಂದ ಉತ್ಖನನಗಳನ್ನು ಮಾಡಿ ತುಂಬಾ ಅನುಭವ ಪಡೆದವರಾಗಿದ್ದರು. ಇವರು ಇಡೀ ಭಾರತಕ್ಕೆ ಅನ್ವಯಿಸುವ ಹಾಗೆ ಒಂದು ಸಮಗ್ರವಾದ ಪುರಾತತ್ವ ಶೋಧನೆಯ ಯೋಜನೆಯನ್ನು ರೂಪಿಸಿದರು.
ಈ ಬೃಹತ್ ಯೋಜನೆಯ ಮೊದಲ ಹಂತದ ಅಂಗವಾಗಿ, ವ್ಹೀಲರವರು ದಕ್ಷಿಣ ಭಾರತದಲ್ಲಿ ಅದುವರೆಗೂ ಪ್ರಕಾಶವಾದ ಪ್ರಾಚೀನ ನೆಲೆಗಳ ಮಹತ್ವವನ್ನು ಮತ್ತು ಉತ್ಖನನದ ದೃಷ್ಟಿಯಿಂದ ಎಷ್ಟರ ಮಟ್ಟಿಗೆ ಫಲದಾಯಕ ಆಗಬುದೆಂಬುದನ್ನು ಪರಿಶೀಲಿಸಿದರು. ಮೊದಲು ಪಾಂಡಿಚೇರಿ ಬಳಿಯಿರುವ ಅರಿಕಮೆಡು ಎಂಬಲ್ಲಿ ಉತ್ಖನನ ಮಾಡಿದರು. ಇದರ ಫಲಿತಾಂಶವಾಗಿ, ಈ ನೆಲೆಯು ಪ್ರ.ಶ. ೧-೨ನೇ ಶತಮಾನಗಳಲ್ಲಿ. ರೋಂ ದೇಶದ ವರ್ತಕರ ಒಂದು ವ್ಯಾಪಾರ ಕೋಠಿಯೇ ಆಗಿತ್ತೆಂದು ತಿಳಿಯಿತು. ಆ ದೇಶದಿಂದ ವಿಶಿಷ್ಟವಾದ ‘ಅರೆಟೈನ್’ ಮಣ್ಣಿನ ಪಾತ್ರೆಗಳು ಇಲ್ಲಿ ಉಪಯೋಗದಲ್ಲಿದ್ದುದನ್ನು ಗುರುತಿಸಲಾಯಿತು. ಮತ್ತು ಆ ದೇಶದ ಒಂದು ವಿಧವಾದ ಮಣ್ಣಿನ ಪಾತ್ರೆಯ ಮೇಲೆ ‘ರೌಲೆಟ್’ ತಂತ್ರದಿಂದ ಚಿತ್ರ ತೆಗೆಯುವ ವಿಧಾನ ದಕ್ಷಿಣ ಭಾರತದಲ್ಲಿಯ ಅದೇ ಆಕಾರದ ಮಣ್ಣಿನ ಪಾತ್ರೆಗಳಲ್ಲಿ ಉಪಯೋಗಿಸಿದ್ದುದು ಕಂಡುಬಂತು.
ಈ ವರ್ತಕರು ರೋಂ ದೇಶದಿಂದ ವಿಶಿಷ್ಟವಾದ ಮಣ್ಣಿನ ಪಾತ್ರಗಳೂ ಇಲ್ಲಿ ದೊರೆತ ಮಣ್ಣಿನ ಪಾತ್ರಗಳ ಜೊತೆಗೆ ಇದ್ದವು. ಈ ಪಾತ್ರಗಳನ್ನು ಈಗ ಇಟಲಿ ದೇಶದಲ್ಲಿರುವ ಟಸ್ಕನಿ ಪ್ರಾಂತದಲ್ಲಿಯ ‘ಅರತಿ’ ಎಂಬ ಊರಿನಲ್ಲಿ ಪ್ರ.ಶ.ಪೂ. ೧ನೇ ಶತಮಾನದಿಂದ ಪ್ರ.ಶ. ೧ನೇ ಶತಮಾನ ಈ ಸಮಯದಲ್ಲಿ ಮಾಡಲಾಗಿದ್ದವು. ಇವು ರೋಂ ನಗರದ ಸಂತೆಗಳಲ್ಲಿ ಮಾರಾಟವಾಗುತ್ತಿದ್ದವು. ಇವು ದ್ರಾಕ್ಷಾರಸವನ್ನು ತುಂಬಲು ಮಾಡಿದ ಉದ್ದನೆಯ ಕೊಳವೆಯಾಕಾರದ ಬಾಯಿ ಉಳ್ಳ ಉಬ್ಬು ಚಿತ್ರಗಳುಳ್ಳ ಲೋಹದ ಪಾತ್ರಗಳನ್ನು ಅನಕರಿಸಿ ಮಾಡಿದಂಥವು. ಅತ್ಯುತ್ತಮ ಜೇಡಿಮಣ್ಣಿನಿಂದ ಭಟ್ಟಿಯಲ್ಲಿ ಸರಿಯಾಗಿ ಸುಟ್ಟು ಮಾಡಿದ ಸುಂದರ ಪಾತ್ರಗಳು. ಇವುಗಳಿಗೆ ‘ಅರೆತೈನ್’ ಪಾತ್ರಗಳೆಂದು ಪ್ರಾಕ್ಷನ ಶಾಸ್ತ್ರಜ್ಞರು ಕರೆಯುತ್ತಾರೆ.
ವ್ಹೀಲರವರಗೆ ಪ್ರಾಚೀನ ಗ್ರೀಕ್ ಮತ್ತು ರೋಂ ಸಂಸ್ಕೃತಿಗಳ ನೆಲೆಗಳನ್ನು ಉತ್ಖನನ ಮಾಡಿ ಅವುಗಳಲ್ಲಿ ದೊರೆತ ವಸ್ತುಗಳ ಅಭ್ಯಾಸ ಆಗಲೇ ಚೆನ್ನಾಗಿ ಇದ್ದುದರಿಂದ, ಅರಿಕಮೆಡು ಉತ್ಖನನದಲ್ಲಿಯ ಕೆಲವು ಪಾತ್ರಗಳಲ್ಲಿ ಕಂಡುಬಂದ ಆ ದೇಶದ ಪ್ರಭಾವವನ್ನು ಗುರುತಿಸಲು ಸಾಧ್ಯವಾಯಿತು. ಅಷ್ಟೇ ಅಲ್ಲ, ಈ ನಿರ್ದಿಷ್ಟ ಕಾಲದ ಇಂಥ ಮಣ್ಣಿನ ಪಾತ್ರಗಳು ಆ ನೆಲೆಯಲ್ಲಿಯ ಕಾಲಮಾನ ತಿಳಿಯದಿದ್ದ ಪ್ರಾಚೀನ ಜನವಸತಿಯ ಅವಶೇಷಗಳೊಡನೆ ಸುಸಂಬದ್ಧವಾಗಿ ದೊರೆತಿದ್ದರಿಂದ ಆ ಪ್ರಾಚೀನ ಸಂಸ್ಕೃತಿಯ ಕಾಲಮಾನವನ್ನು ಆದಷ್ಟು ಸರಿಯಾಗಿ ನಿರ್ಣಯಿಸಲು ಸಾಧ್ಯವಾಯಿತು.
ವ್ಹೀಲರವರು ತಮ್ಮ ಯೋಜನೆಗೆ ಅನುಗುಣವಾಗಿ ದಕ್ಷಿಣ ಭಾರತದಲ್ಲಿಯ ನೆಲೆಗಳನ್ನು ವಿಮರ್ಶಿಸುವಾಗ, ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿ ನೆಲೆಗಳ ಮಹತ್ವ ಸರಿಯಾಗಿ ಅರಿತುಕೊಂಡರು.
ಕೃಷ್ಣರವರ ಉತ್ಖನನಗಳಲ್ಲಿ ದೊರೆತಿರುವುದರಲ್ಲಿ ಆರಿಸಿದ ಅವಶೇಷಗಳು ಮೈಸೂರಿನಲ್ಲಿರುವ ಪುರಾತತ್ವ ಸರ್ವೇಕ್ಷಣಾ ಶಾಖೆಯ ಕಛೇರಿಯಲ್ಲಿದ್ದವು. ವ್ಹೀಲರವರು ಅವುಗಳನ್ನು ಪರೀಕ್ಷಿಸಿದರು. ಚಂದ್ರವಳ್ಳಿಯ ನೆಲೆಯ ಅವಶೇಷಗಳಲ್ಲಿ ರೌಲೆಟ್ ವಿಧಾನದಿಂದ ತೆಗೆದ ಚಿತ್ರಗಳುಳ್ಳ ಮಣ್ಣಿನ ತಟ್ಟೆಗಳಿದ್ದುದು ಗುರುತಿಸಿದರು. ಇದರಿಂದ ಚಂದ್ರವಳ್ಳಿ ನಾಗರೀಕತೆಯ ಕಾಲಮಾನವನ್ನು ನಾಣ್ಯಗಳ ಸಹಾಯದ ಜೊತೆಗೆ ನಿರ್ದಿಷ್ಟಕಾಲದ ಈ ಮಣ್ಣಿನ ಪಾತ್ರಗಳಿಂದಲೂ ಪುಷ್ಟೀಕರಿಸುವ ಸಾಧ್ಯತೆ ತೋರಿತು. ಕೃಷ್ಣ ಅವರ ಜೊತೆಗೆ ಬ್ರಹ್ಮಗಿರಿಯ ನೆಲೆಯನ್ನು ಪರಿಶೀಲಿಸಿದರು. ಆದುದರಿಂದ ಈ ಎರಡು ನೆಲೆಗಳಲ್ಲಿ ಮತ್ತೆ ಉತ್ಖನನ ಮಾಡಲು ವ್ಹೀಲರವರು ನಿಶ್ಚಯಿಸಿದರು.
ಬ್ರಹ್ಮಗಿರಿ: ೪. ಬ್ರಹ್ಮಗಿರಿ-ಚಂದ್ರವಳ್ಳಿ ಪ್ರಾಕ್-ಆದಿ ಇತಿಹಾಸ ಸಂಸ್ಕೃತಿಗಳ ವಿಕಸನದ ಪ್ರಥಮ ದರ್ಶನ (೨)
ಉತ್ಖನನ
೧೯೪೨ ಮಾರ್ಚ-ಮೇ ತಿಂಗಳುಗಳಲ್ಲಿ ಈ ಎರಡು ನೆಲೆಗಳಲ್ಲಿ ಆಗಿನ ಮೈಸೂರು ರಾಜ್ಯದ ಪುರಾತತ್ವ ಸರ್ವೇಕ್ಷಣಾ ವಿಭಾಗವನ್ನು ಜೊತೆಗೂಡಿಸಿಕೊಂಡು ವ್ಹೀಲರವರು ಅತ್ಯಂತ ಶಿಸ್ತಿನಿಂದ ಮತ್ತು ಆಧುನಿಕ ವೈಜ್ಞಾನಿಕ ವಿಧಾನದಿಂದ ಉತ್ಖನನಗಳನ್ನು ನಡೆಸಿದರು. ಬ್ರಹ್ಮಗಿರಿಯಲ್ಲಿ ೭ ಗುಂಡಿಗಳನ್ನು ಮತ್ತು ೧೦ ಬೃಹತ್ ಶಿಲಾಯುಗದ ಗೋರಿಗಳನ್ನು, ಚಂದ್ರವಳ್ಳಿಯಲ್ಲಿ ೩ ಗುಂಡಿಗಳನ್ನು ಅಗೆಯಲಾಯಿತು. ಬಹು ಸೂಕ್ಷಮವಾಗಿ ಅಗೆತದಲ್ಲಿ ಮಣ್ಣನ್ನು ಮತ್ತು ಅವುಗಳಲ್ಲಿ ದೊರೆತ ವಸ್ತುಗಳನ್ನು ಪರೀಕ್ಷಿಸಲಾಯಿತು. ಇವುಗಳಲ್ಲಿ ಸ್ವಲ್ಪ ವ್ಯತಾಸ ಅಥವಾ ಅಸಂಬದ್ಧತೆ ತೋರಿದಲ್ಲೆಲ್ಲ ಅವುಗಳನ್ನು ಪ್ರತ್ಯೇಕ ಪ್ರತ್ಯೇಕವಾಗಿ ಗಮನಿಸಿ ಪದರುಗಳನ್ನು ಮತ್ತು ತಿಪ್ಪೆ ಕೂಣಿಗಳನ್ನು ಗುರುತಿಸಲಾಯಿತು. ಪ್ರತಿಯೊಂದು ಪದರಿನಲ್ಲಿ ಮತ್ತು ಕುಣಿಗಳಲ್ಲಿ ದೊರೆತ ವಸ್ತುಗಳೆಲ್ಲವನ್ನೂ ವಿಫುಲವಾಗಿ ದೊರೆಯುವ ಮಣ್ಣಿನ ಪಾತ್ರೆಚೂರುಗಳನ್ನೂ ಲೆಕ್ಕವಿಡಲಾಯಿತು. ವಸ್ತುಗಳ ಲಕ್ಷಣ, ವೈವಿಧ್ಯ, ಪರಸ್ಪರ ಸಂಬಂಧ ಮತ್ತು ವ್ಯಾಪ್ತಿಗಳನ್ನು ಪರಿಶೀಲಿಸಲಾಯಿತು. ಕ್ರಮವಾಗಿ ಅವುಗಳ ಸ್ಥಾನ, ಸಂದರ್ಭಗಳನ್ನು ವಿಂಗಡಿಸಲಾಯಿತು. ಉತ್ಖನನದ ಮುಖ್ಯ ಹಂತಗಳ, ಶವಕುಣಿಗಳ, ಪ್ರತಿಯೊಂದು ವಿಧವಾದ ಚಸ್ತುಗಳ ರೇಖಾಚಿತ್ರ ಮತ್ತು ಛಾಯಾಚಿತ್ರಗಳನ್ನೊಳಗೊಂಡ ವಿವರಣೆ, ಉತ್ಖನನಗಳ ಮುಖ್ಯ ಉದ್ಧೇಶ ಮತ್ತು ಫಲಿತಾಂಶಗಳು ಇವುಗಳಿಂದ ಕೂಡಿದ ವರದಿಯನ್ನು ಪ್ರಕಟಿಸಲಾಯಿತು. ಆದುದರಿಂದ ಈ ಉತ್ಖನನಗಳಲ್ಲಿ ಅನುಸರಿಸಿದ ವಿಧಾನಗಳು ಮತ್ತು ಈ ಪ್ರಕಾರದಿಂದ ದೊರೆತ ವಸ್ತುಗಳು ದಕ್ಷಿಣ ಭಾರತದಲ್ಲಿಯ ಮುಂದಿನ ಪ್ರಾಕ್ಷನ ಶಾಸ್ತ್ರದ ಸಂಶೋಧನೆಗೆ ಬಹಳ ಅಮೂಲ್ಯವಾದ ಸಾಧನೆಗಳಾದವು.
೧೯೭೮ರಲ್ಲಿ ಈ ನೆಲೆಯ ನನ್ನ ಅನ್ವೇಷಣೆಯಲ್ಲಿ ಇಲ್ಲಿ ಸಂರಕ್ಷಿಸಿದ ವ್ಹೀಲರವರ ಒಂದು ಉತ್ಖನನ ಗುಂಡಿಯನ್ನು ಪರಿಶೀಲಿಸಿದೆ. ಇದು ಪ್ರಾಯಶಃ ಅವರ ಉತ್ಖನಿಸಿದ ೨೧ನೇ ಗುಂಡಿಯಾಗಿರಬಹುದೆಂದು ನನ್ನ ಊಹೆ. ಇದು ಮಾತ್ರ ಅವರೇ ತಮ್ಮ ವರದಿಯಲ್ಲಿ ಹೇಳಿದಂತೆ ಈ ನೆಲೆಯಲ್ಲಿಯ ಎಲ್ಲ ಸಂಸ್ಕೃತಿಗಳ ಪೂರ್ಣ ಅನುಕ್ರಮ ಮತ್ತು ಸ್ಪಷ್ಟ ಚಿತ್ರವನ್ನು ಕೊಟ್ಟಿದೆ. ಇದರಲ್ಲಿ ನನಗೆ ಎರಡು ಹೊಸ ವಿಷಯಗಳು ಕಂಡುಬಂದವು. ೧. ಈಗಿನ ನೆಲಮಟ್ಟದಿಂದ ಸುಮಾರು ೧,೯೦ಮೀ ಮತ್ತು ೧.೫೦ಮೀ ಕೆಳಗೆ ಗುಂಡಿಯ ನಾಲ್ಕು ಗೋಡೆಗಳಲ್ಲಿ ಕೇವಲ ಬೂದಿಕಿಟ್ಟದ ಪದರುಗಳಿವೆ. ಇವುಗಳ ಮೇಲೆ ಮತ್ತು ಕೆಳಗೆ ಜನ ವಾಸ್ತವ್ಯದ ಅವಶೇಷಗಳುಳ್ಲ ಹಾಳೂಮಣ್ಣಿನ ಪದರುಗಳಿವೆ. ನೆಲದ ಮೇಲೂ ಅಲ್ಲಲ್ಲಿ ಇಂಥ ಕಿಟ್ಟದ ತುಣುಕುಗಳಿದ್ದವು.
೨. ಮೇಲ್ಮಟ್ಟದ ಬೂದಿಕಿಟ್ಟ ಪದರಿನ ಮೇಲಿರುವ ಹಾಳುಮಣ್ಣಿನ ಪದರದಲ್ಲಿ ನೂತನ ಶಿಲಾಯುಗ ಮತ್ತು ಬೃಹತ್ ಶೀಲಾಯುಗ ಸಂಸ್ಕೃತಿಗಳ ಮಣ್ಣಿನ ಪಾತ್ರೆಗಳ ಅವಶೇಷಗಳೊಡನೆ ಕಪ್ಪು ನೀಲಿ(ನೇರಳೆ) ಬಣ್ಣದ ರೇಖಾಚಿತ್ರಗಳಿಂದ ಅಲಂಕರಿಸಲ್ಪಟ್ಟ ಕೆಂಪು ವರ್ಣದ ಮೃತ್ಪಾತ್ರೆ ಚೂರುಗಳು ಇದ್ದದು.
ವ್ಹೀಲರವರ ವರದಿಯಲ್ಲಿ ಇವುಗಳ ಬಗ್ಗೆ ಎಲ್ಲಿಯೂ ಏನೂ ಹೇಳಿಲ್ಲ. ಮೇಲೆ ಹೇಳಿದ ಬೂದಿ ಕಿಟ್ಟವುಳ್ಳ ದೊಡ್ಡ ದೊಡ್ಡ ದಿಬ್ಬಗಳು ಕೃಷ್ಣಾ-ತುಂಗಭದ್ರ ಬಯಲಿನಲ್ಲಿ ಸುಮಾರು ೭೫ ನೂತನ-ಬೃಹತ್ ಶಿಲಾ-ಆದಿ ಇತಿಹಾಸ ಸಂಸ್ಕೃತಿಗಳ ಪ್ರಾಚೀನ ಜನ ವಾಸ್ತವ್ಯ ನೆಲೆಗಳ ಹತ್ತಿ ಇವೆ. ಇವು ಅತಿ ದೊಡ್ಡ ಪ್ರಮಾಣದಲ್ಲಿ ಸಂಗ್ರಹಿಸಿದ ಸಗಣಿಯನ್ನು ಸುಮಾರು ೮೦೦-೧೦೦೦ ಸೆಂಟಿಗ್ರೇಡ್ ಶಾಖದಲ್ಲಿ ಸುಟ್ಟಾಗ ಆ ರೀತಿ ವಿಶ್ಲೇಷಣೆಗಳಿಂದ ಕಿಟ್ಟವಾಗುತ್ತದೆಂದು ವೈಜ್ಞಾನಿಕವಾಗಿ ಗೊತ್ತಾಗಿದೆ. ಇಂಥ ದಿಬ್ಬಗಳಿಗೆ ಕಾರಣರಾರು? ಯಾವ ಕಾಲದ್ದು? ಇಷ್ಟು ದೊಡ್ಡ ಪ್ರಮಾಣದಲ್ಲಿ ಸಗಣಿಯನ್ನು ಸಂಗ್ರಹಿಸಿ ಒಂದು ಹಂತದಲ್ಲಿ ಸುಡುವ ಹಿಂದೆ ಇದ್ದ ಉದ್ದೇಶವೇನು? ಹೀಗೆ ಇವುಗಳ ಬಗ್ಗೆ ಪ್ರಮುಖ ಪ್ರಶ್ನೆಗಳಿವೆ. ಈ ದಿಶೆಯಲ್ಲಿ ಹಲವಾರು ವೈಜ್ಞಾನಿಕ ಉತಖನನ (ಉತ್ನೂರು, ಮೆಹಬೂಬ್ ನಗರ ಜಿಲ್ಲೆ, ಆಂಧ್ರಪ್ರದೇಶ, ಕುಪ್ಪಗಲ್) ಮತ್ತು ವಿಶ್ಲೇಣೆ ತಜ್ಞರಿಂದ ಆಗಿದ್ದರೂ ಕೂಡ ಈ ಪ್ರಶ್ನೆಗಳಿಗೆ ಸಮರ್ಪಕ ಉತ್ತರ ಇನ್ನೂ ಸಿಕ್ಕಿಲ್ಲ. ಈ ವಿಷಯದಲ್ಲಿ ತಜ್ಞರ ಒಟ್ಟಾರೆ ಮೂರು ಪ್ರಮೇಯಗಳಿವೆ. ಮೊದಲನೆಯದು ಇವು ನೂತನ ಶಿಲಾಯುಗದ್ದು. ಪಶುಗಳ ಕೊಟ್ಟಿಗೆಯಲ್ಲಿ ಸಂಗ್ರಹವಾದ ಸಗಣಿಯನ್ನು ಅಲ್ಲಿಯೆ ತಮ್ಮ ಸಾಮಾನ್ಯ ಕಟ್ಟು ಕಟ್ಟಳೆಯಂತೆ ಒಂದು ಹಂತದಲ್ಲಿ ಸುಡುವುದು.ಈ ಆಚರಣೆ ಇಂದಿಗೂ ಗ್ರಾಮಾಂತರ ಪ್ರದೇಶದಲ್ಲಿ ಹೋಳಿ ದೀಪಾವಳಿ ಹಬ್ಬಗಳಲ್ಲಿ ಉಳಿದು ಬಂದಂತಿದೆ.. ಎರಡನೆಯದು ಈ ದಿಬ್ಬಗಳು ಬೃಹತ್ ಶಿಲಾ ಸಂಸ್ಕೃತಿಯದಾಗಿ ಕಬ್ಬಣದ ಅದಿರನ್ನು ಲೋಹವನ್ನಾಗಿ ಮಾಡುತ್ತಿದ್ದ ತಾಂತ್ರಿಕ ಕೈಗಾರಿಕೆ ಅವಶೇಷಗಳು. ಮೂರನೆಯದಾಗಿ ಒಂದು ನಿರ್ದಿಷ್ಟ ಜನಸಮುದಾಯ ಬಹುಶಃ ಕೃಷ್ಣಾ ಮೇಲ್ದಂಡೆ ಪ್ರದೇಶದ ಒಂದು ಶಿಲಾ ತಾಮ್ರಯುಗ ಸಂಸ್ಕೃತಿ(ಸಾವಳ್ದ)ಯ ಜನಸಮುದಾ ತಮ್ಮ ಸಮಾಜದ ಹೆಸರಾಂತ ನಾಯಕನ ನೆನಪಿನಲ್ಲಿ ಒಂದು ನಿರ್ದಿಷ್ಟ ಅವಧಿಯಲ್ಲಿ ದೊಡ್ಡ ಪ್ರಮಾಣದ ಆಚರಣೆಯಿಂದ ಉಂಟಾದ ದಿಬ್ಬಗಳು. ಆ ಕಾರಣದಿಂದಲೇ ಕೆಲವು ದಿಬ್ಬಗಳನ್ನು ಅಬಥ ವ್ಯಕ್ತಿಗಳ ಹೆಸರಿನಲ್ಲಿ ಕರೆಯುವ ವಾಡಿಕೆ ಉಳಿದು ಬಂದಿರಬಹುದು. ಉದಾಹರಣೆಗೆ ಹಂಪಿಯ ಹತ್ತಿರವಿರುವ ವಾಲಿದಿಬ್ಬ, ಕುಡುತಿನಿಯ ಹಿಡಂಬಾಸುರ ದಿಬ್ಬ ಇತ್ಯಾದಿ. ಮುಂದುವರೆದ ಅಧ್ಯಯನದಲ್ಲಿ (ಗುಲ್ಬರ್ಗಾ ಜಿಲ್ಲೆಯ ಬೂದಿಹಾಳ್ ಉತ್ಖನನ) ಮುಖ್ಯವಾಗಿ ಪಶುಸಂಗೋಪನೆ ಕಸುಬುಳ್ಳ ನೂತನಶಿಲಾಯುಗದ ಜನಸಮುದಾಯವು ರಾತ್ರಿ ಸಮಯದಲ್ಲಿ ಹುಲಿ ಮೊದಲಾದ ಕಾಡು ಪ್ರಾಣಿಗಳಿಂದ ತಮ್ಮ ಜಾನುವಾರುಗಳನ್ನು ರಕ್ಷಿಸಲು ಕೊಟ್ಟಿಗೆಯಲ್ಲಿ ಸಂಗ್ರವಾದ ಸಗಣಿಗೆ ನಿಧಾನವಾಗಿ ಉರಿಯುವ ಹಾಗೆ ಬೆಂಕಿ ಹಾಕಲಾಗುತ್ತಿತ್ತೆಂದು ಅಭಿಪ್ರಾಯಪಡಲಾಗಿದೆ. ಇತ್ತೀಚಿನ ಒಂದು ಉತ್ಖನನ (ಕುಡಜಿ, ಬೆಳಗಾವಿ ಜಿಲ್ಲೆ) ದಲ್ಲಿ ವಿಶೇಷವಾಗಿ ಸಾವಳ್ದ ಸಂಸ್ಕೃತಿ-ಬೃಹತ್ ಶಿಲಾಸಂಸ್ಕೃತಿ ಹಂತದಲ್ಲಿ ಬೂದಿಗುಡ್ಡೆ ಪರಂಪರೆ ಕೊನೆಗಂಡಂತೆ ಕಾಣುತ್ತದೆ. ಮತ್ತು ಇಲ್ಲಿಯ ಬೂದಿ ಇಟ್ಟದ ಹಲವಾರು ತುಂಡುಗಳಲ್ಲಿ ಸಣ್ಣ ಸಣ್ಣ ಗುಳಿಗಳಿವೆ. ಇವುಗಳಲ್ಲಿ ತಿಳಿ ಕಂದುಬಣ್ಣದ ಬಿರುಕು ಬಿಟ್ಟ ಲೇಪನವಿದೆ. ಸ್ಥಳೀಯ ಅಕ್ಕಸಾಲಿಗರೊಬ್ಬರು ಈ ಲೇಪನವನ್ನು ಸೂಕ್ತ ರಾಸಾಯನಿಕ ದ್ರವಗಳಿಂದ ವಿಶ್ಲೇಷಿಸಿ ಅದು ತಾಮ್ರದ ಹೆರೆಯೆಂದು ತಿಳಿಸಿದರು. ಹೀಗೆ ಸ್ವಾರಸ್ಯಕರ ಬೂದಿ ದಿಬ್ಬಗಳ ಅಧ್ಯಯನ ನಡೆದಿದೆ. ಈ ಹಿನ್ನಲೆಯಲ್ಲಿ ಬ್ರಹ್ಮಗಿರಿಯ ಬೂದಿ ಕಿಟ್ಟದ ಮಹತ್ವವನ್ನು ತಿಳಿಯಲು ಸಾಧ್ಯ. ಬ್ರಹ್ಮಗಿರಿಯಲ್ಲಿ ಜನವಸತಿಯ ನೆಲೆಯಲ್ಲಿಯೆ ಬೂದಿ ದಿಬ್ಬದ ಅವಶೇಷಗಳಿವೆ. ಇದು ಅಪರೂಪ. ಇದು ಹೀಗಿರಲು ಹೇಗೆ ಸಾಧ್ಯ? ಇದರಿಂದ ಇದರ ಕಾಲಮಾನವನ್ನು ಇನ್ನೂ ಹೆಚ್ಚು ನಿಖರವಾಗಿ ಹೇಳಲು ಸಾಧ್ಯ. ಮೇಲೆ ಹೇಳಿದಂತೆ ಮೇಲಿನ ಕಿಟ್ಟದ ಪದರು ನೂತನ-ಬೃಹತ್ ಶಿಲಾಯುಗ ಅವಶೇಷಗಳುಳ್ಳ ಪದರಿನ ಕೆಳಗೆ ಇರುವುದರಿಂದ ಕಿಟ್ಟದ ಪದರಿನ ಕಾಲಮಾನವನ್ನು ಸೂಮಾರು ಪ್ರ.ಶ.ಪೂ. ೯೦೦-೭೦೦ ಎಂದು ತರ್ಕಿಸಬಹುದು.
ವರ್ಣ ಚಿತ್ರಿತ ಮಡಕೆ ಚೂರುಗಳು ಅತ್ಯಂತ ಪ್ರಾಚೀನ ಹಂತದಲ್ಲಿ ದೊರೆತ ಇದೇ ತರಹದ ವರ್ಣ ಚಿತ್ರಿತ ಮೃತ್ಪಾತ್ರೆಗಳಿಗಿಂತ ನಿಸ್ಸಂದೇಹವಾಗಿ ಭಿನ್ನವಾದುದು. ಇವರು ಉತ್ಖನನ ಮಾಡಿದ ಬೃಹತ್ ಶೀಲಾಗೋರಿಗಳಲ್ಲಿ ಗಿಖೆನೆಯದರ ಪಕ್ಕದಲ್ಲಿ ಮೊದಲೆ ಇದ್ದ ಒಂದು ಗುಂಡಿಯಲ್ಲಿ ಈ ಸಂಸ್ಕೃತಿಯ ಮಣ್ಣಿನ ಬಟ್ಟಲುಗಳೊಡನೆ ಇದ್ದ ವರ್ಣಚಿತ್ರಿತ ಕೊಡ ಮಾತ್ರ ನಾನು ಕಂಡ ಮೃತ್ಪಾತ್ರೆ ವರ್ಗಕ್ಕೆ ಸೇರಿದುದು. ಇದನ್ನು ಬಿಟ್ಟರೆ ಈ ಪ್ರಕಾರದ ಮಣ್ಣಿನ ಪಾತ್ರಗಳ ಬಗ್ಗೆ ವರದಿಯಲ್ಲಿ ಎಲ್ಲಿಯೂ ಏನೂ ಹೇಳಿಲದಲ. ೧೯೫೧ರ ಗೋದಾವರಿ ಬಯಲಿನಲ್ಲಿಯ ಜೋವರ್ರ‍(ಮಹಾರಾಷ್ಟ್ರ)ಯ ಉತ್ಖನನದಲ್ಲಿ ಶಿಲಾ-ತಾಮ್ರಯುಗ ಸಂಸ್ಕೃತಿಯೊಂದು ಕಂಡು ಬಂದು ಅದರ ಮೃತ್ಪಾತ್ರೆ ಬ್ರಹ್ಮಗಿರಿಯಲ್ಲಿ ನಾನು ಕಂಡ ಮೃತ್ಪಾತ್ರೆಯಂತಿವೆ. ಉತ್ಖನನಕಾರರು ಇದನ್ನೇ ಜೋರ್ವೆ ಮೃತ್ಪಾತ್ರೆ ಎಂದು ಹೆಸರಿಸಿದ್ದಾರೆ. ಜೋರ್ವೆ ಶಿಲಾ-ತಾಮ್ರಯುಗ ಸಂಸ್ಕೃತಿ ಕ್ರಮೇಣ ಭೀಮಾ ನದಿ ಮಾರ್ಗವಾಗಿ ಬ್ರಹ್ಮಗಿರಿಯೂ ಸೇರಿದಂತೆ ಕೃಷ್ಣಾ ತುಂಗಭದ್ರ ಪ್ರದೇಶಕ್ಕೆ ಪ್ರಸರಿಸಿದ ವಿಷಯವನ್ನು ನಾನು ಬೇರೆಡೆಯಲ್ಲಿ ವಿವರಿಸಿದ್ದೇನೆ.
ಆದ್ದರಿಂದ ಇವೆರಡೂ ವಿಷಯಗಳನ್ನು ಗಮನದಲ್ಲಿಟ್ಟುಕೊಂಡು ಮಹತ್ವದ ಬ್ರಹ್ಮಗಿರಿಯಲ್ಲಿ ಉತ್ಖನನವನ್ನು ಮುಂದುವರೆಸುವ ಅವಶ್ಯಕತೆಯಿದೆ.
ಸಂಸ್ಕೃತಿಗಳ ವಿಂಗಡಣೆ ಮತ್ತು ಅನುಕ್ರಮ
ಬ್ರಹ್ಮಗಿರಿಯಲ್ಲಿ ಒಟ್ಟು ಮೂರು ಮತ್ತು ಚಂದ್ರವಳ್ಳಿಯಲ್ಲಿ ಎರಡು ಭಿನ ಭಿನ್ನ ಸಂಸಕೃತಿಗಳನ್ನು ಗುರುತಿಸಲಾಯಿತು. ಬ್ರಹ್ಮಗಿರಿಯಲ್ಲಿ ಮೇಲಿನ ೧ ರಿಂದ ೬ ಪದರುಗಳಲ್ಲಿ ಇಟ್ಟಿಗೆ ಚೂರುಗಳು, ಗೋಡೆಗಳ ಅವಶೇಷಗಳು, ಕಬ್ಬಿಣದ ಇತರೆ ಲೋಹಗಳ ವಸ್ತುಗಳು, ಕಲ್ಲಿನ, ಸುಟ್ಟ ಮಣ್ಣಿನ, ದಂತದ ಲೋಹದ ಬಳೆಗಳು, ಮಣಿಗಳು ಹೇರಳವಾಗಿ ಮಣ್ಣಿನ ಪಾತ್ರಗಳು ಇದ್ದವು. ಮಣ್ಣಿನ ಪಾತ್ರಗಳಲ್ಲಿ ಕೆಂಪುವರ್ಣದ ಲೇಪನದಡಿಯಲ್ಲಿ ಬೀಳಿ ಬಣ್ಣದ ರೇಖಾಚಿತ್ರಗಳುಳ್ಳ ಕಪ್ಪು-ಕೆಂಪು, ಕೆಂಪುಬಣ್ಣದವು (Russet coated white painted pottery) ವಿಶೇಷವಾಗಿದ್ದವು.
ಈ ವಿಧವಾದ ಪಾತ್ರೆಗಳು ಸಾತವಾಹನ ಅರಸರು ಆಳುವ ಕಾಲದಲ್ಲಿ ಬಳಕೆಯಲ್ಲಿತ್ತು. ನಮ್ಮ ಪುರಾತನ ಗ್ರಂಥಗಳಲ್ಲಿ ಉಲ್ಲೇಖವಾದ ಅನೇಕ ಪ್ರಾಚೀನ ಜನವರ್ಗಗಳಲ್ಲಿ ಈಗಿನ ಆಂಧ್ರಪ್ರದೇಶದಲ್ಲಿದ್ದ ‘ಆಂಧ್ರ ಭೃತ್ಯ’ರೆಂಬುವರು ಒಬ್ಬರು. ಸಾತವಾಹನ ಅರಸರು ಈ ವರ್ಗಕ್ಕೆ ಸೇರಿದವರೆಂಬ ಊಹೆಯಿತ್ತು. ಇವರ ರಾಜಧನಿ ಮೊದಲು ಶ್ರೀಕಾಕುಲಂ ಎಂಬಲ್ಲಿ ಇತ್ತು ಎಂಬ ವಾದವೂ ಇದೆ. ಆಂಧ್ರಪದೇಶದಲ್ಲಿಯ ಕೊಂಡಾಪುರ ಮುಂತಾದೆಡೆಗಳಲ್ಲಿ ನಡೆದ ಹಿಂದಿನ ಉತ್ಖನನಗಳಲ್ಲಿ ಈ ವಿಧವಾದ ಮಣ್ಣಿನ ಪಾತ್ರೆಗಳು ದೊರೆತಿದ್ದವು. ಈ ಎಲ್ಲ ಕಾರಣಗಳಿಂದ ಈ ವಿಧವಾದ ಪಾತ್ರೆ ಆಂಧ್ರಭೃತ್ಯರ ಕಾಲದ ಮತ್ತು ಪ್ರದೇಶದ ವೈಶಿಷ್ಟ್ಯವಾಗಿ ತೋರಿತು. ಆದುದರಿಂದ ಬ್ರಹ್ಮಗಿರಿಯಲ್ಲಿ ಈ ವಿಧವಾದ ಪಾತ್ರಗಳುಳ್ಳ ಸಂಸ್ಕೃತಿಯನ್ನು ‘ಆಂಧ್ರ ಸಂಸ್ಕೃತಿಯೆಂದು ಕರೆಯಲಾಯಿತು. ಈ ಸಂಸ್ಕೃತಿಯನ್ನೇ ಕೃಷ್ಣರವರು “ಇಸಿಲ ಸಂಸ್ಕೃತಿ”ಯೆಂದರು.
ಚಂದ್ರವಳ್ಳಿಯಲ್ಲಿ ಈ ಸಂಸ್ಕೃತಿ ಸ್ಪಷ್ಟವಾಗಿದೆ. ಇಲ್ಲಿ ಸಾತವಾಹನ ಅರಸರ ಕಾಲ್ಯದ ನಾಣ್ಯಗಳು, ರೋಂ ದೇಶದ ಚಕ್ರವರ್ತಿಗಳಾಗಿದ್ದ ಆಗಸ್ಟಸ್ ಮತ್ತು ಟೈಬೀರಿಯಸ್ ಪ್ರ.ಶ. ೧೪-೩೭ ನಾಣ್ಯಗಳು, ಒಂದು ಅಚ್ಚೊತ್ತಿದ ನಾಣ್ಯ ಮುದ್ರೆ ‘ರೌಲೆಟೆಡ್’ ಹಾಗೂ ಕೆಂಪು ಲೇಪನದಡಿಯ ಬಿಳಿ ಬಣ್ಣದ ಚಿತ್ರಗಳುಳ್ಳ ಮಣ್ಣಿನ ಪಾತ್ರೆಗಳು ಇಟ್ಟಿಗೆ ಗೋಡೆಯ ಅವಶೇಷಗಳು ದೊರೆತವು.
ಅನಂತರದ ಶೋಧನೆಗಳಲ್ಲಿ ರೇಖಾಚಿತ್ರಗಳುಳ್ಳ ವಿಶಿಷ್ಟ ಮಣ್ಣಿನ ಪಾತ್ರೆಗಳು ಆಂಧ್ರ ಭೃತ್ಯರ ಅಥವಾ ಸಾತವಾಹನರ ಅರಸರ ರಾಜ್ಯದ ಪ್ರದೇಶದಲ್ಲಿಯೆ ಅಲ್ಲದೆ ದಕ್ಷಿಣ ಭಾರತದ ಇನ್ನಿತರ ಕಡೆಗಳಲ್ಲಿಯೂ ಇದ್ದುದು ತೋರಿಬಂತು. ಇವು ಆ ಜನವರ್ಗದ ಜೀವನ ವಸ್ತುಗಳಲ್ಲಿಯ ವೈಶಿಷ್ಟ್ಯವೇನಲ್ಲ. ಆದುದರಿಂದ ಇವನ್ನೊಳಗೊಂಡ ಸಂಸ್ಕೃತಿಯನ್ನು ಆಂಧ್ರಸಂಸ್ಕೃತಿಯೆಂದು ಕರೆಯುವುದು ತಪ್ಪಾಗುವುದೆಂದು ತೋರಿತು. ಈ ಸಂಸ್ಕೃತಿಯು ಇತಿಹಾಸ ಆರಂಭ ಕಾಲದ್ದಾದ್ದರಿಂದ ಇದನ್ನು ಈಗ ‘ಇತಿಹಾಸ ಪ್ರಾರಂಭ ಕಾಲದ ಸಂಸ್ಕೃತಿ’ಯೆಂದಷ್ಡೆ ಹೇಳಲಾಗುತ್ತಿದೆ.
೭ ರಿಂದ ೮ ಪದರುಗಳವರೆಗೆ ಇಟ್ಟಿಗೆ ಕಟ್ಟಡಗಳ ಭಾಗಗಳಾಗಲಿ, ನಾಣ್ಯಗಳಾಗಲಿ, ಚಿತ್ರದ ಮಣ್ಣಿನ ಪಾತ್ರಗಳಾಲಿ ಸಿಗಲಿಲ್ಲ. ಇವುಗಳಿಗೆ ಬದಲು ತುಂಬ ಹೊಳಪುಳ್ಳ, ಕಪ್ಪು-ಕೆಂಪು ಮತ್ತು ಕೆಂಪು ಬಣ್ಣದ ವಿಧ ವಿಧವಾದ ಮಣ್ಣಿನ ಪಾತ್ರೆ, ಕಬ್ಬಿಣದ ವಸ್ತು ಮುಂತಾದವುಗಳು ದೊರೆತವು. ಇದೇ ವಿಧವಾದ ಮಣ್ಣಿನ ಪಾತ್ರೆಗಳು ಮಾತ್ರ ಮತ್ತು ಕಬ್ಬಿಣ ವಸ್ತು. ಮನುಷ್ಯನ ಎಲುಬಿನ ಚೂರು ಮೊದಲಾದವು ಬೃಹತ್ ಶಿಲಾಗೋರಿಗಳಲ್ಲಿದ್ದವು. ಆದುದರಿಂದ ಬೃಹತ್ ಶಿಲಾಗೋರಿಗಳು ಈ ಕಾಲದ್ದೆಂದು ಖಚಿತವಾಯಿತು. ಇವುಗಳು ಈ ಕಾಲದ ಹೆಗ್ಗುರತಾದ್ದರಿಂದ, ಕಾಲದ ಸಂಸ್ಕೃತಿಯನ್ನು ‘ಕಬ್ಬಿಣಯುಗದ ಬೃಹತ್ ಶಿಲಾ ಸಂಸ್ಕೃತಿ’ ಎಂದು ಕರೆಯಲಾಯಿತು. ಬೃಹತ್ ಶಿಲಾಗೋರಿಗಳು ವಸತಿ ಸ್ಥಳದಿಂದ ಹೊರಗೆ ಇದ್ದವು.
ಈ ಸಂಸ್ಕೃತಿಯ ಅಂತ್ಯಭಾಗದ ಕುರುಹುಗಳು ಚಂದ್ರವಳ್ಳಿಯಲ್ಲಿಯೂ ದೊರೆತವು. ಇಲ್ಲಿ ಪ್ರತ್ಯೇಕವಾಗಿ ಬೃಹತ್ ಶಿಲಾಗೋರಿಗಳನ್ನು ಅಗೆಯಲಿಲ್ಲ. ಕೃಷ್ಣರವರು ಇದನ್ನು ಕಬ್ಬಿಣಯುಗದ ಸಂಸ್ಕೃತಿಯೆಂದಿದ್ದರು.
ಪದರು ೯ ರಿಂದ ೧೮ರವೆರೆಗೆ ಮೇಲೆ ಹೇಳಿದ ಯಾವ ವಿಧವಾದ ಮಣ್ಣಿನ ಪಾತ್ರಗಳು ಕಬ್ಬಿಣದ ಸಾಮಾನುಗಳು ಇರಲಿಲ್ಲ. ಹೆಚ್ಚಾಗಿ ಕೈಯಿಂದ ಮಾಡಿದ ಬೂದು ಬಣ್ಣದ ಬೇರೆ ಬೇರೆ ಆಕಾರದ ಪಾತ್ರೆಗಳಿದ್ದವು. ಉಜ್ಜಿ ಉಜ್ಜಿ ನಯಮಾಡಿದ ಕಲ್ಲಿನ ಕೊಡಲಿಗಳು ನೀಲವಾದ ಕಲ್ಲಿನ ತೆಳು ಚಕ್ಕೆಗಳು, ಕ್ವಚಿತ್ತಾಗಿ ತಾಮ್ರದ, ಕಂಚಿನ ವಸ್ತುಗಳಿದ್ದವು. ಅಲ್ಲದೆ ವಸತಿ ಸ್ಥಳಗಳಲ್ಲಿ ಶವಕುಣಿಗಳು, ಅಸ್ತಿ ಮೃತ್ಪಾತ್ರೆಗಳಿದ್ದವು. ಅತ್ಯಂತ ಕೆಳಗಿನ ಪದರಿನಲ್ಲಿ ನೇರಳೆ ಬಣ್ಣದ ರೇಕಾ ಚಿತ್ರಗಳುಳ್ಳ ಮಡಿಕೆ ಚೂರುಗಳಿದ್ದವು. ಕೊಡಲಿಗಳು ಈ ಸಂಸ್ಕೃತಿಯ ವೈಶಿಷ್ಟ್ಯವಾಗಿತ್ತು. ಒಟ್ಟಿನಲ್ಲಿ ಈ ಸಂಸ್ಕೃತಿ ಇನ್ನೂ ಶಿಲಾಯುಗದ ಸ್ಥಿತಿಯಲ್ಲಿತ್ತೆಂಬುದು ಸ್ಪಷ್ಟವಾಗಿತ್ತು. ಆದುದರಿಂದ ಇದನ್ನು ‘ಉಜ್ಜಿದ ಕೊಡಲಿ ಸಂಸ್ಕೃತಿ’ ಎಂದು ಹೆಸರಿಸಲಾಯಿತು. ಇದನ್ನು ಸಾಮಾನ್ಯವಾಗಿ ರೂಢಿಯಲ್ಲಿ ‘ನೂತನ ಶಿಲಾ ಸಂಸ್ಕೃತಿ’ ಯೆಂದು ಕರೆಯಲಾಗುತ್ತದೆ. ಕೃಷ್ಣರವರು ಮೊದಲೇ ಈ ಸಾಂಸ್ಕೃತಿಕ ಹಂತವನ್ನು ಹಾಗೆ ಕರೆದಿದ್ದರು. ಈ ಸಂಸ್ಕೃತಿಯ ಕುರುಹುಗಳು ಚಂದ್ರವಳ್ಳಿಯ ಉತ್ಖನನದಲ್ಲಿ ತೋರಲಿಲ್ಲ. ಈ ರೀತಿಯಾಗಿ ಬ್ರಹ್ಮಗಿರಿ ನೆಲೆಯಲ್ಲಿ ಮೂರು ಸಂಸ್ಕೃತಿಗಳಿದ್ದು, ಅವುಗಳಲ್ಲಿ ನೂತನ ಶಿಲಾಯುಗ ಸಂಸ್ಕೃತಿ ಅತ್ಯಂತ ಪ್ರಾಚೀನ. ಎರಡನೆಯದು ಕಬ್ಬಿಣಯುಗದ ಬೃಹತ್ ಶಿಲಾಯುಗ ಸಂಸ್ಕೃತಿ ಮತ್ತು ಕೊನೆಯದು ಇತಿಹಾಸ ಆರಂಭಕಾಲದ ಸಂಸ್ಕೃತಿ.
ಸಂಸ್ಕೃತಿಗಳ ವ್ಯಾಪ್ತಿ ಮತ್ತು ಕಾಲಮಾನ
ಈ ಉತ್ಖನನಗಳಲ್ಲಿ ಇನ್ನೊಂದು ವಿಷಯ ನಿಸ್ಸಂದೇಹವಾಗಿ ಸ್ಪಷ್ಟವಾಯಿತು. ಅದೇನೆಂದರೆ ಈ ಸಂಸ್ಕೃತಿಗಳಲ್ಲಿ ಬ್ರಹ್ಮಗಿರಿಯಲ್ಲಿ ನೂತನ ಶಿಲಾಯುಗದ ಜನ ವರ್ಗದವರು ಇನ್ನೂ ವಾಸಮಾಡುತ್ತಿದ್ದಾಗಲೇ ಅನಿರ್ದಿಷ್ಟ ಕಾಲದ ನಂತರ ಅವರೊಡನೆ ಕಬ್ಬಿಣದ ಉಪಯೋಗವನ್ನು ಅರಿತಿದ್ದ ಬೃಹತ್ ಶಿಲಾಸಂಸ್ಕೃತಿಯ ಜನರು ಸೇರಿ ಬಾಳಿದರು. ಇದು ಉತ್ಖನನದಲ್ಲಿಯ ಈ ಹಂತದಲ್ಲಿ ಅಂದರೆ ೮, ೭ ಪದರುಗಳಲ್ಲಿ ಈ ಎರಡು ಸಂಸ್ಕೃತಿಗಳ ಅವಶೇಷಗಳು ಹೆಚ್ಚಿನ ಪ್ರಮಾಣದಲ್ಲಿ ಸಿಕ್ಕಿದುದರಿಂದ ತಿಳಿಯಿತು. ಇದರಂತೆಯೆ, ಬೃಹತ್ ಶಿಲಾ ಸಂಸ್ಕೃತಿಯ ಜನರು ಇಲ್ಲಿ ನೆಲೆಸಿದ್ದಾಗ ಸ್ವಲ್ಪ ಸಮಯದ ನಂತರ ವ್ಯವಹಾರದಲ್ಲಿ ನಾಣ್ಯಗಳನ್ನು ಬಳಸುತ್ತಿದ್ದರು. ಸುಟ್ಟ ಇಟ್ಟಿಗೆ ಕಟ್ಟಡಗಳನ್ನು ಕಟ್ಟುವ ಕುಶಲತೆಯುಳ್ಳ ಜನರು ಇವರೊಡನೆ ಸಹ ಬಾಳ್ವೆ ನಡೆಸಿದರು. ಇದು ಕೂಡ ಉತ್ಖನನದಲ್ಲಿ ಸ್ಪಷ್ಟವಾಯಿತು. ೬, ೫, ಮತ್ತು ೪ ಪದರುಗಳಲ್ಲಿ ಬೃಹತ್ ಶಿಲಾ ಸಂಸ್ಕೃತಿ ಮತ್ತು ಇತಿಹಾಸ ಪ್ರಾರಂಭ ಕಾಲದಲ್ಲಿಯ ಸಂಸ್ಕೃತಿಯ ಅವಶೇಷಗಳು ಸಾಕಷ್ಟು ಪ್ರಮಾಣದಲ್ಲಿದ್ದವು.
ಹೀಗೆ ಈ ಸಂಸ್ಕೃತಿಗಳ ನಡುವೆ ವ್ಯಾಪಕತ್ವ ಇದ್ದುದು ಚೆನ್ನಾಗಿ ತಿಳಿಯಿತು. ಕೃಷ್ಣರವರು ಈ ವ್ಯಾಪಕತ್ವವನ್ನು ಸರಿಯಾಗಿ ಗುರುತಿಸಿದ್ದರು. ಆದರೆ ಈ ಸಂಸ್ಕೃತಿಗಳ ಕಾಲಮಾನಗಳನ್ನು ನಿರ್ಧರಿಸುವುದಕ್ಕೆ ಈ ವ್ಯಾಪಕತ್ವದ ಉಪಯೋಗ ತಿಳಿಯುವ ಮುಂಚೆ ಕೃಷ್ಣರವರು ನಿಧನರಾಗಿದ್ದರು. ವ್ಹೀಲರವರು ಇಲ್ಲಿಯ ಸಂಸ್ಕೃತಿಗಳ ಕಾಲಮಾನಗಳನ್ನು ನಿರ್ಧರಿಸಲು ಇದು ಮುಖ್ಯ ಆಧಾರವೆಂಬುದನ್ನು ಮನಗಂಡರು.
ಸಾತವಾಹನ ಅರಸರ ಕಾಲದ ನಾಣ್ಯಗಳು ಮತ್ತು ರೋಂ ದೇಶದ ಚಕ್ರವರ್ತಿಗಳು ಆಗಸ್ಟಸ್ ಮತ್ತು ಟೈಬೀರಿಯಸ್ ಇವೆರ ನಾಣ್ಯಗಳು ಹಾಗೂ ಪ್ರ.ಶ. ೧ನೇ ಶತಮಾನದಿಂದ ಬಳಕೆಗೆ ಬಂದ ರೌಲೆಟೆಡ್ ಮಣ್ಣಿನ ಪಾತ್ರೆಗಳ ಆಧಾರದ ಮೇಲೆ ಇತಿಹಾಸ ಆರಂಭ ಕಾಲದಲ್ಲಿಯ ಈ ಸಂಸ್ಕೃತಿಯ, ಬಹಶಃಶಃ ಪ್ರ.ಶ. ೧ನೇ ಶತಮಾನದ ಮಧ್ಯಭಾಗದಿಂದ ಆರಂಭವಾಗಿರಬೇಕೆಂದು ತರ್ಕಿಸಲಾಯಿತು. ಇದರ ಹಿಂದಿನ ಬೃಹತ್ ಶಿಲಾ ಸಂಸ್ಕೃತಿಯು ಪ್ರ.ಶ. ೧ನೇ ಶತಮಾನದ ಮಧ್ಯಭಾಗದವರೆಗೂ ಇತ್ತೆಂದು ಹೇಳಿದ ಹಾಗಾಯಿತು. ಹಾಗಾದರೆ ಇದು ಯಾವಾಗಿನಿಂದ ಆರಂಭವಾಯಿತು. ಈ ಸಂಸ್ಕೃತಿಯ ಅವಶೇಷಗಳು ಸುಮಾರು ಒಂದು, ಒಂದೂ ಕಾಲು ಮೀ. ಆಳದವರೆಗಿನ ಮಣ್ಣಿನಲ್ಲಿದ್ದವು. ಬೃಹತ್ ಶಿಲಾ ಸಂಸ್ಕೃತಿಯ ಅಷ್ಟು ಹಾಳು ಮಣ್ಣು ಸಂಗ್ರಹವಾಗಲು ಸುಮಾರು ೨೦೦ ವರ್ಷಗಳಾದರೂ ಆಗಿದ್ದಿರಬಹುದೆಂದು ತರ್ಕಿಸಿದರು. ಈ ಸಂಸ್ಕೃತಿ ಜನರ ಅಲ್ಲಿದ್ದ ಬೃಹತ್ ಶಿಲಾಗೋರಿಗಳ ಸಂಖ್ಯೆಯನ್ನು ಮತ್ತು ಅವುಗಳ ನಿರ್ಮಾಣ ಮತ್ತು ಉಪಯೋಗದ ಕಾಲವನ್ನು ವಿಮರ್ಶಿಸಿದಾಗ ಈ ತರ್ಕಬದ್ಧವಾದ ಕಾಲಮಾನ ಸರಿ ಎಂದೆನಿಸಿತು. ಅಂದರೆ ಬೃಹತ್ ಶಿಲಾ ಸಂಸ್ಕೃತಿ ಪ್ರ.ಶ. ೧ನೇ ಶತಮಾನದ ಮಧ್ಯದಲ್ಲಿ ಕೊನೆಗೊಡಿದ್ದರೆ, ಪ್ರ.ಶ. ೨ನೇ ಶತಮಾನದ ಮಧ್ಯದಲ್ಲಿ ಆರಂಭವಾಗಿರಬೇಕು ಎಂದು ಕಂಡು ಕೊಳ್ಳಲಾಯಿತು. ಅಲ್ಲದೆ ಹೆಚ್ಚು ಸುಧಾರಿಸಿದ ಈ ಜನರು ಮೊದಲು ಹೆಚ್ಚಾಗಿ ದಕ್ಷಿಣದಲ್ಲಿಯೇ ಇದ್ದಿರಬೇಕು. ಆದುದರಿಂದ ಇಂಥ ಬೃಹತ್ ಶಿಲಾಗೋರಿಗಳ ನೆಲೆಗಳು ಅಲ್ಲಿ ಹೆಚ್ಚಿವೆ. ಕ್ರಮೇಣ ಇವರು, ನೂತನ ಶಿಲಾಯುಗದ ಜನರು ನೆಲೆಸಿದ್ದ ದಖನ್ ಪ್ರಸ್ತಭೂಮಿಯ ಕಡೆಗೆ ದೊಡ್ಡ ಪ್ರಮಾಣದಲ್ಲಿ ಹೋಗಿರಬೇಕು. ಆದರೆ ಮೌರ್ಯ ಸಾಮ್ರಾಜ್ಯಕ್ಕೆ ಸೇರಿದ್ದ ದಖ್ಖನ್ ಪ್ರಸ್ಥಭೂಮಿಗೆ ಪ್ರಬಲನಾದ ಅಶೋಕ ಚಕ್ರವರ್ತಿಯ ಕಾಲದಲ್ಲಿ ಈ ಜನರು ಬರಲು ಸಾಧ್ಯವಿರಲಿಲ್ಲ. ಇವರ ಆಗಮನ ಅಶೋಕನ ನಂತರವೇ ಸಾಧ್ಯ. ಆದುದರಿಂದ ಪ್ರ.ಶ.ಪೂ. ೨ನೇ ಶತಮಾನದಲ್ಲಿ ಈ ಜನರ ಬರುವಿಕೆ ಐತಿಹಾಸಿಕವಾಗಿಯೂ ಸಮಂಜಸವೆಂದು ವಾದಿಸಲಾಯಿತು.
ಈ ಬೃಹತ್‌ಶಿಲಾ ಸಂಸ್ಕೃತಿ ನೂತನ ಶಿಲಾಯುಗದ ಕೊನೆಯ ಭಾಗದಲ್ಲಿ ಕಾಣಿಸಿಕೊಂಡಿತು ಎಂದು ಮೇಲೆ ಹೇಳಿದೆಯಷ್ಟೆ. ಅಂದರೆ ನೂತನ ಶಿಲಾಯುಗ ಸಂಸ್ಕೃತಿ ಪ್ರ.ಶ.ಪೂ. ೨ನೇ ಶತಮಾನದವರೆಗೂ ಇತ್ತೆಂದು ಹೇಳಿದ ಹಾಗಾಯಿತು. ಮತ್ತೆ ಇದರ ಆರಂಭ ಎಂದಿನಿಂದ? ಇದರ ಹಾಳು ಮಣ್ಣು ಸುಮಾರು ೨ ಮೀ. ಆಳದಷ್ಟಿದೆ. ಈ ಸಂಸ್ಕೃತಿಯ ಲಕ್ಷಣ ಮುಂತಾದವುಗಳನ್ನು ಪರಿಶೀಲಿಸಿ, ಇಷ್ಟು ಹಾಳುಮಣ್ಣು ಸೇರಲು ಸುಮಾರು ೫೦೦ ಅಥವಾ ೭೦೦ ವರ್ಷಗಳು ಆಗಿದ್ದಿರಬಹುದು. ಅಂದರೆ ಸು.ಪ್ರ.ಶ.ಪೂ ೧೦-೮ನೇ ಶತಮಾನಗಳ ಅಂತರದಲ್ಲಿ ಈ ಸಂಸ್ಕೃತಿಯ ಜನರು ಇಲ್ಲಿ ನೆಲೆಸಲು ಆರಂಭಿಸಿರಬೇಕು ಎಂದು ಅಭಿಪ್ರಾಯ ಪಡುವಂತಾಯಿತು.
ಈ ರೀತಿ ವ್ಹೀಲರವರು ಬಹಳ ವಿಚಾರಪರರಾಗಿ ಎಲ್ಲ ಆಧಾರಗಳನ್ನು ಪರಿಶೀಲಿಸಿ, ಈ ಸಂಸ್ಕೃತಿಗಳ ಅನುಕ್ರಮದ ವ್ಯಾಪ್ತಿಗಳ ಆಧಾರದ ಮೇಲೆ ಇವುಗಳ ಕಾಲಮಾನಗಳನ್ನು ನಿರ್ಧರಿಸಿದರು. ಇವರ ಉತ್ಖನನಗಳ ಮೂರು ಮುಖ್ಯ ಪ್ರಯೋಜನ ಕಾರಿಯಾದ ಅಂಶಗಳೆಂದರೆ
೧. ಕ್ರಮವರಿತ, ವೈಜ್ಞಾನಿಕ ರೀತಿಯ, ಚಿತ್ರಸಹಿತವಾದ ಉತ್ಖನನದ ವರಿದಿ. ದಕ್ಷಿಣ ಭಾರತದ ಪುರಾತತ್ವ ಸಂಶೋಧನೆಯ ಇತಿಹಾಸದಲ್ಲಿಯ ಇಂಥ ವೈಜ್ಞಾನಿಕ ವರದಿಗಳಲ್ಲಿ ಬ್ರಹ್ಮಗಿರಿ, ಚಂದ್ರವಳ್ಳಿ ಮತ್ತು ಅರಕಮೆಡುವಿನ ಉತ್ಖನನಗಳ ವರದಿಗಳೇ ಪ್ರಪ್ರಥಮ. ಅವು ಈಗಲೂ ಸಂಶೋಧಕರಿಗೆ ಮಾದರಿಯಾಗಿವೆ.
೨. ನೂತನ ಶಿಲಾಯುಗದ ಸಂಸ್ಕೃತಿಯೊಡನೆ ಸೇರಿ ನೆಲೆಸಿದ ಕಬ್ಬಿಣದ ಉಪಯೋಗವನ್ನು ಅರಿತಿದ್ದ ಜನರೇ ಅಲ್ಲಿಯ ಸಾವಿರಾರು ಬೃಹತ್ ಶೀಲಾಗೋರಿಗಳ ನಿರ್ಮಾಪಕರೆಂದು ಸಿದ್ಧಪಡಿಸಿದ್ದು, ಅದುವರೆಗೂ ನೂರಾರು ಬೃಹತ್ ಶಿಲಾಗೋರಿಗಳುಳ್ಳ ಅನೇಕ ನೆಲೆಗಳ ಶೋಧನೆ ಆಗಿದ್ದು, ಅವುಗಳ ಸ್ವರೂಪ, ಲಕ್ಷಣಗಳನ್ನು ತಕ್ಕಮಟ್ಟಿಗೆ ಗೊತ್ತುಪಡಿಸಿದ್ದರೂ ಅವುಗಳ ನಿರ್ಮಾಪಕರ ವಸತಿ, ನೆಲಗಳನ್ನು ಗೊತ್ತುಮಾಡಿ, ಅವರ ಸಂಸ್ಕೃತಿಯ ಸ್ಥೂಲ ಸ್ವರೂಪವನ್ನು ತಿಳಿಯುವ ಪ್ರಯತ್ನ ಆಗಿರಲಿಲ್ಲ. ಈ ದಿಶೆಯಲ್ಲಿ ವ್ಹೀಲರವರ ಪ್ರಯತ್ನವೇ ಮೊದಲು, ನಿಜವಾಗಿಯೂ ಬ್ರಹ್ಮಗಿರಿಯಲ್ಲಿಯ ಉತ್ಖನನದ ಮುಖ್ಯ ಉದ್ದೇಶವೇ ಇದಾಗಿತ್ತು.
೩. ಕಾಲಮಾನವನ್ನು ನಿಗದಿಮಾಡಬಹುದಾದ ಸಂಸ್ಕೃತಿಯ ಸಹಾಯದಿಂದ ಮತ್ತು ಅದರೊಡನೆ ಇತರ ಸಂಸ್ಕೃತಗಳ ಅನುಕ್ರವಾಗಿ ವ್ಯಾಪ್ತಿಗಳನ್ನು ಗುರುತಿಸಿ ಅವುಗಳ ಆಧಾರದ ಮೇಲೆ ಪ್ರಥಮಬಾರಿಗೆ ಆ ಸಂಸ್ಕೃತಿಗಳ ಕಾಲಮಾನಗಳನ್ನು ಗೊತ್ತುಪಡಿಸಿದ್ದು.
ಇತ್ತೀಚಿನ ಶೋಧನೆ ಮತ್ತು ಕಾಲಮಾನಗಳ ಪುನರ್ವಿಮರ್ಶೆ
ಆದುದರಿಂದ ಈ ನೆಲೆಗಳಲ್ಲಿಯ ಉತ್ಖನನಗಳಲ್ಲಿಯ ಕ್ರಮ, ವಿಧಾನ ಮತ್ತು ಫಲಿತಾಂಶಗಳು ಮುಂದಿನ ಸಂಶೊಧಕರಿಗೆ ಮಾರ್ಗದರ್ಶಿಯಾಗಿದ್ದು ಇಂದಿಗೂ ಉಪಯೋಗವಾಗಿವೆ. ಇದರ ನಂತರ ಕರ್ನಾಟಕದಲ್ಲಿ ಇದುವರೆಗೂ ಸುಮಾರು ೧೫ಕ್ಕೂ ಹೆಚ್ಚು ನೆಲೆಗಳಲ್ಲಿ ಉತ್ಖನನಗಳಾಗಿ ಈ ಮೂರು ಸಂಸ್ಕೃತಿಗಳ ಬಗ್ಗೆ ಅನೇಕ ಹೊಸ ವಿಷಯಗಳು ತಿಳಿದಿವೆ.
ಉತ್ಖನನಗಳ ಮೂಲಕ ಕಂಡುಬಂದ ಪ್ರಾಗೈತಿಹಾಸಿಕ ಸಂಸ್ಕೃತಿಗಳ ಕಾಲಮಾನಗಳನ್ನು ಮೇಲೆ ವಿವರಿಸಿದ ವಿಧಾನದಿಂದ ತಿಳಿಯಲು ಪ್ರಯತ್ನಿಸಲಾಗಿದೆ. ಜೊತೆಗೆ ಇಂಗಾಲ-೧೪, ಎಂಬ ಹೊಸ ಬಗೆಯ ವೈಜ್ಞಾನಿಕ ತಂತ್ರವನ್ನು ಬಳಸಲಾಗುತ್ತಿದೆ. ತತ್ಪರಿಣಾಮವಾಗಿ ಬ್ರಹ್ಮಗಿರಿಯಲ್ಲಿಯ ಸಂಸ್ಕೃತಿಗಳ ಕಾಲಮಾನಗಳನ್ನು ಪುನರ್ವಿಮರ್ಶಿಸಬೇಕಾಗಿದೆ. ಇಲ್ಲಿಯ ಇತಿಹಾಸ ಕಾಲದಲ್ಲಿಯ ಸಂಸ್ಕೃತಿಯ ಸುಮಾರು ಪ್ರ.ಶ. ೧ನೇ ಶತಮಾನದ ಮಧ್ಯಭಾಗದಲ್ಲಿ ಪ್ರಾರಂಭವಾಯಿತೆಂದು ಅವರಿಗೆ ದೊರೆತ ಆಧಾರಗಳ ಮೇಲೆ ವ್ಹೀಲರವರು ತರ್ಕಿಸಿದರೆಂದು ಮೇಲೆ ಹೇಳಿದೆಯಷ್ಟೆ. ಆದರೆ ಇದು ಈ ಕಾಲಕ್ಕಿಂತಲೂ ಇನ್ನೂ ೨೫೦-೩೦೦ ವರ್ಷಗಳ ಹಿಂದೆಯೇ. ಅಂದರೆ ಪ್ರ.ಶ.ಪೂ ೩ನೇ ಶತಮಾನದಲ್ಲಿ ಆರಂಭವಾಗಿ ಪ್ರ.ಶ. ೩ನೇ ಶತಮಾನದವರೆಗೂ ಅಸ್ತಿತ್ವದಲ್ಲಿತ್ತೆಂದು ಇತ್ತೀಚಿನ ಶೋಧನೆಗಳ ಪ್ರಕಾರ ಹೇಳಲು ಅಡ್ಡಿಯಿಲ್ಲ. ಅಂದರೆ ಮೌರ್ಯ ಚಕ್ರವರ್ತಿ ಅಶೋಕನ ಕಾಲದಿಂದ ಇದು ಅಭಿವೃದ್ದಿ ಹೊದುತ್ತಾ ಬಂದಿರಬೇಕು. ಇದರ ಈ ಪುನರ್ವಿಮರ್ಶಿತ ಕಾಲಮಾನ ಸಂಬಂಧದಿಂದ ಮತ್ತು ಇತರ ಕಡೆಗಳಲ್ಲಿಯ ಶೋಧನೆಗಳ ಫಲಿತಾಂಶಗಳಿಂದ ಇಲ್ಲಿಯ ಬೃಹತ್‌ಶಿಲಾ ಸಂಸ್ಕೃತಿಯ ಕಾಲಮಾನ ಸುಮಾರು ಪ್ರ.ಶ.ಪೂ ೮೦೦ ಅಥವಾ ೭೦೦ ರಿಂದ ಪ್ರ.ಶ.ಪೂ. ೨೦೦ ಅಥವ ೧೦೦ರ ವರೆಗೆಂದು ಮತ್ತು ನೂತನ ಶಿಲಾಯುಗ ಸಂಸ್ಕೃತಿಯು ಪ್ರ.ಶ.ಪೂ. ೧೬೦೦ ಅಥವಾ ೧೫೦೦ ರಿಂದ ಪ್ರ.ಶ.ಪೂ ೮೦೦ರ ವರೆಗೆ ಇತ್ತೆಂದು ತಿಳಿದುಬಂದಿದೆ.
ಬ್ರಹ್ಮಗಿರಿ, ಚಂದ್ರವಳ್ಳಿ ಮಹತ್ವ
ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿಯಲ್ಲಿಯ ಪ್ರಶಂಸನೀಯ ಶೋಧನೆಗಳು ಮುಂದಿನ ಪುರಾತತ್ವ ಸಂಶೋಧಕರಿಗೆ ಮಾದರಿಗಳಾಗಿ, ಕರ್ನಾಟಕದಲ್ಲಿ ಯಾವ ಯಾವ ಕಾಲದ ಪ್ರಾಗಿತಿಹಾಸ ಸಂಸ್ಕೃತಿಗಳ ಬೆಳವಣಿಗೆ ಮತ್ತು ನಾಗರೀಕತೆಯ ಆರಂಭ ಹೇಗಾಯಿತೆಂಬುದರ ಒಂದು ಸರಿಯಾದ ಸ್ಥೂಲ ಚಿತ್ರವನ್ನು ಪ್ರಥಮ ಸಲಕ್ಕೆ ಒದಗಿಸಿದವು.
ಈ ಉತ್ಖನನಗಳಿಂದ ಈ ಸಂಸ್ಕೃತಿಗಳ ಎಲ್ಲ ವಿಷಯಗಳು ನಮಗೆ ತಿಳಿದಿಲ್ಲ. ತಿಳಿದಿರುವುದರಲ್ಲಿ ಕೆಲವು ಅರ್ಥಪೂರ್ಣವಾಗಿಲ್ಲ. ಉದಾಹರಣೆಗೆ ಬ್ರಹ್ಮಗಿರಿಯ ನೂತನ ಶಿಲಾಯುಗ ಜನರ ಮನೆಯ ಅವಶೇಷಗಳು ಅಗೆದ ಭಾಗಗಳಲ್ಲಿ ದೊರೆತಿಲ್ಲ. ಹಾಗಾದರೆ ಈ ಜನರು ವಾಸಕ್ಕೆ ಮನೆಗಳನ್ನು ಕಟ್ಟಿಕೊಂಡಿರಲಿಲ್ಲವೆಂದು ಅರ್ಥವಲ್ಲ. ಅಗೆದ ಭಾಗದಲ್ಲಿ ಮನೆಗಳು ಕಂಡುಬರುವುದಿಲ್ಲ. ವಿಶಾಲ ಪ್ರಮಾಣದಲ್ಲಿ ಅಗೆದಲ್ಲಿ ಮನೆಗಳಿದ್ದ ಭಾಗಗಳು ಸಿಗುವುದರಲ್ಲಿ ಸಂಶಯವಿಲ್ಲ. ಆದುದರಿಂದ ಈಗ ತಿಳಿದಷ್ಟು ವಿಷಯಗಳನ್ನು ಮಾತ್ರ ಇಲ್ಲಿ ನಿರೂಪಿಸಲಾಗಿದೆ.
ನೂತನ ಶಿಲಾಯುಗ ಸಂಸ್ಕೃತಿ
ಈ ನೆಲೆಗಳಲ್ಲಿ ಕಂಡುಬಂದ ಸಂಸ್ಕೃತಿಗಳಲ್ಲಿ ಅತ್ಯಂತ ಪ್ರಾಚೀನವಾದುದು ಕೃಷ್ಣರವರ ರೊಪ್ಪ ಸಂಸ್ಕೃತಿ. ಇದು ಸೂಕ್ಷ್ಮ ಶಿಲಾಯುಗ ಸಂಸ್ಕೃತಿ. ಇದರ ಅತಿ ಸಣ್ಣ ಸಣ್ಣ ತೆಳು ಚೆಕ್ಕೆಕಲ್ಲಿನ ಶಿಲಾಯುಧಗಳನ್ನು ಬಿಟ್ಟರೆ ಮತ್ತೇನೂ ಈ ನೆಲೆಯಿಂದ ತಿಳಿದುಬಂದಿಲ್ಲ. ವ್ಹೀಲರವರ ಉತ್ಖನನದಲ್ಲಿ ಈ ಸಾಂಸ್ಕೃತಿಕ ಹಂತ ಕಂಡು ಬರಲಿಲ್ಲ. ನೂತನ ಶಿಲಾಯುಗ ಸಂಸ್ಕೃತಿ ಬ್ರಹ್ಮಗಿರಿಯಲ್ಲಿ ಮಾತ್ರ ಸ್ಪಷ್ಟವಾಗಿದೆ. ಚಂದ್ರವಳ್ಳಿಯಲ್ಲಿ ಕೃಷ್ಣರವರ ಶೋಧನೆಯಲ್ಲಿ ದೊರೆತ ಕೆಲವು ಕಲ್ಲಿನ ಆಯುಧಗಳನ್ನು ಬಿಟ್ಟರೆ, ಈ ಸಂಸ್ಕೃತಿಯ ಇತರ ಅವಶೇಷಗಳು ಮತ್ತೆಲ್ಲೂ ದೊರೆತಿಲ್ಲ. ವ್ಹೀಲರವರ ಉತ್ಖನನದಲ್ಲಿ ಈ ಸಂಸ್ಕೃತಿಯ ಹಂತವಾಗಲಿ ಅಲ್ಪ ಸ್ವಲ್ಪ ಅವಶೇಷಗಳಾಗಲಿ ದೊರೆಯಲಿಲ್ಲ.
ಮನೆಗಳು
ಈ ಜನರು ಮಣ್ಣು ಮೆತ್ತಿದ್ದ ತಡಿಕೆ ಗೋಡೆ ಮತ್ತು ಹುಲ್ಲಿನ ಅಥವಾ ಸೊಪ್ಪಿನ ಮಾಡು ಇದ್ದ ಗುಡಿಸಲಿನಂಥ ದುಂಡಾದ ಅಥವಾ ಚೌಕೋನದ ಮನೆಗಳಲ್ಲಿ ವಾಸಮಾಡುತ್ತಿದ್ದರೆಂದು ಊಹಿಸಬಹುದು. ಇವೆಲ್ಲವೂ ಬಹಳ ಬೇಗ ನಾಶವಾಗಿ ಮಣ್ಣಿಗೆ ಕೂಡಿದ್ದರಿಂದ ಮನೆಗಳ ಅವಶೇಷಗಳು ಸಿಗುವುದು ಕಷ್ಟ. ಒಂದೆರಡು ಕಡೆಗಳಲ್ಲಿ ಪ್ರಾಯಶಃ ಗೋಡೆಗಳಲ್ಲಿ ಅಲ್ಲಲ್ಲಿದ್ದ ಮರದ ಗೂಟಗಳನ್ನು ಹುಗಿದ ಕುಣಿಗಳು ಮಾತ್ರ ಗುರುತಿಸಲಾಯಿತು.
ಕಲ್ಲಿನ ಆಯುಧಗಳು
ತಮ್ಮ ಜೀವನೋಪಾಯದ ನಿತ್ಯ ಕೆಲಸಗಳಿಗೆ, ಅಂದರೆ ಮರ ಕಡಿಯುವುದಕ್ಕೆ ಕೃಷಿಮಾಡಲು ಬೇಕಾದ ಮರದ ಸಾಮಾನುಗಳನ್ನು ತಯಾರಿಸುವುದಕ್ಕೆ ಕಲ್ಲಿನಲ್ಲಿ ರೂಪಿಸಿದ ಆಯುಧಗಳನ್ನು ಉಪಯೋಗಿಸುತ್ತಿದ್ದರು. ಮುಖ್ಯವಾಗಿ ಎರಡು ವಿಧವಾದ ಆಯುಧಗಳು, ಉತ್ತಮ ಜಾತಿಯ ಗಟ್ಟಿಕಲ್ಲಿನ ಸಣ್ಣ ಸಣ್ಣ ಚಕ್ಕೆ ಆಯುಧಗಳು ಮತ್ತು ಗಟ್ಟಿಯಾದ ಕರಿಕಲ್ಲಿನ ಕೊಡಲಿ, ಬಾಚಿ, ಉಳಿ ಮುಂತಾದವು.
ಚಕ್ಕೆ ಆಯುಧಗಳ ಕಲ್ಲು ಬಹಳ ಗಟ್ಟಿಯಾಗಿಯೂ ನುಣುಪಾಗಿಯೂ ಸ್ವಲ್ಪ ಹೊಳಪಾಗಿಯೂ ಇದೆ. ಈ ಕಲ್ಲಿನಿಂದ ಮತ್ತೊಂದು ಕಲ್ಲಿಗೆ ಹೊಡೆದಾಗ ಬೆಂಕಿಯ ಕಿಡಿಗಳು ಏಳುತ್ತವೆ. ಆದುದರಿಂದ ಹಳ್ಳಿಯ ಜನರು ಈ ಕಲ್ಲಿಗೆ ಚಕಮಕಿ ಕಲ್ಲು ಎಂದು ಹೇಳುತ್ತಾರೆ. ಈ ಕಲ್ಲಿನಲ್ಲಿ ಕೆಲವು ಬಗೆಗಳಿವೆ. ಇದರಿಂದ ಒಂದು ವಿಶಿಷ್ಟ ತಂತ್ರದಿಂದ ತೆಳ್ಳನೆಯ ನೀಳವಾದ ಚಕ್ಕೆಗಳನ್ನು ಎಬ್ಬಿಸಬಹುದು. ಚಕ್ಕೆಗಳ ಬದಿ ಬಹಳ ಹರಿತವಾಗಿರುತ್ತದೆ. ಒಳ್ಳೆಯ ಸ್ಟೀಲ್ ಬ್ಲೇಡ್ ಇದ್ದಹಾಗೆ. ಭೂವಿಜ್ಞಾನಿಗಳು ಈ ಕಲ್ಲುಗಳನ್ನು ಜಾಸ್ಟೆರ್, ಚರ‍್ಟ, ಕ್ಯಾಲ್ಸಿಡೋಣಿ, ಅಗೇಟ್, ಕಾರ‍್ನಿಲಿಯನ್ ಮುಂತಾದ ಹೆಸರುಗಳಿಂದ ವಿಂಗಡಿಸುತ್ತಾರೆ. ಬ್ರಹ್ಮಗಿರಿಯಲ್ಲಿ ಈ ಕಲ್ಲುಗಳ ಜೊತೆಗೆ ಓಪಲ್ ರಾಕ್ ಕ್ರಿಸ್ಟಲ್ ಎಂಬ ಕಲ್ಲುಗಳಲ್ಲಿಯೂ ಮಾಡಿದ ಸುಮಾರು ೧೦೨ ಚಕ್ಕೆ ಆಯುಧಗಳು ದೊರೆತವು. ಜೊತೆಗೆ ೨೩ ಪುಡಿಚಕ್ಕೆಗಳು ಸಿಕ್ಕವು. ಬಹಶಃ ಇಂಥ ಉಪಕರಣಗಳನ್ನು ಸ್ಥಳದಲ್ಲಿಯೆ ಸಿದ್ಧ ಮಾಡಲಾಗುತ್ತಿತ್ತೆಂದು ಹೇಳಬಹುದು. ಈ ನೀಳ ಚಕ್ಕೆ ಆಯುಧಗಳು ಸುಮಾರು ಉದ್ದ ೧ ಸೆಂ.ಮೀ. ನಿಂದ ನಾಲ್ಕೂವರೆ ಸೆಂ.ಮೀ. ವರೆಗೆ, ಅಗಲ ಅರ್ಧ ಸೆಂ.ಮೀ. ನಿಂದ ೧ ಸೆಂ.ಮೀ. ವರೆಗೆ, ದಪ್ಪ ೧ರಿಂದ ೨ ಮಿ.ಮೀ. ವರೆಗೆ ಇರುತ್ತವೆ. ಒಂದು ಬದಿಯಲ್ಲಿ ತಗ್ಗು ಪಟ್ಟೆ ಪಟ್ಟೆಗಳಿರುತ್ತವೆ.
ಕೆಲವು ಚಕ್ಕೆಗಳಲ್ಲಿ ಎರಡು ಬದಿಗಳು ಹರಿತವಾಗಿರುತ್ತವೆ. ಮತ್ತೆ ಕೆಲವು ಚಕ್ಕೆಗಳಲ್ಲಿ ಒಂದು ಬದಿಯನ್ನು ಉದ್ದಕ್ಕೂ ಹದವರಿತು ಸಣ್ಣಗೆ ಮುರಿದು ಮೊಂಡು ಮಾಡಲಾಗಿರುತ್ತೆ. ಮೊಂಡು ಮಾಡಿದ ಬದಿ ನೋಡುವುದಕ್ಕೆ ಇಲಿಗಳು ಮರವನ್ನೋ ಕಾಯಿ ಬಟ್ಟಲನ್ನು ತರಿದ ಹಾಗೆ ಕಾಣುವುದು. ಒಂದು ಉದ್ದನೆ ಕೋಲಿನಲ್ಲಿ ಅದರ ಅರ್ಧದ ಉದ್ದಕ್ಕೂ ಒಂದು ಗೆರೆಯ ಹಾಗೆ ಕೊರಿದು, ಅದರಲ್ಲಿ ಮೊಂಡು ಬದಿಯು ಬರುವ ಹಾಗೆ ೨, ೩ ಚಕ್ಕೆಗಳನ್ನು ಒಂದರ ಪಕ್ಕದಲ್ಲಿ ಇನ್ನೊಂದು ಸಿಕ್ಕಿಸಿ, ಗಿಡ-ಮರಗಳ ಅಂಟಿನಿಂದ ಗಟ್ಟಿಮಾಡಿದರೆ ಹಿಡಿಕೆಯುಳ್ಳ ಚಾಕು ಆಗುವುದು. ಹೀಗೆಯೇ, ಕೆಲವು ಸಣ್ಣಚಕ್ಕೆಗಳ ಒಂದು ಬದಿಯನ್ನು ಅರ್ಧ ಚಂದ್ರಾಕೃತಿಯ ಹಾಗೆ ಮೊಟಕುಮಾಡಿ, ಜಿಂಕೆ ಕೊಂಬಿನಲ್ಲಿ ಗೆರೆ ಕೊರೆದು ಅವುಗಳನ್ನು ಅದರಲ್ಲಿ ಜೋಡಿಸಿ ಬಲಮಾಡಿದಲ್ಲಿ ಕುಡುಗೋಲಿನ ಹಾಗೆ ಆಗುವುದು. ಚಕ್ಕೆಗಳ ಒಂದು ಅಥವಾ ಎರಡು ಬದಿಗಳನ್ನು ಅವುಗಳ ಒಂದು ತುದಿ ಮೊನೆಯಾಗುವ ಹಾಗೆ ಮೊಂಡು ಮಾಡಿ, ದುಂಡನೆಯ ಕೋಲಿನ ಒಂದು ತುದಿಗೆ ಸಿಕ್ಕಿಸಿದರೆ, ತೂತು ಮಾಡುವ ಒಳ್ಳೆ ಸಾಧನವಾಗುತ್ತದೆ. ಅಥವಾ ಒಂದು ಚಕ್ಕೆಯನ್ನು ಓರೆಯಾಗಿ ಅಡ್ಡ ಮುರಿದು ಅದನ್ನು ದುಂಡು ಕೋಲಿನ ತಿದಿಗೆ ಸಿಕ್ಕಿಸಿದರೆ ಕೊರೆಯುವ ಉಳಿಯಾಗುತ್ತದೆ. ಈ ರೀತಿಯಾಗಿ ಈ ಚಕ್ಕೆಗಳನ್ನು ಚಾಕು, ಕೊರೆಯುಳಿ, ಮೊನೆ, ಕುಡಗೋಲು ಮುಂತಾದ ನಾನಾ ವಿಧವಾದ ಆಯುಧಗಳನ್ನಾಗಿ ಮಾಡಿಕೊಳ್ಳಲು ಉಪಯೋಗಿಸಲಾಗುತ್ತದೆ. ಈ ರೀತಿಯ ಉಪಕರಣಗಳನ್ನು ಮಾಡುತ್ತಿದ್ದುದುಕ್ಕೆ ಪಶ್ಚಿಮ ಏಷ್ಯದಲ್ಲಿಯ ಕೆಲವು ಪ್ರಾಚೀನ ನೆಲೆಗಳ ಉತ್ಖನನಗಳಲ್ಲಿ ಮರದ, ಎಲುಬಿನ ಹಿಡಿಕೆಯುಳ್ಳ ಇಂಥ ಚಕ್ಕೆಕಲ್ಲುಗಳ ಸಾಧನಗಳು ದೊರೆತಿವೆ. ಬ್ರಹ್ಮಗಿರಿ ಮತ್ತು ಬೇರೆಡೆಗಳಲ್ಲಿ ಸಾಮಾನ್ಯವಾಗಿ ಈ ಸಾಧನೆಗಳ ಹಿಡಿಕೆಗಳು ಮಣ್ಣಿಗೆ ಕೂಡಿ ಹೋಗಿದ್ದು ಅವುಗಳಿಂದ ಬೇರ್ಪಟ್ಟ ಚಕ್ಕೆಗಳು ಮಾತ್ರ ದೊರೆತಿವೆ.
ಇವುಗಳಲ್ಲಿ ಕೆಲವೇ ವಿಧಗಳಿವೆ. ಕೊಡಲಿ, ಉಜ್ಜುಕೊರಡಿನ ಬಾಜಿ ತರಹದ್ದು. ಉತ್ಖನನದಲ್ಲಿ ಒಟ್ಟು ೪೪ ಉಪಕರಣಗಳು ದೊರೆತವು.ಇವುಗಳಲ್ಲಿ ಕೊಡಲಿಯೆ ಹೆಚ್ಚಾಗಿವೆ.
ಕೊಡಲಿಯು ಸಾಮಾನ್ಯವಾಗಿ ತ್ರಿಕೋನಾಕಾರವಾಗಿರುತ್ತದೆ. ಇದರ ತುದಿಯು ದುಂಡಗಿದ್ದು ಸಣ್ಣದಾಗುತ್ತ ಸ್ವಲ್ಪ ಮೊಂಡಾಗಿರುತ್ತದೆ. ಅಂಚುಗಳು ದುಂಡಾಗಿರಬಹುದು ಅಥವಾ ಸ್ವಲ್ಪ ಮೊನಚಾಗಿರಬಹುದು. ಬಾಯಿ ನೇರವಾಗಿದ್ದು ಅಥವಾ ಅರ್ಧ ಚಂದ್ರಾಕಾರವಾಗಿದ್ದು ಚೂಪಾಗಿದ್ದು ನಯವಾಗಿರುತ್ತದೆ. ಮೈಯೆಲ್ಲಾ ಉಜ್ಜಲಾಗಿದೆ. ಎರಡು ಮೈ ಭಾಗವು ಸಾಮಾನ್ಯವಾಗಿ ಸ್ವಲ್ಪ ಉಬ್ಬಿರುತ್ತವೆ. ಈ ಸಂಸ್ಖೃತಿಯ ಪೂರ್ವಭಾಗದಲ್ಲಿ ಹಚ್ಚಾಗಿ ಮೈ ಚಪ್ಪಟ್ಟೆಯಾಗಿರುವ ಕೊಡಲಿಗಳು ಬಳಕೆಯಲ್ಲಿದವು. ಬಾಚಿಯ ಒಂದು ಮೈ ಅಡ್ಡವಾಗಿ ಸ್ವಲ್ಪ ಮೊನಚಾಗಿ ಉಬ್ಬಿರುತ್ತದೆ. ಮತ್ತೆಂದು ಮೈ ಸಮತಲವಾಗಿರುತ್ತದೆ. ಈ ನೆಲೆಯಲ್ಲಿ ಉತ್ಖನನದ ನಂತರ ಒಂದು ಉಳಿ ಸಿಕ್ಕಿದ್ದಿತು. ಉಳಿಯು ಸ್ವಲ್ಪ ದುಂಡಾಗಿದ್ದು, ಉದ್ದವಾಗಿದ್ದು ಒಂದು ತುದಿ ಸಮತಲವಾಗಿದ್ದು ಮತ್ತೊಂದು ತುದಿಯು ಹರಿತವಾದ ಬಾಯಿ ಉಳ್ಳದ್ದಾಗಿದೆ.
ಉದ್ದನೆಯ ಮರದ ಕಾವಿನ ಒಂದು ತುದಿಯ ಕಡೆ ತೂತನ್ನು ಕೊರೆದು ಅದರಲ್ಲಿ ಕೊಡಲಿಯನ್ನು ತೂರಿಸಿ, ಭದ್ರವಾಗಿ ನಾರಿನಿಂದ ಕಟ್ಟಿದಾಗ ಕಾವುಳ್ಳ ಕೊಡಲಿಯಾಗಿ ಗಿಡ ಮರಗಳನ್ನು ಕಡಿಯಲು ಉಪಯೋಗವಾಗುವುದು. ಕೋನಾಕಾರದಲ್ಲಿ ಬಾಗಿದ ಮರದ ಕಾವಿನ ಒಂದು ತುದಿಗೆ ಬಾಚಿಯನ್ನು ಗಟ್ಟಿಯಾಗಿ ಕಟ್ಟಲ್ಪಟ್ಟಿರುತ್ತದೆ. ಇನ್ನು ಈ ಕಲ್ಲಿನ ಉಪಕರಣಗಳನ್ನು ಆಕಾರಗೊಳಿಸುವ ಕ್ರಮವನ್ನು ತಿಳಿಯೋಣ.
ಮೊದಲು ಉದ್ದನೆ ಅಥವಾ ಸ್ವಲ್ಪ ಹೆಚ್ಚು ಕಡಿಮೆ ತ್ರಿಕೋಣಾಕಾರದ ಕಲ್ಲನ್ನು ಆರಿಸಿಕೊಂಡು, ಅದರ ಮೈಯಿಂದ ಚುಕ್ಕೆಗಳನ್ನು ಎಬ್ಬಿಸಬೇಕಾದ ಆಕಾರಕ್ಕೆ ತುರುವುದು. ಚುಕ್ಕೆಗಳನ್ನು ಎಬ್ಬಿಸಿದ ಮೇಲೆ ಅದರ ಮೇಲೆ ಅದರ ಮೈಯಲ್ಲೆಲ್ಲ ಅಂಕು ಡೊಂಕಾದ ಉಬ್ಬು ತಗ್ಗುಗಳಿರುತ್ತವೆ. ಈ ಅಂಕುಡೊಂಕುಗಳನ್ನು ಹೋಗಲಾಡಿಸಲು ಇನ್ನೊಂದು ಕಲ್ಲಿನ ಕೊರಡಿನಿಂದ ಅವುಗಳನ್ನು ಹೊಡೆದು ತೆಗೆಯಲಾಗುವುದು. ಆ ಮೇಲೆ ಅದರ ಮೈಯನ್ನು ಚೆನ್ನಾಗಿ ಉಜ್ಜುವುದು. ಕೊನೆಯಲ್ಲಿ ಅದರ ಬಾಯಿಯನ್ನು ತಿಕ್ಕಿ ತಿಕ್ಕಿ ನಯಮಾಡುವುದು. ಈ ರೀತಿಯಾಗಿ ನಾಲ್ಕು ಹಂತಗಳಲ್ಲಿ ಈ ಉಪಕರಣಗಳು ಸಿದ್ಧಮಾಡಲಾಗಿತ್ತೆಂದು ತಜ್ಞರ ಪರಿಶೀಲನೆಯಿಂದ ತಿಳಿದು ಬಂದಿದೆ.
ಈ ಉಪಕರಣಗಳ ಬಾಯಿಯ ಭಾಗವನ್ನು ನಯಮಾಡಬೇಕಾಗುವುದು. ಏಕೆಂದರೆ ಕೊಡಲಿಯಿಂದ ಮರ-ಗಿಡಗಳಿಗೆ ಹೊಡೆದಾಗ ಹಿಂದಕ್ಕೆ ಎಳೆಯಲು ಸುಲಭವಾಗುವುದು. ಕೊಡಲಿಯ ಬಾಯಿಭಾಗ ಒರಟಾಗಿದ್ದರೆ ಅದು ಅಲ್ಲಿಯೆ ಗಟ್ಟಿಯಾಗಿ ಸಿಕ್ಕಿಕೊಳ್ಳುತ್ತದೆ. ಹಿಂದಕ್ಕೆ ತೆಗೆದುಕೊಳ್ಳುವುದು ಕಷ್ಟವಾಗುತ್ತದೆ.
ತಾಮ್ರ ಕಂಚಿನ ವಸ್ತುಗಳು
ಈ ರೀತಿ ನಯವಾದ ಬಾಯಿಯುಳ್ಳ ಉಜ್ಜಿದ ಕಲ್ಲಿನ ಕೊಡಲಿಯು ಈ ಸಂಸ್ಕೃತಿಯ ಒಂದು ವೈಶಿಷ್ಟ್ಯ. ಈ ಸಂಸ್ಕೃತಿಯ ಜನರು ತಮ್ಮ ನಿತ್ಯ ಜೀವನದ ಕೆಲಸಗಳಿಗೆಲ್ಲ ಹೆಚ್ಚಾಗಿ ಕಲ್ಲಿನ ಉಪಕರಣಗಳನ್ನೆ ಉಪಯೋಗಿಸುತ್ತಿದ್ದರೂ ಇವರಿಗೆ ಒಂದು ಲೋಹದ ಪರಿಚಯವಿತ್ತು. ಅದು ತಾಮ್ರ ಮತ್ತು ಸತು, ತಾಮ್ರ ಮಿಶ್ರಣದ ಕಂಚು. ಬ್ರಹ್ಮಗಿರಿಯಲ್ಲಿ ಒಂದು ತಾಮ್ರದ ಕೊಡಲಿ ಮತ್ತು ಒಂದು ಕಂಚಿನ ಸಳಿ ದೊರೆತಿವೆ. ಕೃಷ್ಣರವರ ಉತ್ಖನನದಲ್ಲಿ ಮೀನು ಹಿಡಿಯುವ ಒಂದು ತಾಮ್ರದ ಗಾಳವೂ ಸಿಕ್ಕಿತು. ಈ ಕಾಲದ್ದೆನ್ನಬಹುದಾದ ಮತ್ತೆರಡು ತಾಮ್ರದ ವಸ್ತುಗಳು ಈ ಲೇಖಕನಿಗೆ ಇಲ್ಲಿ ಸಿಕ್ಕಿದವು. ಒಂದು, ಇರಿಕೆ ಹಾಕಿದಂತೆ ತಂತಿಯ ಸುತ್ತು ಇದ್ದು ಅದರ ಎರಡು ತುದಿಗಳು ದಪ್ಪವಾಗಿದ್ದು ನೆಟ್ಟಗೆ ಇವೆ. ಪ್ರಾಯಶಃ ಇದು ಪದಕವೋ ಅಥವಾ ಕವಿಯ ಆಭರಣವೊ ತಿಳಿಯದು. ಸುಮಾರು ೧೦ ಗ್ರಾಂ ತೂಕವುಳ್ಳದ್ದು. ಮತ್ತೊಂದು ಸಮದ್ವಿಬಾಹು ತ್ರಿಭುಜಾಕೃತಿಯ ತೆಳುವಾದ ತಗಡಿನ ವಸ್ತು ಡಮರುವಿನ ಹಾಗೆ ಎರಡು ಸಮ ದ್ವಿಬಾಹು ತ್ರಿಭುಜಾಕೃತಿಯದಾಗಿದ್ದು ಒಂದು ಭಾಗ ಮುರಿದು ಹೋಗಿದೆಯೆಂದು ಕಾಣುತ್ತದೆ. ಉಳಿದ ಭಾಗದ ತೂಕ ಸುಮಾರು ೧ ಗ್ರಾಂ. ಒಂದು ಕೈ ಕೆಲಸದ ಸಣ್ಣ ಉಪಕರಣವಾಗಿರಬೇಕು. ಈ ಲೋಹದ ವಸ್ತುಗಳು ಸ್ವಲ್ಪವಾದರೂ ದೊರೆತಿಲ್ಲ ಇವರಿಗೆ ಕಬ್ಬಿಣ ಗೊತ್ತಿರಲಿಲ್ಲವಂಬುದು ಸ್ಪಷ್ಟ.
ಮಣ್ಣಿನ ಪಾತ್ರೆಗಳು
ಮನೆಗಳಲ್ಲಿ ಕಾಳುಕಡ್ಡಿಗಳನ್ನು ಸಂಗ್ರಹಿಸಿಡಲು, ಅಹಾರ ಪಾನೀಯಗಳನ್ನು ತೆಗೆದುಕೊಳ್ಳಲು ಸುಟ್ಟ ಮಣ್ಣಿನ ಪಾತ್ರೆಗಳನ್ನು ಉಪಯೋಗಿಸುತ್ತಿದ್ದರು. ದವಸಧಾನ್ಯಗಳನ್ನು ತುಂಬಿಡುವಂಥಹ ದೊಡ್ಡ ದೊಡ್ಡ ಗುಡಾಣಗಳು ಕೊಡಗಳು, ಸ್ವಲ್ಪ ಉಬ್ಬಿದ ಹೊಟ್ಟೆಯ, ಅಗಲ ಬಾಯಿಯ ಪಾತ್ರೆಗಳು ಬೇರೆ ಬೇರೆ ಅಳತೆಯ ಅರ್ಧಗೋಲಾಕೃತಿಯ, ಅಗಲ ಬಾಯಿಯ ಬಟ್ಟಲುಗಳು, ತಟ್ಟೆಗಳು, ವಿವಿಧವಾದ ಮುಚ್ಚಳಗಳು, ಕಾಫಿಕೆಟ್ಟ್ ತರಹದ ನಳಿಗೆಯುಳ್ಳ ಪಾತ್ರೆಗಳು, ಅರ್ಧ ಗೋಲಾಕೃತಿಯ ಬಟ್ಟಲುಗಳಲ್ಲಿ ಕೆಲವಕ್ಕೆ ಹಿಡಿಕೆಗಳಿವೆ. ಪಾತ್ರೆಗಳೆಲ್ಲವೂ ಸರಳವಾಗಿದ್ದು, ಕೇವಲ ನಿತ್ಯಜೀವನದ ಉಪಯೋಗಕ್ಕಾಗಿ ಮಾಡಿದ್ದಾಗಿವೆ. ಮನರಂಜನೆಯ, ಐಷಾರಾಮದ ಸಲುವಾಗಿ ಕಲಾಕೃತಿಯಿಂದ ಕೂಡಿದ, ಅಥವಾ ವಿಶಿಷ್ಟ ಆಕಾರವುಳ್ಳ ಪಾತ್ರೆಗಳು ಕಾಣಬರುವುದಿಲ್ಲ. ಒಟ್ಟಿನಲ್ಲಿ ತಾರತಮ್ಯವಿಲ್ಲದ ಸಾದಾ ಜೀವನವನ್ನು ಈ ಜನರು ನಡೆಸುತ್ತಿದ್ದರೆಂದು ಹೇಳಬಹುದು.
ಗುಡಾಣ, ತಟ್ಟೆ ಮುಚ್ಚಳಗಳನ್ನು ಹೆಚ್ಚಾಗಿ ಕೈಯಿಂದ ಮಾಡಲಾಗಿದೆ. ಹೀಗೆ ವಿಧವಾದ ಪಾತ್ರೆಗಳು ಮೊದಲು ಕೈಯಿಂದ ಮಾಡಿ, ನಂತರ ನಿಧಾನವಾಗಿ ಸುತ್ತಬಹುದಾದ ಮಣೆಯ ಮೇಲಿಟ್ಟು ಅವುಗಳ ಆಕಾರಗಳನ್ನು ತಿದ್ದಿ ಸರಿಮಾಡಿದ ಹಾಗೆ ಕಾಣುವುದು ಈಗಿನ ಕುಂಬಾರನು ಉಪಯೋಗಿಸುವಂಥಹ ವೇಗವಾಗಿ ಚಲಿಸುವ ತಿಗರಿಯ ಮೇಲೆ ಈ ಗಡಿಗೆಗಳನ್ನು ಮಾಡಿದ ಲಕ್ಷಣಗಳು ಇವುಗಳಲ್ಲಿಲ್ಲ. ಪಾತ್ರೆಗಳನ್ನು ಮಾಡಿದ ಮಣ್ಣಿನಲ್ಲಿ ಅಭ್ರಕದ ಅಂಶವಿದ್ದು ಸ್ವಲ್ಪಮಟ್ಟಿಗೆ ಸಣ್ಣ ಮರಳಿನಿಂದ ಕೂಡಿರುತ್ತದೆ. ಅಂದರೆ ಚೆನ್ನಾಗಿ ಹಸನುಮಾಡಿದ ನಯವಾದ ಜಿಗುಟು ಮಣ್ಣನ್ನು ಉಪಯೋಗಿಸಿಲ್ಲ. ಮೊದಲು ಹಸಿ ಮಣ್ಣಿನ ಪಾತ್ರೆಗಳನ್ನು ಸೂರ್ಯನ ಬಿಸಿಲಿನಲ್ಲಿ ಒಣಗಿಸಿ, ಆ ಮೇಲೆ ಸುಡಲಾಗಿದೆ. ಆದರೆ ಎಲ್ಲವನ್ನು ಜಡವಾಗಿ ಸುಟ್ಟಿಲ್ಲ.
ಸಾಮಾನ್ಯವಾಗಿ ಮೂರು ವಿಧದ ಬಣ್ಣದ ಪಾತ್ರೆಗಳಿವೆ. ಮುಖ್ಯವಾಗಿ ಬೂದುಬಣ್ಣದ್ದು, ಎಳೆಕಂದು, ಕೆಂಪು ಬಣ್ಣದ್ದು ಮತ್ತು ಕೆಂಪು ಬಣ್ಣದ್ದು. ಬೂದು ಬಣ್ಣದ್ದೆ ಹೆಚ್ಚು. ಈ ಬಣ್ಣಗಳಲ್ಲಿ ಸ್ವಲ್ಪ ಹೆಚ್ಚು ಕಡಿಮೆಯಿರುತ್ತದೆ. ಆದ್ದರಿಂದ ಬಿಳೇ ಬೂದು ಬಣ್ಣದ್ದು, ಕಪ್ಪು ಬೂದು, ತಿಳಿ ಹಸಿರು ಬೂದು, ಚಾಕಲೇಟ್‌ ಬಣ್ಣ ಮುಂತಾಗಿ ಬೇರೆ ಬೇರೆ ಬಣ್ಣದ ಪಾತ್ರೆಗಳಿವೆ. ಈ ಬಣ್ಣವು ಮಣ್ಣಿನ ಪಾತ್ರೆಗಳನ್ನು ಮಾಡಿದ ಮಣ್ಣಿನದೇ ನಯವಾದ ಲೇಪನ. ಇದನ್ನು ಪಾತ್ರೆಗಳ ಹೊರಬದಿಯಲ್ಲಿ ಮತ್ತು ಕಂಠದ ಒಳಬದಿಯಲ್ಲಿ ಸವರಿ ಉಜ್ಜಲಾಗಿದೆ. ಕೆಲವು ವೇಳೆ ಈ ಮಣ್ಣಿನ ನೀರಿನಲ್ಲಿ ಪಾತ್ರೆಗಳನ್ನು ಅದ್ದಿ ಹೊರತೆಗೆಯಲಾಗಿದೆ. ಅಂಥ ಪಾತ್ರೆಗಳ ಮೇಲೆ ಲೇಪನವಿರುವುದಿಲ್ಲ.
ಅರ್ಧ ಗೋಲಾಕೃತಿಯ ಬಟ್ಟಲು ಮುಂತಾದ ಕೆಲವು ವಿಧವಾದ ಪಾತ್ರೆಗಳ ಹೊರ ಮೈಮೇಲೆ ಅಪರೂಪವಾಗಿ ನೇರಳೆ ಬಣ್ಣದ ರೇಖಾ ಚಿತ್ರಗಳಿಂದಾಗಲಿ, ಕೊರೆದ ಗೆರೆಗಳ ಚಿತ್ರಗಳಿಂದಾಗಲಿ ಅಲಂಕರಿಸಲಾಗಿದೆ. ಬಣ್ಣದ ರೇಖಾಚಿತ್ರಗಳಿಂದಾಗಲಿ, ಕೊರೆದ ಗೆರೆಗಳ ಚಿತ್ರಗಳಿಂದಾಗಲಿ ಅಲಂಕರಿಸಲಾಗಿದೆ. ಬಣ್ಣದ ರೇಖಾಚಿತ್ರಗಳು ಸಾಮಾನ್ಯವಾಗಿ ಅಡ್ಡ, ಉದ್ದ, ಓರೆಯಾಗಿ, ಒಂದಕ್ಕೊಂದು ಛೇದಿಸುವ ಸಮಾನಾಂತರ ಗೆರೆಗಳ ಸಮೂಹ ಅಥವಾ ಡೊಂಕು ಡೊಂಕಾದ ಗೆರೆಗಳು. ಪಾತ್ರೆಗಳನ್ನು ಭಟ್ಟಿಯಲ್ಲಿ ಸುಡುವ ಮೊದಲೇ ಇಂಥ ರೇಖಾ ಚಿತ್ರಗಳಿಂದ ಅಲಂಕರಿಸಲಾಗಿದೆ. ಗೆರೆಗಳನ್ನು ಒಂದು ಚೂಪಾದ ಕಡ್ಡಿಯಿಂದ ಪಾತ್ರೆಗಳು ಇನ್ನೂ ಹಸಿ ಇರುವಾಗಲೇ ಅವುಗಳ ಮೇಲೆ ಮೂಡಿಸಲಾಗಿದೆ. ಭಟ್ಟಿಯಲ್ಲಿ ಸುಟ್ಟನಂತರ ಕೆಲವು ಪಾತ್ರೆಗಳ ಬಾಯಿಯ ಅಂಚನ್ನು ಕಂಠವನ್ನು ಕೆಮ್ಮಣ್ಣಿನ ಬಣ್ಣದಲ್ಲಿ ಅಲಂಕರಿಸಲಾಗಿದೆ. ಇಂಥ ಅಲಂಕೃತ ಪಾತ್ರೆಗಳು ಈ ಸಂಸ್ಕೃತಿಯ ಆದಿಭಾಗದಲ್ಲಿಯ ಹಂತದಲ್ಲಿ ಮಾತ್ರ ಸಿಕ್ಕಿವೆ. ಕ್ರಮೇಣ ಪಾತ್ರೆಗಳನ್ನು ಈ ರೀತಿ ಅಲಂಕರಿಸುವ ಪದ್ಧತಿ ಕ್ರಮೇಣ ಬಿಟ್ಟು ಹೋಯಿತೆಂದು ತೋರುವುದು.
ಜನರು ದೇಹ ಸೌಂದರ್ಯದ ವರ್ಧನೆಗೆ ಮಣಿಗಳ ಸರಗಳನ್ನು ಉಂಗುರಗಳನ್ನು ತೊಡುತ್ತಿದ್ದರು. ಬ್ರಹ್ಮಗಿರಿಯಲ್ಲಿ ದೊರೆತ ಮಣಿಗಳು ಚಿಪ್ಪು ಮತ್ತು ಮ್ಯಾಗ್ನೆಸೈಟ್ ವಸ್ತುಗಳಿಂದ ಮಾಡಲಾಗಿವೆ. ಇವುಗಳು ಅನೇಕ ವಿಧವಾಗಿವೆ. ಮ್ಯಾಗ್ನಸೈಟ್‌ ಮಣಿಗಳಲ್ಲಿ ಕೆಲವು ದುಂಡಾಗಿ, ಚಪ್ಪಟೆಯಾಗಿ, ಕೆಲವು ಎರಡು ಕಡೆ ಕೋನಾಕೃತಿಯಲ್ಲಿವೆ. ಚಿಪ್ಪಿನ ಮಣಿಗಳಲ್ಲಿ ಕೆಲವು ಗೋಲಾಕೃತಿಯಾಗಿವೆ. ಇವುಗಳ ಮಧ್ಯದಲ್ಲಿ ದಾರದಲ್ಲಿ ಪೋಣಿಸಲು ರಂಧ್ರವಿದೆ. ಕೈ ಬೆರಳಿಗೆ ತೊಡುವಂಥ ತಾಮ್ರದ ಸುತ್ತು ದೊರೆತಿದೆ.
ಶವಸಂಸ್ಕಾರ ಪದ್ಧತಿ
ಈ ಜನರು ಶವ ಸಂಸ್ಕಾರವನ್ನು ತಾವು ವಾಸಿಸುವ ಸ್ಥಳದಲ್ಲಿಯೆ ಮಾಡುತ್ತಿದ್ದರು. ಪದ್ಧತಿಯಲ್ಲಿ ಎರಡು ವಿಧ. ಸಣ್ಣ ಮಕ್ಕಳ ಶವಗಳನ್ನು ಗುಡಾಣದಂತಹ ಪಾತ್ರೆಗಳಲ್ಲಿಟ್ಟು ಅವನ್ನು ಅಗೆದ ಗುಂಡಿಯಲ್ಲಿಟ್ಟು ಗುಡಾಣದ ಬಾಯಿಯನ್ನು ಮತ್ತೊಂದು ಪಾತ್ರೆಯಿಂದ ಮುಚ್ಚಿ ಗುಂಡಿಯನ್ನು ಮಣ್ಣಿನಿಂದ ತುಂಬುವುದು. ದೊಡ್ಡವರ ಶವವನ್ನು ಉದ್ದನೆಯ ಗುಂಡಿಯಲ್ಲಿ ಕ್ರಮವಾಗಿ ತಲೆಯು ಒಂದು ಗೊತ್ತಾದ ದಿಕ್ಕಿಗೆ ಬರುವ ಹಾಗೆ ಮಾಡಿ ಮಲಗಿಸುವುದು.
ಸಂಸ್ಕಾರದ ಸಮಯದಲ್ಲಿ ಶವದೊಡನೆ ಆಹಾರ ಪಾನೀಯಗಳನ್ನಿಡಲು ೨, ೩ ಪಾತ್ರೆಗಳನ್ನು ಇಡುವ ಪದ್ಧತಿ ಇತ್ತು. ಒಟ್ಟು ೧೭ ಆಸ್ಥಿಪಾತ್ರೆಗಳು ಮತ್ತು ಉದ್ದವಾಗಿ ಮಲಗಿಸಿದ ಒಬ್ಬ ಹುಡುಗನ ಶವಕುಣಿಯಲ್ಲಿ, ತಲೆಯ ಹತ್ತಿರ ನಳಿಗೆಯುಳ್ಳ ನೀರಿನ ಪಾತ್ರೆಯನ್ನು, ಕೈಗಳಿಗೆ ಸಿಗುವ ಹಾಗೆ ನಡುವಿನ ಹತ್ತಿರ ಊಟ ಮಾಡಲು ಉಪಯೋಗಿಸುವ ಎರಡು ಅರ್ಧ ಗೋಲಾಕೃತಿಯ ಪಾತ್ರೆಗಳನ್ನು ಇಡಲಾಗಿತ್ತು. ತಲೆಯ ಬಳಿ ನಳಿಗೆಯ ನೀರಿನ ಪಾತ್ರೆಯನ್ನು ಕೈ ಬಳಿ ಆಹಾರದ ಪಾತ್ರೆಗಳನ್ನಿಟ್ಟಿರುವುದು ಎಷ್ಟು ಕ್ರಮಬದ್ಧವಾಗಿದೆ? ಅಂದರೆ ಸತ್ತ ವ್ಯಕ್ತಿಗೂ ಹಸಿವೂ ಬಾಯಾರಿಕೆಗಳಾಗಬಹುದೆಂಬ ಆ ಜನರ ನಂಬಿಕೆಯನ್ನೂ ಮತ್ತು ಅವನಲ್ಲಿದ್ದ ಅವರ ಪ್ರೀತಿ ಅನುಕಂಪವನ್ನೂ ಸೂಚಿಸುತ್ತವೆ.
ಜನರು
ಈ ಜನರು ಯಾರು? ಇವರು ನಮ್ಮ ದೇಶದ ಮೂಲ ನಿವಾಸಿಗಳೇ? ಮತ್ತು ಯಾವ ಪಂಗಡಕ್ಕೆ ಸೇರಿದವರು? ಅಸ್ಥಿ ಪಾತ್ರೆಗಳಲ್ಲಿಯ ಮತ್ತು ಶವಕುಣಿಯ ಅಸ್ಥಿಗಳನ್ನು ಮಾನವ ಶಾಸ್ತ್ರಜ್ಞರು ಪರೀಕ್ಷಿಸಿದ್ದಾರೆ. ಈ ಅಸ್ಥಿಗಳು ‘ಅಸ್ಟ್ರಲಾಯಿಡ್’ ಎಂಬ ಜನಾಂಗದ ಹೆಚ್ಚು ಲಕ್ಷಣಗಳನ್ನು ಹೊಂದಿವೆ ಎಂದು ಅವರು ಅಭಿಪ್ರಾಯಪಟ್ಟಿದ್ದಾರೆ. ಕೇವಲ ಸ್ವಲ್ಪ ಅಸ್ಥಿ ಅವಶೇಷಗಳ ಪರೀಕ್ಷೆಯಿಂದ ಗೊತ್ತಾದ ಈ ವಿಷಯದ ಆಧಾರದ ಮೇಲೆ ಬ್ರಹ್ಮಗಿರಿಯಲ್ಲಿಯ ನೂತನ ಶಿಲಾಯುಗದ ಜನರೆಲ್ಲರೂ ಈ ಜನಾಂಗದವರೆಂದು ಅಭಿಪ್ರಾಯವಲ್ಲ. ಈ ಜನರಲ್ಲಿ ಅಸ್ಟ್ರಲಾಯಿಡ್ ಜನಾಂಗದವರೆಂದು ಹೇಳಬಹುದು ಅಷ್ಟೆ. ಇವರೆಲ್ಲರೂ ಇದೇ ಜನಾಂಗದವರಾಗಿದ್ದಾರೆ? ಇವರಲ್ಲಿ ಈ ಜನಾಂಗದವರು ಹೆಚ್ಚಿದ್ದರೆ? ಉಳಿದ ಜನರು ಯಾವ ಯಾವ ಬುಡಕಟ್ಟಿಗೆ ಸೇರಿದವರು? ಇವೆಲ್ಲವೂ ಇನ್ನೂ ಬಹಳ ಸಂಶೋಧನೆಯಿಂದ ತಿಳಿಯಬೇಕಾಗಿದೆ. ಪಕ್ಲಿಹಾಳ, ತೆಕ್ಕಲಕೋಟೆ ಮತ್ತು ಟಿ. ನರಸೀಪುರ ಸ್ಥಳಗಳಲ್ಲಿ ಇತ್ತೀಚಿನ ಶೋಧನೆಗಳಿಂದ ಈ ಸಂಸ್ಕೃತಿಯ ಜನರಲ್ಲಿ ಹೆಚ್ಚಾಗಿ ಈ ಬುಡಕಟ್ಟಿನವರೆ ಇದ್ದರೆಂದು ತಿಳಿದಿದೆ.
ಬ್ರಹ್ಮಗಿರಿ: ೪. ಬ್ರಹ್ಮಗಿರಿ-ಚಂದ್ರವಳ್ಳಿ ಪ್ರಾಕ್-ಆದಿ ಇತಿಹಾಸ ಸಂಸ್ಕೃತಿಗಳ ವಿಕಸನದ ಪ್ರಥಮ ದರ್ಶನ (೩)
ಇತರ ಸಂಸ್ಕೃತಿಗಳೊಡನೆ ಇದ್ದ ಸಂಪರ್ಕ
ಇಲ್ಲಿಯ ಮತ್ತು ಉತ್ತರ ಭಾರತದಲ್ಲಿಯ ಚುಕ್ಕೆ ಕಲ್ಲಿನ ಆಯುಧಗಳಲ್ಲಿ ಮತ್ತು ಪಾತ್ರೆಗಳ ಮೇಲಿನ ವರ್ಣಚಿತ್ರಗಳಲ್ಲಿ ಹೋಲಿಕೆಯಿರುವುದರಿಂದ ಈ ಎರಡು ಪ್ರದೇಶಗಳ ನಡುವೆ ಸಾಂಸ್ಕೃತಿಕ ಸಂಬಂಧವಿತ್ತೆಂದು ಹೇಳಬಹುದು. ಈ ಸಂಸ್ಕೃತಿಯ ಕೊನೆಯ ಹಂತದಲ್ಲಿ ಗೋದಾವರಿ ನದಿ ಬಯಲಿನಲ್ಲಿ ಶಿಲಾ-ತಾಮ್ರಯುಗದ ವಿಶಿಷ್ಟವಾದ ವರ್ಣಚಿತ್ರವುಳ್ಳ ಮಣ್ಣಿನ ಪಾತ್ರೆಗಳು ಕಂಡುಬರುತ್ತವೆ. ಈ ಹಂತದಲ್ಲಿ ಈ ಎರಡು ಪ್ರದೇಶಗಳ ನಡುವೆ ಹೆಚ್ಚು ನಿಕಟ ಸಂಬಂಧವಿತ್ತೆಂದು ಕಾಣುವುದು.
ಪಿಕ್ಲಿಹಾಳ, ಟಿ.ನರಸೀಪುರ, ಸಂಗನಕಲ್ಲು, ಹಳ್ಳೂರು, ತೇರದಾಳ ಮುಂತಾದ ಕಡೆಗಳಲ್ಲಿಯ ಆನಂತರ ನಡೆಸಿದ ಸಣ್ಣ ಪ್ರಮಾಣದ ಉತ್ಖನನಗಳಿಂದ ಇವರ ಜೀವನ ಕ್ರಮದ ಕೆಲವೊಂದು ಹೆಚ್ಚಿನ ವಿಷಯಗಳು ತಿಳಿದಿವೆ. ಹೆಚ್ಚಾಗಿ ದುಂಡಾದ ಗುಡಿಸಲುಗಳನ್ನು ಕಟ್ಟುತ್ತಿದ್ದರು. ನೆಲಕ್ಕೆ ಕಲ್ಲಿನ ಚುಕ್ಕೆಗಳನ್ನು ಮಣ್ಣನ್ನು ಹಾಕಿ ಗಟ್ಟಿ ಮಾಡುತ್ತಿದ್ದರು. ಹುರುಳಿ, ರಾಗಿಯನ್ನು ಆಹಾರದಲ್ಲಿ ಉಪಯೋಗಿಸುತ್ತಿದ್ದರು. ಮೀನು ಹಿಡಿಯುತ್ತಿದ್ದರು. ಕುರಿ, ಎಮ್ಮೆಗಳನ್ನು ಸಾಕುತ್ತಿದ್ದರು. ಚಿನ್ನದ ಆಭರಣಗಳನ್ನು ಉಪಯೋಗಿಸುತ್ತಿದ್ದರು. ಚಾಪೆ ಹೆಣೆಯುವುದು, ತಕ್ಕಲಿಯಿಂದ ದಾರ ತೆಗೆಯುವುದು, ಮುಂತಾದ ಕೈ ಕೆಲಸಗಳನ್ನು ಮಾಡುತ್ತಿದ್ದರು. ಮನರಂಜನೆಗೂ, ಕಟ್ಟಳೆಗೋಸ್ಕರವೋ, ದನ, ಎತ್ತು, ಪಕ್ಷಿ, ಮುನುಷ್ಯರ, ಸುಟ್ಟ ಮಣ್ಣಿನ ಗೊಂಬೆಗಳನ್ನು ಮಾಡುತ್ತಿದ್ದರು. ಶವ ಸಂಸ್ಕಾರದಲ್ಲಿ ಒಂದೆರಡು ಭಿನ್ನ ಪದ್ಧತಿಗಳಿದ್ದವು. ಈ ವಿಷಯದಲ್ಲಿ ತೇರದಾಳ್‌ದಲ್ಲಿ ಶಿಲಾ-ತಾಮ್ರಯುಗದ ಒಂದು ಶವ-ಕುಣಿ ವಿಶಿಷ್ಟವಾಗಿದೆ. ಅದು ಶವ-ಕುಣಿಯ ಮೇಲೆ ದುಂಡಾಗಿ ಕಲ್ಲು ರಾಶಿಯನ್ನು ಏರಿಸುವ ಪದ್ದತಿ ಈ ಜನರಲ್ಲಿ ಅಸ್ಟ್ರಾಲಾಯಿಡ್ ಜನಾಂಗದವರಲ್ಲದೆ ಮತ್ತೊಂದು ಬುಡಕಟ್ಟಿನ ಜನರು ಇದ್ದರೆಂದು ಕಂಡುಬಂದಿದೆ. ಇವರು ‘ಡ್ರವಿಡಾಯಿಡ್’ ಎಂದು ತಜ್ಞರು ಕರೆಯುವುದುಂಟು. ಈ ಜನಾಂಗದವರು ಈಗಲೂ ಹೆಚ್ಚಾಗಿ ದಕ್ಷಿಣ ಭಾರತದಲ್ಲಿದ್ದಾರೆ. ತೆಕ್ಕಲಕೋಟೆಯಲ್ಲಿ ದೊರೆತ ಅಸ್ಥಿಪಂಜರ ಅವಶೇಷಗಳಲ್ಲಿ ಈ ಜನಾಂಗದವರದ್ದೆ ಹೆಚ್ಚಾಗಿವೆ. ಟಿ. ನರಸೀಪುರದಲ್ಲಿ ದೊರೆತ ಒಂದೇ ಒಂದು ಅಸ್ಥಿಪಂಜರ ಈ ಬುಡಕಟ್ಟಿಗೆ ಸೇರಿದ್ದು ಇದರಲ್ಲಿ ವರ್ಣಸಂಕರದ ಪರಿಣಾಮಗಳು ಅಷ್ಟಾಗಿ ಇಲ್ಲ. ಪ್ರಾಯಶಃ ಕಾಲಾನುಕ್ರಮದಲ್ಲಿ ಇತರ ಜನವರ್ಗದವರೊಡನೆ ಬೆರೆಯುವ ಮುಂಚೆ ಈ ಭಾಗದಲ್ಲಿದ್ದ ಜನವರ್ಗದವನಾಗಿದ್ದಿರಬೇಕು.
ಕಬ್ಬಿಣಯುಗದ ಬೃಹತ್ ಶಿಲಾಸಂಸ್ಕೃತಿ
ಬ್ರಹ್ಮಗಿರಿಯಲ್ಲಿ ನೂತನ ಶಿಲಾಯುಗದ ಜನರಿರುವಾಗಲೇ, ಭಿನ್ನವಾದ ಜೀವನ ಪದ್ಧತಿಯುಳ್ಳ ಬೇರೆ ಜನವರ್ಗದವರು ಅವರೊಡನೆ ಸೇರಿಕೊಂಡು ವಾಸಿಸಲು ಪ್ರಾರಂಭಿಸಿದರೆಂದು ಕಾಣುವುದು. ಏಕೆಂದರೆ, ಈ ಹಂತದಲ್ಲಿ ನೂತನ ಶಿಲಾಯುಗದ ಜೀವನ ಕ್ರಮದಿಂದ ಭಿನ್ನವಾದ ಕೆಲವೊಂದು ಸ್ಪಷ್ಟವಾದ ಹೊಸ ಪದ್ಧತಿಗಳು ತೋರುತ್ತವೆ. ಕಬ್ಬಿಣ ಮತ್ತು ಹೊಳಪಾದ ಕಪ್ಪು-ಕೆಂಪು ದ್ವಿವರ್ಣದ ಮಣ್ಣಿನ ಪಾತ್ರೆಗಳ ಉಪಯೋಗ; ವಾಸ ಮಾಡುತ್ತಿದ್ದ ನೆಲೆಯನ್ನು ಬಿಟ್ಟು ಪ್ರತ್ಯೇಕ ಸ್ಥಳದಲ್ಲಿ ಶವಸಂಸ್ಕಾರ ಮಾಡುವುದು ಮತ್ತು ಶವಸಂಸ್ಕಾರಕ್ಕೋಸ್ಕರ, ಉಳಿಯಿಂದಾಗಲಿ, ಕೊರಡನಿಂದಾಗಲಿ, ಕೆತ್ತಿ ಸರಿಮಾಡದ ಒರಟಾದ ದೊಡ್ಡ ಕಲ್ಲು ಹಲಗೆಗಳಿಂದ, ಗುಂಡು ಕಲ್ಲುಗಳಿಂದ ಕೋಣೆಗಳನ್ನು, ದುಂಡುಕಟ್ಟೆಗಳನ್ನು ನಿರ್ಮಿಸುವುದು ಇವೇ ಆ ಹೊಸ ಪದ್ಧತಿಗಳು.
ಇವುಗಳಲ್ಲಿ ಕಬ್ಬಿಣದ ಉಪಯೋಗ ಮತ್ತು ಶವ ಸಂಸ್ಕಾರಕೋಸ್ಕರ ಕಲ್ಲು ಮನೆಗಳನ್ನು ನಿರ್ಮಿಸುವ ಪದ್ಧತಿ ಈ ಹಂತದಲ್ಲಿಯ ಜನರ ಆರ್ಥಿಕ ಮತ್ತು ಸಮಾಜದ ವೈಶಿಷ್ಯ ಕಬ್ಬಿಣದ ಉಪಯೋಗದಿಂದ, ನಿತ್ಯಜೀವನದ ಕೆಲಸಗಳಿಗೆ ಬೇಕಾದ ಸಲಕರಣೆಗಳನ್ನು ಮಾಡಿಕೊಳ್ಳಲು ಕಲ್ಲು ಬೇಡವಾಯಿತು. ಆದುದರಿಂದ ಕಲ್ಲಿನ ಆಯುಧಗಳ ಉಪಯೋಗ ಬಹು ಬೇಗ ಮರೆಯಾಗುತ್ತ ಬಂತು. ಮತ್ತು ಪರಿಣಾಮಕಾರಿ ಕಬ್ಬಿಣದ ವಸ್ತುಗಳನ್ನು ಸಿದ್ಧ ಮಾಡುವುದು ಒಂದು ದೊಡ್ಡ ಉದ್ಯಮವಾಯಿತು. ಕಬ್ಬಿಣದ ಅದುರಿನ ನಿಕ್ಷೇಪ ಗುರುತಿಸುವುದು, ಅದಿರುನ್ನು ಲೋಹವನ್ನಾಗಿ ಪರಿವರ್ತಿಸುವುದು ಕೆಲವರಿಗೆ ದಿನವಿಡಿಯ ಉದ್ಯೋಗವಾಯಿತು. ಅವರಿಗೆ ಬೇಕಾದ ಆಹಾರವನ್ನು ಬೇಸಾಯಗಾರನು ಒದಗಿಸಬೇಕಾಯಿತು ಅಂದರೆ ಅವನು ತನಗಷ್ಟೆ ಅಲ್ಲದೆ ತನ್ನ ಉಪಯೋಗಕ್ಕೆ ಬರುವ ಇತರ ಉದ್ಯೋಗಸ್ಥರಿಗೂ ಆಹಾರ ಬೆಳೆಯಬೇಕಾಯಿತು. ಈ ರೀತಿಯಲ್ಲಿ ಆಗಿನ ಸಮಾಜದ ಜೀವನೋಪಾಯದಲ್ಲಿ ಕೆಲವೊಂದು ಅತ್ಯಂತ ಪರಿಣಾಮಕಾರಿಯಾದ ಸುಧಾರಣೆ ಉಂಟಾಯಿತು. ಕಲ್ಲಿನ ಉಪಯೋಗವು ನಿಂತು ಗಟ್ಟಿಮುಟ್ಟಾದ ದೊಡ್ಡ ಪ್ರಮಾಣದಲ್ಲಿ ಕಬ್ಬಿಣದ ಉಪಯೋಗ ಬಂದದ್ದರಿಂದ ಈ ಹಂತವನ್ನು ’ಕಬ್ಬಿಣಯುಗ’ವೆಂದು ಪ್ರಾಕ್ತನಶಾಸ್ತ್ರಜ್ಞರು ಕರೆಯುತ್ತಾರೆ.
ಇಷ್ಟೆ ಅಲ್ಲ, ಮೇಲೆ ಹೇಳಿದ ಹಾಗೆ ಈ ಹಂತದ ಮತ್ತೊಂದು ವೈಶಿಷ್ಟ್ಯವೆಂದರೆ ಶವಸಂಸ್ಕಾರಕ್ಕೋಸ್ಕರ ಒರಟಾದ ದೊಡ್ಡ ಕಲ್ಲುಗಳ ಕೋಣೆಗಳನ್ನು, ಕಟ್ಟೆಗಳನ್ನು ನಿರ್ಮಿಸುವುದು. ಸಂಸ್ಕೃತದಲ್ಲಿ ದೊಡ್ಡ ದೊಡ್ಡ ಕಲ್ಲುಗಳಿಗೆ ಬೃಹತ್‌ಶಿಲಾ ಎನ್ನಲಾಗಿದೆ. ಆದುದರಿಂದ ಈ ವೈಶಿಷ್ಟ್ಯವನ್ನು ಸೂಚಿಸುವುದಕ್ಕೋಸ್ಕರ ಈ ಹಂತದ ಸಂಸ್ಕೃತಿಯನ್ನು ‘ಕಬ್ಬಿಣಯುಗದ ಬೃಹತ್ ಶಿಲಾ ಸಂಸ್ಕೃತಿ’ ಎಂದು ಹೆಸರಿಸಲಾಗಿದೆ.
ಮನೆಗಳು
ಈ ಹಂತದಲ್ಲಿಯ ಜನರು ಹೆಚ್ಚು ಸುಧಾರಣೆ ಹೊಂದಿದ್ದರೂ ಹಿಂದಿನ ಹಂತದಲ್ಲಿಯ ಜನರ ಹಾಗೆ ವಾಸಕ್ಕೆ ಗುಡಿಸಲುಗಳನ್ನು ಕಟ್ಟಿಕೊಳ್ಳುತ್ತಿದ್ದರೆಂದು ಕಾಣುತ್ತದೆ. ಇವರು ಕಟ್ಟಿದ ಕಲ್ಗೋರಿಗಳನ್ನು ನೋಡಿದರೆ, ಇವರಿಗೆ ತಮ್ಮ ಮನೆಗಳನ್ನು ಬೇಕಾದ ರೀತಿಯಲ್ಲಿ ಕಟ್ಟುವ ಶಕ್ತಿ ಇದ್ದಿತು. ಆದರೂ ಮನೆಗಳನ್ನು ದೃಢವಾಗಿ ಕಟ್ಟುವ ಗೋಜಿಗೆ ಹೋಗಲಿಲ್ಲ. ತಮ್ಮ ಉದ್ಯೋಗಕ್ಕೋಸ್ಕರ ದಿನವಿಡೀ ಹೊರಗೆ ದುಡಿಯಬೇಕಾದುದರಿಂದ ವ್ಯವಸ್ಥಿತವಾದ ದೊಡ್ಡ ಮನೆಗಳ ಅವಶ್ಯಕತೆ ಈ ಜನರಿಗೆ ಕಾಣಲಿಲ್ಲವೆಂದು ಕಾಣುತ್ತದೆ.
ಪಾತ್ರೆ-ಪಗಡಿಗಳು
ಕಬ್ಬಿಣದ ಉಪಯೋಗ ದೊಡ್ಡ ಪ್ರಮಾಣದಲ್ಲಿದ್ದರೂ ದಿನ ನಿತ್ಯದ ಪಾತ್ರೆ-ಪಗಡಿಗಳು ಮಣ್ಣಿನವೆ. ಕೊಡ, ಚೊಂಬು, ಗಂಟೆಯಾಕಾರದ ಬಟ್ಟಲು, ಅರ್ಧಗೋಲಾಕೃತಿಯ ವಿವಿಧ ಬಟ್ಟಲು, ನಾನಾ ಆಕಾರದ ಮುಚ್ಚಳ, ದ್ರಾಕ್ಷಾರಸ ಸೇವಿಸುವ ಮಾದರಿಯ ಲೋಡ, ದುಂಡಾದ ಬುಡದ ಪಾತ್ರೆಗಳನ್ನಿಡುವಂಥ ಸಿಂಬೆಯಾಕಾರದ ಬುಡ ಆಸರೆ ಮೊದಲಾದವು ಬಳಕೆಯಲ್ಲಿದ್ದವು. ಈ ಪಾತ್ರೆಗಳ ಬಣ್ಣಗಳು ಮುಖ್ಯವಾಗಿ ಮೂರು ವಿಧವಾಗಿವೆ. ಸಮಾನ್ಯವಾಗಿ ಬಟ್ಟಲು, ತಟ್ಟೆ ಮುಚ್ಚಳಗಳು ಪೂರ್ತಿಯಾಗಿ ಕಪ್ಪು ಬಣ್ಣದ್ದಾಗಿಯೂ ಅಥವಾ ಕಪ್ಪು-ಕೆಂಪು ಬಣ್ಣದಾಗಿಯೂ ಅಥವಾ ಕೆಂಪು ಬಣ್ಣದ್ದಾಗಿಯೂ ಇರುತ್ತವೆ. ಇವುಗಳ ಮೇಲಿನ ಬಣ್ಣದ ಲೇಪನವನ್ನು ಚೆನ್ನಾಗಿ ಉಜ್ಜಿರುವುದರಿಂದ ಅದು ತುಂಬ ಹೊಳಪುಳ್ಳದ್ದಾಗಿದೆ.
ದೊಡ್ಡ ಪಾತ್ರೆಗಳು ಕೆಂಪು ಅಥವಾ ಮಸುಕು ಕಂದು ಬಣ್ಣದವು. ಪಾತ್ರೆಗಳ ಮೈ ಮೇಲಿನ ಬಣ್ಣ ತೆಳ್ಳಗೆ ಒರಸಿದ ಹಾಗೆ ಹೊಳಪು ಇಲ್ಲ. ಕೆಲವು ವಿಧವಾದ ಪಾತ್ರೆಗಳನ್ನು ತಿಗರಿಯ ಮೇಲೆ ಮಾಡಲಾಗಿದೆ. ಪಾತ್ರೆಗಳ ಮೇಲೆ ಯಾವ ವಿಧವಾದ ಬಣ್ಣದ ಅಥವಾ ಗೆರೆಯ ಚಿತ್ರಗಳಾಗಲಿ ಇಲ್ಲ. ಆದರೆ ಕೆಲವು ಪಾತ್ರೆಗಳ ಹೊರಬದಿಯಲ್ಲಾಗಲಿ ಒಳಬದಿಯಲ್ಲಾಗಲಿ ಒಂದು ಮೊನಚಾದ ವಸ್ತುವಿನಿಂದ ಒಂದೆರಡು ಗಿಚಿದ ಗೆರೆಗಳ ಸಂಕೇತವಿರುತ್ತದೆ. ಬ್ರಹ್ಮಗಿರಿಯಲ್ಲಿ ಇಂತಹ ಒಟ್ಟು ೨೪ ಗೀಚುಗಳು ಸಿಕ್ಕಿವೆ. ಈ ಗೀಚುಗಳ ಹೆಚ್ಚಾಗಿ ಕಲ್ಗೋರಿಗಳಲ್ಲಿದ್ದ ಪಾತ್ರೆಗಲ್ಲಿವೆ. ಒಂದೇ ತರಹದ ಗುರುತು ಕೆಲವು ಪಾತ್ರೆಗಳಲ್ಲಿವೆ. ಆದುದರಿಂದ ಈ ಗೀಚುಗಳನ್ನು ವರ್ಗೀಕರಿಸಬಹುದು. ಈ ಸಂಕೇತಗಳ ಅಥðವೇನೆಂಬುದು ತಿಳಿದಿಲ್ಲ. ಕೆಲವು ತಜ್ಞರು ನಮ್ಮ ಅಕ್ಷರಗಳ ಮೂಲವಾದ ಬ್ರಾಹ್ಮಿಲಿಪಿಯ ಮೊದಲಿನ ಸ್ವರೂಪವೆಂದು ತಿಳಿಯುತ್ತಾರೆ. ಏಕೆಂದರೆ ಕೆಲವು ಗೀಚುಗಳು ಬ್ರಾಹ್ಮಿಲಿಪಿಯ ಅ, ಉ, ಕ, ಗ, ಧ, ಮ, ರ, ಶ ಅಕ್ಷರಗಳ ಹಾಗೆ ಇವೆ. ಕೆಲವರು ಅವು ಏತಕ್ಕೊ ಮಾಡಿಕೊಂಡ ಕುಂಬಾರನ ಗುರುತಗಳೆಂದು ಅಥವಾ ಬೇರೆ ಬೇರೆ ಜನವರ್ಗಗಳ ಗುರುತಗಳೆಂದು ಹೇಳಿದರೆ ಮತ್ತೆ ಕೆಲವರು ಅವುಗಳಿಗೇನೂ ನಿರ್ಧಿಷ್ಟ ಅರ್ಥವಿಲ್ಲವೆಂದೂ ಹೇಳುವರು. ಇವು ವಸ್ತು ಮತ್ತು ಪ್ರಾಣಿ ಅಥವಾ ಭಾವನೆಯ ಸಂಕೇತಗಳೆಂದು ಅಂದರೆ ಸೂರ್ಯ, ಏಣಿ, ಹಾವು ಮುಂತಾದವೆಂದು ಕೆಲವರು ಅಭಿಪ್ರಾಯಪಡುತ್ತಾರೆ. ಈ ರೀತಿ ಪಾತ್ರೆಗಳ ಮೇಲೆ ಗೀಚಿದ ಗೆರೆಗಳು, ಉತ್ತರ ಭಾರತದಲ್ಲಿ ಗುಜರಾತ್, ಮಧ್ಯಪ್ರದೇಶ, ರಾಜಸ್ಥಾನ ಪ್ರದೇಶಗಳಲ್ಲಿಯ ಶಿಲಾ-ತಾಮ್ರಯುಗದ ಹೆಚ್ಚಾಗಿ ಕಪ್ಪು-ಕೆಂಪು ವರ್ಣದ ಪಾತ್ರೆಗಳಲ್ಲಿವೆ. ಕೆಲವು ಗೀಚುಗಳಲ್ಲಿ ಪರಸ್ಪರ ಹೋಲಿಕೆಯಿವೆ. ಅಷ್ಟೇ ಅಲ್ಲ ಸಿಂಧೂ-ಸರಸ್ವತಿಯ ಸಂಸ್ಕೃತಿಯ ಅಕ್ಷರಗಳ್ಲಿ ಕೆಲವು ಈ ಗೀಚುಗಳಲ್ಲಿಯ ಕೆಲವಕ್ಕೆ ಹೋಲುತ್ತದೆ. ಒಟ್ಟಿನಲ್ಲಿ ಈ ಪದ್ಧತಿ ಶಿಲಾ – ತಾಮ್ರ ಸಂಸ್ಕೃತಿಯಿಂದ ಉಳಿದು ಬಂತೆಂದು ತೋರುತ್ತದೆ. ಮತ್ತು ತಮಿಳುನಾಡಿನಲ್ಲಿ ಬೃಹತ್ ಶಿಲಾ ಸಂಸ್ಕೃತಿಯ ಪಾತ್ರೆಗಲ್ಲಿ ಈ ಗೀಚುಗಳು ಹೇರಳವಾಗಿವೆ.
ಕಬ್ಬಿಣದ ಸಾಮಾನುಗಳು
ಹಲವು ವಿಧದ ಕಬ್ಬಿಣದ ಸಲಕರಣೆಗಳು ಉಪಯೋಗದಲ್ಲಿದ್ದವು. ಹಿಡಿಕೆಯುಳ್ಳ ಬಾಣದ ಮೊನೆ, ಹಲ್ಲುಗಳುಳ್ಳ ಬಾಣದ ಮೊನೆ, ಚೂರಿ, ಚಾಕು, ಸುಮಾರು ಒಂದೂವರೆ ಮೀ. ಉದ್ದ ಈಟಿ, ಉಳಿ, ಕುಡಗೋಲು, ಉದ್ದನೆಯ ಕತ್ತಿ ಚಪ್ಪಟೆ ಕೊಡಲಿ, ಮೊಳೆ, ಮೊಳೆಗಳುಳ್ಳ ಬಳೆಯಾಕಾರದ ವಸ್ತು, ನೇಗಿಲಿನ ಕುಳ, ಉಂಗುರದ ಹಿಡಿಕೆಯುಳ್ಳ ತಟ್ಟೆ ಇವೇ ಮೊದಲಾದವು ಬಹಳ ಸಂಖ್ಯೆಯಲ್ಲಿ ದೊರೆತದ್ದು ಕೋಣೆಗೋರಿಗಳು ಮತ್ತು ಶವಕುಣಿಗಳಿಂದ.
ಆಭರಣಗಳು
ಈ ಜನರ ಅಲಂಕಾರಪ್ರಿಯತೆ ಸರಳವಾಗಿತ್ತು. ತಾಮ್ರದ ಚಿಪ್ಪಿನ ಸಾದಾ ಬಳೆಗಳು, ಮ್ಯಾಗ್ನೆಸೈಟ್‌, ಸರ‍್ಪೆನ್‌ಟೈನ್, ಜಾಸ್ಟರ್‌ ಮುಂತಾದ ಕಲ್ಲು, ಚಿನ್ನದ ಮತ್ತು ಸುಟ್ಟ ಮಣ್ಣಿನ ವಿವಿಧಾಕಾರದ ಮಣಿಗಳು ಇವೇ ಮೊದಲಾದವನ್ನು ಆಭರಣಗಳನ್ನಾಗಿ ಉಪಯೋಗ ಮಾಡುತ್ತಿದ್ದರು ಮ್ಯಾಗ್ನಸೈಟ್ ಮಣಿ ಚಪ್ಪಟ್ಟೆಯಾಗಿ ದುಂಡಾಗಿ ಬಹಳ ಸಣ್ಣದಾಗಿ ಇವೆ. ಸಾಮಾನ್ಯವಾಗಿ ಈ ಮಣಿಯ ವ್ಯಾಸ ಸುಮಾರು ೨,೩, ಮಿ.ಮೀ, ಮತ್ತು ದಪ್ಪ ೧ ಮಿ.ಮೀ. ಅದಕ್ಕಿಂತಲೂ ಕಡಿಮೆ. ಗಮನಾರ್ಹವೆಂದರೆ ಒಟ್ಟು ೩೩ ಚಿನ್ನದ ಮಣಿಗಳು ಒಂದೇ ಒಂದು ಶವಕುಣಿಯಲ್ಲಿದ್ದುದು. ಇವೆಲ್ಲವೂ ಸಣ್ಣ ಸಣ್ಣ ಸಾದಾ ಕೊಳವೆಗಳು. ಬಹುಶಃ ಇವು ಒಂದು ಚಿನ್ನದ ಸರದ್ದಾಗಿರಬೇಕು.
ಶವಸಂಸ್ಕಾರ ಪದ್ಧತಿ
ಈ ಜನರ ಶವಸಂಸ್ಕಾರ ಪದ್ಧತಿಯು ಹೆಚ್ಚು ವೈಶಿಷ್ಟ್ಯವಾಗಿದೆ. ಮೊದಲು ಶವವನ್ನು ವಸತಿ ನೆಲೆಯಿಂದ ಹೊರಗಡೆ ಸುರಕ್ಷಿತವಾಗಿಯೇ ಇಡುವುದು. ನಂತರ ದುಂಡುಕಟ್ಟೆಯ ಶವಕುಣಿಯನ್ನೋ, ಕಲ್ಗೋರಿಯನ್ನೋ ಕಟ್ಟುವುದು. ಈ ಮಧ್ಯೆ ಶವದ ಮಾಂಸವೆಲ್ಲ ಕರಗಿಹೋದ ಮೇಲೆ ಶರೀರದ ಮುಖ್ಯಭಾಗಗಳ ಎಲುಬುಗಳನ್ನು ಸಂಗ್ರಹಿಸುವುದು. ಅವನ್ನು ಶ್ರದ್ಧೆಭಕ್ತಿಯಿಂದ ಕಲ್ಗೋರಿ ಇಲ್ಲವೆ ದುಂಡು ಕಟ್ಟೆಯ ಶವಕುಣಿಯಲ್ಲಿ ಮಣ್ಣಿನ ಪಾತ್ರೆ, ಆಭರಣ, ಕಬ್ಬಿಣದ ಉಪಕರಣಗಳೊಡನೆ ಇಡುವುದು. ಆ ಮೇಲೆ ಅದನ್ನು ಮುಚ್ಚುವುದು. ಕೆಲವೊಂದು ಕಲ್ಗೋರಿ, ಶವಕುಣಿಗಳನ್ನು ಒಂದಕ್ಕಿಂತ ಹೆಚ್ಚು ಸಲ ಉಪಯೋಗಿಸಿದ್ದುದು ಕಂಡು ಬಂದಿದೆ. ಕೆಲವು ಶವಕುಣಿಗಳಲ್ಲಿ ಒಂದಕ್ಕಿಂತ ಹೆಚ್ಚಿನ ವ್ಯಕ್ತಿಗಳ ಅಸ್ಥಿ ಅವಶೇಷಗಳಿವೆ. ಅಂದರೆ ಒಂದೊಂದನ್ನು ಒಂದೊಂದು ಕುಟುಂಬದವರು ಉಪಯೋಗಿಸಿದ್ದಿರಬೇಕು.
ಗೋರಿಗಳ ನಿರ್ಮಾಣದಲ್ಲಿ ಎರಡು ವಿಧದ ಪದ್ಧತಿಗಳಿದ್ದವು. ಕಲ್ಗೋರಿಗಳು ಮತ್ತು ದುಂಡು ಕಟ್ಟೆಯ ಶವಕುಣಿಗಳು. ಬ್ರಹ್ಮಗಿರಿಯಲ್ಲಿ ಇವು ಸುಮಾರು ಸಾವಿರದ ತನಕ ಇದ್ದುವು. ಸಂಖ್ಯೆಯಲ್ಲಿ ಕಲ್ಗೋರಿಗಳೇ ಹೆಚ್ಚು. ಚಂದ್ರವಳ್ಳಿಯ ಉತ್ಖನನದಲ್ಲಿ ಸುಮಾರು ೬ ಕಲ್ಗೋರಿಗಳು ಸಿಕ್ಕಿವೆ. ಆದರೆ ಇವು ಬ್ರಹ್ನಗಿರಿಗಿಂತ ಬೇರೆಯಾಗಿದ್ದು, ಆಯತಾಕಾರದ ಪೆಟ್ಟಿಗೆಗಳಂತಿವೆ.
ದುಂಡು ಕಟ್ಟೆ ಶವಕುಣಿಗಳು
ಈ ವಿಧವು ಸಾಮಾನ್ಯವಾಗಿ ನೆಲದ ಮೇಲೆ ಕಾಣುವ ೬ ರಿಂದ ೯.೫೦ ಮಿ. ವರೆಗಿನ ವ್ಯಾಸದ ಒಂದು ದುಂಡು ಕಟ್ಟೆ, ಈ ಕಟ್ಟೆ ಒಂದು ಅಥವಾ ಎರಡು ಸುತ್ತುಳ್ಳದ್ದಾಗಿರಬಹುದು. ದೊಡ್ಡ ದೊಡ್ಡ ಗುಂಡು ಕಲ್ಲುಗಳನ್ನು ಒಂದರ ಪಕ್ಕದಲ್ಲಿ ಮತ್ತೊಂದನ್ನಿಟ್ಟು ದುಂಡು ಕಟ್ಟೆಯನ್ನು ಮಾಡಲಾಗಿದೆ. ಈ ಕಟ್ಟೆಯ ಮಧ್ಯದಲ್ಲಿ ೨.೫೦ ರಿಂದ ೩.೫೦ ಮಿ. ವ್ಯಾಸದ ದುಂಡಾದ ಅಥವಾ ಮೊಟ್ಟೆಯಾಕಾರದ ಕುಣಿಯಿರುತ್ತದೆ. ಈ ಕುಣಿಯು ಸಮಾನ್ಯವಾಗಿ ೨.೫೦ ಮಿ ಆಳವಿರುತ್ತದೆ. ಶವ ಸಂಸ್ಕಾರವಾದ ಮೇಲೆ, ಕುಣಿಯನ್ನು ಮಣ್ಣಿನಿಂದ ಮುಚ್ಚಿರುತ್ತದೆ.
ಕಲ್ಗೋರಿಗಳು
ನೆಲದಲ್ಲಿ ಬೇಕಾದ ಅಳತೆಗೆ ಸ್ವಲ್ಪ ಆಳದ ಚೌಕೋನ ಗುಂಡಿಯನ್ನು ಅಗೆದು, ಅದರ ನಾಲ್ಕು ಬದಿಗಳಲ್ಲಿ ಕಲ್ಲು ಹಲಗೆಗಳನ್ನು ನಿಲ್ಲಿಸಿ ಒಂದು ಕೋಣೆಯಾಗುವ ಹಾಗೆ ಮಾಡಿರುತ್ತೆ. ಒಂದು ಕಡೆಯಿಂದ ಹಲಗೆಯ ಒಂದು ಬದಿಯು ಪಕ್ಕದಲ್ಲಿನ ಮತ್ತೊಂದಕ್ಕೆ ಆತುಕೊಂಡಿದ್ದು ಸ್ವಲ್ಪ ಹೊರಗೆ ಚಾಚಿರುತ್ತದೆ. ಈ ರೀತಿ ನಿಲ್ಲಿಸಿರುವುದರಿಂದ ಹಲಗೆಗಳು ಒಳಮುಖವಾಗಿ ಅಡ್ಡ ಬೀಳಲು ಸಾಧ್ಯವಿಲ್ಲ. ಹಲಗೆಗಳನ್ನು ನಿಲ್ಲಿಸಿದ ರೀತಿ ಸ್ವಲ್ಪ ಮಟ್ಟಿಗೆ ಸ್ವಸ್ತಿಕದ ಹಾಗೆ ಕಾಣುತ್ತದೆ. ಕೋಣೆಯ ಹೊರಬದಿಯಲ್ಲಿ ಸುತ್ತಲೂ ತುಂಡು ಕಲ್ಲುಗಳ ವರ್ತುಳಾಕಾರದ ಗೊಡೆಯನ್ನು ಸ್ವಲ್ಪ ಒಳಮುಖ ಬಾಗುವ ಹಾಗೆ ಕೋಣೆಯ ಮೇಲಿನ ತುದಿಯವರೆಗೆ ಏರಿಸಲಾಗಿರುತ್ತದೆ. ಪೂರ್ವದ ಬದಿಯ ಹಲಗೆಯ ಮಧ್ಯದಲ್ಲಿ ಒಂದು ದುಂಡಾದ ಕಂಡಿ ಮಾಡಿರುತ್ತದೆ. ಹೊರಬದಿಯಲ್ಲಿ ಗೋಡೆಯ ಮೂಲಕ ಈ ಕಂಡಿಯ ಕಡೆಗೆ ಒಂದು ಸಣ್ಣ ಹಾದಿಯಿರುತ್ತದೆ. ಈ ಹಾದಿಯ ಎರಡು ಬದಿಗಳಲ್ಲಿ ಕಂಡಿಯ ತನಕ ಚಿಕ್ಕ ಹಲಗೆಯಿರುವುದು. ಕಂಡಿಯ ಹೊರಬದಿಯನ್ನು ಒಂದು ಹಲಗೆಗಳಿಂದ ಮುಚ್ಚಿದ್ದು, ಕೋಣೆಯ ಮೇಲ್ಭಾಗವನ್ನು ಅಡ್ಡವಾಗಿ ಬದಿಯ ಹಲಗೆಗಳಿಗಿಂತ ದೊಡ್ಡದಾದ, ದಪ್ಪನಾದ, ಕಲ್ಲು ಹಲಗೆಯಿಂದ ಮುಚ್ಚಿರುವುದು. ಕೋಣೆಯ ಹೊರಗಿನ ಗೋಡೆಯ ಸುತ್ತಲೂ ಗುಂಡುಕಲ್ಲುಗಳ ಅಥವಾ ಹಲಗೆಗಳ ದುಂಡು ಕಟ್ಟೆಯಿರುತ್ತೆ ಈ ವಿಧವಾದ ಗೋರಿಯನ್ನು ‘ಕಂಡಿಕೋಣೆ ಗೋರಿ’ಯೆಂದು ಕರೆಯಬಹುದು ಇದು ನೆಲದಲ್ಲಿ ಸ್ವಲ್ಪ ಹುದಗಿದಂತಿರುತ್ತದೆ.
ಕೆಲವು ಕಂಡಿಕೋಣೆ ಗೋರಿಯ ಬದಿಯಲ್ಲಿ ಸಣ್ಣ ಪೆಟ್ಟಿಗೆಯಂಥಹ ಒಂದೆರಡು ಸಣ್ಣ ಸಣ್ಣ ಕೋಣೆ ಗೋರಿಗಳು ಇರಬಹುದು. ಇವು ಪ್ರಾಯಶಃ ಒಂದು ಕುಟುಂಬದಲ್ಲಿಯ ದೂರದ ಸಂಬಂಧಿಕರಿಗೊ, ಸೇವಕರಿಗೊ ಇರಬಹುದು.
ಸಾಮಾನ್ಯವಾಗಿ ಕೋಣೆಗೋರಿಯು ಒಳಬದಿಯಲ್ಲಿ ೧೧/೨ ಮಿ. ಉದ್ದ, ೯೦ ಮಿ. ಅಗಲವಿದ್ದು ೧.೮೦ ಮೀ ಎತ್ತರವಿರುತ್ತದೆ. ಕಂಡಿಯ ವ್ಯಾಸ ೫೦-೯೦ ಮಿ. ಉದ್ದಗಲವಿರುತ್ತದೆ. ದುಂಡು ಕಟ್ಟೆಯ ವ್ಯಾಸ ೪.೮೦ ರಿಂದ ೬.೩೦ ಮಿ.ರವರೆಗೆ ಇರುತ್ತದೆ. ಪ್ರಾಯಶಃ ಕಾಲಕಾಲಕ್ಕೆ ಕಲ್ಗೋರಿಯಲ್ಲಿ ಸಂಸ್ಕಾರ ಮಾಡಿದ ವ್ಯಕ್ತಿಗೆ, ಆಹಾರ, ಪಾನೀಯ, ಧೂಪ ಹಾಕಲು ಕಂಡಿಯಿರಬಹುದು ಅಥವಾ ಆ ವ್ಯಕ್ತಿಯ ಆತ್ಮಕ್ಕೆ ಹೋಗಿ ಬರುವ ಬಾಗಿಲಿರಬಹುದು ಎಂದು ತಜ್ಞರ ಅಭಿಪ್ರಾಯ.
ದುಂಡುಕಟ್ಟೆ ಶವಕುಣಿಗಳು ಬಹುಶಃ ಮೊದಲು ಶವಗಳನ್ನು ಅವುಗಳ ಮಾಂಸವು ಮಣ್ಣಾಗಲು, ಇಡಲು ಇರಬಹುದು ಅಥವಾ ಇವು ಆ ಜನರಲ್ಲಿ ಒಂದು ಪಂಗಡದವರದ್ದಾಗಿರಬೇಕು ಎಂದು ತಜ್ಞರು ಊಹಿಸುತ್ತಾರೆ. ಪ್ರಾಯಶಃ ಎರಡನೇ ಊಹೆ ಸೂಕ್ತವೆಂದು ತೋರುತ್ತದೆ. ಇವು ಬಹುಶಃ ಒಂದು ಕಾಲದಲ್ಲಿ ನೂತನ ಶಿಲಾಯುಗದ ಹಂತದಲ್ಲಿದ್ದ ಜನರಿದ್ದಿರಬೇಕು. ಅವರು ಕಬ್ಬಿಣಯುಗದ ಬೃಹತ್ ಶಿಲಾ ಸಂಸ್ಕೃತಿಯ ಜನರ ಸಂಪರ್ಕದಿಂದ ತಮ್ಮ ಶವಸಂಸ್ಕಾರ ಪದ್ಧತಿಗಯನ್ನು ಈ ರೀತಿ ಬದಲಾಯಿಸಿಕೊಂಡು ತೋರುತ್ತದೆ.
ಉತ್ಖನನ ಮಾಡಿದ ಕಲ್ಗೋರಿಗಳಲ್ಲಿಗಿಂತ ದುಂಡುಕಟ್ಟೆ ಶವಕುಣಿಗಳಲ್ಲಿ ಹೆಚ್ಚು ಕಬ್ಬಿಣದ ವಸ್ತುಗಳು ಕಡಿಮೆ ಮಣ್ಣಿನ ಪಾತ್ರೆಗಳು ಇದ್ದವು ಒಂದರಲ್ಲಿ ಯಾವುದೇ ಕಬ್ಬಿಣದ ವಸ್ತುಗಳು ಇರಲಿಲ್ಲ.
ಚಂದ್ರವಳ್ಳಿಯ ಕಲ್ಗೋರಿಗಳು ಬ್ರಹ್ಮಗಿರಿಗಿಂತ ಭಿನ್ನವಾಗಿವೆಯೆಂದು ಹೇಳಿದೆಯಷ್ಟೆ ಯಾವ ಹಲಗೆಯಲ್ಲೂ ಕಂಡಿಯಿಲ್ಲ. ಸುತ್ತಲೂ ಗೋಡೆಯಾಗಲಿ ಇಲ್ಲ. ಈ ಜನರು ಬೇರೆ ಬೇರೆ ರೀತಿಯಲ್ಲಿಯೂ ಕೋಣೆಗೋರಿಗಳನ್ನು ಕಟ್ಟುತ್ತಿದ್ದರು.
ಕರ್ನಾಟಕದ ಬೇರೆ ಕಡೆಗಳಲ್ಲಿ ಉತ್ಖನನಗಳಿಂದ ಈ ಬೃಹತ್ ಶಿಲಾ ಸಂಸ್ಕೃತಿಯ ಜನರು ಕುರಿ, ಎಮ್ಮೆ, ದನಗಳ ಜೊತೆಗೆ ಕುದುರೆಯನ್ನು ಸಾಕುತ್ತಿದ್ದರು. ರಾಗಿ, ಭತ್ತವನ್ನು ಬೆಳೆಯುತ್ತಿದ್ದು ಆಹಾರದಲ್ಲಿ ಉಪಯೋಗ ಮಾಡುತ್ತಿದ್ದರು ಬೃಹತ್ ಶಿಲಾ ಕೋಣೆಗೋರಿಗಳ ನಿರ್ಮಾಣದ ಪ್ರಯತ್ನ ಮತ್ತು ಅವುಗಳ ವಿಪುಲತೆಯನ್ನು ನೋಡಿದರೆ, ಅವರ ಸಂಘಟನಾ ಶಕ್ತಿ, ಸತ್ತುಹೋದ ಮನುಷ್ಯನ ಬಗ್ಗೆ ಇದ್ದ ಭಾವನೆಗಳು, ಶವಸಂಸ್ಕಾರದ ವಿಶಿಷ್ಟ ಶ್ರದ್ಧೆ ಮತ್ತು ಕಟ್ಟಡ ನಿರ್ಮಾಣದ ಕುಶಲತೆಯ ನಿಜವಾಗಿಯೂ ಮೆಚ್ಚುವಂಥದ್ದು.
ಇಂಥ ಕಲ್ಗೋರಿಗಳನ್ನು ಕಟ್ಟುತ್ತಿದ್ದ ಜನರು ಯಾರು? ಈ ಹಂತದಲ್ಲಿಯ ಜನವರ್ಗಗಳ ಕೆಲವು ಲಕ್ಷಣಗಳು ಬ್ರಹ್ಮಗಿರಿಯಲ್ಲಿಯ ಕಲ್ಗೋರಿಗಳಲ್ಲಿ ದೊರೆತ ಮಾನವನ ಅಸ್ಥಿ ಅವಶೇಷಗಳ ಪರೀಕ್ಷೆಯಿಂದ ತಿಳಿದಿವೆ. ಈ ಸಂಶೋಧನೆಯ ಪ್ರಕಾರ ಈ ಹಂತದಲ್ಲಿ ನೂತನ ಶಿಲಾಯುಗದ ‘ಅಸ್ಟ್ರಾಲಾಯಿಡ್’ ಬುಡಕಟ್ಟಿನ ಜನರು ಇದ್ದರಲ್ಲದೆ ಮೊದಲನೇ ಸಲಕ್ಕೆ ಬೇರೆ ಬುಡಕಟ್ಟಿನ ಜನರು ಇದ್ದುದು ತಿಳಿಯಿತು. ಈ ಜನರು ಹೆಚ್ಚು ಎತ್ತರವೂ ಅಥವಾ ಕುಳ್ಳರಾಗಿರದೆ ಸ್ವಲ್ಪ ದುಂಡು ತಲೆ, ಸ್ವಲ್ಪ ಚಪ್ಪಟೆ ಮೂಗು, ಬಲವಾದ ದವಡೆ ಮತ್ತು ದೃಢಕಾಯವುಳ್ಳವರಾಗಿದ್ದರು. ನೋಡುವುದಕ್ಕೆ ಸಿಥಿಯ-ಇರಾಣದ ಬುಡಕಟ್ಟಿನ ಜನವರ್ಗದಂತಿದ್ದರು ಎಂಬುದು ತಜ್ಞರ ಅಭಿಪ್ರಾಯ. ಈ ಬುಡಕಟ್ಟಿನ ಜನರು ಈ ಪ್ರದೇಶದಲ್ಲಿ, ಏಕೆ ಬಹುಮಟ್ಟಿಗೆ ದಖನ್ ಪ್ರಸ್ಥಭೂಮಿಯಲ್ಲಿಯ ನೂತನ ಶಿಲಾಯುಗದ ಹಂತದಲ್ಲಿ ಇದ್ದಿರಬಹುದೆಂಬುದಕ್ಕೆ ಇವರ ಅಸ್ಥಿ ದೊರೆತುದನ್ನು ಮೇಲೆ ಹೇಳಿದೆ. ಮತ್ತು ನೂತನ ಶಿಲಾಯುಗದ ಜನರಲ್ಲಿ ಕಲ್ಗೋರಿಗಳನ್ನು ಕಟ್ಟುವ ಸಂಪ್ರದಾಯವಾಗಲಿ ಕಬ್ಬಿಣದ ಜ್ಞಾನ ಮತ್ತು ಉಪಯೋಗವಾಗಲಿ ಇರಲಿಲ್ಲ. ಆದುದರಿಂದ ಕಬ್ಬಿಣಯುಗದ ಬೃಹತ್‌ಶಿಲಾ ಸಂಸ್ಕೃತಿಯ ಹಂತದಲ್ಲಿ ಹೊಸದಾಗಿ ಕಂಡುಬಂದ ಬಹುಶಃ ಸಿಥಿಯ-ಇರಾನ್ ಬುಡಕಟ್ಟಿನ ತರಹದ ಜನರಲ್ಲಿಯೇ ಕಲ್ಗೋರಿಗಳನ್ನು ಕಟ್ಟುವ ಸಂಪ್ರದಾಯವಿದ್ದು ಕಬ್ಬಿಣದ ತಂತ್ರಜ್ಞಾನವಿತ್ತೆಂದು ಕಾಣುತ್ತದೆ. ಈ ಜನರೇ ಹೆಚ್ಚಾಗಿ ಅಲ್ಲಲ್ಲಿ ನೂರಾರು ಬೃಹತ್ ಶಿಲಾಗೋರಿಗಳ ನಿರ್ಮಾಣಕ್ಕೆ ಕಾರಣರಾದರೆಂದು ಹೇಳಬಹುದು. ಇವರು ಹೊರದೇಶದವರೇ ಅಥವಾ ನಮ್ಮ ದೇಶದವರೇ, ಯಾವ ಕಾಲದಲ್ಲಿ ಮತ್ತು ಯಾವ ಮಾರ್ಗವಾಗಿ ಈ ಪ್ರದೇಶಕ್ಕೆ ಬಂದರು ಅಥವಾ ಯಾವ ಪ್ರದೇಶದಿಂದ ಹೋದರೆಂಬುದನ್ನು ಇನ್ನೂ ಹೆಚ್ಚಿನ ಸಂಶೋಧನೆಯಿಂದ ತಿಳಿಯಬೇಕಾಗಿದೆ. ಇವರೆ ಈ ಪ್ರದೇಶದಲ್ಲಿ ಕಬ್ಬಿಣದ ಉಪಯೋಗಕ್ಕೂ ಮತ್ತು ಪ್ರಸಾರಕ್ಕೂ ಕಾರಣರೆಂಬುದು ವಿವಾದಾಸ್ಪದ. ಒಟ್ಟಿನಲ್ಲಿ ಬೃಹತ್ ಶಿಲಾ ಗೋರಿಗಳ ಸಂಖ್ಯೆ ಮತ್ತು ಅವುಗಳಲ್ಲಿ ಒಬ್ಬರಿಗಿಂತ ಹೆಚ್ಚಿನ ವ್ಯಕ್ತಿಗಳ ಅಸ್ಥಿ ಅವಶೇಷಗಳಿರುವುದನ್ನು ಗಮನಿಸಿದಾಗ ಈ ಹಂತದಲ್ಲಿ ಗಣನೀಯವಾಗಿ ಜನಸಂಖ್ಯೆ ಹೆಚ್ಚಾಯಿತು. ದೊಡ್ಡ ಪ್ರಮಾಣದಲ್ಲಿ ಕಬ್ಬಿಣ ತಂತ್ರಗಾರಿಕೆ ಬಳಕೆಯಿಂದ ಕಬ್ಬಿಣದ ಉತ್ಪತ್ತಿ ಹೆಚ್ಚಾಗಿ ನಾನಾ ಪ್ರಕಾರದ ಉಪಕರಣಗಳ ತಯಾರಿಕೆ ವೃದ್ಧಿಯಾಗಿ ಆರ್ಥಿಕ ಸ್ಥಿತಿಗತಿ ತುಂಬ ಸುಧಾರಿಸಿದಂತೆ ಕಾಣುತ್ತದೆ ಇದು ಮುಂದಿನ ಹಂತದಲ್ಲಿ ಸ್ಪಷ್ಟವಾಗಿ ತೋರುತ್ತದೆ.
ಇತಿಹಾಸ ಪ್ರಾರಂಭಕಾಲದ ನಾಗರಿಕತೆ
ಹಿಂದಿನ ಹಂತಗಳಲ್ಲಿದ್ದ ಜನರ ವಸತಿಗಳಿಗಿಂತ ಈ ಹಂತದ ಜನವಸತಿಯು ಹೆಚ್ಚು ವಿಸ್ತಾರವಾಗಿರುತ್ತಿತ್ತು. ಚಂದ್ರವಳ್ಳಿಯಲ್ಲಿ ಈ ಹಂತದ ಜನಜೀವನ ಬಹುಮುಖವಾಗಿ ಅಭಿವೃದ್ಧಿಯಾಗಿತ್ತೆಂಬುದು ಹೆಚ್ಚು ಸ್ಪಷ್ಟವಾಗಿದೆ. ಮೊದಲು ಮಣ್ಣು ಮೆತ್ತಿದ ದಬ್ಬೆ, ಸೊಪ್ಪಿನಗೋಡೆ ಮತ್ತು ಹುಲ್ಲಿನ ಮಾಡುಳ್ಳ ಮನೆಗಳನ್ನು ಕಟ್ಟುತ್ತಿದ್ದರು. ಕ್ರಮೇಣ ಸುಟ್ಟ ಇಟ್ಟಿಗೆಗಳ ಕಟ್ಟಡಗಳನ್ನು ನಿರ್ಮಿಸಲು ಪ್ರಾರಂಭಿಸಿದರು.
ಇಟ್ಟಿಗೆ ಕಟ್ಟಡಗಳು
ಕೃಷ್ಣರವರ ಚಂದ್ರವಳ್ಳಿ ಉತ್ಖನನಗಳಲ್ಲಿ ಇಟ್ಟಿಗೆ ಗೋಡೆಗಳ ಭಾಗಗಳು, ಇಟ್ಟಿಗೆ ತುಂಡುಗಳನ್ನು ಹಾಕಿ ಬಡಿದು ಗಟ್ಟಿ ಮಾಡಿದ ನೆಲಗಳು ಅಲ್ಲಲ್ಲಿ ಸುಮಾರು ಹತ್ತು ಕಡೆಗಳಲ್ಲಿ ದೊರೆತಿವೆ.
೨೮ನೇ ಗುಂಡಿಯಲ್ಲಿ ಒಂದು ಕೊಠಡಿ ಭಾಗವು ಕಾಣಿಸಿತ್ತು. ಅಳಿದುಳಿದ ಗೋಡೆಗಳ ಎತ್ತರ ಸುಮಾರು ೯೦ ಸೇ. ಮೀ. ಇದರಲ್ಲಿ ಇಟ್ಟಿಗೆಗಳ ಆರು ಸಾಲುಗಳಿದ್ದವು. ಗೋಡೆಯ ಅಗಲ ಸುಮಾರು ೪೮ ಸೆ. ಮೀ. ಮೊದಲು ಬಿರುಸಾದ ದೊಡ್ಡ ಮತ್ತು ಸಣ್ಣ ಮರಳನ್ನು ಕೆಂಪು ಮಣ್ಣನ್ನು ಹಾಕಿ ಗಟ್ಟಿಮಾಡಿ ಅದರ ಮೇಲೆ ಇಟ್ಟಿಗೆ ಗೋಡೆಯನ್ನು ಏರಿಸಲಾಗಿತ್ತು. ಕೊಠಡಿಯ ಒಳಭಾಗದಲ್ಲಿ ಹವಳ, ಸ್ಪಟಿಕದ ಮಣಿಗಳು ದೊರೆತವು.
ಬಾರಲಗೊಂದಿಯ ೩೧ನೇ ಗುಂಡಿಯಲ್ಲಿ ಸುಮಾರು ೩೦ ಮೀ. ಚದರದ ಇಳಿಜಾರಾದ ಒಂದು ಕಟ್ಟೆಯಿತ್ತು. ಬಿದ್ದು ಹೋಗಿದ್ದ ಇಲ್ಲಿಯ ಇಟ್ಟಿಗೆ ಕಟ್ಟಡದ ನೆಲಕ್ಕೆ ದೊಡ್ಡ ದೊಡ್ಡ ಇಟ್ಟಿಗೆ ಚೂರುಗಳನ್ನು ಹಾಕಲಾಗಿತ್ತು.
ಹಾಗೆಯೇ ಮತ್ತೊಂದೆಡೆಯಲ್ಲಿ ಒಂದು ಇಟ್ಟಿಗೆ ಕೊಠಡಿಯ ಎರಡು ಗೋಡೆಗಳ ಅವಶೇಷಗಳು ಇದ್ದವು. ಇದರ ಒಂದು ಮೂಲೆಯ ಹತ್ತಿರ ಗೋಡೆಯಲ್ಲಿ ಒಂದು ಚೌಕದ ಕಂಡಿಯಿತ್ತು. ಮನೆಯೊಳಗೆ ಹೋಗಿ ಬರುವುದಕ್ಕೆ ಬಾಗಿಲಿನ ಕುರುಹು, ಒಳಗಡೆ ಒಲೆಯಿದ್ದವು. ಇಲ್ಲಿ ಮಣಿಗಳು ಸುಟ್ಟ (ಪ್ರಾಯಶಃ ಪ್ರಾಣಿಗಳ), ಎಲುಬುಗಳು ಸಿಕ್ಕಿವೆ. ಇದರ ಹತ್ತಿರದ ಮತ್ತೊಂದು ಕೊಠಡಿಯ ಬಳಿ ಹೊರಬದಿಯಲ್ಲಿ ಒಂದು ದೊಡ್ಡ ಮಣ್ಣಿನ ಹರಿವಿ ಇತ್ತು.
ಇವೆಲ್ಲಕ್ಕಿಂತಲೂ ಹೆಚ್ಚು ಸ್ಪಷ್ಟವಾಗಿ ಇದ್ದ ಇಟ್ಟಿಗೆ ಕಟ್ಟಡವೆಂದರೆ ೩೬ನೇ ಗುಂಡಿಯಲ್ಲಿ ಸಿಕ್ಕಿದ್ದು ಇದು ವಿಸ್ತಾರವಾಗಿದ್ದು ನಾಲ್ಕಕ್ಕಿಂತಲೂ ಹೆಚ್ಚು ಕೊಠಡಿಗಳಿಂದ ಕೂಡಿತ್ತು. ಒಂದು ಸುಮಾರು ೩ ಮೀ. ಉದ್ದX೨.೪೦ ಮೀ ಅಗಲವಾಗಿತ್ತು.
ಮನೆಗಳ ನೆಲಕ್ಕೆ ಕೆಂಪು ಗರಸು ಮಣ್ಣನ್ನಾಗಲೀ ಅಥವಾ ಇಟ್ಟಿಗೆ ತುಂಡುಗಳನ್ನಾಗಲಿ ಹಾಕಿ ಬಡಿದು ಗಟ್ಟಿ ಮಾಡಲಾಗಿತ್ತು. ಇಟ್ಟಿಗೆಗಳ ಸಾಲುಗಳಲ್ಲಿ ಅಡ್ಡಲಾಗಿ ಇಟ್ಟು ಕಲಿಸಿದ ಒಳ್ಳೆ ಮಣ್ಣಿನಿಂದ ಇಟ್ಟಿಗೆಗಳನ್ನು ಜೋಡಿಸಲಾಗಿತ್ತು. ಈ ರೀತಿ ಇಟ್ಟಿಗೆಗಳನ್ನು ಜೋಡಿಸಿ ಗೋಡೆಗಳನ್ನು ಕಟ್ಟುವ ಪದ್ಧತಿಗೆ ಈಗ ’ಈಗ್ಲೀಷ್ ಬಾಂಡ್’ ಎಂದು ಕರೆಯಲಾಗಿದೆ. ಈ ಪದ್ಧತಿ ಭಾರತದಲ್ಲಿ ಸಿಂಧೂ ಬಯಲಿನ ನಾಗರಿಕತೆಯ ಕಾಲದಿಂದಲೂ ಇದ್ದಿತು. ಇಟ್ಟಿಗೆಗಳು ಸಾಮಾನ್ಯವಾಗಿ ೪೦ ರಿಂದ ೪೫ ಸೆ. ಮೀ ಉದ್ದ ೧೯ ರಿಂದ ೨೪ ಸೆ. ಮೀ. ಅಗಲ ಮತ್ತು ೮, ೯ ಸೆ. ಮೀ ದಪ್ಪವಾಗಿರುತ್ತದ್ದವು.
ಬ್ರಹ್ಮಗಿರಿಯಲ್ಲಿ ಅಶೋಕನ ಕಲ್ಲುಬಂಡೆ ಶಾಸನದ ಸ್ಥಳದಿಂದ ಸುಮಾರು ೨೦೦ ಮೀ. ಆಗ್ನೇಯ ದಿಕ್ಕಿಗೆ ಇದ್ದ ಇಟ್ಟಿಗೆ ಕಟ್ಟಡವು ಸುಮಾರು ೭ ಮೀX೪.೧೫ ಮೀ. ಕ್ಷೇತ್ರಫಲ ಉಳ್ಳದ್ದಾಗಿದೆ. ಇದು ಪೂರ್ವ ದಿಕ್ಕಿಗೆ ಎದುರಾಗಿತ್ತು. ಇದು ಇದು ೨ ೫.೨೫ ಮೀX೨.೭೫ ಮೀ ನಷ್ಟು ವಿಸ್ತಾರವಾದ ಒಂದು ಪಡಸಾಲೆ ಇದರ ಹಿಂಭಾಗ ಪ್ರ.ಶ.ಪೂ ೨-೧ನೇ ಶತಮಾನದ ಬೌದ್ಧ ಚೈತ್ಯಾಲಯದಂತೆ ಅರ್ಧವೃತ್ತಾಕಾರದಲ್ಲಿತ್ತು. ಇದಕ್ಕೆ ಇಟ್ಟಿಗೆಗಳನ್ನು ಉಪಯೋಗಿಸಲಾಗಿದೆ. ಇದನ್ನು ಬಹುಶಃ ಚಂದ್ರವಳ್ಳಿಯ ಕಟ್ಟಡಗಳಲ್ಲಿ ತೋರಿದ ಪದ್ಧತಿಯಂತೆ ಕಟ್ಟಿರಬೇಕು. ಈ ಕಟ್ಟಡದ ವಿನ್ಯಾಸ ಆ ಕಾಲದ ಬಂಡೆಗಲ್ಲುಗಳಲ್ಲಿ ಕೊರೆದು ಮಾಡಿದ ದೇವಾಲಯ ದೇವಾಲಯ/ಚೈತ್ಯಾಲಯಗಳಿಗೆ ಹೋಲುವುದರಿಂದಲೂ ಮತ್ತು ಜನವಸತಿಯ ಸ್ಥಳದಿಂದ ಸ್ವಲ್ಪ ದೂರದಲ್ಲಿ ಗುಡ್ಡದ ಇಳಿಜಾರಿನಲ್ಲಿದ್ದುದರಿಂದಲೂ ಇದು ಬಹುಶಃ ಒಂದು ದೇವಾಲಯ/ಚೈತ್ಯಾಲಯವೇ ಆಗಿದ್ದಿರಬೇಕು. ಆದರೆ ಇದರ ಬಳಿ ಯಾವುದೇ ಧಾರ್ಮಿಕ ಸಂಬಂಧವಾದ ವಸ್ತು ಅವಶೇಷಗಳು ದೊರೆತಿಲ್ಲ.
ಇತಿಹಾಸ ಪ್ರಾರಂಭಕಾಲದ ಸಂಸ್ಕೃತಿಯ ಸುಮಾರು ೪-೩ನೇ ಶತಮಾನದಿಂದ ಶುರುವಾಗಿದ್ದರೂ, ಇಟ್ಟಿಗೆಗಳಿಂದ ದೇವಾಲಯವನ್ನು ಮತ್ತು ಮನೆಗಳನ್ನು ಕಟ್ಟುವುದು ಸು.ಪ್ರ.ಶ.ಪೂ. ೨ನೇ ಶತಮಾನದಿಂದ ಆರಂಭವಾಗಿ ಪ್ರ.ಶ.೧-೨ನೇ ಶತಮಾನದಲ್ಲಿ ಹೆಚ್ಚು ಅಭಿವೃದ್ಧಿ ಹೊಂದಿರಬೇಕೆಂದು ತೋರುತ್ತದೆ.
ಮೃತ್ ಪಾತ್ರೆಗಳ
ಈ ಸಂಸ್ಕೃತಿಯ ಜನರ ಮತ್ತೊಂದು ವೈಶಿಷ್ಟ್ಯವೆಂದರೆ ಹೆಚ್ಚಾಗಿ ಕಪ್ಪು-ಕೆಂಪು ದ್ವಿವರ್ಣದ ಮತ್ತು ಕೆಂಪು ಬಣ್ಣದ ಅರ್ಧಗೋಲಾಕೃತಿಯ ಪಾತ್ರೆ, ಚೊಂಬು, ಸಣ್ಣ ಕೊಡಗಳ ಹೊರಮೈಯನ್ನು ಬಿಳಿಯ ಬಣ್ಣದ ರೇಖಾಚಿತ್ರಗಳಿಂದ ಅಲಂಕರಿಸಿ, ಈ ಚಿತ್ರಗಳ ಮೇಲೆ ಬಹಳ ತೆಳುವಾದ ಕೆಮ್ಮಣ್ಣಿನ ಲೇಪನ ಮಾಡುವುದು. ಪಾತ್ರೆಗಳ ಆಕಾರಗಳಲ್ಲಿ ಹಿಂದಿನ ಬೃಹತ್‌ಶಿಲಾ ಸಂಸ್ಕೃತಿಯ ಕಾಲದವುಗಳಿಗಿಂತ, ಅಂತಹ ಹೆಚ್ಚು ವ್ಯತ್ಯಾಸ ಕಾಣುವುದಿಲ್ಲ. ಒರಟು ಮೈಯ ದೊಡ್ಡ ಸಣ್ಣ ಅತಿ ಕಿರಿದಾದ ಬುಡ ಅಗಲ ಬಾಯುಳ್ಳ ಲೋಟಗಳು ದೊಡ್ಡ ಪ್ರಮಾಣದಲ್ಲಿ ಬಳಕೆಯಲ್ಲಿರುವುದು ಗಮನಾರ್ಹ. ಕೆಲವೊಂದು ವಿಶಿಷ್ಟವಾಗಿವೆ. ದುಂಡಾದ ತಟ್ಟೆಗಳು ಹೆಚ್ಚಾಗಿ ಸಿಗುತ್ತವೆ. ಕೆಲವಂತೂ ಅತ್ಯಂತ ಚೆನ್ನಾಗಿ ಗಾಳಿಸಿದ ಒಳ್ಳೆಯ ಜೇಡಿಮಣ್ಣಿನಲ್ಲಿ ಮಾಡಿದ್ದಾಗಿವೆ. ಇವುಗಳ ಮಧ್ಯದ ಒಳಮೈಯಲ್ಲಿ ಮೂಡಿಸಿದ ಓರೆ ಗೆರೆಗಳ ಅಥವ ಬಿಂದುಗಳ ವೃತ್ತಗಳಿರುತ್ತವೆ. ಈಗಾಗಲೆ ವಿವರಿಸಿದ ಹಾಗೆ ’ರೌಲೆಟ್’ ತಂತ್ರದಿಂದ ಈ ರೀತಿ ಚಿತ್ರಗಳನ್ನು ತೆಗೆಯಲಾಗಿದೆ. ಮತ್ತೊಂದು ವಿಧವಾದ ವಿಶಿಷ್ಟವಾದ ಮಣ್ಣಿನ ವಿಶಿಷ್ಟವಾದ ಮಣ್ಣಿನ ಪಾತ್ರೆಗಳೆಂದರೆ, ತುಂಬ ಹೊಳಪಾದ ಚೆಲುವಾದ ಕೆಂಪು ಮೈಯುಳ್ಳ ಉದ್ದನೆ ಕೊಳೆಯಾಕಾರದ ಬಾಯಿಯುಳ್ಳ ಮತ್ತು ಹಿಡಿಕೆಯುಳ್ಳ ಪಾನೀಯ ಹೂಜಿಗಳು, ಇವು ಅತ್ಯುತ್ತಮವಾಗಿ ಗಾಳಿಸಿದ ಜೇಡಿ ಮಣ್ಣಿನಿಂದ ಮಾಡಿದ ಒಂದೇ ಸಮನಾಗಿ ಚೆನ್ನಾಗಿ ಸುಟ್ಟು ಮಾಡಿದ ಪಾತ್ರೆಗಳು. ಇವೆರಡು ತರಹದ ವಿಶಿಷ್ಟ ಪಾತ್ರೆಗಳಲ್ಲಿ ರೋಂ ದೇಶದ ಮಣ್ಣಿನ ಪಾತ್ರೆ ತಯಾರಿಕೆಯ ತಂತ್ರಗಳ ಪ್ರಭಾವವಿದೆಯೆಂಬುದು ತಜ್ಞರ ಅಭಿಮತ.
ಆಭರಣಗಳು
ಉತ್ತಮ ಜಾತಿಯ ಜಾಸ್ಟರ್, ಕಾರ‍್ನಿಲಿಯನ್‌, ಅಗೇಟ್ ಮುಂತಾದ ಕಲ್ಲುಗಳ, ದಂತ, ಶಂಖ, ಸುಣ್ಣಮಣ್ಣಿನ, ಗಾಜಿನ ಆಭರಣದ ಮಣಿ ಮತ್ತು ಬಳೆಗಳು ನಾನಾ ವಿಧವಾಗಿದ್ದವು. ಈ ಕಾಲದ ಕಾರ್ನೀಲಿಯನ್ ಮಣಿಗಳಲ್ಲಿ ಒಂದು ಗಮನಾರ್ಹ ಸಂಗತಿಯಿದೆ. ಮಣಿಗಳ ಆಕಾರಕ್ಕೆ ತಕ್ಕಂತೆ, ಅವುಗಳ ಬದಿಯಲ್ಲಾಗಲಿ, ಮಧ್ಯದಲ್ಲಾಗಲಿ ರೇಖಾ ಚಿತ್ರಗಳನ್ನು ಕೊರೆದು ಅವುಗಳಲ್ಲಿ ಬಿಳಿ ಬಣ್ಣವನ್ನು ತುಂಬುವುದು. ಹೀಗೆ ಮಾಡುವುದರಿಂದ ಕಂದು-ಕೆಂಪು ಬಣ್ಣದ ಈ ಕಲ್ಲಿನ ಮಣಿಗಳ ಮೇಲೆ ಬಿಳಿ ಬಣ್ಣದ ಗೆರೆಚಿತ್ರಗಳು ಮೂಡುವವು. ಈ ಸ್ಥಳದಲ್ಲಿಯ ೧೯೪೭ರ ಉತ್ಖನನಗಳಲ್ಲಿ ಈ ವಿಧವಾದ ಮಣಿಗಳ ದೊರೆಯದಿದ್ದರೂ. ಇವುಗಳ ಉಪಯೋಗ ಈ ಕಾಲದ ಸಂಸ್ಕೃತಿಯ ಒಂದು ವಿಶಿಷ್ಟ ಪದ್ಧತಿಯಾಗಿತ್ತೆಂದು, ಮಸ್ಕಿ ಮುಂತಾದ ನೆಲೆಗಳಲ್ಲಿಯ ಉತ್ಖನನಗಳಿಂದ ತಿಳಿದಿದೆ.
ನಾಣ್ಯಗಳ ಬಳಕೆ
ಈ ನಾಗರಿಕತೆಯ ಮತ್ತೊಂದು ವಿಶಿಷ್ಟ ಲಕ್ಷಣವೆಂದರೆ, ವ್ಯಾಪಾರ ವ್ಯವಹಾರಗಳಲ್ಲಿ ನಾಣ್ಯಗಳ ವಿನಿಮಯದಿಂದ ವಸ್ತುಗಳನ್ನು ಕೊಳ್ಳವುದು ಮಾರುವುದು. ಹಿಂದೆ ನಮ್ಮಲ್ಲಿ ಹೆಚ್ಚಾಗಿದ್ದ ವಸ್ತುವನ್ನು ಕೊಟ್ಟು ನಮಗೆ ಬೇಕಾದ ವಸ್ತುವನ್ನು ಪಡೆಯುವ ವ್ಯಾಪಾರ ಪದ್ಧತಿ ಇತ್ತು. ಕ್ರಮೇಣ ನಾಣ್ಯಗಳನ್ನು ವ್ಯಾಪಾರದಲ್ಲಿ ಬಳಸುವ ಪದ್ಧತಿ ಬಂತು. ೧೯೪೭ರ ಚಂದ್ರವಳ್ಳಿಯ ಉತ್ಖನನಗಳಲ್ಲಿ ಸುಮಾರು ಹತ್ತು ಗುಂಡಿಗಳಲ್ಲಿ ೩೦ ಕ್ಕೂ ಹೆಚ್ಚು ನಾಣ್ಯಗಳು ದೊರೆತಿವೆ. ಬ್ರಹ್ಮಗಿರಿಯಲ್ಲಿ ಕೃಷ್ಣರವರ ಉತ್ಖನನಗಳಲ್ಲಿ ಮಾತ್ರ ಅಸ್ಪಷ್ಟವಾದ ಒಂದೇ ಒಂದು ನಾಣ್ಯ ಸಿಕ್ಕಿದೆ.
೧೯೪೭ರ ಉತ್ಖನನಗಳಲ್ಲಿಯ ನಾಣ್ಯಗಳಲ್ಲಿ ಎರಡು ಬೆಳ್ಳಿಯವು. ಉಳಿದವು ಸೀಸದ್ದು ಮತ್ತು ತಾಮ್ರ, ಸತು, ಸೀಸ ಮತ್ತು ತವರ ಲೋಹ ಮಿಶ್ರಣದ್ದು. ಬೆಳ್ಳಿಯ ನಾಣ್ಯಗಳಲ್ಲಿ ಒಂದು ಮುದ್ರಾಂಕಿತ ನಾಣ್ಯ. ಇದು ಸುಮಾರು ೧.೩ ಸೆ.ಮೀ. ೧ ಸೆ.ಮೀ.ನ ಚೌಕೋನದ ತಗಡು ತೂಕ ೨.೬ ಗ್ರಾಂ. ಒಂದು ಮುಖವು ಬರಿದಾಗಿದೆ. ಮತ್ತೊಂದು ಮುಖದಲ್ಲಿ ಮುದ್ರಿಸಿದ ಐದು ಚಿತ್ರಗಳಿವೆ. ಅವುಗಳಲ್ಲಿ ಸೂರ್ಯ, ಕಮಲ, ಬಾಣದ ಗುರುತುಗಳಿವೆ. ಆದರೆ ಅಕ್ಷರಗಳು ಇರುವುದಿಲ್ಲ. ಈ ವಿಧದ ನಾಣ್ಯಗಳೇ ಹೀಗೆ. ಇವು ಯಾವ ಯಾವ ಬೆಲೆ ಮೌಲ್ಯಯುಳ್ಳದ್ದಾಗಿದ್ದವು ಎಂಬುದು ಗೊತ್ತಾಗಿಲ್ಲ. ಇವುಗಳ ಮೇಲೆ ಸಾಮಾನ್ಯವಾಗಿ ಐದು ಚಿಹ್ನೆಗಳು ಇರುತ್ತವೆ. ಆದರೆ ಬೇರೆ ಬೇರೆಯದಾಗಿರುತ್ತವೆ. ಕೆಲವು ಸಲ ಪಂಚ ಕೋನಾಕೃತಿಯಾಗಿರುತ್ತವೆ. ಪ್ರಯಾಶಃ ಆಕಾರ ಮತ್ತು ಆಯಾಯ ಚಿಹ್ನೆಗಳ ಆಧಾರಗಳ ಮೇಲೆ ಅವುಗಳ ಬೆಲೆಯನ್ನು ಗೊತ್ತು ಮಾಡುತ್ತಿದ್ದರೇನೊ? ಉತ್ತರ ಭಾರತದಲ್ಲಿ ಸುಮಾರು ಪ್ರ.ಶ.ಪೂ ೪ನೇ ಶತಮಾನದಿಂದ ಇವು ಬಳಕೆಯಲ್ಲಿದ್ದವು. ದಕ್ಷಿಣ ಭಾರತದಲ್ಲಿ ಪ್ರ.ಶ.ಪೂ ೪ನೇ ಶತಮಾನದಿಂದ ಪ್ರ.ಶ.೨ನೇ ಶತಮಾನದವರೆಗೆ ಚಲಾವಣೆಯಲ್ಲಿತ್ತು. ಈಗ ತಿಳಿದಮಟ್ಟಿಗೆ ಭಾರತದಲ್ಲಿ ಚಲಾವಣೆಯಲ್ಲಿದ್ದ ಅತ್ಯಂತ ಪ್ರಾಚೀನ ನಾಣ್ಯವೆಂದರೆ ಇದೇ. ಇದಕ್ಕೂ ಪೂರ್ವದಲ್ಲಿ ನಿಷ್ಕ, ಕಾರ್ಷಾಪಣ ಎಂಬ ಮುಂತಾದ ನಾಣ್ಯಗಳ ವಿನಿಮಯ ವ್ಯವಹಾರದಲ್ಲಿತ್ತೆಂದು ಗ್ರಂಥಗಳ ಉಲ್ಲೇಖಗಳಿಂದ ತಿಳಿಯುತ್ತದೆ. ಆದರೆ ಹೀಗೆಂದು ಕರೆಯಲ್ಪಟ್ಟ ಆ ಕಾಲದ ನಾಣ್ಯಗಳೇನೂ ದೊರೆತಿಲ್ಲ. ಆದುದರಿಂದ ಅವುಗಳ ವಸ್ತು ಆಕಾರ, ತೂಕ, ವೈವಿಧ್ಯತೆ, ಬೆಲೆ ಏನೂ ತಿಳಿದಿಲ್ಲ. ಕರ್ನಾಟಕದಲ್ಲಿ ಗುಲಬರ್ಗಾ ಜಿಲ್ಲೆಯ ಹೆಬ್ಬಾಳ ಎಂಬಲ್ಲಿ ಮತ್ತು ಕೊಪ್ಪಳ ಜಿಲ್ಲೆಯ ಸಿಂದೋಗಿಯಲ್ಲಿ (ಇಲ್ಲಿ ಚಂತನೆಂಬುವನ ಒಂದು ತಾಮ್ರದ ಬಿಂದಿಗೆಯಲ್ಲಿ ೫೦೦೦ ಕ್ಕೂ ಹೆಚ್ಚು ಮುದ್ರಾಂಕಿತ ನಾಣ್ಯಗಳಿದ್ದುವು) ಮತ್ತು ಹಿಂದಿನ ಹೈದರಾಬಾದ್ ಸರ್ಕಾರದ ಪುರಾತತ್ವ ಶಾಖೆಯ ಮಸ್ಕಿ ಉತ್ಖನನದಲ್ಲಿ ಮುದ್ರಾಂಕಿತ ನಾಣ್ಯಗಳು ಸಿಕ್ಕಿವೆ. ಆದರೆ ಇವು ಯಾವ ನಿರ್ಧಿಷ್ಟ ಕಾಲದಲ್ಲಿ ಈ ಭಾಗದಲ್ಲಿ ಬಳಕೆಯಲ್ಲಿತ್ತೆಂಬುದು ತಿಳಿದಿರಲಿಲ್ಲ. ಇಂಥ ನಾಣ್ಯ ವೈಜ್ಞಾನಿಕ ಉತ್ಖನನದಲ್ಲಿ ಪ್ರಥಮ ಬಾರಿಗೆ ಸಿಕ್ಕಿದ್ದು ಚಂದ್ರವಳ್ಳಿಯಲ್ಲಿಯೇ ಇದು ಇದ್ದ ಮಣ್ಣಿನ ಪದರಿನಲ್ಲಿಯ ಇತರ ಅವಶೇಷಗಳು ಸುಮಾರು ಪ್ರ.ಶ.ಪೂ ೫೦ ರಿಂದ ಪ್ರ.ಶ. ೫೦ರ ವರೆಗಿನ ಕಾಲದ್ದೆಂದು ತೋರುವುದರಿಂದ ಈ ನಾಣ್ಯದ ಚಲಾವಣೆಯ ಕಾಲವನ್ನು ನಿರ್ಧರಿಸಲು ತಕ್ಕಮಟ್ಟಿಗೆ ಸಾಧ್ಯವಾಗಿದೆ. ಉಳಿದ ನಾಣ್ಯಗಳು ಎರಡು ವಿಧವಾಗಿವೆ. ರೋಂ ದೇಶದ ಚಕ್ರವರ್ತಿಗಳ ಬೆಳ್ಳಿ ನಾಣ್ಯಗಳು. ಇವುಗಳಿಗೆ ’ದೀನರ’ವೆಂದು ಹೆಸರಿದೆ. ಎರಡನೇಯದು ಶಾತವಾಹನ ಅರಸರುಗಳದ್ದು ಮತ್ತು ಅವರ ಮಾಂಡಲೀಕರದ್ದು ಇವು ಹೆಚ್ಚಾಗಿ ಮಿಶ್ರಲೋಹದ್ದು.
೧೯೦೯ ರಿಂದ ೧೯೪೭ರವರೆಗೆ ಒಟ್ಟು ಆರು ದೀನಾರಳು ದೊರೆತಿವೆ. ಇದರಲ್ಲಿ ಒಂದು ೧೯೪೭ರ ಉತ್ಖನನದಲ್ಲಿಯ ೪೩ನೇ ಗುಂಡಿಯ ೫ನೇ ಪದರಿನಲ್ಲಿ ದೊರೆತ್ತದ್ದು. ಇದು ಟೈಬೀರಿಯಸ್ ಚಕ್ರವರ್ತಿಯ ಕಾಲದ್ದು. ಸುಮಾರು ಪ್ರ.ಶ. ೨೬-೩೭ರ ಸಮಯದಲ್ಲಿ ಅಚ್ಚು ಹಾಕಿಸದ ಈ ನಾಣ್ಯ ದುಂಡಾಗಿದ್ದು, ಸುಮಾರು ೨.೬ ಗ್ರಾಂ. ತೂಕವಿದೆ. ಇದರ ವ್ಯಾಸ ೧.೮ ಸೆ.ಮೀ. ಒಂದು ಮುಖದಲ್ಲಿ ಒಬ್ಬ ರೋಮನ್ ದೇವತೆ ಆಸೀನಳಾಗಿದ್ದಾಳೆ. ಕಾಲುಗಳನ್ನು ಕಾಲುಮಣೆಯ ಮೇಲೆ ಇರಿಸಲಾಗಿದೆ. ಎಡಗೈಯಲ್ಲಿ ಗಿಡದ ಟೊಂಗೆಯನ್ನು ಬಲಗೈಯಲ್ಲಿ ದಂಡವನ್ನು ಹಿಡಿದಿದ್ದಾಳೆ. ತೊಟ್ಟಿರುವ ವಸ್ತ್ರವು ನೆರಿಗೆ, ನೆರಿಗೆಯಾಗಿದೆ. ಅಂಚಿನಲ್ಲಿ ’ಪಾಂಟಿಫ್ ಮ್ಯಾಗ್ಸಿಮ್’ ಎಂದು ರೋಮನ್ ಅಕ್ಷರದಲ್ಲಿದೆ. ಮತ್ತೊಂದು ಮುಖದಲ್ಲಿ ಟೈಬೀರಿಯಸ್‌ನ ತಲೆಯ ಮತ್ತು ಬಲಭಾಗದಲ್ಲಿ ಕುಡಿ ಎಲೆಗಳ ಸರದ ಚಿತ್ರಗಳಿವೆ. ಬದಿಯಲ್ಲಿ ರೋಮನ್ ಅಕ್ಷರದಲ್ಲಿ ರಾಜನ ಹೆಸರಿದೆ.
ಕೃಷ್ಣರವರ ಉತ್ಖನನಗಳಲ್ಲಿ ಎರಡು ಆಗಸ್ಟ್‌ಸ್‌ ಟೈಬೀರಿಯಸ್‌ನ ಎರಡೆರಡು ನಾಣ್ಯಗಳು ಮತ್ತು ಈ ನಾಣ್ಯಗಳೊಂದರಲ್ಲಿ ಸುಟ್ಟಮಣ್ಣಿನ ಅಚ್ಚು ದೊರೆತ್ತಿದ್ದವು. ಇದುವರೆಗೂ ಇಂಥ ರೋಮನ್ ನಾಣ್ಯಗಳಿದ್ದ ಸುಮಾರು ೭೧ ಹುಂಡಿಗಳು ದಕ್ಷಿಣ ಭಾರತ ಮತ್ತು ದಖನ್ ಪ್ರಸ್ಥಭೂಮಿಯಲ್ಲಿ ಸಿಕ್ಕಿವೆ. ಕರ್ನಾಟಕದ ಯಶವಂತಪುರ ಮತ್ತು ಬೆಂಗಳೂರಿನಲ್ಲಿ ದೊರೆತ ಹುಂಡಿಗಳಲ್ಲಿ ಕ್ರಮವಾಗಿ ೧೬೩ ಮತ್ತು ೨೫೬ ರೋಮನ್ ಬೆಳ್ಳಿ ದೀನಾರಗಳಿದ್ದವು. ಇತ್ತೀಚೆಗೆ ತರೀಕೆರೆ ಹತ್ತಿರ ೨೬ ಇತರ ರೋಮನ್ ಚಕ್ರವರ್ತಿಗಳ ಚಿನ್ನದ ನಾಣ್ಯಗಳು ಸಿಕ್ಕಿವೆ. ಹೀಗೆ ಅಪರೂಪವಾಗಿ ಅಲ್ಲಲ್ಲಿ ಇವು ಸಿಗುತ್ತಲೇ ಇವೆ.
ದಕ್ಕಿಣ ಭಾರತದಲ್ಲಿ ಅಲ್ಲಲ್ಲಿ ವ್ಯಾಪಾರದ ಕೋಠಿಗಳನ್ನು ಕಟ್ಟಿಕೊಂಡು ವಾಣಿಜ್ಯ ವ್ಯವಹಾರಗಳನ್ನು ನಡೆಸುತ್ತಿದ್ದ ರೋಂ ದೇಶದ ವರ್ತಕರು ಈ ನಾಣ್ಯಗಳ ಪ್ರಸರಣಕ್ಕೆ ಕಾರಣರಾದರು. ಅಂದರೆ ನಮ್ಮ ದೇಶದಲ್ಲಿ ಇವು ವ್ಯವಹಾರದಲ್ಲಿ ನಿರ್ಧೀಷ್ಟವಾದ ನಾಣ್ಯಗಳಾಗಿ ಚಲವಾಣೆಯಲ್ಲಿತ್ತೆಂದು ಅಭಿಪ್ರಾಯವಲ್ಲ. ಇವುಗಳ ಚಿನ್ನ ಹಾಗೂ ಬೆಳ್ಳಿಯ ಲೋಹಗಳಲ್ಲಿ ಮಾಡಿರುವುದರಿಂದ ಇವುಗಳಲ್ಲಿನ ಲೋಹಗಳ ಅಂಶಕ್ಕನುಗುಣವಾಗಿ ಬೆಲೆಯನ್ನು ಪಡೆದಿದ್ದವು. ಉಳಿದ ನಾಣ್ಯಗಳು ಶಾತವಾನ ಅರಸರ ಮತ್ತು ಅವರ ಮಾಂಡಲೀಕರ ಹೆಚ್ಚ ಸಿಕ್ಕವು. ೧೮ ನಾಣ್ಯಗಳ ಮೇಲೆ ಚಿಹ್ನೆಗಳ ಜೊತೆಗೆ ರಾಜರ, ಮಾಂಡಲೀಕರ ಹೆಸರುಗಳು ಬ್ರಾಹ್ಮಿಲಿಪಿಯಲ್ಲಿವೆ. ಉಳಿದವುಗಳಲ್ಲಿ ಕೇವಲ ಚಿಹ್ನೆಗಳಿವೆ.
ಸುಮಾರು ಪ್ರ.ಶ.ಪೂ. ೧ ನೇ ಶತಮಾನದ ಮಧ್ಯಭಾಗದಿಂದ ಪ್ರ. ಶ. ೨ನೇ ಶತಮಾನದವರೆಗೆ ಕರ್ನಾಟಕದ ಉತ್ತರ ಭಾಗವು ಸಾತವಾಹನ ಅರಸ ಸಾಮ್ರಾಜ್ಯಕ್ಕೆ ಸೇರಿತ್ತು. ಅವರ ರಾಜಧಾನಿ ಪ್ರತಿಷ್ಟಾನಪುರ, ಇದೇ ಈಗಿನ ಮಹಾರಾಷ್ಟ್ರದ ಔರಂಗಾಬಾದ್ ಜಿಲ್ಲೆಯಲ್ಲಿರುವ ಪೈಠಣ.
ಸಾತವಾಹನ ಅರಸುಗಳಲ್ಲಿ ಪ್ರಬಲರಾದ ಹಾಗೂ ಪ್ರಸಿದ್ಧರಾದ ಗೌತಮೀಪುತ್ರ ಶಾತಕರ್ಣಿ, ಇವನ ಮಗ ವಾಸಿಷ್ಠೀಪುತ್ರ ಪುಳಮಾವಿ (ಸು. ಪ್ರ. ಶ. ೧೩೦ – ೧೫೯) ಮತ್ತು ಇವನ ನಂತರ ಕೆಲವು ಕಾಲದ ಮೇಲೆ ಪಟ್ಟಕ್ಕೆ ಬಂದ ಯಜ್ಞಶ್ರೀ ಸಾತಕರ್ಣಿ (ಸು. ೧೭೪ -೨೦೩) ಇವರ ನಾಣ್ಯಗಳು ಹಾಗೂ ಉತ್ತರ ಕರ್ನಾಟಕ ಮತ್ತು ದಕ್ಷಿಣ ಕರ್ನಾಟಕ ಭಾಗದಲ್ಲಿ ಸಾತವಾಹನ ಅರಸರ ಮಾಂಡಲೀಕರಾಗಿದ್ದ ಸದಕಣ ಚಟಕಣ್ಹ ಮಹಾರಠಿ, ಇವನ ಮಗ ಸದಕಣ ಕಣಸ ಮಹಾರಠಿ, ಸದಕಣ ಚಟಕಣ್ಹ ಮಹಾರಠಿ ಇವರ ನಾಣ್ಯಗಳು ಚಂದ್ರವಳ್ಳಿಯಲ್ಲಿ ದೊರೆತ ನಾಣ್ಯಗಳಲ್ಲಿ ಇವೆ. ಈ ಮಾಂಡಲೀಕರು ಯಾವ ಅರಸರಿಗೆ ಮಾಂಡಲೀಕರಾಗಿದ್ದರೆಂಬುದು ತಿಳಿದಿಲ್ಲ.
ಉತ್ಖನನಗಳಲ್ಲಿ ಮೇಲೆ ಹೇಳಿದ ಸಾತವಾಹನ ಅರಸರುಗಳ ನಾಣ್ಯಗಳು ೪೩ನೇ ಗುಂಡಿಯ ಮೇಲ್ಭಾಗದ ೫, ೭ನೇ ಪದರುಗಳಲ್ಲಿ ದೊರೆತವು. ಇವರ ಮಾಂಡಲೀಕರ ನಾಣ್ಯಗಳು ಈ ಪದರುಗಳ ಕೆಳಭಾಗದಲ್ಲಿ ೭, ೮, ೯ ಮತ್ತು ೧೦ನೇ ಪದರುಗಳಲ್ಲಿ ದೊರೆತವು. ಇದರಿಂದ ಮಾಂಡಲೀಕರು ಯಜ್ಞಶ್ರೀ ಸಾತಕರ್ಣಿ ಮತ್ತು ವಾಸಿಷ್ಠಿಪುತ್ರ ಪುಳುಮಾವಿಗಿಂತ ಹಿಂದಿನವರೆಂದು ತೋರುವುದು. ಈ ನಾಣ್ಯಗಳಲ್ಲಿಯ ಅಕ್ಷರಗಳನ್ನು ಪರೀಕ್ಷಿಸಿದಾಗ ಮಾಂಡಲೀಕರ ನಾಣ್ಯಗಳಲ್ಲಿರುವ ಅಕ್ಷರಗಳು ಹೆಚ್ಚು ಹಳೆಯದಾಗಿ ಕಾಣುತ್ತವೆ. ಈ ರೀತಿ ಪ್ರಥಮ ಬಾರಿಗೆ ಕೆಲವು ಶಾತವಾಹನ ಮುಖ್ಯ ಅರಸರ ಮತ್ತು ಮಾಂಡಲೀಕರ ಕಾಲಾನುಕ್ರಮವು ಉತ್ಖನನಗಳಿಂದ ತಿಳಿಯಿತು. ಮತ್ತು ಸದಕಣ ಚಣಕಣ್ಹ ಮಹಾರಠಿ ಮತ್ತು ಸದಕಣ ಕಣಸ ಮಹಾರಠಿ ಪುತಸ ಎಂಬ ಮಾಂಡಲೀಕರ ಹೆಸರುಗಳು ಪ್ರಥಮ ಬಾರಿಗೆ ಇಲ್ಲಿ ಬೆಳಕಿಗೆ ಬಂತು.
೪೫ನೇ ಗುಂಡಿಯಲ್ಲಿ ದೊರೆತ ವಾಸಿಷ್ಠೀಪುತ್ರ ಶ್ರೀಪುಳುಮಾವಿ ನಾಣ್ಯವು ದುಂಡಾಗಿ ೧.೫ ಸೆ. ಮೀ. ವ್ಯಾಸವುಳ್ಳದ್ದಾಗಿದೆ. ತೂಕ ೧.೬ ಗ್ರಾ. ಒಂದು ಮುಖದಲ್ಲಿ ಆನೆಯ ಚಿತ್ರ ಮತ್ತು ಅರಸನ ಹೆಸರು ಮತ್ತೊಂದು ಮುಖದಲ್ಲಿ ’ಉಜ್ಜಿಯಿನಿ’ ಚಿಹ್ನೆ ಇವೆ.
ಯಜ್ಞಶ್ರೀ ಶಾತಕರ್ಣಿಯ ಎರಡು ನಾಣ್ಯಗಳು ೪೩ನೇ ಗುಂಡಿಯ ೫, ೬ನೇ ಪದರುಗಳಲ್ಲಿ ದೊರೆತವು. ಇವುಗಳ ವ್ಯಾಸ ೧.೮ ಸೆ. ಮೀ. ಒಂದರ ತೂಕ ೩ ಗ್ರಾಂ. ಮತ್ತೊಂದರದ್ದು ೨.೫ ಗ್ರಾಂ. ಪುಳಮಾವಿಯ ನಾಣ್ಯದಲ್ಲಿರುವ ಚಿಹ್ನೆಗಳೇ ಇವುಗಳಲ್ಲಿವೆ. ಜೊತೆಗೆ ಯಜ್ಞಶ್ರೀ ಶಾತಕರ್ಣಿಯ ಹೆಸರಿದೆ.
ಸದಕಣ ಕಳಲಾಯ ಮಹಾರಠೀಯ ೧೦ ದುಂಡು ನಾಣ್ಯಗಳು ೪೩ನೇ ಗುಂಡಿಯ ೭-೧೦ ಪದರುಗಳಲ್ಲಿ ಕಂಡು ಬಂತು. ಇವು ಎರಡು ವಿಧವಾಗಿವೆ. ಮೊದಲನೇಯದು ಸುಮಾರು ೨.೫ ಅಥವಾ ೨.೬ ವ್ಯಾಸವಿರುತ್ತದೆ. ತೂಕ ಹೆಚ್ಚು ಕಡಿಮೆಯಿದ್ದು ೪.೯ ಗ್ರಾಮ್‌ನಿಂದ ಹಿಡಿದು ೧೨.೯ ಗ್ರಾಮ್ಸ್‌ತನಕವಿರುತ್ತದೆ. ಒಂದು ಮುಖದಲ್ಲಿ ಬೇಲಿಯಿಂದ ಸುತ್ತುವರೆಯಲ್ಪಟ್ಟ ಮರದ, ಗುಡ್ಡದ ಮತ್ತು ಅದರ ಮೇಲೆ ಬಿದಿಗೆ ಚಂದ್ರನಾಕೃತಿಯು, ನದಿಯನ್ನು ಸಂಕೇತವಾಗಿ ತೋರಿಸುವ ಗೆರೆಯ ಚಿಹ್ನೆಗಳಿರುತ್ತವೆ. ಇನ್ನೊಂದು ಮುಖದಲ್ಲಿ ಇಣಿಯುಳ್ಳು ನಂದಿಯ ಉಬ್ಬು ಚಿತ್ರವಿದ್ದು ಅದರ ಸುತ್ತಲೂ ಬ್ರಾಹ್ಮಿ ಲಿಪಿಯಲ್ಲಿ ’ಸದಕಣ ಕಳಲಾಯ ಮಹಾರಠಿಸ’ ಎಂದು ಮೂಡಿಸಿದೆ.
ಮತ್ತೊಂದು ವಿಧದ ನಾಣ್ಯದ ವ್ಯಾಸ ೨.೬ ಸೆ. ಮೀ. ೧೬.೩೫ ಗ್ರಾಮ್ಸ್‌ ತೂಕವಿದೆ. ಒಂದು ಮುಖದಲ್ಲಿ ಬಿದಿಗೆ ಚಂದ್ರ ಮತ್ತು ಗುಡ್ಡ ಇದರ ಕೆಳಗೆ ನದಿಯನ್ನು ತೋರಿಸುವ ಅಂಕುಡೊಂಕಿನ ಗೆರೆ, ಎಡಬದಿಯಲ್ಲಿ ತ್ರಿಕೋನಾಕೃತಿ, ಜೋಡಿ ಮೀನು, ಬಲಬದಿಯಲ್ಲಿ ನಂದಿಪಾದ, ಹಾಗೂ ಚಿಹ್ನೆಗಳು, ಬುಡದಲ್ಲಿ ಶ್ರೀವತ್ಸ ಮತ್ತು ಸ್ವಸ್ತಿಕ ಚಿಹ್ನೆಗಳಿವೆ. ಇನ್ನೊಂದು ಮುಖ ಮೊದಲನೆ ವಿಧದ ನಾಣ್ಯದ ಹಾಗೆ ಈ ವಿಧವಾದ ನಾಣ್ಯ ಮೊದಲನೇಯ ಸಲಕ್ಕೆ ಈ ಉತ್ಖನನದಿಂದಲೆ ತಿಳಿದದ್ದು.
೬, ೭ನೇ ಪದರುಗಳಲ್ಲಿ ದೊರೆತ ’ಸದಕಣ ಚುಟುಕಣ್ಹ ಮಹಾರಠಿ’ಯ, ’ಸದಕಣ ಕಣಸ ಮಹಾರಠಿ ಪುತ’ ನ ಮತ್ತು ’ಚುಟು ಕಳಾನಂದ’ ನ ನಾಣ್ಯಗಳು ಸ್ವಲ್ಪ ಹೆಚ್ಚು ಕಡಿಮೆ ಹೀಗೆ ಇವೆ.
ರಾಜರ ಅಥವಾ ಮಾಂಡಲೀಕರ ಹೆಸರಿಲ್ಲದ ಕೇವಲ ಚಿಹ್ನೆಗಳುಳ್ಳ ನಾಣ್ಯಗಳನ್ನು ಏಳು ವರ್ಗಗಳನ್ನಾಗಿ ವಿಂಗಡಿಸಬಹುದು. ಇವು ಸಾಮಾನ್ಯವಾಗಿ ಆಕಾರದಲ್ಲಿ ಚಿಕ್ಕದಾಗಿರುತ್ತದೆ. ೧.೨ ಸೆ. ಮೀ. ತನಕ ವ್ಯಾಸವುಳ್ಳದ್ದಾಗಿ ೦.೯ ಗ್ರಾಂ. ನಿಂದ ಹಿಡಿದು ೫.೩ ಗ್ರಾಂ. ತನಕ ತೂಕವಿರುತ್ತದೆ. ಒಂದು ಮುಖದಲ್ಲಿ ನಂದಿಪಾದ ಮತ್ತೊಂದು ಮುಖದಲ್ಲಿ ಶ್ರೀವತ್ಸ ಅಥವಾ ನಂದಿಪಾದ, ಗುಡ್ಡದ ಜೊತೆಗೆ ನದಿಯನ್ನು ಸೂಚಿಸುವ ಗೆರೆ ಅಥವಾ ಗುಡ್ಡ, ಶ್ರೀವತ್ಸ ಅಥವಾ ಇಣಿಯುಳ್ಳ ನಂದಿ, ಗುಡ್ಡ ಜೊತೆಗೆ ಬಿದಿಗೆ ಚಂದ್ರ, ಸ್ವಸ್ತಿಕ, ತ್ರೀಕೋನ ಅಥವಾ ಬೇಲಿಯೊಳಗಿನ ವೃಕ್ಷ ಮುಂತಾದ ಚಿಹ್ನೆಗಳಿರುತ್ತವೆ. ಹೀಗೆ ಈ ಕಾಲದ ಜನರು ನಾಣ್ಯಗಳು ವೈವಿಧ್ಯಮಯವಾಗಿದ್ದವು.
ವಾಣಿಜ್ಯ ವ್ಯವಹಾರ
ಈ ಜನರು ಪರದೇಶಗಳೊಡನೆ ಭರದಿಂದ ವ್ಯಾಪಾರ ನಡೆಸುವ ವ್ಯವಹಾರ ಕುಶಲರಾಗಿದ್ದರು. ಪರದೇಶಿಯವರ ವಸ್ತುಗಳ ವೈಶಿಷ್ಟ್ಯವನ್ನು ತಮ್ಮ ವಸ್ತುಗಳ ನಿರ್ಮಾಣದಲ್ಲಿ ಅಳವಡಿಸಿಕೊಳ್ಳುವಂಥಹ ಚತುರರಾಗಿದ್ದರು, ಇದನ್ನು ನಾವು ರೋಮ್ ದೇಶದ ರೌಲಟ್‌ ವಿಧಾನದಿಂದ ಇವರು ತಮ್ಮ ಮಣ್ಣಿನ ಪಾತ್ರೆಗಳ ಮೇಲೆ ಹೇಗೆ ಚಿತ್ರವನ್ನು ತೆಗೆಯುತ್ತಿದ್ದರೆಂಬುದನ್ನು ಮತ್ತು ಈ ದೇಶದ ’ಆಂಪೋರಾ’ ತರಹದ ಉತ್ತಮ ತರಗತಿಯ ಮೃತ ಪಾತ್ರೆಗಳನ್ನು ಮಾಡಿದ್ದನ್ನು ಆಗಲೇ ಗಮನಿಸಲಾಗಿದೆ. ವ್ಯಾಪಾರದಲ್ಲಿ ಪರದೇಶಿಯವರಿಂದ ಚಿನ್ನ ಬೆಳ್ಳಿಯ ನಾಣ್ಯಗಳನ್ನು ಪಡೆದು ತಮ್ಮ ಸಂಪತ್ತನ್ನು ವೃದ್ಧಿಪಡಿಸುವ ಚಾಣಾಕ್ಷರಾಗಿದ್ದರು.
ಲಿಪಿ ಮತ್ತು ಭಾಷೆ
ಈ ಕಾಲದ ಮತ್ತೊಂದು ಮುಖ್ಯವಾದ ವೈಶಿಷ್ಟ್ಯವೆಂದರೆ ಲಿಪಿಯ ಬಳಕೆ. ಬ್ರಹ್ಮಗಿರಿ, ಸಿದ್ದಾಪುರ, ಜಟಂಗಿ ರಾಮೇಶ್ವರಗಳಲ್ಲಿರುವ ಅಶೋಕನ ಕಿರುಬಂಡೆ ಶಾಸನ, ಚಂದ್ರವಳ್ಳಿ ಶಾಸನ ಮತ್ತು ಸಾತವಾಹನ ಅರಸರ ಕಾಲದ ನಾಣ್ಯಗಳಿಂದ ತಿಳಿಯುತ್ತದೆ. ಇವುಗಳಲ್ಲಿರುವ ಅಕ್ಷರಗಳು ಬ್ರಾಹ್ಮಿ ಲಿಪಿಯಲ್ಲಿದೆ. ಭಾಷೆ ಪ್ರಾಕೃತ. ಪ್ರ.ಶ. ೨ನೇ ಶತಮಾನದ ನಾಣ್ಯಗಳಲ್ಲಿ ಪ್ರ.ಶ.ಪೂ ೩ನೇ ಶತಮಾನದಿಂದ ಕ್ರಮೇಣ ಆಗಿರುವ ಅಕ್ಷರಗಳ ವಿಕಸನವನ್ನೂ ಗುರುತಿಸಬಹುದು. ಕಾಲಾಂತರದಲ್ಲಿ ಲಿಪಿಯ ಬಳಕೆ ನಿರಂತರವಾಗಿ ಇದ್ದುದರಿಂದ ಹೀಗೆ ವಿಕಾಸ ಹೊಂದಲು ಸಾಧ್ಯವಾಯಿತು. ಆಗ ಈ ಭಾಗದಲ್ಲಿ ಆಡಳಿತ ಅಧಿಕೃತ ಭಾಷೆ ಪ್ರಾಕೃತವಾಗಿತ್ತು. ಮೇಲೆ ಹೇಳಿದ ಶಾಸನ, ನಾಣ್ಯಗಳ ಮೇಲಿದ್ದ ರಾಜರ ಮಾಂಡಲೀಕರ ಹೆಸರುಗಳ ವಿಭಕ್ತಿ ಪ್ರತ್ಯಯಗಳು ಪ್ರಾಕೃತದಲ್ಲಿವೆ. ಪ್ರಾಕೃತ ಜನಸಾಮಾನ್ಯರು ಆಡುತ್ತಿದ್ದ ಭಾಷೆಯಾಗಿಯೂ ಆಗಿದ್ದಿತ್ತೆಂದು ಕಾಣುತ್ತದೆ. ಬ್ರಹ್ಮಗಿರಿಯ ಶಾಸನದಲ್ಲಿ ಉಲ್ಲೇಖವಾದ ’ಇಸಿಲ’ ಎಂಬ ನಾಮಪದವು ಸಂಸ್ಕೃತ ಅಥವಾ ಪ್ರಾಕೃತ ಪ್ರಾಯಶಃ ಇದು ದ್ರಾವಿಡ ಭಾಷೆಯದಿರಬಹುದು ಮತ್ತು ಪ್ರಾಯಶಃ ಕನ್ನಡ ಪದವಾಗಿರಬಹುದು ಎಂದು ಪಂಡಿತರು ಶಂಕಿಸುತ್ತಾರೆ, ಆದರೆ ಒಂದು ಸಂದರ್ಭದಲ್ಲಿ ಸಂಸ್ಕೃತ ಪದ ಈಶ್ವರ ಇಸಿಲ ಆಗಿರಬಹುದೆಂಬ ನನ್ನ ಅನುಮಾನವನ್ನು ಒಂದು ಲೇಖನದಲ್ಲಿ ಚರ್ಚಿಸಿದ್ದೇನೆ. ಈ ದಿಶೆಯಲ್ಲಿ ಹೆಚ್ಚಿನ ಆಧಾರಗಳು ದೊರೆತು ಸಂಶೋಧನೆಯಾಗಬೇಕಾಗಿದೆ. ಸುಮಾರು ೩ನೇ ಶತಮಾನದಿಂದ ಪ್ರಾಕೃತ ಭಾಷೆ ಹಿಂದೆ ಸರಿದಂತೆ ಕಾಣುತ್ತದೆ ಬದಲಾಗಿ ಸಂಸ್ಕೃತ ಮತ್ತೆ ಹೆಚ್ಚು ಬಳಕೆಯಲ್ಲಿ ಬಂದಂತೆ ಕಾಣುತ್ತದೆ. ಚಂದ್ರವಳ್ಳಿಯ ಮಯೂರವರ್ಮನ ಸಂಸ್ಕೃತ ಶಾಸನ ಇದನ್ನು ಸೂಚಿಸುವಂತೆ ಕಾಣುತ್ತದೆ.
ಈ ಬ್ರಾಹ್ಮೀ ಲಿಪಿಯಲ್ಲದೆ ಖರೋಷ್ಠಿ ಎಂಬ ಮತ್ತೊಂದು ಲಿಪಿಯೂ ಸ್ವಲ್ಪ ನಟ್ಟಿಗೆ ಈ ಭಾಗದ ಕೆಲವರಿಗೆ ತಿಳಿದಿರಬೇಕು. ಏಕೆಂದರೆ ಬ್ರಹ್ಮಗಿರಿಯ ಶಾಸನದಲ್ಲಿಯ ’ಲಿಪಿಕರೇಣ’ ಎಂಬ ಕೊನೆಯ ಪದವು ಈ ಲಿಪಿಯಲ್ಲಿದೆ. ಬ್ರಹ್ಮಗಿರಿಯ ಶಾಸನವನ್ನು ಬರೆದವನ ಹೆಸರು ’ಚಪಡ’ ಅವನು ತನ್ನನ್ನು ಲಿಪಿಕಾರನೆಂದು ಶಾಸನದಲ್ಲಿ ಹೇಳಿಕೊಂಡಿದ್ದಾನೆ. ಇದರಂತೆಯೆ ಚಂದ್ರವಳ್ಳಿಯ ಶಾಸನವನ್ನು ಬರೆದವನು ಚಾಮ. ಇವೆರಡೂ ಹೆಸರುಗಳು ಅಪರೂಪದ್ದೆ ಸರಿ. ಸಂಸ್ಕೃತದಲ್ಲಿ ಚಪಟ ಎಂಬ ಪದವೇನೋ ಇದೆ. ಇದರ ಅರ್ಥ ವ್ಯಾಖ್ಯಾನಕಾರ ಎಂದು. ಪ್ರಾಕೃತ ಭಾಷೆಯಲ್ಲಿ ಚಪಡ ಆಗಬಹುದು. ಆದರೆ ಚಾಮ ಸಂಸ್ಕೃತ ಪದವಾಗಿ ಕಾಣುವುದಿಲ್ಲ. ಮೊದಲು ಇವೆರಡು ಹೆಸರುಗಳು ಯಾವ ಭಾಷೆಯವು ಎಂಬುದನ್ನು ನಿರ್ಧರಿಸಿಕೊಳ್ಳಬೇಕು. ಇವೆಲ್ಲ ಹೇಗೆ ಇರಲಿ ಲಿಪಿಕಾರನೆಂಬ ಪ್ರತ್ಯೇಕ ವೃತ್ತಿಯವರು ಇರುತ್ತಿದ್ದರೆಂಬುದು ಸ್ಪಷ್ಟ.
ಕಲೆ ಮತ್ತು ಧರ್ಮ
ಉತ್ಖನನದಲ್ಲಿ ಈ ಕಾಲದ ನಗರ ಸಂಸ್ಕೃತಿಯ ಜನರ ಕಲಾ ದೃಷ್ಟಿ ಮತ್ತು ಕುಶಲತೆಯನ್ನು ಬಿಂಬಿಸುವ ಆಕರಗಳು ಪ್ರಮಾಣದಲ್ಲೂ ದೊರೆತಿಲ್ಲ. ಆದರೂ ರೇಖಾಚಿತ್ರ, ಬ್ರಹ್ಮಗಿರಿ, ಜಟಂಗಿ ರಾಮೇಶ್ವರ, ಚಂದ್ರವಳ್ಳಿ ಮತ್ತು ಚಿತ್ರದುರ್ಗದಲ್ಲಿ ಕ್ರಮವಾಗಿ ಕಗ್ಗಲ್ಲುಗಳ ಮೇಲೆ ಅಲ್ಲಲ್ಲಿ ಬುಹುರ್ಶ ಸೂಕ್ಷ್ಮ ಶಿಲಾಯುವಗ ಇಲ್ಲವೆ ನೂತನ ಶಿಲಾಯುಗ ಸಂಸ್ಕೃತಿಯ ಆನೆ, ಜಿಂಕೆ, ಹುಲಿ ಮತ್ತು ಕಾಡುಕೋಣ ಹಾಗೂ ಜಿಂಕೆಯ ಗೀರು ರೇಖಾಚಿತ್ರಗಳು; ಉತ್ಖನನದಲ್ಲಿ ದೊರೆತ ಸುಡಾವೆ ಮಣ್ಣಿನ ಪ್ರಾಯಶಃ ಭಿತ್ತಿ ಫಲಕದ ಮೇಲಿನ ಆನೆಗಳ ಸಾಲಿನ ಚಿತ್ರ, ಹಾಗೂ ನಾಣ್ಯಗಳ ಮೇಲಿನ ಆನೆ, ಗೂಳಿ ಫಲಕದ ಮೇಲಿನ ಆನೆಗಳ ಸಾಲಿನ ಚಿತ್ರ, ಹಾಗೂ ನಾಣ್ಯಗಳ ಮೇಲಿನ ಆನೆ, ಗೂಳಿ, ಬೇಲಿಯೊಳಗಿನ ವೃಕ್ಷ, ಗುಡ್ಡ, ನದಿ ಮುಂತಾದ ಚಿತ್ರಗಳಲ್ಲಿ ಸರಳತೆ, ನೈಜತೆ ನಿಸರ್ಗ ಸೌಂದರ್ಯದ ಸೂಕ್ಷ್ಮ ಗ್ರಹಿಕೆ, ಪರಿಣಾಮಕಾರಿಯಾದ ಸಹಜ ಶೈಲಿ ಹಾಗೂ ಧಾರ್ಮಿಕ ಸಂಕೇತ ಮೆಚ್ಚುವಂಥ ಮುಖ್ಯ ಲಕ್ಷಣಗಳಾಗಿವೆ. ಹಿನ್ನೆಲೆಯಾಗಿ ಒಂದು ಕಲಾ ಪರಂಪರೆಯಿತ್ತೆಂದು ತೋರುವುದು. ಬ್ರಹ್ಮಗಿರಿಯಲ್ಲಿಯ ಗಜಪೃಷ್ಟಾಕೃತಿಯ ಇಟ್ಟಿಗೆ ಕಟ್ಟಡ ವಿಶಿಷ್ಟವಾದುದು.
ಈ ಕಾಲದ ಧಾರ್ಮಿಕ ಪಂಥಗಳಿಗೆ ಸಂಬಂಧಿಸಿದ ವಸ್ತು ಅವಶೇಷಗಳು ಉತ್ಖನನದಲ್ಲಿ ದೊರೆತಿಲ್ಲ. ಆದರೂ ಬೌದ್ಧ, ಜೈನ ಹಾಗೂ ವೈಧಿಕ ಧರ್ಮಗಳಿಗೆ ಹೆಚ್ಚು ಪ್ರಾಶಸ್ತ್ಯವಿತ್ತೆಂದು ಬೇರೆ ಬೇರೆ ಆಕರಗಳಿಂದ ಹೇಳಬಹುದು. ಬ್ರಹ್ಮಗಿರಿಯ ಶಾಸನದಲ್ಲಿ ಹೇಳಿದ ಹಾಗೆ ಮೌರ್ಯ ಚಕ್ರವರ್ತಿ ಅಶೋಕನ ಪ್ರಯತ್ನ ಫಲದಿಂದ ಈ ಭಾಗದಲ್ಲೂ ಬೌದ್ಧ ಧರ್ಮ ಆಚರಣೆಯ ಇಲ್ಲಿದ್ದರಬೇಕು. ನಾಣ್ಯಗಳಲ್ಲಿ ತೋರಿಸಿದ ಬೇಲಿಯೊಳಗಿನ ವೃಕ್ಷ ಉತ್ತರ ಭಾರತ ಬೌದ್ಧ ಧರ್ಮದ ನಿರ್ಮಿತಿಗಳ ಶಿಲ್ಪಕಲೆಯಲ್ಲಿ ವಿಶೇಷವಾಗಿದೆ. ಜೋಡಿ ಮೀನು, ಶ್ರೀವತ್ಸ ಚಿಹ್ನೆಗಳು ಜೈನಧರ್ಮದ ಅಷ್ಟಮಂಗಳ ಚಿಹ್ನೆಗಳಲ್ಲಿವೆ. ಇವು ಹಾಗೂ ಸ್ವಸ್ತಿಕ ಮುಂತಾದವುಗಳು ವೈದಿಕ ಧರ್ಮದ ಶುಭಸಂಕೇತಗಳೂ ಹೌದು. ಗೌತಮಿಪುತ್ರ ಸಾತಕರ್ಣಿ ಮುಂತಾದ ಅರಸರ ಬೇರೆ ಕಡೆಯ ಶಾಸನಗಳಿಂದ ಇವರು ವೈದಿಕಧರ್ಮ ಮತಾವಲಂಬಿಯಾಗಿದ್ದರೆಂದು ತಿಳಿಯಬಹುದು. ಬ್ರಹ್ಮಗಿರಿಯ ಗಜಪೃಷ್ಠಾಕಾರದ ಕಟ್ಟಡ ಮತ್ತು ಸನ್ನಿವೇಶವನ್ನು ನೋಡಿದರೆ ಅದು ಒಂದು ಧಾರ್ಮಿಕ ಕಟ್ಟಡವೇ ಆಗಿರಬೇಕು.
ಕರ್ನಾಟಕ ಸಂಸ್ಕೃತಿಯ ಬೆಳವಣಿಗೆ
ಲಿಪಿಯ ಬಳಕೆಯಿಂದ ಜ್ಞಾನಪ್ರಸಾರವು, ಕಬ್ಬಿಣದ ಉಪಯೋಗದಿಂದ ಬೇಸಾಯ ಕ್ರಮದಲ್ಲಿ ಹೆಚ್ಚು ಹೆಚ್ಚು ಸುಧಾರಣೆಯೂ ಮತ್ತು ಸಮೃದ್ಧ ಬೆಳೆ, ವ್ಯಾಪಾರದಿಂದ ಹೆಚ್ಚು ಸಂಪತ್ತು ಉಂಟಾಗಿ ಸಮಾಜವು ವಿಶೇಷ ಪ್ರಗತಿಯನ್ನು ಸಾಧಿಸಿತು.
ಮೌರ್ಯ ಸಾಮ್ರಾಜ್ಯದಲ್ಲಿ ಈ ಪ್ರದೇಶವು ಸೇರಿದ್ದರಿಂದ ಇಲ್ಲಿಯ ಜನರು ರಾಜಕೀಯ ವ್ಯವಸ್ಥೆಯಲ್ಲಿಯೂ. ಜ್ಞಾನವನ್ನು ಕುಶಲತೆಯನ್ನು ಪಡೆದರು. ಸುಮಾರು ಪ್ರ.ಶ.ಪೂ. ೩ನೇ ಶತಮಾನ ಪ್ರ.ಶ. ೩ನೇ ಶತಮಾನದ ಅಂತರದಲ್ಲಿ ತಮ್ಮದೇ ಆದ ಒಂದು ಸಾಂಸ್ಕೃತಿಕ ವ್ಯಕ್ತಿತ್ವದ ಬೆಳವಣಿಗೆಗೆ ಮತ್ತು ಪೋಷಣೆಗೆ ಬೇಕಾದ ಮುಖ್ಯ ಘಟಕಗಳಾದ ಲಿಪಿ ಬಳಕೆಯಿಂದ ಕೃಷಿ ಅಭಿವೃದ್ಧಿ, ವಾಸ್ತುಶಿಲ್ಪ ನಿರ್ಮಾಣ ಕುಶಲತೆಯನ್ನು ಕ್ರಮೇಣವಾಗಿ ಸಂಪಾದಿಸಿದ್ದರು. ಇನ್ನು ಒಂದು ಅತಿ ಮುಖ್ಯವಾದ ಘಟಕದ ಅವಶ್ಯಕತೆಯಿತ್ತು. ಒಂದು ಪ್ರದೇಶದ ಏಳಿಗೆಗೆ ಇವೆಲ್ಲವೂ ಒಂದಕ್ಕೊಂದು ಪೂರಕವಾಗಿ ಬೆಳೆಯಲು ಬೇಕಾದ ರಾಜಕೀಯ ಭದ್ರತೆ, ನಾಯಕತ್ವ ಮತ್ತು ಆಶ್ರಯ ಕರ್ನಾಟಕಕ್ಕೆ ಇದನ್ನು ಪ್ರಪ್ರಥಮವಾಗಿ ಸಾಧಿಸಿಕೊಟ್ಟ ಕೀರ್ತಿ ಕದಂಬ-ಗಂಗ ಸಾಮ್ರಾಜ್ಯ ಸ್ಥಾಪಕರಾದ ಮಯೂರವರ್ಮ (ಶರ್ಮ) ಮತ್ತು ಕೊಂಗುಣಿವರ್ಮ ಹಾಗೂ ದಡಿಗ-ಮಾಧವ ಇವರಿಗೆ ಸಲ್ಲುತ್ತದೆ. ಕರ್ನಾಟಕದಲ್ಲಿ ನೂತನ ಶಿಲಾಯುಗದಿಂದ ಮಾನವನು ಕ್ರಮೇಣ ಸತತವಾಗಿ ಪ್ರಯತ್ನಪಟ್ಟು ನಾಗರೀಕತೆಯ ಹಂತವನ್ನು ತಲುಪಿ, ಇತಿಹಾಸಕಾಲದ ಮಹಾಸಾಮ್ರಾಜ್ಯಗಳ ನಿರ್ಮಾಣಕ್ಕೆ ಅಡಿಗಲ್ಲನ್ನು ಹಾಕಿದ ನೈಜಕಥೆ ಪ್ರಪ್ರಥಮವಾಗಿ ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿಯ ಪುರಾತತ್ವ ಶೋಧನೆಗಳಿಂದ ತಿಳಿಯಲು ಸಾಧ್ಯವಾಗಿದೆ. ಆದುದರಿಂದ ಈ ಐತಿಹಾಸಿಕ ಸ್ಥಳಗಳಿಗೆ ಕರ್ನಾಟಕದಲ್ಲಿಯ ಪುರಾತತ್ವ ಶೋಧನೆಯ ಇತಿಹಾಸದಲ್ಲಿ ವಿಶಿಷ್ಟ ಸ್ಥಾನವಿದೆ.

ಶಿಲಾಯುಗದ ಜನರು ನಿಂತಲ್ಲೇ ನಿಲ್ಲದೆ ಅಲೆಮಾರಿಗಳಾಗಿ ತಿರುಗುತ್ತಿದ್ದು, ಕಾಲಕ್ರಮೇಣ ಗುಡ್ಡಗಳ ಆಸರೆಗಳಲ್ಲಿ, ಗವಿಗಳಲ್ಲಿ ಚಾಚು ಬಂಡೆಗಳ ಕೆಳಗೋ ವಾಸಿಸಲಾರಂಭಿಸಿದರು. ಜೀವನ ವಿಧಾನ ಸುಧಾರಿಸಿಕೊಂಡು ಕಲೆಯ ಕಡೆ ಗಮನ ಹರಿಸಿರಬಹುದು. ನಂತರ ಮಾನವನು ತನ್ನಲ್ಲಿ ಸೂಕ್ತವಾಗಿ ಅಡಗಿದ್ದ ಚಿತ್ರಕಲೆಯನ್ನು ಸ್ವಾಭಾವಿಕವಾಗಿ ಲಭ್ಯವಾಗುತ್ತಿದ್ದ ಗಿಡಮೂಲಿಕೆಗಳಿಂದ, ಇತರೆ ಮೂಲಗಳಿಂದ ಬಣ್ಣಗಳನ್ನು ತಯಾರಿಸಿಕೊಂಡು ತನ್ನ ವಾಸದ ನೆಲೆಯ ಸುತ್ತಮುತ್ತ ಚಿತ್ರಕಲೆ ಮೂಡಿಸಿರುವುದು ಕಂಡುಬರುತ್ತದೆ. ಇದಕ್ಕೆ ಸೂಕ್ತ ಉದಾ: ಬಿಂಬೆಟ್ಕಾದ ಗುಹೆಗಳು ನಂತರ ನವಶಿಲಾಯುಗ, ಬೃಹತ್ ಶಿಲಾಯುಗ ಸಂಸ್ಕೃತಿಗಳ ಕಾಲಗಳಲ್ಲೂ ಈ ಚಿತ್ರಕಲೆ ಮುಂದುವರಿದುಕೊಂಡು ಬಂದು ವಿವಿಧ ರೀತಿಯ ಸ್ವರೂಪದಲ್ಲಿ ಸಹಜ ಭಾವನಾತ್ಮಕ ಮತ್ತು ಭದ್ರಬುನಾದಿಯಾದವು.
ಪ್ರಾಗೈತಿಹಾಸಿಕ ಹಾಗೂ ಇತಿಹಾಸ ಕಾಲದಲ್ಲಿ ವಿಶಾಲವಾಗಿ ಹರಡಿದ ಬೆಟ್ಟಗಳ ನಾನಾ ಕಡೆಗಳಲ್ಲಿ ಈ ಚಿತ್ರಗಳು ಸಾಮಾನ್ಯವಾಗಿ ಗವಿಯೊಳಗಿನ ಬಂಡೆಗಳ ಮೇಲೆ, ಸಹಜವಾಗಿಯೇ ಬೆಳಕು ಕಡಿಮೆ. ಅಷ್ಟೇನೂ ಸುಲಭವಾಗಿ ಪ್ರವೇಶಿಸಲಾಗದಂತಹ ತೀರ ದುರ್ಗಮಯವಾದ ಪ್ರದೇಶದಲ್ಲಿ ಕುಟ್ಟು, ಗೀರು ರೇಖಾಚಿತ್ರ, ವರ್ಣಚಿತ್ರ, ಬಯಲು ಬಂಡೆ ರೇಖಾಚಿತ್ರಗಳು ಜೊತೆಗೆ ಮೃತ್ತಾತ್ರೆಗಳ ಮೇಲಿನ ವೈವಿಧ್ಯಮಯ ವರ್ಣಚಿತ್ರಗಳು ಗುಹೆ, ಕಲ್ಲಾಸರೆ, ಬಯಲು ಬಂಡೆಗಳ ಮೇಲೆ, ವಾಸಿಸುವ ಸ್ಥಳಗಳಲ್ಲಿ ಕಂಡುಬರುತ್ತಿವೆ. ಮನುಷ್ಯ, ಪ್ರಾಣಿ, ನೈಸರ್ಗಿಕ ವಿಚಿತ್ರವಾದ ರೇಖಾಚಿತ್ರಗಳು ಹಾಗೂ ಇನ್ನಿತರೆ ಚಿತ್ರಗಳು ಕಂಡು ಬರುತ್ತಿವೆ. ಕೆಲವು ಗುಹೆಗಳಲ್ಲಿ ಸಮೂಹ ನೃತ್ಯ, ಪ್ರಾಣಿಗಳ ಸಾಲು, ಮನುಷ್ಯರ ಜೋಡಿಗಳು, ಕಣ್ಣು, ಕಿವಿ, ಮೂಗು, ಬಾಯಿ, ಹಸ್ತ, ಪಾದ ಸೂಚಿಸಲಾಗಿರುತ್ತದೆ. ಚಿತ್ರಗಳನ್ನು ಅಪರೂಪವಾಗಿ ಕಾಡಿಗೆ, ಕಪ್ಪು, ಮಿಶ್ರಹಳದಿ ಮತ್ತು ಮುಸುಕು ಬಿಳಿ ದ್ವಿವರ್ಣಗಳಲ್ಲಿ ಒಂದೇ ಸಮನಾಗಿ ಬಿಳಿವರ್ಣದಲ್ಲಿ ಹಾಗೂ ನಿಸರ್ಗದಲ್ಲಿ ದೊರೆಯುವ ಕೆಮ್ಮಣ್ಣು ಗಟ್ಟಿಯನ್ನು ಬಣ್ಣ ತಯಾರಿಸಲು ಬಳಸಿರಬಹುದು. ರೇಖಾ ಚಿತ್ರಗಳನ್ನು ಕಲ್ಲಿನಲ್ಲಿ ಏಕ ಪ್ರಕಾರವಾಗಿ ಕುಟ್ಟಿ ಬಿಡಿಸಿರುವುದು ಇಲ್ಲವೆ ಉಳಿಯಂತಹ ಮೊನಚಾದ ಕಲ್ಲಿನಲ್ಲಿ ಏಕಪ್ರಕಾರವಾಗಿ ಕುಟ್ಟಿ ಬಿಡಿಸಿರುವುದು ಇಲ್ಲವೆ ಉಳಿಯಂತಹ ಮೊನಚಾದ ಉಪಕರಣಗಳಿಂದ ಗೆರೆಯನ್ನು ಮೂಡಿಸುವುದು. ಕೆಲವೊಂದು ನೆಲಗಳಲ್ಲಿ ಎರಡು ತರಹದವು ಕಂಡುಬಂದಿವೆ.
ಚಿತ್ರಕಲೆಯು ಇತಿಹಾಸ ಆರಂಭಕಾಲಕ್ಕೆ ಈಜಿಪ್ಟ್‌ ಮತ್ತು ಮೆಸೊಪೊಟೋಮಿಯಾದ ಸಂಸ್ಕೃತಿಗಳಲ್ಲಿಯೇ ಕಲೆಯು ಪ್ರಾರಂಭವಾಗಿರಬೇಕೆಂಬ ನಂಬಿಕೆ ೧೯ ನೇ ಶತಮಾನದ ಕೊನೆಯವರೆಗೂ ಪ್ರಚಲಿತವಿತ್ತ. ಈ ಶತಮಾನದ ದ್ವಿತೀಯಾರ್ಧದಲ್ಲಿ ಫ್ರಾನ್ಸ್‌, ಸ್ಪೈನ್‌ ದೇಶದ ಸುಣ್ಣಕಲ್ಲು ಗುಹೆಗಳಲ್ಲಿ ಬೆಳಕಿಗೆ ಬಂದ ಹಲವು ಭಿತ್ತಿಚಿತ್ರಗಳು ವಸ್ತು ಮತ್ತು ರೀತಿ ವೈವಿಧ್ಯತೆಯಲ್ಲಿ ವಿಶಿಷ್ಟತೆ ಹೊಂದಿದ್ದು, ಅವು ಇತಿಹಾಸಕಾಲದ ಕಲೆಗೂ ಹಳೆಯದಿರಬೇಕೆಂದು ಸಂಶಯಿಸಿದ್ದಾರೆ. ಪುರಾತತ್ವ ಶಾಸ್ತ್ರಜ್ಞರು ನಡೆಸಿದ ಸಂಶೋಧನೆಗಳಿಂದ ಹಳೇ ಶಿಲಾಯುಗದ ಕೊನೆಯ ಕಾಲದಲ್ಲಿದ್ದ ಜನಗಳೇ ಫ್ರಾನ್ಸ್‌, ಸ್ಪೈನ್‌ ಭಿತ್ತಿಚಿತ್ರಗಳ ಕರ್ತೃಗಳಾಗಿರಬೇಕೆಂದು, ಇತಿಹಾಸ ಕಾಲಕ್ಕಿಂತಲೂ ಸುಮಾರು ೩೦-೪೦ ಸಾವಿರ ವರ್ಷಗಳ ಪೂರ್ವದಲ್ಲೇ ಉದಯವಾಗಿರಬೇಕೆಂದು ಗುರುತಿಸಲಾಯಿತು. ನಂತರ ಆಫ್ರಿಕಾ, ಏಷ್ಯಾ, ಯುರೋಪ್, ಆಸ್ಟ್ರೇಲಿಯ ಖಂಡಗಳ ನೂರಾರು ಪ್ರದೇಶಗಳ ಅನ್ವೇಷಣೆ, ಭೂಸಂಶೋಧನೆಗಳಿಂದ ಕಲಾಕೃತಿಗಳಿರುವ ನೆಲೆಗಳು ತಿಳಿದು ಬಂದವು. ಭಾರತದಲ್ಲಿ ಗವಿವರ್ಣ ಮತ್ತು ಬಂಡೆ ಚಿತ್ರಗಳ ಶೋಧನೆ ಅಲ್ಲಲ್ಲಿ ಆಕಸ್ಮಿಕವಾಗಿ ಕ್ರಿ. ಶ. ೧೮೮೦ರಲ್ಲಿ ಪ್ರಾರಂಭವಾಯಿತೆನ್ನಬಹುದು. ಹ್ಯೊಬರ್ಟ್‌‌ನಾಕ್ಸ್‌ ಅವರು ಕರ್ನಾಟಕದ ಬಳ್ಳಾರಿ ಜಿಲ್ಲೆಯ ಸಮೀಪದಲ್ಲಿರುವ ಕಪ್ಪುಗಲ್ಲು ಗುಡ್ಡಗಳಲ್ಲಿ ದೊಡ್ಡ ದೊಡ್ಡ ಗುಂಡುಕಲ್ಲುಗಳ ಮೇಲೆ ಕುಟ್ಟಿ-ಗೀರಿ ಬಿಡಿಸಿದ ಚಿತ್ರಗಳನ್ನು ಪತ್ತೆಹಚ್ಚಿದರು. ಇವರು ತೆಗೆದ ಛಾಯಾಚಿತ್ರಗಳನ್ನು ರಾಬರ್ಟ್‌‌ಬ್ರೂಸ್‌ಪೂಟ್‌೧೯೧೬ರಲ್ಲಿ “ದಿ ಪೂಟ್‌ ಕಲೆಕ್ಷನ್‌ ಆಫ್‌ ಇಂಡಿಯನ್ ಪ್ರಿ ಹಿಸ್ಟಾರಿಕ್ ಅಂಡ್ ಪ್ರೋಟೋ ಹಿಸ್ಟಾರಿಕ್ ಆಂಟಿಕ್ವಿಟೀಸ್‌” ಪುಸ್ತಕದಲ್ಲಿ ಪ್ರಕಟಿಸಿದ್ದಾರೆ.
೧೮೮೦-೮೩ ರಲ್ಲಿ ಮಧ್ಯಪ್ರದೇಶದ ಮಿರ್ಜಾಪುರದ ಬಳಿಯ ವಿಂಧ್ಯಾ ಪ್ರದೇಶದ ಕೈಮೂರ ಬೆಟ್ಟಗಳ ಕಲ್ಲಾಸರೆಗಳಲ್ಲಿ ಆರ‍್ಜಿಬಾಲ್ಡ್‌ ಕಾರ‍್ಲೈಲ್ ಮತ್ತು ಜಾನ್‌ಕಾಕ್‌ಬರ್ನ ಅವರು ವರ್ಣಚಿತ್ರಗಳನ್ನು ಪತ್ತೆಹಚ್ಚಿದರು. ನಂತರ ಅತಿಮುಖ್ಯವಾದ ಬಿಂಬೆಟ್ಕದ ಗುಹೆಗಳಲ್ಲಿ ಪತ್ತೆ ಆಗಿರುವ ವರ್ಣಚಿತ್ರಗಳು ಸೂಕ್ಷ್ಮಶಿಲಾಯುಗ, ನವಶಿಲಾಯುಗದ ಕಾಲವೆಂದು ತರ್ಕಿಸಲಾಗಿದೆ.
ಕರ್ನಾಟಕದಲ್ಲಿ ಲಿಯೋನಾರ್ಡ್‌‌ಮನ್ ಅವರು ಹಿರೆಬೆಣಕಲ್ಲು (ಗಂಗಾವತಿ ತಾ.) ಗುಡ್ಡಗಳಲ್ಲಿ ಸ್ವಾರಸ್ಯಕರವಾದ ಮೂರು ಗವಿವರ್ಣ ಚಿತ್ರಗಳನ್ನು ೧೯೩೫ರಲ್ಲಿ ಕಂಡು ಹಿಡಿದರು. ನಂತರ ಹಲವು ವಿದ್ವಾಂಸರು ಮಸ್ಕಿ, ಕೊಲ್ಲೂರು, ಬಿಳೆಬಾವಿ, ಮಲ್ಲಾಪುರ, ಆತನೂರು, ಕುಳ್ಳುಳ್ಳಿ, ರಾಮದುರ್ಗ, ಬಾದಾಮಿ, ಹಂಪಿ, ಪಿಕ್ಲಿಹಾಳ, ತೆಕ್ಕಲಕೋಟೆ, ಸಂಗನಕಲ್ಲು, ಐಹೊಳೆ, ಮಹಾಕೂಟ, ಕೊಪ್ಪಳ, ಬೆಳಗಲ್ಲು, ಕುರುಗೋಡು, ಅಪ್ಪಯ್ಯನಹಳ್ಳಿ, ಸಂತೇಗುಡ್ಡ ಇನ್ನಿತರ ಸ್ಥಳಗಳಲ್ಲಿ ಸಂಶೋಧಿಸಿದ್ದಾರೆ. ಈ ನಿಟ್ಟಿನಲ್ಲಿ ಅ. ಸುಂದರ, ಎಂ. ಎಸ್. ನಾಗರಾಜರಾವ್, ಎಸ್. ವಿ. ಪಾಡಿಗಾರರ, ರು. ಮ. ಷಡಕ್ಷರಯ್ಯ, ಶ್ರೀಶೈಲ ಆರಾಧ್ಯ, ಲಕ್ಷ್ಮಣ ತೆಲಗಾವಿ, ಎಸ್‌. ವೈ. ಸೋಮಶೇಖರ್, ಎಸ್. ತಿಪ್ಪೆಸ್ವಾಮಿ ಹಾಗೂ ಲೇಖಕರು, ರಾಜ್ಯ ಮತ್ತು ಕೇಂದ್ರ ಪುರಾತತ್ವ ಇಲಾಖೆಗಳು ಈ ಕಾರ್ಯಗಳಲ್ಲಿ ಮಗ್ನವಾಗಿವೆ. ಚಿತ್ರದುರ್ಗ ಜಿಲ್ಲೆಯ ಚಿತ್ರದುರ್ಗ, ಚಂದ್ರವಳ್ಳಿ ಬ್ರಹ್ಮಗಿರಿ ಇನ್ನಿತರ ಸ್ಥಳಗಳಲ್ಲಿ ಎಂ. ಎಚ್. ಕೃಷ್ಣ (೧೯೨೯) ಸುಂದರ. ಅ (೧೯೭೮) ಶ್ರೀಶೈಲ ಆರಾಧ್ಯ (೧೯೮೩) ಇತರರು ಶಿಲಾಯುಗದ ಇತಿಹಾಸ ಆರಂಭಕಾಲದ ಕುಟ್ಟು, ಗೀರು ಚಿತ್ರಗಳನ್ನು ಪತ್ತೆಹಚ್ಚಿ ಪ್ರಕಟಿಸಿದ್ದಾರೆ.
ಪ್ರಸ್ತುತ ಮೊಳಕಾಲ್ಮೂರು ತಾಲೂಕಿನಲ್ಲಿ ಎಂ. ಹೆಚ್. ಕೃಷ್ಣ ಮಾರ್ಟಿಮರ್ ವೀಲರ್ ಅವರು ಭೂ ಅನ್ವೇಷಣೆ, ಭೂ ಸಮಶೋಧನೆ ಮಾಡಿ ಚಿತ್ರಕಲೆಗೆ ಸಂಬಂಧಿಸಿದ ಮಾಹಿತಿಗಳನ್ನು ಪತ್ತೆಹಚ್ಚಿ ಪ್ರಕಟಿಸಿದ್ದಾರೆ. ಇವು ನವ-ಶಿಲಾ ತಾಮ್ರಗಯುಗದ ಮಾನವನು ಮಡಿಕೆಗಳ ಮೇಲೆ ವಿವಿಧ ರೀತಿಯ ಚಿತ್ರಗಳನ್ನು ಗಿರಿ/ಕೊರೆದು ಅಲಂಕರಿಸಿದವುಗಳಾಗಿವೆ. ಬ್ರಹ್ಮಗಿರಿ ಉತ್ಖನನದಲ್ಲಿ ಎಂ. ಹೆಚ್. ಕೃಷ್ಣ ಮಾರ್ಟಿಮರ್ ಮಿಲ್ಲರ್‌ಅವರು ಪತ್ತೆಹಚ್ಚಿದ್ದಾರೆ. ಅವುಗಳೆಂದರೆ ಹಾವಿನಕಾರ, ಅರ್ಧ ಎಲೆ, ರೆಂಬೆಯಾಕಾರ, ಚುಕ್ಕೆ, ಶಂಖು, ಇತರೆ ಚಿತ್ರಕಲೆಯ ಆಸ್ತಿಯನ್ನು ವ್ಯಕ್ತಪಡಿಸುತ್ತವೆ. ಬೂದು ಮಿಶ್ರಿತ ಕಪ್ಪು ಮಡಿಕೆಗಳ ಮೇಲೆ ಕೆಂಪು ಬಣ್ಣ ಲೇಪನ ಮಾಡಿರುವುದು ವಿಶೇಷವಾಗಿ ಕಂಡುಬರುತ್ತದೆ.
ಹಾಗೆಯೇ ಬೃಹತ್ ಶಿಲಾಯುಗ ಸಂಸ್ಕೃತಿಯ ಮಾನವನು ತಯಾರಿಸಿಕೊಂಡ, ಕೆಂಪು, ಕಪ್ಪು ಮತ್ತು ಕಪ್ಪು ಬಣ್ಣದ ನಯಗೊಳಿಸಿದ ವಿವಿಧ ನಮೂನೆ ಮಡಿಕೆಗಳ ಮೇಲೆ ವಿವಿಧ ಅಲಂಕಾರದ ಚಿತ್ರಕಲೆ ಚಿತ್ರಿಸಿರುವುದು. ವಿಶೇಷವಾಗಿ ಈ ಹಂತದ ಕೊನೆಯ ಹಂತದಲ್ಲಿ ಕೆಂಪು ಮತ್ತು ಕಪ್ಪು ಬಣ್ಣದ ಮಡಿಕೆಗಳ ಮೇಲೆ ಬಿಳಿ ಹಳದಿ ಬಣ್ಣಗಳಿಂದ ವಿವಿಧ ಆಕಾರದ ಗೆರೆಗಳನ್ನು ಎಳೆದು ಮಡಿಕೆಗಳನ್ನು ಅಲಂಕರಿಸಿರುವುದು ವಿಶೇಷವಾಗಿ ಕಂಡುಬರುತ್ತದೆ. ಈ ಅಂಶಗಳನ್ನು ಗಮನಿಸಿದಾಗ ಕಾಲಕಳೆದಂತೆ ಮಾನವನ ಬುದ್ಧಿಮಟ್ಟ ಬೆಳೆದಂತೆ ಚಿತ್ರಕಲೆಯಲ್ಲೂ ಹೊಸ ಅವಿಷ್ಕಾರ ಕಂಡು ಕೊಂಡಿರುವುದು ಕಂಡು ಬರುತ್ತದೆ. ಸುಟ್ಟ ಮಣ್ಣಿನ ಮಣಿಗಳನ್ನು ಅಲಂಕಾರಕ್ಕಾಗಿ ತಯಾರಿಸಿಕೊಂಡಿದ್ದು ಮಧ್ಯದಲ್ಲಿ ರಂಧ್ರ, ಹೊರಭಾಗದ ಮಧ್ಯದಲ್ಲಿ ೨-೩ ಗೆರೆಗಳನ್ನು ಕೊರೆದು ಅಲಂಕರಿಸಿಕೊಂಡಿರುವುದು ಚಿತ್ರಕಲೆಯ ಮೇಲೆ ಬೆಳಕು ಚೆಲ್ಲಿದೆ. ಕೆಂಪು ಮತ್ತು ಕಪ್ಪು ಬಣ್ಣದ ನಯಗೊಳಿಸಿದ, ಗಾಜಿನಂತೆ ಹೊಳೆಯುವ ಮಡಿಕೆಗಳ ಮೇಲೆ ಗೆರೆಗಳನ್ನು ಕೊರೆದು ವಿವಿಧ ರೀತಿ (ಗ್ರಾಫಿಟಿ) ಅಲಂಕರಿಸುವುದು, ಈ ಗೆರೆಗಳು ಚಿತ್ರಲಿಪಿಯೋ, ಚಿತ್ರಕಲಯೋ ಎಂಬುದು ಸಂಶೋಧನೆಗಳಿಂದ ದೃಢಪಡಬೇಕಾಗಿದೆ. ಹೀಗೆ ಹಲವು ಸಂಗತಿಗಳು ಚಿತ್ರಕಲೆಯ ಮೇಲೆ ಬೇಳಕು ಚೆಲ್ಲಿವೆ.
ಶಾತವಾಹನರ ಕಾಲದಲ್ಲಿ ವಿವಿಧ ಬಣ್ಣಗಳ ಮಡಿಕೆಗಳ ಮೇಲೆ ಕೇವಲಿನ್ ಪೇಂಟೆಂಡ್ ರಸೆಟ್ ಕೋಟೆಡ್ ಮಾಡಿರುವುದು ವಿಶೇಷವಾಗಿ ಚಿತ್ರಕಲೆಯನ್ನು ಸಾಮಾನ್ಯವಾಗಿ ಹಸಿಯಿರುವಾಗಲೇ ಸುಡುವುದಕ್ಕೆ ಮೊದಲು ಕೊರೆದು, ಒತ್ತಿ ಅಥವಾ ಚುಚ್ಚಿ ಮಾಡಿರುವುದಾಗಿದೆ. ಎಲೆ, ರೆಂಬೆ, ನಾಣ್ಯ, ಹಾವು, ಚಾಪೆ, ದೊಡ್ಡ ದೊಡ್ಡ ಚುಕ್ಕೆಗಳು, ಪೂರ್ಣಚಂದ್ರ, ಅರ್ಧಚಂದ್ರ, ಸೂರ್ಯ, ನಕ್ಷತ್ರಗಳಂತೆ ಕಾಣುವ ಹಾಗೂ ಇತರೆ ಅಲಂಕಾರಗಳಾದ ಆಯತ, ತ್ರಿಭುಜ, ವಜ್ರ, ಚತುರ್ಭುಜ ಇತರೆ ಆಕಾರಗಳನ್ನೊಳಗೊಂಡ ಚಿತ್ರಕಲೆಗಳನ್ನು ಬಿಳಿಯ ಬಣ್ಣದಿಂದ ಅಲಂಕರಿಸಿ ಕೆಂಪು ಬಣ್ಣದಿಂದ ಲೇಪನಮಾಡಿರುವ ಮಡಿಕೆಗಳ ಭಾಗಗಳ ಚಿತ್ರಕಲೆಯ ಮೇಲೆ ಹೆಚ್ಚಿನ ಬೆಳಕು ಚೆಲ್ಲಿವೆ. ಈ ಬಗೆಯ ಮಡಿಕೆಗಳ ಮೇಲಿನ ಚಿತ್ರಕಲೆಯ ಅಂಶಗಳು ಬಿಳಿ, ಕೆಂಪು, ಹಳದಿ ಸಿಲ್ವರ್ ಇತರೆ ಬಣ್ಣಗಳಿಂದ ಲೇಪಿತವಾಗಿವೆ. ಹಾಗೆಯೆ ಈ ಕಾಲದ ಮಣಿಗಳು ಬಿಳಿ, ಕೆಂಪು, ನೀಲಿ, ಸಿಲ್ವರ್, ಹಸಿರು ಇತರೆ ಬಣ್ಣಗಳಿಂದ ಲೇಪಿತವಾದ ಮಣಿಗಳು ಬ್ರಹ್ಮಗಿರಿ ನೆಲೆಯಲ್ಲಿ ಹೇರಳವಾಗಿ ದೊರಕಿದ್ದು ಚಿತ್ರಕಲೆಯ ಮೇಲೆ ಬೆಳಕು ಚೆಲ್ಲಿವೆ.
ಮೊಳಕಾಲ್ಮೂರು ತಾಲೂಕಿನ ಹಲವು ಕಡೆ ಅ. ಸುಂದರ, ಶ್ರೀಶೈಲ ಆರಾಧ್ಯ ಲಕ್ಷ್ಮಣ ತೆಲಗಾವಿ, ಎಸ್. ವೈ. ಸೋಮಶೇಖರ್, ಎಸ್. ತಿಪ್ಪೇಸ್ವಾಮಿ, ಇತರರು ತಮ್ಮ ಕ್ಷೇತ್ರಕಾರ್ಯದಲ್ಲಿ ವರ್ಣಚಿತ್ರ, ಗೀರು ಚಿತ್ರಗಳನ್ನು ಪತ್ತೆಹಚ್ಚಿದ್ದಾರೆ. ಶ್ರೀಶೈಲ ಆರಾಧ್ಯ ಅವರು ಬ್ರಹ್ಮಗಿರಿ ನೆಲೆಯಲ್ಲಿ ವರ್ಣಚಿತ್ರ, ಬಯಲು ಬಂಡೆ ಚಿತ್ರಗಳನ್ನು ತಮ್ಮ ಸಂಶೋಧನಾ ಹಾದಿಯಲ್ಲಿ ಪ್ರಕಟಿಸಿದ್ದಾರೆ. ನಂತರ ಅ. ಸುಂದರ ಅವರು ಜಟಂಗಿ ರಾಮೇಶ್ವರದಲ್ಲಿ ನೂತನ-ಶಿಲಾ ತಾಮ್ರಯುಗದ, ಬೃಹತ್ ಶಿಲಾಯುಗದ, ಇತಿಹಾಸ ಆರಂಭಕಾಲದ ಬಗ್ಗೆ ಕುಟ್ಟು, ಗೀರು ಚಿತ್ರಗಳನ್ನು ಗವಿ, ಕಲ್ಲಾಸರೆಗಳಲ್ಲಿ ಸಂಶೋಧಿಸಿದ್ದಾರೆ.
ಅ. ಸುಂದರ ಅವರು ಬ್ರಹ್ಮಗಿರಿ ಮತ್ತು ಹೊಳೂರಿನ ಆನೆಗಳಲ್ಲಿನ ಮಾದರಿ ಶೈಲಿಯಲ್ಲಿ ಸ್ವಲ್ಪ ಹೆಚ್ಚ ಕಡಿಮೆ ಸಾಮ್ಯವಿದೆಯೆಂದು, ಈ ಮಾದರಿಯು ಮುಖ್ಯವಾಗಿ ಬೆನ್ನಿನ ಬಾಗು ಮತ್ತು ಹರಪ್ಪಾ ನಾಗರೀಕತೆಯ ವೆಬ್ರೊರಿ ಮುದ್ರಿಕೆಗಳಲ್ಲಿಯ ಹಾಗೂ ದೈಮಬಾದಿನ ಶಿಲಾ ತಾಮ್ರಯುಗದ ತಾಮ್ರದ ಗಟ್ಟಿ ಆನೆಗೆ ಹೋಲುತ್ತವೆ. ಚಿತ್ರಕಾರನು ಚಿತ್ರವನ್ನು ಬಿಡಿಸುವುದಕ್ಕೋಸ್ಕರ ಬಯಲಿನಲ್ಲಿ ಪ್ರತ್ಯೇಕ ಒಂದು ದೊಡ್ಡ ಬಂಡೆಯನ್ನು ಆರಿಸಿರುವುದು ಅವನ ಚಿತ್ರಕಲೆ ನಿರೂಪಣೆಯಲ್ಲಿರುವ ಸೌಂದರ್ಯಪ್ರಜ್ಞೆ ವ್ಯಕ್ತಪಡಿಸುತ್ತದೆ ಎಂದು ಅಭಿಪ್ರಾಯ ಪಟ್ಟಿದ್ದಾರೆ.
ಜಟಂಗಿ ರಾಮೇಶ್ವರದ ಬಯಲು ಬಂಡೆಯಲ್ಲಿ ಮೂಡಿಸಿದ ಮನುಷ್ಯರ ರೇಖಾಚಿತ್ರದ ಮೊದಲನೇಯ ರೀತಿಯಲ್ಲಿ ದುಂಡಾದ ತಲೆ, ನೀಳವಾದ ಮುಂಡಾ, ಮುಖ ಲಕ್ಷಣಗಳು ಇದು ಸಹಜವಾದುದು, ಎರಡನೆಯದರಲ್ಲಿ ಅಡ್ಡರೇಖೆಯ ಅಥವಾ ಸ್ವಲ್ಪ ವೃತ್ತಾಕಾರದ ತಲೆ, ತ್ರೀಕೋನಾಕೃತಿಯ ಮುಂಡಾ ಮತ್ತು ಅಗಲಿಸಿದ ತೊಡೆಗಳು ಇವೆ. ಇದು ದ್ವಿತ್ರಿಕೋನಾಕೃತಿಯ ಶೈಲಿಯೆಂದು, ಮೊದಲನೆಯದು ಸ್ಥೂಲ, ಎರಡನೆಯದು ಸೂಕ್ಷ್ಮ ಎಂದು ಅ. ಸುಂದರ ಅವರು ಅಭಿಪ್ರಾಯಪಟ್ಟಿದ್ದಾರೆ.
ಆರ್‌. ಎಂ. ಷಡಕ್ಷರಯ್ಯ ಅವರು ಬ್ರಹ್ಮಗಿರಿಯ ಪಶ್ಚಿಮಕ್ಕೆ ಅಪ್ಪಯ್ಯನಹಳ್ಳಿಯಲ್ಲಿ ಪ್ರಾಗಿತಿಹಾಸ-ಇತಿಹಾಸ ಕಾಲದ ಗವಿವರ್ಣ ಮತ್ತು ಬಯಲು ಬಂಡೆ ರೇಖಾ ಚಿತ್ರಗಳನ್ನು ಸಂಶೋಧಿಸಿದ್ದಾರೆ ಹಾಗೂ ಯ. ಜಯಣ್ಣ ಅವರು ತಳವಾರ ಹಳ್ಳಿಯಲ್ಲಿ ಎಮ್ಮೆಯ ಗೀರು ಚಿತ್ರಗವನ್ನು ಸಂಶೋಧಿಸಿದ್ದಾರೆ. ಎಸ್. ವೈ. ಸೋಮಶೇಖರ್ ಮತ್ತು ಎಸ್. ತಿಪ್ಪೇಸ್ವಾಮಿ ಅವರು ಸಂತೆಗುಡ್ಡದ ಪರಿಸರದಲ್ಲಿ ನೂರಾರು ಗುಹಾವರ್ಣಚಿತ್ರಗಳನ್ನು ಪತ್ತೆಹಚ್ಚಿದ್ದು, ಆನೆ, ಕುದುರೆ, ಒಂಟೆ ಸವಾರರು, ಬಿಲ್ಲು, ಬಾಣ, ಖಡ್ಗ, ಈಟಿ ಹಿಡಿದಿರುವ ವೀರರು, ಆನೆ, ಕುದುರೆಯ ಮೇಲೆ ಹೋರಾಡುವ ದೃಶ್ಯಗಳು ವಿಶೇಷವಾಗಿವೆ. ಪಕ್ಕದ ನೆಲೆಗಳಾದ ಮಸ್ಕಿ, ಪಿಕ್ಲಿಹಾಳ್‌, ಸಂಗನಕಲ್ಲಿನ ಪ್ರಾಚೀನ ನಿವೇಶನಗಳಲ್ಲಿ ನಡೆಸಿದ ಉತ್ಖನನಗಳಿಂದ ಬೃಹತ್ ಶಿಲಾಯುಗದ ಎರಡನೇ ಹಂತದಲ್ಲಿ ಜನರು ಹೆಚ್ಚು ಕುದುರೆ ಸವಾರರಾಗಿದ್ದಾರೆಂದು ತಿಳಿದು ಬಂದಿದೆ. ಈ ವರ್ಣಚಿತ್ರಗಳಿರುವ ಪರಿಸರವು ಬೃಹತ್ ಶಿಲಾಯುಗ ಕಾಲದ ಮಾನವನ ನೆಲೆವೀಡಾಗಿತ್ತೆಂದು ಸಿಕ್ಕಿರುವ ಅವಶೇಷಗಳು, ಹಾಗೂ ಇಂದಿಗೂ ಭೂಮಿಯ ಮೇಲ್ಭಾಗದಲ್ಲಿರುವ ಸಮಾಧಿಗಳು ಸಾಕ್ಷಿಯಾಗಿದ್ದು ಸಂಗನಕಲ್ಲು, ಬ್ರಹ್ಮಗಿರಿ, ಸಂತೋಷಗುಡ್ಡ ನೆಲೆಗಳು ವೇದಾವತಿ (ಹಗರಿ) ನದಿಯ ಪರಿಸರದಲ್ಲಿದ್ದು ಈ ಗುಹಾವರ್ಣಚಿತ್ರಗಳು ಬೃಹತ್ ಶಿಲಾಯುಗದ ಕಾಲಕ್ಕೆ ಮತ್ತು ವಡಗಾಂವ್ ಮಾಧವಪುರ, ಬನವಾಸಿ ಉತ್ಖನನದ ಮಡಿಕೆಗಳ ಮೇಲೆ ಆನೆಯ ಸಾಲುಗಳು ಹಿಂದೆಯ ಮನುಷ್ಯನ ಚಿತ್ರವಿದ್ದು ಈ ತರಹದವೇ ಈ ಗುಹೆಯಲ್ಲಿ ಕಂಡುಬಂದಿರುವುದರಿಂದ ಇತಿಹಾಸ ಆರಂಭಕಾಲಕ್ಕೆ ಸೇರಸಬಹುದಾಗಿದೆ.
ವರ್ಣಚಿತ್ರ ಗವಿಗಳಲ್ಲಿ ಮತ್ತು ಬಯಲು ಬಂಡೆಯ ಚಿತ್ರಗಳ ಜೊತೆಗೆ ಕೆಲವೆಡೆಗಳಲ್ಲಿ ಇತಿಹಾಸ ಮತ್ತು ಆಧುನಿಕ ಕಾಲದ ಚಿತ್ರಗಳಿವೆ. ಪ್ರಾಚೀನ ಕಾಲದ ಚಿತ್ರಗಳು ಕಣ್ಣಿಗೆ ಬಿದ್ದರೆ ಪಕ್ಕದಲ್ಲಿ ದನ ಕಾಯುವರು ಹನುಮ, ರೈಲು, ಹುಲಿ, ಗುಡಿ, ಇತರೆ ಚಿತ್ರಗಳನ್ನು ಬಿಡಿಸುವುದು ಕಷ್ಟ, ಕುಟ್ಟಿ ಬಿಡಿಸುವುದು ಸುಲಭ, ಪ್ರಾಚೀನ ಚಿತ್ರಗಳೊಡನೆ ಆಧುನಿಕ ಕಾಲದ ಚಿತ್ರಗಳಿರುವುದು ಅಪರೂಪ. ಒಟ್ಟಿನಲ್ಲಿ ಕಾಲಮಾನ ನಿರ್ಧರಿಸುವುದು ಕಷ್ಟಸಾಧ್ಯವೇ ಸರಿ. ಈ ನಿಟ್ಟಿನಲ್ಲಿ ಪ್ರಾಗಿತಿಹಾಸಕಾಲದ ಕುತೂಹಲಕಾರಿ ರೇಖಾಚಿತ್ರಗಳಿಂದ ಹಿಡಿದು ಇತಿಹಾಸ ಕಾಲದವರೆಗೂ ಗೀರಿದ ರೇಖಾಚಿತ್ರಗಳು, ಅಸ್ಪಷವಿ ಅರ್ಥಗರ್ಭಿತ ಗವಿವರ್ಣ ಚಿತ್ರಗಳು, ಬಯಲು ಬಂಡೆ ಗೀರು ರೇಖಾಚಿತ್ರಗಳು, ಮೃತಪಾತ್ರೆಗಳ ಮೇಲಿನ ವೈವಿಧ್ಯಮಯ ವರ್ಣಚಿತ್ರಗಳು ಈ ಪ್ರಧೇಶದಲ್ಲಿಯ ಕಲೆಯ ಪ್ರಾಚೀನತೆ ವಿವಿಧ ಪರಿಕಲ್ಪನೆಗಳು, ಶೈಲಿಯ ಪ್ರಕಾರ ಧಾರ್ಮಿಕ ಹಾಗೂ ಸಾಮಾಜಿಕ ವಿಷಯಗಳು ಮೊದಲಾದವುಗಳನ್ನು ತಿಳಿಯಲು ಸಹಕಾರಿಯಾಗಿದೆ.
ಆಕರ ಗ್ರಂಥಗಳು
೧. ಡಿ.ವಿ. ದೇವರಾಜ್, ಬಿ.ಆರ್. ಗೋಪಾಲ್, ಶೇಷಚಂದ್ರಿಕೆ
೨. ಸುಂದರ, ಅ., ೧೯೯೭, ಕರ್ನಾಟಕ ಚರಿತ್ರೆ, ಸಂ.೧, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೩. ರಾಬರ್ಟ್‌ ಬ್ರೂಸ್‌ಪೂಟ್‌, ದಿ ಪೂಟ್‌ಕಲೆಕ್ಷನ್ ಆಫ್ ಇಂಡಿಯನ್ ಪ್ರಿ ಹಿಸ್ಟಾರಿಕ್ ಆಂಡ್ ಪ್ರೋಟೋ ಹಿಸ್ಟಾರಿಕ್ ಆಂಟಿಕ್ವಿಟೀಸ್, ಮದ್ರಾಸ್
೪. ಹಾ. ಮಾ. ನಾಯಕ, ೧೯೭೯, ಕರ್ನಾಟಕ ಕನ್ನಡ ವಿಷಯ ಕೋಶ, ಮೈಸೂರ ವಿಶ್ವವಿದ್ಯಾಲಯ, ಮೈಸೂರು
೫. ಸುಂದರ, ಅ., ಕರ್ನಾಟಕದ ಪ್ರಾಗಿತಿಹಾಸ ಕಾಲದ ಕಲೆ, ಕರ್ನಾಟಕ ಚಿತ್ರಕಲಾ ಅಕಾಡೆಮಿ, ಬೆಂಗಳೂರು
೬. ಶಿವತಾರಕ್, ಕೆ. ಬಿ., ಕರ್ನಾಟಕದ ಪುರಾತತ್ವ ನೆಲೆಗಳು, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೭. ಸೂರ್ಯನಾಥ, ಕರ್ನಾಟಕ ರಾಜ್ಯ ಗ್ಯಾಜೆಟಿಯರ್, ಬೆಂಗಳೂರು
೮. ಲಕ್ಷ್ಮಣ ತೆಲಗಾವಿ, ೨೦೦೪, ಮೌರ್ಯ ಮತ್ತು ಶಾತವಾಹನ ಯುಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೯. ಆರ್. ಗೋಪಾಲ್ (ಸಂ) ಚಿತ್ರದುರ್ಗ ಜಿಲ್ಲೆಯ ಇತಿಹಾಸ ಮತ್ತು ಪುರಾತತ್ವ, ಪ್ರಾಚ್ಯವಸ್ತು ಮತ್ತು ಸಂಗ್ರಹಾಲಯಗಳ ನಿರ್ದೇಶನಾಲಯ, ಮೈಸೂರು
೧೦. ಸೋಮಶೇಖರ್. ಎಸ್. ವೈ., ತಿಪ್ಪೇಸ್ವಾಮಿ, ಎಸ್. ಸಂತೆಗುಡ್ಡದಲ್ಲಿ ಪ್ರಾಚೀನ ಗವಿವರ್ಣ ಚಿತ್ರಗಳ ಶೋಧ, ವಿಜಯ ಕರ್ನಾಟಕ, ೩ ಅಗಸ್ಟ್‌೨೦೦೩
೧೧. ಮಾರ್ಟಿಮರ್ ವೀಲರ್, ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿ, ಏನ್ಸಿಯಂಟ್ ಇಂಡಿಯಾ ಸಂ. ೪-೧೯೯೪೭-೪೮
ಬ್ರಹ್ಮಗಿರಿ: ೬. ದೇವಾಲಯಗಳು
ಮೊಳಕಾಲ್ಮೂರು ತಾಲೂಕು ಪರಿಚಿತವಾಗಿರುವುದು ಇಲ್ಲಿನ ಸಿದ್ಧಾಪುರ, ಬ್ರಹ್ಮಗಿರಿ ಮತ್ತು ಜಟಂಗಿರಾಮೇಶ್ವರಗಳಲ್ಲಿ ಕಂಡುಬಂದ ಅಶೋಕನ ಬಂಡೆಗಲ್ಲು ಶಾಸನಗಳಿಂದ ಎಂಬುದು ಸರ್ವವಿದಿತ ಆದರೆ ಶಾಸನಗಳಷ್ಟೇ ಪ್ರಮುಖವಾಗಿ ಅನೇಕ ಪ್ರಾಚೀನ ಧಾರ್ಮಿಕ ನೆಲಗೆಗಳು, ದೇವಾಲಯಗಳು ಈ ತಾಲೂಕಿನಲ್ಲಿವೆ. ಮೂಲತಃ ಬೌದ್ಧ ಧರ್ಮದ ಕುರುಹುಗಳಾದ ಚೈತ್ಯಗಳು ಬ್ರಹ್ಮಗಿರಿ ಉತ್ಖನನದಲ್ಲಿ ಕಂಡುಬಂದಿರುವುದು ಗಮನಾರ್ಹ. ಹಾಗೆಯೇ ಇತಿಹಾಸ ಆರಂಭ ಕಾಲದ ಶಿಲ್ಪಗಳು. ಇಟ್ಟಿಗೆಯ ದೇವಾಲಯಗಳು ಹೆಚ್ಚಾಗಿ ಕಂಡುಬಂದಿವೆ.
ಮೊಳಕಾಲ್ಮೂರು ತಾಲೂಕು ಭೌಗೋಳಿಕವಾಗಿ ಕಣಶಿಲೆಯ ಬೆಟ್ಟಸಾಲುಗಳನ್ನು ಒಳಗೊಂಡ ಪ್ರದೇಶ ಇಲ್ಲಿನ ಜಟಂಗಿ ರಾಮೇಶ್ವರ ಬೆಟ್ಟವು ಚಿತ್ರದುರ್ಗ ಜಿಲ್ಲೆಯಲ್ಲಿ ಎರಡನೇಯ ಅತಿ ಎತ್ತರದ ಬೆಟ್ಟ ಶ್ರೇಣಿಯಾಗಿದೆ. ಇದರ ಎತ್ತರ ಸಮುದ್ರ ಮಟ್ಟದಿಂದ ೩೪೬೯ ಅಡಿಗಳಷ್ಟಿದೆ. ಇದಲ್ಲದೆ ತಾಲೂಕಿನ ನುಂಕೆಮಲೆ ಬೆಟ್ಟ, ಜೋಗಪ್ಪನ ಗುಡ್ಡ, ಸಂತೆಗುಡ್ಡ, ಬ್ರಹ್ಮಗಿರಿ ಬೆಟ್ಟಗಳು ಚಾರಿತ್ರಿಕ ಹಾಗೂ ದೇವಾಲಯ ವಾಸ್ತುಶಿಲ್ಪ ದೃಷ್ಟಿಯಿಂದಲೂ ಪ್ರಮುಖ ಎಡೆಗಳಾಗಿವೆ.
ದೇಗುಲ ವಾಸ್ತುಶಿಲ್ಪ
ದೇವಾಲಯ ವಾಸ್ತುವಿನ ರಚನೆ ಮತ್ತು ಅದರ ಬೆಳವಣಿಗೆಯನ್ನು ಪ್ರಾಚೀನ ಕಾಲದಿಂದಲೂ ನೋಡಬಹುದು. ಆರಂಭದಲ್ಲಿ ಮರ, ಬೊಂಬು, ಮಣ್ಣು ಮುಂತಾದ ವಸ್ತುಗಳಿಂದ ನಿರ್ಮಾಣಗೊಂಡಿದ್ದವು. ಆದಕಾರಣ ಅವು ಸ್ಪಷ್ಟವಾಗಿ ಗೋಚರಿಸುವುದಿಲ್ಲ. ಆದರೆ ಮಾನವ ಬೇಟೆ ಸಂಸ್ಕೃತಿಯ ಹಂತದಲ್ಲಿದ್ದಾಗ ಬೇಟೆಗೆ ಹೊರಡುವ ಮೊದಲು ತಾನು ಬೇಟೆಯಾಡಬೇಕೆಂದಿರುವ ಪ್ರಾಣಿ ಸತ್ತಿರುವಂತೆ ಅದಕ್ಕೆ ತನ್ನ ಆಯುಧ ತಗುಲಿದಂತೆ ಬಂಡೆಗಲ್ಲುಗಳ ಮೇಲೆ ರೇಖೆ ಹಾಗೂ ವರ್ಣಗಳಲ್ಲಿ ಚಿತ್ರ ಮೂಡಿಸಿರುವುದನ್ನು ಕಾಣಬಹುದು. ಈ ಬಗೆಯ ಅನೇಕ ವರ್ಣಚಿತ್ರಗಳು ಮೊಳಕಾಲ್ಮೂರು ತಾಲೂಕಿನ ಬ್ರಹ್ಮಗಿರಿ. ಜಟಂಗಿರಾಮೇಶ್ವರ, ಸಂತೆಗುಡ್ಡ ಹಾಗೂ ನುಂಕೆಮಲೆಗಳಲ್ಲಿ ಕಾಣಬರುತ್ತವೆ. ನಂತರ ಈ ಬಗೆಯ ಚಿತ್ರಗಳಿಗೆ ಸುತ್ತಲೂ ಒಂದು ಮಂಡಲವನ್ನು ಎಳೆಯುವ ಮೂಲಕ ಪವಿತ್ರವೆಂದು ಭಾವಿಸಿ ಅಲ್ಲಿ ಓಡಾಡುವುದನ್ನು ನಿಷೇಧಿಸಿದ. ಮುಂದೆ ಇದಕ್ಕೆ ರಕ್ಷಣೆ ಒದಗಿಸಲು ಯತ್ನಿಸಿದುದೇ ದೇವಾಲಯ ರಚನೆಗೆ ಕಾರಣವಾಯಿತು.
ಬೃಹತ್ ಶಿಲಾ ಸಂಸ್ಕೃತಿಯ ಅನೇಕ ನೆಲೆಗಳು ಮೊಳಕಾಲ್ಮೂರು ತಾಲೂಕಿನಾದ್ಯಂತ ಗೋಚರಿಸುತ್ತವೆ. ಈ ಗೋರಿಗಳನ್ನು ಪರಿಶೀಲಿಸಿದರೆ ದೇವಾಲಯ ವಾಸ್ತುಶಿಲ್ಪ ಬೆಳೆದು ಬಂದ ಬಗೆ ಮತ್ತೊಂದು ರೀತಿಯದು. ಈ ಸಮಾಧಿಗಳನ್ನು ಸತ್ತವರ ನೆನಪಿಗಾಗಿಯೇ ನಿರ್ಮಿಸುತ್ತಿದ್ದುದನ್ನು ಕಾಣಬಹುದು. ಇವುಗಳನ್ನು ವಾಸದ ಮನೆಗಳಂತೆಯೇ ಕಟ್ಟಿರುವುದನ್ನು ನೋಡಿದರೆ ಅವರಿಗೆ ಕಟ್ಟಡ ರಚನೆಯ ಸ್ಪಷ್ಟ ಕಲ್ಪನೆ ಈ ಹೊತ್ತಿಗೆ ಮುಗಿದ್ದುದು ಬೃಹತ್‌ಶಿಲಾ ಸಮಾಧಿಗಳಿಂದ ಗೊತ್ತಾಗುತ್ತದೆ.
ವಾಸ್ತುಶಿಲ್ಪ
ಮಾನವ ತನ್ನ ರಕ್ಷಣೆಗಾಗಿ ಕಟ್ಟಿಕೊಂಡ ಕಟ್ಟಡವು ಗೃಹ ವಾಸ್ತುವಾದರೆ, ತನ್ನ ಹಿರಿಯರು, ದೇವರು ಹಾಗೂ ಇತರ ಶಕ್ತಿಗಳಿಗಾಗಿ ನಿರ್ಮಿಸಿದ ಕಟ್ಟಡವನ್ನು ದೇವಾಲಯ ಅಥವಾ ಧಾರ್ಮಿಕ ವಾಸ್ತು ಶಿಲ್ಪವೆಂದು ಕರೆಯಲಾಗುತ್ತದೆ. ದೇವಾಲಯವು ದೇವರ ಆಲಯವಾಗಿದ್ದರೂ ಇದು ಸಮಾಧಿ ಕಲ್ಪನೆಗೆ ಬಹಳ ಹತ್ತಿರವಾಗಿದ್ದುದನ್ನು ಗಮನಿಸಬೇಕು.
ಬೆಳವಣಿಗೆ
ಭಾರತದ ಪ್ರಾಚೀನ ನಾಗರಿಕತೆಯಾದ ಸಿಂಧೂ ಬಯಲಿನ ಸಂಸ್ಕೃತಿಯ ಜನರು ಪ್ರಕೃತಿ ಆರಾಧಕರಾಗಿದ್ದು ಪಶುಪತಿ, ಮಾತೃದೇವತೆ ಮೊದಲಾದ ವಿಗ್ರಹಗಳನ್ನು ಪೂಜಿಸುತ್ತಿದ್ದರು. ಅಲ್ಲದೆ ಅಂದು ಶೈವಧರ್ಮ ಅಸ್ತಿತ್ವದಲ್ಲಿದ್ದುದೂ ಇತ್ತೀಚೆಗೆ ಕೈಗೊಂಡ ಉತ್ಖನನ ಹಾಗೂ ಸಂಶೋಧನೆಗಳಿಂದ ದೃಢವಾಗಿದೆ. ಉತ್ಖನನದಲ್ಲಿ ಕಂಡು ಬಂದ ಲಿಂಗ, ಪಾನಪಟ್ಟ ಮೊದಲಾದವು ಸಿಂಧೂ ಸಂಸ್ಕೃತಿಯ ಧಾರ್ಮಿಕ ಚಟುವಟಿಕೆಗಳಿಗೆ ಮಹತ್ವದ ಆಕರಗಳಾಗಿವೆ. ವೇದ, ರಾಮಾಯಣ, ಮಹಾಭಾರತ ಮಹಾಕಾವ್ಯಗಳಲ್ಲಿ ದೇವರು ಮತ್ತು ದೇವಾಲಯಗಳ ಉಲ್ಲೇಖಗಳು ಯಥೇಚ್ಛವಾಗಿ ಕಂಡು ಬರುತ್ತವೆ. ಆದರೆ ಈ ಕಾಲದ ದೇಗುಲ ವಾಸ್ತುವನ್ನು ಗುರುತಿಸಲಾಗಿಲ್ಲ. ಭಾರತೀಯ ಚರಿತ್ರೆಯ ಮಟ್ಟಿಗೆ ಹೇಳುವುದಾದರೆ ದೇವಾಲಯ ವಾಸ್ತು ರೂಪಗಳು ದೊರೆಯುವುದು ಬೌದ್ಧ ಮತ್ತು ಜೈನ ಧರ್ಮಗಳು ಅಸ್ತಿತ್ವಕ್ಕೆ ಬಂದ ಬಳಿಕವೇ. ಇದು ಮೊಳಕಾಲ್ಮೂರು ತಾಲೂಕಿಗೂ ಅನ್ವಯವಾಗುತ್ತದೆ. ಆ ಕಾಲದಲ್ಲಿ ಕಟ್ಟಿದ ಸ್ತೂಪ, ಚೈತ್ಯಗಳ ಅವಶೇಷಗಳು ಅಂದಿನ ಧಾರ್ಮಿಕ ವಾಸ್ತುವಿಗೆ ಸಾಕ್ಷ್ಯಗಳಾಗಿದ್ದು ಬ್ರಹ್ಮಗಿರಿ ಉತ್ಖನನದಲ್ಲಿ ಕುದುರೆ ಲಾಳಾಕಾರದ ಇಟ್ಟಿಗೆಯ ಚೈತ್ಯವು ಬೆಳಕಿಗೆ ಬಂದಿರುವುದು ಗಮನಾರ್ಹ. ಅದೇ ರೀತಿ ಸನ್ನತಿ, ಬನವಾಸಿಗಳಲ್ಲೂ ಈ ಬಗೆಯ ಸ್ತೂಪ, ಚೈತ್ಯದ ಅವಶೇಷಗಳು ಕಂಡುಬಂದಿವೆ.
ಅಂತೆಯೇ ಇದರ ನಂತರ ಕಾಲದವೆಂದರೆ ಜಟಂಗಿ ಬೆಟ್ಟದ ಮೇಲಿನ ಇಟ್ಟಿಗೆ ದೇವಾಲಯಗಳು. ಕ್ರಿ.ಪೂ. ೫, ೬ನೇ ಶತಮಾನಗಳ ಹೊತ್ತಿಗೆ ಈ ಪರಿಸರದಲ್ಲಿ ನಿರ್ಮಾಣವಾಗಿದ್ದುದು ಗೋಚರಿಸುತ್ತದೆ. ಇದಕ್ಕೆ ಜಟಂಗಿ ರಾಮೇಶ್ವರ ದೇವಾಲಯದ ಶಾಸನವು ಪ್ರಮುಖ ಸಾಕ್ಷ್ಯವಾಗಿದೆ. ಅದರಲ್ಲಿ ಹೇಳಿದಂತೆ ಈಗಿರುವ ದೇವಾಲಯ ಕ್ರಿ. ಶ. ೯೬೭ ರಲ್ಲಿ ನಿರ್ಮಾಣವಾದದ್ದು. ಆದರೆ ಈ ಹಿಂದೆ ಅದೇ ದೇಗುಲವು ಇಟ್ಟಿಗೆಯ ರಚನೆಯನ್ನು ಹೊಂದಿತ್ತು. ಅದು ಶಿಥಿಲವಾದ ಕಾರಣ ಇಟ್ಟಿಗೆಯ ರಚನೆಗಳನ್ನು ತೆಗೆದು ಹಾಕಿ ಅದೇ ಸ್ಥಳದಲ್ಲಿ ಕಲ್ಲಿನ ದೇಗುಲವನ್ನು ಕಟ್ಟಲಾಯಿತೆಂದು ಶಾಸನವು ಸ್ಪಷ್ಟಪಡಿಸುತ್ತದೆ. ಇದರಿಂದ ಮೊಳಕಾಲ್ಮೂರು ಪರಿಸರ ಕ್ರಿ. ಶ. ೫-೬ನೇ ಶತಮಾನದ ಹೊತ್ತಿಗೆ ದೇವಾಲಯಗಳ ಆಗರವಾಗಿದ್ದದು ಸಂಶೋಧನೆಗಳಿಂದ ಬೆಳಕಿಗೆ ಬಂದಿದೆ. ಮೊಳಕಾಲ್ಮೂರು ತಾಲೂಕಿನ ಇನ್ನೊಂದು ಪ್ರಸಿದ್ಧ ಪ್ರಾಚೀನ ಧಾರ್ಮಿಕ ಎಡೆಯೆಂದರೆ ಅದು ನುಂಕೆಮಲೆ. ಇದು ಅನೇಕ ದೇವಾಲಯಗಳನ್ನು ಒಳಗೊಂಡ ದುರ್ಗಮ ಕಣಿವೆ ಪ್ರದೇಶ. ಎರಡು ಬೆಟ್ಟಗಳ ನಡುವೆ ಇರುವ ಸುಂದರ ಹಾಗೂ ನಿರ್ಜನವಾದ ಕಣಿವೆ ಪರಿಸರವನ್ನು ಬಳಸಿಕೊಂಡ ಮಾನವನ ಚಾತುರ್ಯ ಮೆಚ್ಚುವಂಥದ್ದೇ. ಇದನ್ನು ಮಾಂಡಲಿಕ ಅರಸರಾದ ಕದಂಬರು ಆಳಿದುದು ಇಲ್ಲಿನ ಶಾಸನಗಳಿಂದ ದೃಢವಾಗುತ್ತದೆ.
ನುಂಕೆಮಲೆಯ ದೇವಾಲಯಗಳು
ನುಂಕೆಮಲೆಯಲ್ಲಿ ಸಿದ್ದೇಶ್ವರ, ಗೋರಕನಾಥ, ಮಲ್ಲಿಕಾರ್ಜುನ, ತುಪ್ಪದಮ್ಮ ಮೊದಲಾದ ದೇವಾಲಯಗಳಿವೆ.
೧. ಮಲ್ಲಿಕಾರ್ಜುನ ದೇವಾಲಯ
ಮಲ್ಲಿಕಾರ್ಜುನ ದೇವಾಲಯವು ದ್ವಿಕೂಟವಾಗಿದೆ. ಎರಡು ಗರ್ಭಗೃಹ, ಅಂತರಾಳ ಹಾಗೂ ನವರಂಗಗಳನ್ನು ಹೊಂದಿದೆ. ಪೂರ್ವಾಭಿಮುಖವಾಗಿರುವ ಮುಖ್ಯ ಗರ್ಭಗೃಹದಲ್ಲಿ ಶಿವಲಿಂಗವಿದೆ. ಗರ್ಭಗೃಹದ ಬಾಗಿಲವಾಡದಲ್ಲಿ ವಜ್ರಾಕೃತಿ, ಹೂಬಳ್ಳಿ ಮೊದಲಾದ ಶಾಖೆಗಳನ್ನು ಕಡೆದಿರುವರು. ಲಲಾಟದಲ್ಲಿ ಗಜಲಕ್ಷ್ಮಿಯ ಉಬ್ಬುಶಿಲ್ಪವಿದೆ. ಅಂತರಾಳದ ಮುಂಬದಿಯ ಕಂಬಗಳಲ್ಲಿ ಸಿಂಹ ಮುಖವುಳ್ಳ ಪ್ರಭಾವಳಿಗಳಿವೆ. ಇನ್ನೊಂದು ಗರ್ಭಗೃಹದಲ್ಲಿ ಕೀರ್ತಿ ಮುಖವಿದೆ. ಅಂತರಾಳದಲ್ಲಿ ಸಪ್ತ ಮಾತೃಕೆಯರ ಶಿಲ್ಪಗಳಿವೆ. ಇದರ ಬಾಗಿಲವಾಡವು ಮುಖ್ಯ ಗರ್ಭಗೃಹದ ಲಕ್ಷಣಗಳನ್ನೆ ಹೊಂದಿದೆ. ಈ ಎರಡು ಗರ್ಭ ಗೃಹಗಳನ್ನು ಒಳಗೊಂಡತೆ ನವರಂಗವಿದೆ. ಇದರಲ್ಲಿ ನಾಲ್ಕು ಕಂಬಗಳಿದ್ದು ಚಚ್ಚೌಕ, ಅಷ್ಟಮುಖಗಳಲ್ಲಿ ಕಡೆಯಲಾಗಿದೆ. ನವರಂಗದಲ್ಲಿ ಮೂರು ಅಡಿ ಎತ್ತರ, ನಾಲ್ಕು ಅಡಿ ಉದ್ದದ ನಂದಿಯ ಶಿಲ್ಪವಿದೆ. ಗರ್ಭಗೃಹದ ಮೇಲೆ ಕದಂಬ ನಾಗರ ಶೈಲಿಯ ಶಿಖರವನ್ನು ನಿರ್ಮಿಸಲಾಗಿದೆ.
೨. ಸಿದ್ದೇಶ್ವರ ದೇವಾಲಯ
ನುಂಕೆಮಲೆಯ ಇನ್ನೊಂದು ಪ್ರಮುಖ ದೇಗುಲವೆಂದರೆ ಸಿದ್ಧೇಶ್ವರ ಅಥವಾ ಕಾಲ ಬೈರವೇಶ್ವರ ದೇವಾಲಯ. ಇದು ಗರ್ಭಗೃಹ, ಅಂತರಾಳ ಮತ್ತು ನವರಂಗ, ಪ್ರಕಾರ ಗೋಡೆ ಮತ್ತು ದ್ವಾರ ಗೋಪುರಗಳನ್ನು ಒಳಗೊಂಡಿದೆ. ಗರ್ಭ ಗೃಹದಲ್ಲಿ ಅರ್ಧ ಅಡಿ ಎತ್ತರದ ಪೀಠದ ಮೇಲೆ ನಾಲ್ಕು ಅಡಿಗಳೆತ್ತರದ ಕಾಲಬೈರವ ಶಿಲ್ಪವನ್ನು ಪ್ರತಿಷ್ಠಾಪಿಸಿರುವರು. ಗರ್ಭಗೃಹದ ಮೇಲೆ ದ್ರಾವಿಡ ಮಾದರಿಯ ದ್ವಿತಲ ಶಿಖರವಿದ್ದು, ಮೇಲ್ಭಾಗದಲ್ಲಿ ಲೋಹದ ಕಳಸವನ್ನು ಪ್ರತಿಷ್ಠಾಪಿಸಿರುವರು. ಪ್ರಾಚೀನ ಕಾಲದ ಪ್ರಸಿದ್ದ ಶೈವ ಕ್ಷೇತ್ರಗಳಲ್ಲಿ ಇದು ಒಂದೆಂಬುದು ಇಲ್ಲಿನ ಶಿಲ್ಪ, ದೇಗುಲ, ಶಾಸನಗಳಿಂದ ಸ್ಪಷ್ಟವಾಗುತ್ತದೆ. ಈ ದೇಗುಲದ ಕಂಬಗಳಲ್ಲಿ ನಂದಿ, ಆಂಜನೇಯ, ಸ್ತ್ರೀಪುರುಷ, ಮೊದಲಾದ ಉಬ್ಬುಶಿಲ್ಪಗಳಿವೆ. ಈ ದೇವಾಲಯಕ್ಕೆ ಕ್ರಿ. ಶ. ೧೦-೧೧ನೇ ಶತಮಾನದಲ್ಲಿ ಆಳಿದ ಕದಂಬ ಮನೆತನದ ಅಜವರ್ಮನು ಕಟ್ಟಿಸಿ ದಾನದತ್ತಿಗಳನ್ನು ನೀಡಿದ್ದುದು ಶಾಸನಗಳಿಂದ ಗೊತ್ತಾಗುತ್ತದೆ. ವೈಶಾಖ ಶುದ್ಧ ಏಕಾದಶಿಯಂದು ಇಲ್ಲಿ ವಿಶೇಷವಾಗಿ ರಥೋತ್ಸವವು ನಡೆಯುತ್ತದೆ. ದ್ವಾದಶಿಯಂದು ಸಿಡಿ ಉತ್ಸವ, ಚತುರ್ದಶಿಯಂದು ಸಿದ್ಧಭುಕ್ತಿ ನಡೆಯುವುದು. ಇವುಗಳಲ್ಲದೆ ಅಶ್ವೋತ್ಸವ, ಪಲ್ಲಕ್ಕಿ ಉತ್ಸವಗಳು ನಡೆಯುವವು.
೩. ಗೋರಖನಾಥ ಮಠ
ಸಿದ್ಧೇಶ್ವರ ದೇವಾಲಯದ ಎಡಬಾಗದಲ್ಲಿರುವ ಮಠವಿದು. ವಿಶಾಲ ಮಂಟಪದಂತಿರುವ ಈ ದೇಗುಲದಲ್ಲಿ ಗೋರಖನಾಥರ ಗದ್ದುಗೆಯಲ್ಲಿ ಗೋರಖನಾಥ, ತ್ರಿಶೂಲ, ಬೈರವ, ಹಾವು ಮೊದಲಾದ ಉಬ್ಬುಗೆತ್ತನೆಗಳಿವೆ. ಗದ್ದುಗೆಯ ಮೇಲ್ಭಾಗದಲ್ಲಿ ಗೋರಖನಾಥರ ಪಾದಗಳಿವೆ. ಗದ್ದುಗೆಯ ಹಿಂಭಾಗದಲ್ಲಿ ಖಡ್ಗ, ಬಂದೂಕು, ಮೊದಲಾದ ಆಯುಧಗಳನ್ನಿಟ್ಟು ಪೂಜಿಸಲಾಗುತ್ತದೆ. ಇದನ್ನು ಉರಿಗದ್ದುಗೆ ಎಂದು ಕರೆಯುವರು. ಮಹಾನವಮಿಯಲ್ಲಿ ಒಂಭತ್ತು ದಿನಗಳ ಕಾಲ ಇಲ್ಲಿನ ಯತಿಗಳು ಉಪವಾಸ ನಿರತರಾಗಿ ಧ್ಯಾನಕ್ಕೆ ಕುಳಿತುಕೊಳ್ಳುವುದು ರೂಢಿಯಲ್ಲಿದೆ. ಸಿದ್ಧಭಕ್ತಿ ಎಂಬ ಉತ್ಸವವು ಇಲ್ಲಿನ ವಿಶೇಷ ಉತ್ಸವವಾಗಿದೆ. ನುಖೆಮಲೆಯಲ್ಲಿ ತುಪ್ಪದಮ್ಮ, ಯಲ್ಲಮ್ಮ, ತಗ್ಗಿನ ಹನುಮಪ್ಪ ಮತ್ತು ಅರಳಯ್ಯ ದೇವಾಲಯಗಳಿವೆ.
ಜಟಂಗಿ ಬೆಟ್ಟದ ದೇವಾಲಯಗಳು
೧. ಜಟಂಗಿ ರಾಮೇಶ್ವರ ದೇವಾಲಯ
ಜಟಂಗಿ ಬೆಟ್ಟದ ಮೇಲಿರುವ ಅತಿ ಮುಖ್ಯ ಸ್ಮಾರಕವೆಂದರೆ ರಾಮೇಶ್ವರ ದೇವಾಲಯ. ಇದನ್ನು ಜಟಂಗಿ ರಾಮೇಶ್ವರ ಎಂದೇ ಕರೆಯಲಾಗುತ್ತದೆ. ಈ ಜಟಂಗಿ ಬೆಟ್ಟದಲ್ಲಿರುವ ರಾಮೇಶ್ವರನನ್ನು ಶಾಸನಗಳು ಬಲ್ಗೋಡಿತೀರ್ಥದ ಶ್ರೀರಾಮೇಶ್ವರ, ಬಲ್ಗೋಡಿ ತೀರ್ಥಸ್ಥಾನದ ರಾಮೇಶ್ವರ, ಜಟಾಂಗಿ ರಾಮಯದೇವ, ಜಟಂಗೆ ರಾಮಯದೇವ, ಜೆಟೋಗಿ ರಾಮಯದೇವ ಎಂದು ಮುಂತಾಗಿ ಕರೆದಿವೆ. ಜಟಂಗಿ ಬೆಟ್ಟಕ್ಕೆ ಇರುವ ಪೌರಾಣಿಕತೆಯನ್ನು ರಾಮೇಶ್ವರ ದೇವಾಲಯಕ್ಕೂ ಅನ್ವಯಿಸಬಹುದು.
ಈ ದೇಗುಲವನ್ನು ರಾಮಾಯಣದವರೆಗೂ ಕೊಂಡೊಯ್ಯುವ ಜನ, ಸೀತಾಪಹರಣ ಪ್ರಸಂಗದ ಘಟನೆಯನ್ನು ಈ ಬೆಟ್ಟದ ಸ್ಥಳಗಳಿಗೂ ಅನ್ವಯಿಸಿ ದೃಷ್ಟಾಂತ ಸಹಿತ ವಿವರಿಸುತ್ತಾರೆ. ರಾಮೇಶ್ವರ ದೇವಾಲಯದ ಹಿಂಬದಿಯ ನಾಗರ ಪಡೆ ಗುಂಡಿನ ಮೇಲಿರುವ ಕ್ರಿ. ಶ. ೯೬೨ರ ಶಾಸನವು, “ಸೀತೆಯಂ ರಾವಣನುಯೆ ಜಟಾಯು ಕಾದಿ ಸತ್ತಲ್ಲಿ ರಾಮ ಪ್ರತಿಷ್ಟೆಗೆಯ್ದಲ್ಲಿ ಉಣಂದೇಗುಲಮಂ ಮಾಡಿದಂದೆಯಿಟ್ಟಗೆಯ ದೇಗುಲಮ ಕಳೆದು ಕಳಶ ನಿರ್ಮಾಣಂ ಲಿಂಗಸಿವಜೀಯರ್ಬ್ಭಿಕ್ಷಾವೃತ್ತಿಯಿನ್ದಂ ಕಲ್ಲದೇಗುಲವುಂ ದೇಗುಲಂಗಳುಮಂ ಸಮಯಿಸಿ ಕೊಣ್ಡಗಳುಮಂ ಕಟ್ಟಸಿದರ್” (ಎಕ. ೧೧, ಮೊಕಾ. ೨೭) ಎಂದು ಹೇಳುತ್ತದೆ. ಕ್ರಿ. ಶ. ೯೬೨ ಕ್ಕೂ ಮುಂಚೆಯೇ ಇಟ್ಟಿಗೆಯ ರಾಮೇಶ್ವರ ದೇವಾಲಯ ಇಲ್ಲಿದ್ದು, ಅದು ಈ ಹೊತ್ತಿಗೆ ಶಿಥಿಲಗೊಂಡ ಕಾರಣ ಅದನ್ನು ಕೆಡವಿ ಕಲ್ಲ ದೇಗುಲವಾಗಿ ನಿರ್ಮಿಸಲಾಯಿತೆಂಬುದು ಶಾಸನದಿಂದ ದೃಢ ಪಡುವ ಸಂಗತಿ. ರಾಮೇಶ್ವರ ದೇವಾಲಯದ ಜೊತೆಗೆ ಇತರ ದೇಗುಲಗಳು ನಿರ್ಮಾಣಗೊಂಡವೆಂಬುದು ಇದೇ ಶಾಸನದಿಂದ ತಿಳಿದುಬರುತ್ತದೆ. ಈ ಎಲ್ಲ ದೇವಾಲಯಗಳನ್ನು ಕಟ್ಟಿಸಿದ ವ್ಯಕ್ತಿ ಲಿಂಗಸಿವಜೀಯ ಎಂಬ ಭಿಕ್ಷಾವೃತ್ತಿಯತಿಯೆಂಬುದು ಗಮನಾರ್ಹ.
ರಾಮೇಶ್ವರ ದೇವಾಲಯದ ಗರ್ಭಗೃಹ, ಅಂತರಾಳ, ನವರಂಗಗಳಿಂದ ಕೂಡಿದೆ ಹಾಗೂ ದೇಗುಲದ ಆವರಣದಲ್ಲಿ ವಿವಿಧ ಉಪದೇಗುಲಗಳು, ದೀಪಸ್ತಂಭ, ಮತ್ತು ಮಹಾದ್ವಾರಗಳನ್ನು ಒಳಗೊಂಡ ವಿಸ್ತಾರ ದೇಗುಲವಾಗಿದೆ. ಚಚ್ಚೌಕ ತಳವಿನ್ಯಾಸದ ಮೇಲೆ ಕಟ್ಟಿದ ಗರ್ಭಗೃಹದಲ್ಲಿ ಒಂದು ಅಡಿ ಎತ್ತರದ ಪಾನವಟ್ಟದ ಮೇಲೆ ಅರ್ಧ ಅಡಿ ಎತ್ತರದ ಶಿವಲಿಂಗವಿದೆ. ಗರ್ಭಗೃಹದ ಮೇಲ್ಛಾವಣಿಯಲ್ಲಿ ಪದ್ಮದ ಅಲಂಕರಣೆಯನ್ನು ಕಡೆದಿರುವರು. ಗರ್ಭಗೃಹದ ಬಾಗಿಲುವಾಡವು ಸರಳವಾಗಿದ್ದು, ದ್ವಾರಬಂಧದಲ್ಲಿ ಗಜಲಕ್ಷ್ಮಿಯ ಉಬ್ಬುಗೆತ್ತನೆಯನ್ನು ಕಾಣಬಹುದು. ಅಂತರಾಳದಲ್ಲಿ ಸುಕನಾಸಿಯ ಭಾರವನ್ನು ತಡೆಯಲೆಂದು ಎರಡು ಚಚ್ಚೌಕ ಕಂಬಗಳನ್ನು ನಿಲ್ಲಿಸಲಾಗಿದೆ.
ಅಂತರಾಳದ ಮುಂಭಾಗದಲ್ಲಿ ನಾಲ್ಕು ಕಂಬಗಳು ಮತ್ತು ಒಂಬತ್ತು ಅಂಕಣಗಳನ್ನು ಹೊಂದಿದ ನವರಂಗವಿದೆ. ಇದರಲ್ಲಿ ರಾಮೇಶ್ವರಲಿಂಗಕ್ಕೆ ಎದುರಾಗಿ ನಂದಿಯನ್ನು ಪ್ರತಿಷ್ಟಾಪಿಸಲಾಗಿದೆ. ನವರಂಗವು ನಂತರದ ಕಾಲದಲ್ಲಿ ಜಿರ್ಣೋದ್ಧಾರ ಗೊಂಡಿದೆ. ಇದಕ್ಕೆ ವಿಭಿನ್ನ ಶೈಲಿ ಮತ್ತು ಕಾಲದ ಕಂಬಗಳು ಬಳಕೆಗೊಂಡಿರುವುದು ಕಾರಣವಾಗಿದೆ. ಈ ಕಂಬಗಳಲ್ಲಿ ಕಲ್ಯಾಣ ಚಾಲುಕ್ಯ ಕಾಲದ ನಕ್ಷತ್ರಾಕಾರದ ಕಂಬಗಳೂ ಸೇರಿವೆ.
ಗರ್ಭಗೃಹದ ಮೇಲೆ ದ್ರಾವಿಡ ಮಾದರಿಯ ದ್ವಿತಲ ಶಿಖರವಿದೆ. ಶಿಖರವಿದ ಮುಂಭಾಗದಲ್ಲಿ ಮುಂಚಾಚಿರುವ ಸುಕನಾಸಿಯಿದೆ. ಗರ್ಭಗೃಹದ ಹೊರಭಿತ್ತಿಯಲ್ಲಿ ಅರೆಗಂಬ, ಕೂಡೂಗಳಿದ್ದು, ಕಪೋತದ ಕೆಳಗೆ ಗಿಳಿಗಳ ಸಾಲನ್ನು ಸುತ್ತಲೂ ಕಾಣಬಹುದು. ಪ್ರಾಕೃತಿಕವಾಗಿ. ಮಳೆಯಿಂದ ದೇಗುಲದ ಗೋಡೆಯನ್ನು ರಕ್ಷಿಲು ಮುಂಚಾಚಿದ ಕಪೋತವನ್ನು ರಚಿಸಲಾಗಿದೆ. ಕಪೋತದ ಮೇಲೆ ಶಾಲ-ಕೂಟ-ಪಂಜರಗಳುಳ್ಳ ಹಾರವಿದ್ದು. ದ್ವಿತಲ ಮತ್ತು ತ್ರಿತಲಗಳನ್ನು ಅರೆಗಂಬ, ಕೂಡುಗಳಿಂದ ಅಲಂಕರಿಸಿರುವವರು. ಮೇಲ್ಭಾಗದಲ್ಲಿ ಮುಚ್ಚಿದ ಬೋಗುಣಿಯಾಕಾರದ ಶಿಖರವಿದ್ದು ಅದರ ಮೇಲೆ ಕಳಸವಿದೆ.
ಜಟಂಗಿ ರಾಮೇಶ್ವರ ದೇವಾಲಯವು ಪ್ರಾಚೀನ ಕಾಲದಿಂದಲೂ ಈ ಪರಿಸರದ ಆರಾಧ್ಯ ದೈವ. ಈ ದೇವಾಲಯಕ್ಕೆ ಸಂಬಂಧಿಸಿದಂತೆ ಅನೇಕ ಶಾಸನ-ತಾಮ್ರಪಟಗಳಿವೆ. ಅವುಗಳಲ್ಲಿ ವಿವಿಧ ಅರಸ-ಸಾಮಂತರು ದಾನದತ್ತಿ ನೀಡಿದ ಹಾಗೂ ಜೀರ್ಣೋದ್ಧಾರಗೊಳಿಸಿದ ವಿವರಗಳಿವೆ. ಕ್ರಿ. ಶ. ೯೬೨ರ ಶಾಸನದಲ್ಲಿ ಇಟ್ಟಿಗೆಗಳಿಂದ ನಿರ್ಮಾಣವಾಗಿದ್ದ ರಾಮೇಶ್ವರ ದೇವಾಲಯವನ್ನು ತೆಗೆಸಿ ಕಲ್ಲದೇಗುಲವನ್ನು ಕಟ್ಟಿಸಿ ದೇವಾಲಯದ ಪೂಜೆ-ಪುರಸ್ಕಾರಗಳಿಗೆಂದು ಭೂದಾನ (ಎಕ. ೧೧, ಮೊಕಾ. ೨೭) ಬಿಟ್ಟ ವಿವರವಿದೆ. ಕ್ರಿ.ಶ. ೧೦೪೧ರಲ್ಲಿ ಮಲ್ಲರಸನೆಂಬುವವನು ಈ ದೇವಾಲಯಕ್ಕೆ ದತ್ತಿಬಿಟ್ಟ (ಎಕ. ೧೧, ಮೊಕಾ. ೩೩) ಶಾಸನವಿದೆ. ಕ್ರಿ. ಶ. ೧೦೬೪ರಲ್ಲಿ ಕಲ್ಯಾಣ ಚಾಲುಕ್ಯ ಅರಸ ವಿಜಯಾದಿತ್ಯನು ಬಲ್ಗೊಡಿತೀರ್ಥದ ಶ್ರೀರಾಮೇಶ್ವರ ದೇವರ ನೈವೇದ್ಯ, ಕಂಟಸ್ಪಟಿಕ ಕಂಪೆರಕ, ರಂಗಬೋಗದ ಸೂಳೆಯರಿಗೆ, ತಪೋಧನರಿಗೆ ವಿದ್ಯಾದಾನಕ್ಕೆಂದು ದೇವೇಂದ್ರ ಪಂಡಿತರಿಗೆ ಧಾರಾಪೂರ್ವಕವಾಗಿ ಕಣಿಯಕಲ್ಲು-೩೦೦ರ ದಂಡಾಕಿವಡುವಳಿಕೆ-೨೦ರ ಕಿರಿಯ ಡಾಕಿ ಎಂಬಲ್ಲಿ ಮೂವತ್ತು ಮತ್ತರು ಭೂಮಿಯನ್ನು (ಎಕ. ೧೧, ಮೊಕಾ. ೨೯) ದಾನ ನೀಡಿದ್ದನು. ಶಾಸನದಲ್ಲಿನ ಈ ವಿವರದಿಂದ ರಾಮೇಶ್ವರ ದೇವಾಲಯದಲ್ಲಿ ೧೦-೧೧ನೇಯ ಶತಮಾನಗಳಲ್ಲಿ ಆಚರಣೆಯಲ್ಲಿದ್ದ ಪೂಜೆ-ಉತ್ಸವಗಳು, ಅಂದು ಅಸ್ತಿದ್ವಲ್ಲಿದ್ದ ರಂಗಭೋಗ ಮತ್ತು ಅದಕ್ಕೆಂದೇ ಸೂಳೆ (ದೇವದಾಸಿ)ಯರಿದ್ದುದನ್ನು ಅರಿಯಬಹುದು. ಅಲ್ಲದೆ ಜಟಂಗಿ ರಾಮೇಶ್ವರ ದೇವಾಲಯವು ಕೇವಲ. ಧಾರ್ಮಿಕ ಎಡೆಯಾಗಿರದೆ ಪ್ರಾಚೀನ ವಿದ್ಯಾಕೇಂದ್ರವಾಗಿತ್ತೆಂಬುದು ಶಾಸನಸ್ಥ ಸಂಗತಿ. ಇದರಿಂದ ಜಟಂಗಿ ರಾಮೇಶ್ವರ ದೇವಾಲಯವು ೧೦-೧೧ನೇಯ ಶತಮಾನದಲ್ಲಿ ಈ ಪರಿಸರದ ಪ್ರಸಿದ್ಧ ಜ್ಞಾನ ದೇಗುಲವೂ ಆಗಿದ್ದುದು ಗಮನಾರ್ಹ. ಇದೇ ರೀತಿ ಕ್ರಿ. ಶ. ೧೦೭೧ರಲ್ಲಿ ನೊಳಂಬ ಪಲ್ಲವ ಪೆರ್ಮಾಡಿ ಜಯಸಿಂಗದೇವನು ಬಲ್ಗೋಡಿ ತೀರ್ಥಸ್ಥಾನದ ರಾಮೇಶ್ವರ ದೇವರಿಗೆ ಕಣಿಯಕಲ್ಲು-೩೦೦ರ ಬಳಿಯಿದ್ದ ಬಾಡಬಣ್ಣಿಕಲ್ಲನ್ನು (ಎಕ. ೧೧, ಮೊಕಾ. ೨೮) ದೇವಾಲಯದ ಅಮೃತರಾಸಿ ಜೀಯರಿಗೆ ಧಾರೆಯೆರೆದು ಬಿಟ್ಟುಕೊಟ್ಟಿದ್ದನು.
ಹೊಯ್ಸಳ ಅಧಿಕಾರಿ ಹುಲಿವಾನದ ಸಾವಂತ ಸಿವೋದಯನಾಯಕನ ತಾಯಿಯಾದ ಹೊನ್ನವ್ವೆ ನಾಯಕಿತಿಯ ಆರಾಧ್ಯ ದೈವವಾಗಿದ್ದಿತು. ಈಕೆ ಜಟಂಗಿ ಬೆಟ್ಟವನ್ನೇರಿ ಸೀತಾದೊಣೆಯಲ್ಲಿ ಪುಣ್ಯಸ್ನಾನ ಮಾಡಿ ರಾಮೇಶ್ವರನ್ನು ಪೂಜಿಸಿ ದಾನ-ಧರ್ಮಗಳನ್ನು ಮಾಡಿ ಶಿವ ಐಕ್ಯಳಾದಳೆಂದೂ ಹೇಳಲಾಗುತ್ತದೆ. ಈ ರಾಮೇಶ್ವರ ದೈವವು ಕುಮ್ಮಟದುರ್ಗದ ನಾಯಕ ಕಂಪಿಲರಾಯನ ಮನೆ ದೇವರಾಗಿದ್ದು, ಕುಮಾರ ರಾಮನನ್ನು ಕೆಲಕಾಲ ಇಲ್ಲಿನ ನೆಲಮಾಳಿಗೆಯಲ್ಲಿ ಇಟ್ಟಿದ್ದ ವಿಷಯ ಕೈಫಿಯತ್ತುಗಳಿಂದ ತಿಳಿದುಬರುತ್ತದೆ. ಅವುಗಳಲ್ಲಿ ಕುಮಾರ ರಾಮನು ಜಟಂಗಿ ರಾಮೇಶ್ವರನ ವರಪ್ರಸಾದದಿಂದ ಹುಟ್ಟಿದವನೆಂದೂ, ಈ ಕಾರಣದಿಂದ ಅವನಿಗೆ ಕುಮಾರರಾಮನೆಂಬ ಹೆಸರಿನಿಂದ ಕರೆಯಲಾಯಿತೆಂದೂ ಹೇಳಿವೆ. ಸ್ವತಃ ಕುಮಾರ ರಾಮನು ನಾನು ಜಟಂಗಿ ರಮೇಶ್ವರನ ವರಪ್ರಸಾದದಿಂದ ಹುಟ್ಟಿದವನೆಂದು (ಕ.ಕೈ., ಪು. ೪೪೮) ಹೇಳಿಕೊಂಡಿದ್ದಾನೆ. ಅಲ್ಲದೆ ಕುಮಾರರಾಮನು ಮುಸ್ಲಿಮರ ಸೈನ್ಯದ ವಿರುದ್ಧ ಹೋರಾಡಿ ಮಡಿದಾಗ, “ಜಟಂಗಿ ರಾಮೇಶ್ವರ ದೇವರು ಪ್ರಸನ್ನರಾಗಿ, ದಿವ್ಯವಿಮಾನವನ್ನು ತಂದು, ಕುಮಾರರಾಮನು ವೈಕುಂಟಕ್ಕೇರಿದನು” (ಕ, ಕ., ಪ. ೪೪೮) ಎಂದು ವರ್ಣಿಸಲಾಗಿದೆ.
ಕ್ರಿ. ಶ. ೧೪೩೦ರಲ್ಲಿ ಎರಡನೇಯ ದೇವರಾಯ (ಪ್ರೌಢದೇವರಾಯನು) ಇಲ್ಲಿಯ ಮಾಚನಹಳ್ಳಿ ಸೀಮೆಗೆ ಬೇಟೆಗೆಂದು ಬಂದಾಗ ರಾಮದೇವರ ದರ್ಶನ ಪಡೆದು ಆ ದೇವರಿಗೆ ರಾಯದುರ್ಗ ಚಾವಡಿಯಿಂದ ಸಲುವ ಅಮೃತಪಡಿಯ ಕಟ್ಟಲೆಯಾದ ೨೦ ವರಾಹ ಹುಟ್ಟುವಳಿಯ ಒಂದು ಗ್ರಾಮ ಮತ್ತು ಆನೆಯ ನಾಡಿನ ಸಂಗೇಬೋವನ ಕಾಲುವೆಯ ಕೋರು ಸುವರ್ಣಾದಾಯ, ಆ ಕಾಲುವೆಯ ಚತು ಸೀಮೆಗೆ ಸಲುವ ನಿಧೀ ನಿಕ್ಷೇಪ ಮೊದಲಾದ ಸರ್ವೋತ್ಪತ್ತಿಗಳನ್ನು ಬಿಡಲು ತನ್ನ ಅಧಿಕಾರಿಗಳಿಗೆ ತಿಳಿಸಿದ್ದನು. ಹೀಗೆ ಪ್ರಾಚೀನ ಕಾಲದಿಂದಲೂ ಪ್ರಸಿದ್ಧವಾದ ಶೈವಕ್ಷೇತ್ರವಾಗಿ ಮುಂದುವರಿದು ಬಂದಿದೆ. ಜಟಂಗಿ ಬೆಟ್ಟದ ಮೇಲೆ ಅನೇಕ ದೇವಾಲಯಗಳಿವೆ. ಅವುಗಳಲ್ಲಿ ವೀರಭದ್ರ, ಗಣೇಶ, ಮಹಿಷಮರ್ಧಿನಿ, ಪರಶುರಾಮ ಮೊದಲಾದ ಪ್ರಾಚೀನ ದೇವಾಲಯಗಳಿವೆ.
೨. ಗಣೇಶ ದೇವಾಲಯ
ರಾಮಸಾಗರ (ಜೀಯರಹಳ್ಳಿ)ದಿಂದ ಜಟಂಗಿ ರಾಮೇಶ್ವರ ಬೆಟ್ಟವೇರುವ ಸೋಪಾನಗಳಿಗೂ ಮುನ್ನ ಭಗ್ನಗೊಂಡ ಒಂದು ಪ್ರಾಚೀನ ಇಟ್ಟಿಗೆಯ ದೇವಾಲಯವಿದೆ. ಅದೇ ಗಣೇಶ ದೇವಾಲಯ. ಪೂರ್ವಾಭಿಮುಖವಾಗಿ ಕಟ್ಟಲಾದ ಈ ದೇವಾಲಯವು ಗರ್ಭಗೃಹ ಮತ್ತು ಸಭಾಮಂಟಪಗಳಿಂದ ಕೂಡಿದ್ದ ಗರ್ಭಗೃಹವು ಇಂದು ಶಿಥಿಲಾವಸ್ಥೆಯಲ್ಲಿದೆ. ಇದು ೧೨x೮x೨.೭೫ ಅಂಗುಲ ಅಳತೆಯ ಸುಟ್ಟ ಇಟ್ಟಿಗೆಗಳನ್ನು ಬಳಸಿ ಕಟ್ಟಿದ ದೇವಾಲಯವಿದೆ. ಇದಕ್ಕೆ ಕಲ್ಲಿನ ಕಂಬ ಮತ್ತು ಚಪ್ಪಡಿಗಳನ್ನು ಬಳಸಿರುವರು. ಈ ದೇಗುಲದಂತೆ ಇಟ್ಟಿಗೆಯಲ್ಲಿ ಕಟ್ಟಿದ ಚಿಕ್ಕಪುಟ್ಟ ಗುಡಿಗಳು ಜಟಂಗಿ ರಾಮೇಶ್ವರ ಬೆಟ್ಟದ ಮೇಲಿವೆ. ಮೂಲತಃ ಜಟಂಗಿ ರಾಮೇಶ್ವರ ದೇವಾಲಯವು. ಕ್ರಿ. ಶ. ೯೬೨ರ ಪೂರ್ವದಲ್ಲಿ ಇಟ್ಟಿಗೆ ದೇಗುಲವೆಂಬುದು ಶಾಸನೋಕ್ತ ವಿಷಯ. ಈ ಹಿನ್ನೆಲೆಯಲ್ಲಿ ಈ ದೇಗುಲವು ಇದೇ ಅವಧಿಯಲ್ಲಿ ನಿರ್ಮಾಣವಾಗಿರುವ ಸಾಧ್ಯತೆಯಿದೆ.
ಗರ್ಭಗೃಹವು ಚಚ್ಚೌಕವಾಗಿದ್ದು ಸರಳ ಶೈಲಿಯ ನಾಲ್ಕು ಕಂಬಗಳಿಂದ ಮುಚ್ಚಿ ಇಟ್ಟಿಗೆಯಲ್ಲಿ ಶಿಖರವನ್ನು ನಿರ್ಮಿಸಿ ಮೇಲ್ಭಾಗದಲ್ಲಿ ಚಪ್ಪಡಿಗಳನ್ನು ಮುಚ್ಚಲಾಗಿದೆ. ಶಿಖರದ ಅಲಂಕರಣೆ ಸಂಪೂರ್ಣ ನಶಿಸಿದ್ದು ಪಿರಮಿಡ್ಡಿನಾಕಾರದಲ್ಲಿ ಜೋಡಿಸಿದ ಇಟ್ಟಿಗೆಗಳು ಮಾತ್ರ ಉಳಿದಿವೆ. ಗರ್ಭಗೃಹದ ನೆಲಹಾಸನ್ನು ಇಟ್ಟಿಗೆಗಳಿಂದ ದಮ್ಮಸ್ಸು ಮಾಡಿರುವರು. ಇತ್ತೀಚೆಗೆ ಈ ದೇಗುಲಕ್ಕೆ ರಕ್ಷಣೆಯಿಲ್ಲದೆ ಭಗ್ನಗೊಂಡು ಗರ್ಭಗೃಹವು ಹುತ್ತದಿಂದ ಆವರಿಸಿದೆ.
ಗರ್ಭಗೃಹದಲ್ಲಿ ಮೂರು ಅಡಿ ಎತ್ತರದ ಹಸಿರುಮಿಶ್ರಿತ ಕಪ್ಪುಶಿಲೆಯ ಗಣೇಶ ಶಿಲ್ಪವಿದೆ. ಈ ಶಿಲ್ಪದ ವೈಶಿಷ್ಟ್ಯವೆಂದರೆ ಎರಡು ಕೈಗಳನ್ನು ಮಾತ್ರ ಹೊಂದಿರುವುದು ದಕ್ಷಿಣ ಭಾರತದಲ್ಲಿ ದೊರೆತ ಪ್ರಾಚೀನ ಗಣೇಶ ಶಿಲ್ಪಗಳೆಲ್ಲವೂ ಸಾಮಾನ್ಯವಾಗಿ ನಾಲ್ಕು ಕೈಗಳನ್ನು ಹೊಂದಿವೆ. ಆದರೆ ಇಲ್ಲಿನ ಗಣೇಶ ಎರಡು ಕೈಗಳನ್ನು ಹೊಂದಿದ್ದಾನೆ. ಇದೇ ರೀತಿ ಎರಡು ಕೈಗಳನ್ನು ಹೊಂದಿರುವ ಗಣೇಶ ಶಿಲ್ಪಗಳು ಬಾದಾಮಿಯ ಒಂದನೆಯ ಗುಹೆ, ಚೆನ್ನೈ ಎಗ್ಮೋರ್ ವಸ್ತುಸಂಗ್ರಹಾಲಯ ಮತ್ತು ಕನ್ನಡ ವಿಶ್ವವಿದ್ಯಾಲಯದ ವಸ್ತುಸಂಗ್ರಹಾಲಯಗಳಲ್ಲಿವೆ. ಈ ಬಗೆಯ ಎರಡು ಕೈಗಳುಳ್ಳ ಗಣೇಶ ಶಿಲ್ಪಗಳಿದ್ದರೂ ತುಂಬಾ ಅಪರೂಪವೇ ಸರಿ.
ಗಣೇಶನು ಸುಖಾಸೀನನಾಗಿ ಕುಳಿತಿದ್ದು ಕರಂಡ ಮುಕುಟಧಾರಿಯಾಗಿದ್ದಾನೆ. ಎಡಗೈಯಲ್ಲಿ ಮೋದಕ, ಬಲಗೈಯಲ್ಲಿ ಲೇಖನಿಗಳನ್ನು ಹಿಡಿದಿದ್ದು ಸರ್ಪವು ಹೊಟ್ಟೆಯನ್ನು ಸುತ್ತುವರಿದಿದೆ. ಸೊಂಡಿಲು ಮೋದಕವನ್ನು ಮೂಸುತ್ತಿದೆ. ವಿವಿಧ ಆಭರಣಗಳಿಂದ ಅಲಂಕೃತನಾದ ಗಣೇಶ ಕೈಬಳೆ, ಕಾಲ್ಕಡಗಳನ್ನು ಕೊರಳಲ್ಲಿ ಕಂಠಹಾರಗಳನ್ನು ಧರಿಸಿರುವನು. ಈ ಶಿಲ್ಪಗಳು ಲಕ್ಷಣಗಳನ್ನಾಧರಿಸಿ ವಿದ್ವಾಂಸರು ಕ್ರಿ. ಶ. ೧೦-೧೧ನೇಯ ಶತಮಾನದಲ್ಲಿ (MAR., 1930, P. 27) ನೊಳಂಬರ ಕಾಲದಲ್ಲಿ ಪ್ರತಿಷ್ಟಾಪಿಸಲಾದ ಶಿಲ್ಪವಿರಬೇಕೆಂದು ಅಭಿಪ್ರಾಯಪಟ್ಟಿದ್ದಾರೆ. ಗಣೇಶ ಶಿಲ್ಪದ ಎಡಬದಿಯಲ್ಲಿ ಭೈರವನ ಚಿಕ್ಕ ಶಿಲ್ಪವೊಂದಿದೆ. ಭೈರವ ತನ್ನ ನಾಲ್ಕು ಕೈಗಳಲ್ಲಿ ತ್ರಿಶೂಲ, ಡಮರು, ಖಡ್ಗ ಮತ್ತು ಅಕ್ಷಯ ಪಾತ್ರೆಗಳನ್ನು ಹಿಡಿದಿದ್ದಾನೆ. ಗರ್ಭಗೃಹದ ಮುಂಭಾಗದಲ್ಲಿ ಸಭಾಮಂಟಪದ ಅವಶೇಷಗಳಿವೆ. ಇಂದು ಇದು ಸಂಪೂರ್ಣವಾಗಿ ಬಿದ್ದುಹೋಗಿದ್ದು, ಇದನ್ನು ನೆಲಹಾಸಿನಿಂದ ಮಾತ್ರ ಗುರುತಿಸಬಹುದಾಗಿದೆ.
ಜಟಂಗಿ ರಾಮೇಶ್ವರ ಬೆಟ್ಟದ ಮೇಲೆ ಅನೇಕ ಸಣ್ಣಪುಟ್ಟ ದೇವಾಲಯಗಳಿವೆ. ಅವುಗಳಲ್ಲಿ ಕೇದಾರೇಶ್ವರ, ಸೋಮೇಶ್ವರ, ಗಣೇಶ, ಮಹಿಷಮರ್ಧಿನಿ, ಸೂರ್ಯ, ವೀರಭದ್ರ, ಜನಾರ್ಧನ, ಚಾಮುಂಡೇಶ್ವರಿ (ಮಹಿಷಮರ್ಧಿನಿ), ಮಹಾಬಲೇಶ್ವರ, ಚಂದ್ರಮೌಳೀಶ್ವರ, ಅರ್ಕೇಶ್ವರ, ಚಂಡಿಕೇಶ್ವರ, ಜುಂಬುಕೇಶ್ವರ, ವಿರೂಪಾಕ್ಷೇಶ್ವರ, ಕಾಲಭೈರವ, ಕಾಶೀಪುರಾಧೀಶ್ವರ ಮೊದಲಾದ ದೇವಾಲಯಗಳನ್ನು ಹಾಗೂ ಶಿಲ್ಪಾಶೇಷಗಳನ್ನು ಜಟಂಗಿ ಬೆಟ್ಟದ ಮೇಲೆ ಕಾಣಬಹುದಾಗಿದೆ. ಇದರಿಂದ ಜಟಂಗಿ ಬೆಟ್ಟ ಪರಿಸರದಲ್ಲಿ ಪ್ರಾಚೀನ ಕಾಲದಲ್ಲಿ ಅಸ್ತಿತ್ವದಲ್ಲಿದ್ದ ಧಾರ್ಮಿಕ ಪರಂಪರೆಯ ಔನ್ನತ್ಯವನ್ನು ಗುರುತಿಸಬಹುದಾಗಿದೆ.
ದೇವಸಮುದ್ರದ ದೇವಾಲಯಗಳು
ದೇವಸಮುದ್ರದಲ್ಲಿ ಪ್ರಾಚೀನ ಕಾಲದ ಅನೇಕ ದೇವಾಲಯಗಳಿವೆ. ಅವುಗಳಲ್ಲಿ ಪಂಪಾಪತಿ, ಭೋಗೇಶ್ವರ, ಗಣೇಶ, ಚೆನ್ನಕೇಶವ, ವೀರಭದ್ರ ಮೊದಲಾದ ಪ್ರಾಚೀನ ಹಾಗೂ ನೀಲಕಂಠೇಶ್ವರ, ಈಶ್ವರ, ಆಂಜನೇಯ, ಯಲ್ಲಮ್ಮ ದೇವಾಲಯಗಳಿವೆ.
೧. ಭೊಗೇಶ್ವರ ದೇವಾಲಯ
ಗ್ರಾಮದ ಪೂರ್ವಕ್ಕೆ ಜಮೀನೊಂದರಲ್ಲಿರುವ ದೇವಾಲಯವಿದ್ದು. ಪೂರ್ವಾಭಿಮುಖವಾಗಿರುವ ಈ ದೇವಾಲಯವು ಗರ್ಭಗೃಹ, ಅಂತರಾಳ ಮತ್ತು ಸಭಾಮಂಟಪಗಳನ್ನು ಒಳಗೊಂಡಿದೆ. ಕಣಶಿಲೆಯನ್ನು ಬಳಸಿ ಕಟ್ಟಲಾದ ಈ ದೇಗುಲವನ್ನು ಸ್ಥಳೀಯರು ಬೋಗಪ್ಪನ ಗುಡಿಯೆಂದೇ ಕರೆಯುತ್ತಾರೆ.
ಗರ್ಭಗೃದಲ್ಲಿ ಯಾವುದೇ ಶಿಲ್ಪವಿರುವುದಿಲ್ಲ, ಪೀಠ ಮಾತ್ರ ಉಳಿದಿದೆ. ಇದರ ಬಾಗಿಲು ವಾಡದ ಎರಡೂ ಕಡೆ ಫಲಭರಿತ ಕುಂಭಗಳ ಉಬ್ಬುಗೆತ್ತನೆಗಳನ್ನು ಕಡೆಯಲಾಗಿದೆ. ಅಂತರಾಳದ ಬಾಗಿಲುವಾಡವು ಸರಳವಾಗಿದ್ದು, ಯಾವುದೇ ಬಗೆಯ ಆಲಂಕರಣೆಯಿರುವುದಿಲ್ಲ. ಅಂತರಾಳದ ಮುಂಭಾಗದಲ್ಲಿ ತೆರೆದ ಸಭಾಮಂಟಪವಿದ್ದು ಅದಕ್ಕೆ ಉತ್ತರ ದಿಕ್ಕಿನಲ್ಲಿ ಪ್ರವೇಶವನ್ನು ಕಲ್ಪಿಸಲಾಗಿದೆ. ಸಭಾಮಂಟಪದಲ್ಲಿ ಒಟ್ಟು ಹದಿನಾಲ್ಕು ಕಂಬಗಳಿವೆ. ವಿಜಯನಗರ ಶೈಲಿಯ ಈ ಕಂಬಗಳು ಚಚ್ಚೌಕ ಹಾಗೂ ಅಷ್ಟಮುಖಗಳಲ್ಲಿವೆ. ಕಂಬದ ಮೇಲೆ ಯಾವುದೇ ಉಬ್ಬುಶಿಲ್ಪಗಳು ಇರುವುದಿಲ್ಲ ಸಭಾಮಂಟಪ ಮೇಲ್ಛಾವಣಿಯಲ್ಲಿ ಅಷ್ಟಕೋನಾಕಾರದಲ್ಲಿ ಕೂಡಿಸಿದ ಹಾಗೂ ಪದ್ಮದ ರಚನೆಯಿರುವ ಭುವನೇಶ್ವರಿಯಿದೆ. ಗರ್ಭಗೃಹದ ಮೇಲೆ ಯಾವುದೇ ಬಗೆಯ ಶಿಖರವಿಲ್ಲ ಮೂಲತಃ ಇದೊಂದು ಈಶ್ವರ ದೇವಾಲಯವಿರಬಹುದು.
೨. ವಿಠಲರಾಯ (ಚೆನ್ನಕೇಶವ) ದೇವಾಲಯ
ದೇವಸಮುದ್ರದ ಗ್ರಾಮದಲ್ಲಿ ಪಶ್ಚಿಮಕ್ಕಿರುವ ಈ ದೇವಾಲಯವು ಸಂಪೂರ್ಣ ಭಗ್ನಗೊಂಡಿದ್ದು, ಅಡಿಪಾಯದಿಂದ ಮಾತ್ರ ಇದನ್ನು ಗುರುತಿಸಬಹುದಾಗಿದೆ. ಅಡಿಪಾಯದಲ್ಲಿ ಕಾಣಬರುವಂತೆ ಇದು ಗರ್ಭಗೃಹ, ಅಂತರಾಳ ಮತ್ತು ಸಭಾ ಮಂಟಪಗಳನ್ನು ಒಳಗೊಂಡ ವಿಸ್ತಾರವಾದ ದೇವಾಲಯವಾಗಿದ್ದಿತು. ಈ ದೇಗುಲಕ್ಕೆ ಸಂಬಂಧಿಸಿದ ವಿಷ್ಣುವಿನ ಶಿಲ್ಪವು ಮುಂಭಾಗದಲ್ಲಿದೆ. ಅಲ್ಲದೆ ಈ ದೇವಾಲಯದ ಮುಂಭಾಗದಲ್ಲಿ ಕಣಶಿಲೆಯಲ್ಲಿ ಕಡೆದ ಸುಮಾರು ಇಪ್ಪತ್ತು ಅಡಿಗಳೆತ್ತರದ ದೀಪ ಸ್ತಂಭವಿದೆ. ಇಲ್ಲಿ ಕಾಣಬರುವ ದೇಗುಲದ ಅಡಿಪಾಯ, ವಿಷ್ಣುಶಿಲ್ಪ ಮತ್ತು ದೀಪಸ್ತಂಭಗಳಿಂದ ವಿಜಯನಗರ ಕಾಲದ ದೇವಾಲಯವೊಂದು ಇಲ್ಲಿದ್ದುದು ದೃಢವಾಗುತ್ತದೆ.
ಇಲ್ಲಿರುವ ವಿಷ್ಣುಶಿಲ್ಪವನ್ನು ಚೆನ್ನಕೇಶವ, ಚೆನ್ನಿಗರಾಯ, ಚೆನ್ನವೀರಯ್ಯಸ್ವಾಮಿ ಎಂದೆಲ್ಲಾ ಸ್ಥಳೀಯರು ಕರೆಯುತ್ತಾರೆ. ಕ್ಪು ಶಿಲೆಯಲ್ಲಿ ಕಡೆದ ಈ ಶಿಲ್ಪವು ಎರಡೂವರೆ ಅಡಿಗಳಷ್ಟು ಎತ್ತರವಾಗಿದೆ. ಸಮಭಂಗಿಯಲ್ಲಿರುವ ವಿಷ್ಣುವು ತನ್ನ ನಾಲ್ಕು ಕೈಗಳಲ್ಲಿ ಮೇಲಿನವು ಚಕ್ರ, ಶಂಖಗಳನ್ನು ಹಿಡಿದಿದ್ದು, ಕೇಳಗಿನವು ಭಗ್ನಗೊಂಡಿವೆ. ಎಡಗೈಯಲ್ಲಿ ಗದೆ ಮಾತ್ರ ಕಂಡುಬರುತ್ತದೆ. ಕೆಳಭಾಗದಲ್ಲಿ ಶ್ರೀದೇವಿ ಮತ್ತು ಭೂದೇವಿಯರನ್ನು ಕಡೆದಿರುವರು. ಇವರು ತಮ್ಮ ಒಂದೊಂದು ಕೈಗಳಲ್ಲಿ ಪದ್ಮವನ್ನು ಹಿಡಿದಿರುವರು. ಕಿರೀಟ ಮುಕುಟಧಾರಿಯಾದ ವಿಷ್ಣುವು ವಿವಿಧ ಆಭರಣಗಳಿಂದ ಅಲಂಕೃತನಾಗಿರುವನು. ಆಭರಣಗಳಲ್ಲಿ ಕರ್ಣಕುಂಡಲ, ಕಂಠಹಾರ, ಹಾರ, ಚೆನ್ನವೀರ, ತೋಳ್ಬಂದಿ, ಕೈಡಗ, ಕಾಲ್ಕಡಗ ಹಾಗೂ ಸೊಂಟದಲ್ಲಿ ದೋತ್ರವನ್ನು ಧರಿಸಿರುವನು.
ಈ ಗ್ರಾಮದಲ್ಲಿ ವಿಜಯನಗರದ ಎರಡು ಶಾಸನಗಳಿದ್ದು, ಅವು ಸದಾಶಿವರಾಯನ ಕಾಲದಲ್ಲಿ ವಿಠಲದೇವರಿಗೆ ಬಿಟ್ಟ ದಾನದತ್ತಿಯ ವಿವರವನ್ನು ಒಳಗೊಂಡಿವೆ. ಶಾಸನದಲ್ಲಿ ದೊರೆಯುವ ವಿವರದನ್ವಯ ಈ ದೇವಾಲಯ ಕೃಷ್ಣ ದೇವರಾಯನ ಕಾಲದಲ್ಲಿ ನಿರ್ಮಾಣವಾಗಿರುವ ದಾನದತ್ತಿಗಳನ್ನು ನೀಡಿ ಪ್ರೋತ್ಸಾಹಿಸಿರುವುದನ್ನು ಕಾಣಬಹುದು.
ಶಾಸನಗಳು ಪ್ರಸ್ತಾಪಿಸುವ ವಿಠಲ ದೇಗುಲವು ಈಗ ಕಾಣಬರುವುದಿಲ್ಲ. ಆದರೆ ಶಾಸನಗಳು ಹೇಳುವ ಮಾಹಿತಿಯನ್ವಯ ಈ ಗ್ರಾಮದಲ್ಲಿ ಕಂಡುಬರುವ ವಿಷ್ಣುಶಿಲ್ಪ, ದೀಪಸ್ತಂಭ ಹಾಗೂ ಅಡಿಪಾಯ ಮತ್ತಿತರ ಅವಶೇಷಗಳಿಂದ ವಿಠಲ ದೇವಾಲಯವನ್ನು ಗುರುತಿಸಲು ಸಾಧ್ಯವಾಗುತ್ತದೆ. ಮೇಲ್ಕಂಡ ಎಲ್ಲ ವಿವರಗಳನ್ವಯ ಹೇಳುವುದಾದರೆ ಇದೇ ವಿಠಲ ದೇವಾಲಯವಾಗಿತ್ತೆಂದು ಸ್ಪಷ್ಟಪಡಿಸಬಹುದು.
೩. ಪಂಪಾಪತಿ ದೇವಾಲಯ
ಗರ್ಭಗೃಹವಿರುವ ಈ ದೇವಾಲಯದಲ್ಲಿ ಶಿವಲಿಂಗ ಮತ್ತು ನಂದಿಯ ಚಿಕ್ಕ ಶಿಲ್ಪಗಳಿವೆ ದೇವಾಲಯವು ಸಂಪೂರ್ಣ ಜೀರ್ಣೋದ್ಧಾರಗೊಂಡಿದೆ. ಇದರ ಮೇಲೆ ಯಾವುದೆ ಬಗೆಯ ಶಿಖರವಿರುವುದಿಲ್ಲ.
ಈ ದೇವಾಲಯದ ಮುಂಭಾಗದಲ್ಲಿ ವಿಜಯನಗರ ಕಾಲದ ವೀರಗಲ್ಲೊಂದನ್ನು ನಿಲ್ಲಿಸಲಾಗಿದೆ. ಈ ವೀರಗಲ್ಲಿನ ವಿಶೇಷತೆಯೆಂದರೆ ವೀರ ಮತ್ತು ಅವನ ಪತ್ನಿಯ ಶಿಲ್ಪವಿರುವುದು. ಸಾಮಾನ್ಯವಾಗಿ ವೀರರು ಮತ್ತು ಸತ್ತುಹೋದವರಿಗೆ ಪ್ರತ್ಯೇಕವಾಗಿ ಸ್ಮಾರಕಶಿಲೆಗಳನ್ನು ಹಾಕಿಸುವುದು ರೂಢಿ. ಆದರೆ ಇದರಲ್ಲಿ ವೀರ ಮತ್ತು ಸತಿಯರಿಬ್ಬರೂ ಒಂದೇ ಶಿಲೆಯಲ್ಲಿರುವರು. ಆದ್ದರಿಂದ ಇದನ್ನು ವೀರಮಾಸ್ತಿಗಳೆಂದು ಕರೆಯಬಹುದು. ಇದರಲ್ಲಿ ವೀರನು ತನ್ನ ಎಡಗೈಯಲ್ಲಿ ಬಂದೂಕು ಹಾಗೂ ಬಲಗೈಯಲ್ಲಿ ಕೊಡಲಿಯನ್ನು ಹಿಡಿದು ನಿಂತಿರುವನು. ವೀರನ ಪತ್ನಿಯು ಎಡಗೈಯಲ್ಲಿ ಕನ್ನಡಿ ಹಾಗೂ ಬಲಗೈಯಲ್ಲಿ ನಿಂಬೆ ಹಣ್ಣುಗಳನ್ನು ಹಿಡಿದಿರುವಳು. ಇವರಿಬ್ಬರ ಮೇಲ್ಬಾಗದಲ್ಲಿ ಸೂರ್ಯ, ಚಂದ್ರ ಮತ್ತು ಕೀರ್ತಿಮುಖದ ಅಲಂಕರಣೆಗಳಿವೆ.
ಈ ಸ್ಮಾರಕಶಿಲೆಯಲ್ಲಿ ವೀರನು ಹಿಡಿದಿರುವ ಬಂದೂಕು ಮಧ್ಯಯುಗದಲ್ಲಿ ಆವಿಷ್ಕಾರಗೊಂಡ ಸಿಡಿಮದ್ದಿನ ಸಂಕೇತವಾಗಿದೆ. ಸಿಡಿಮದ್ದು ಕರ್ನಾಟಕದಲ್ಲಿ ಬಳಕೆಗೊಂಡದ್ದು ವಿಜಯನಗರ ಮತ್ತು ಬಹುಮನಿ ಮನೆತನಗಳ ಆಳ್ವಿಕೆಯ ಕಾಲದಲ್ಲಿ. ಇಂಥಹ ಸ್ಮಾರಶಿಲೆಗಳು ರಾಯಚೂರು, ಕೊಪ್ಪಳ ಪ್ರದೇಶಗಳಲ್ಲಿ ಹೆಚ್ಚಾಗಿ ಕಾಣಬರುತ್ತವೆ. ಈ ಗ್ರಾಮದ ವೀರನೊಬ್ಬನು ವಿಜಯನಗರ ಅಥವಾ ಅದರ ಮಾಂಡಲೀಕರ ಸೇವೆಯಲ್ಲಿದ್ದು ಯುದ್ಧವೊಂದರಲ್ಲಿ ಹೋರಾಡಿ ಮಡಿದ ಹಿನ್ನೆಲೆಯಲ್ಲಿ ಇದನ್ನು ಹಾಕಿಸಿರುವುದು ವೇದ್ಯವಾಗುತ್ತದೆ.
೪. ಗಣೇಶ ದೇವಾಲಯ
ಗ್ರಾಮದ ಮಧ್ಯಭಾಗದಲ್ಲಿರುವ ದೇವಾಲಯವಿದು. ಗರ್ಭಗೃಹವಿರುವ ಈ ದೇಗುಲದಲ್ಲಿ ಎರಡೂವರೆ ಅಡಿಗಳೆತ್ತರ ಗಣಪತಿಯ ಶಿಲ್ಪವಿದೆ. ನಾಲ್ಕು ಕೈಗಳನ್ನು ಹೊಂದಿರುವ ಗಣೇಶನು ಮೇಲಿನ ಕೈಗಳಲ್ಲಿ ಅಂಕುಶ ಮತ್ತು ಪಾಶಗಳನ್ನು ಕೆಳಗಿನ ಕೈಗಳಲ್ಲಿ ಮೋದಕ ಮತ್ತು ಲೇಖನಿಗಳನ್ನೂ ಹಿಡಿದಿರುವನು. ದೇವಾಲಯವು ಜೀರ್ಣೋದ್ಧಾರಗೊಂಡಿದ್ದು ಶಿಲ್ಪವು ವಿಜಯನಗರ ಕಾಲದ್ದಾಗಿದೆ. ದೇವಸಮುದ್ರ ಗ್ರಾಮವು ವಿಜಯನಗರ ಕಾಲದಲ್ಲಿ ಹೆಚ್ಚು ಪ್ರಸಿದ್ಧಿ ಹೊಂದಿದ್ದುದು ಇಲ್ಲಿನ ಶಾಸನ ಮತ್ತು ದೇಗುಲಗಳಿಂದ ಸ್ಪಷ್ಟವಾಗುತ್ತದೆ.
೫. ಪರಮೇಶ್ವರಸ್ವಾಮಿ ಮಠ
ದೇವಸಮುದ್ರ ಗ್ರಾಮದ ಪಶ್ಚಿಮಕ್ಕೆ ರಾಮಪುರ ರಸ್ತೆಯಲ್ಲಿರುವ ಪ್ರಸಿದ್ಧ ಮಠವಿದು. ಪರಮೇಶ್ವರಸ್ವಾಮಿಗಳ ಗದ್ದುಗೆಯಿರುವ ಈ ಮಠವು ಗರ್ಭಗೃಹ ಹಾಗೂ ತೆರೆದ ಸಭಾಮಂಟಪಗಳನ್ನು ಹೊಂದಿದೆ. ಗರ್ಭಗೃಹದಲ್ಲಿ ಸ್ವಾಮಿಗಳ ಗದ್ದುಗೆಯಿದೆ. ಸಭಾಮಂಟಪದಲ್ಲಿ ಹದಿನೆಂಟು ಕಂಬಗಳಿವೆ. ಇವುಗಳನ್ನು ಚಚ್ಚೌಕವಾಗಿ ಕಡೆದಿರುವರು. ಗರ್ಭಗೃಹದ ಮೇಲ್ಭಾಗದಲ್ಲಿ ದ್ರಾವಿಡ ಮಾದರಿಯ ದ್ವಿತಲವುಳ್ಳ ಶಿಖರವಿದೆ. ಶಿಖರವನ್ನು ಗಾರೆಗಚ್ಚುಗಳನ್ನು ಬಳಸಿ ನಿರ್ಮಿಸಿದ್ದು, ಮೇಲೆ ಲೋಹದ ಕಳಸನ್ನು ಇಡಲಾಗಿದೆ. ಶಿಖರದಲ್ಲಿ ಗಾರೆಗಚ್ಚಿನ ವಿವಿಧ ಮೂರ್ತಿಶಿಲ್ಪಗಳಿವೆ. ಸಭಾಮಂಟಪದ ಮೇಲೂ ನಂದಿಯ ಶಿಲ್ಪಗಳನ್ನು ಸ್ಥಾಪಿಸಲಾಗಿದೆ. ಈ ಮಠವು ವಿವಾಹ ಮೊದಲಾದ ಉಪಯುಕ್ತ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡು ಹೆಚ್ಚು ಪ್ರಸಿದ್ಧಿ ಹೊಂದುತ್ತಿದೆ. ಶುಭ ಕಾರ್ಯಕ್ರಮಗಳಿಗೆಂದೇ ಇತ್ತೀಚೆಗೆ ಕಲ್ಯಾಣ ಮಂಟಪವನ್ನು ಕಟ್ಟಿಸಲಾಗಿದೆ. ಇಲ್ಲಿ ವರ್ಷಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ. ಈ ಜಾತ್ರೆಯಲ್ಲಿ ರಥೋತ್ಸವಿದ್ದು, ರಥದಲ್ಲಿ ಪರಮೇಶ್ವರ ತಾತನ ಪ್ರತಿಮೆ ಹಾಗೂ ಜಂಗಮರೊಬ್ಬರನ್ನು ಕೂಡಿಸಿ ಎಳೆಯುತ್ತಾರೆ. ರಥವನ್ನು ಪಾದಗಟ್ಟೆಯವರೆಗೂ ಎಳೆದುಕೊಂಡು ಹೋಗುವುದು ರೂಢಿ. ಮಠದ ಪೂಜಾ ಕಾರ್ಯಕ್ರಮಗಳನ್ನು ಜಂಗಮರು ನಡೆಸಿಕೊಂಡು ಹೋಗುತ್ತಿರುವರು.
ಬ್ರಹ್ಮಗಿರಿ ದೇವಾಲಯಗಳು
೧. ತ್ರಿಶಂಕೇಶ್ವರ ದೇವಾಲಯ
ಬ್ರಹ್ಮಗಿರಿ ಬೆಟ್ಟದ ಮೇಲಿರುವ ಪ್ರಾಚೀನ ದೇವಾಲಯವಿದು. ಬೆಟ್ಟದ ಮೇಲೆ ದೊರೆಯುವ ಕಣಶಿಲೆಯನ್ನು ಬಳಸಿ ದೇವಾಲಯವನ್ನು ಕಟ್ಟಲಾಗಿದೆ. ಗರ್ಭಗೃಹ, ಅಂತರಾಳ ಮತ್ತು ಸಭಾಮಂಟಪಗಳಿಂದ ಕೂಡಿರುವ ದೇವಾಲಯದ ಗರ್ಭಗೃಹದಲ್ಲಿ ಶಿವಲಿಂಗವನ್ನು ಪ್ರತಿಷ್ಟಾಪಿಸಲಾಗಿದೆ. ನವರಂಗದಲ್ಲಿ ಗಣೇಶ ಮತ್ತು ವಿಷ್ಣುವಿನ ಸುಂದರವಾದ ಶಿಲ್ಪಗಳು ಹಾಗೂ ಶಿಲಾ ಶಾಸನವಿದೆ. ದೇವಾಲಯದ ಗರ್ಭಗೃಹದ ಮೇಲೆ ಕದಂಬನಾಗರ ಶೈಲಿಯ ಶಿಖರವನ್ನು ನಿರ್ಮಿಸಿರುವರು. ಕ್ರಿ. ಶ. ೧೩-೧೪ನೇ ಶತಮಾನದ ದೇವಾಲಯವಾಗಿದೆ.
೨. ಅಕ್ಕನ ದೇವಾಲಯ
ಬೆಟ್ಟದ ಪಶ್ಚಿಮದ ಬುಡದಲ್ಲಿರುವ ಈ ದೇವಾಲಯವು ಗರ್ಭಗೃಹ, ಅಂತರಾಳ ಮತ್ತು ಸಭಾಮಂಟಪಗಳಿಂದ ಕೂಡಿದೆ. ಈ ದೇಗುಲದ ಗರ್ಭಗೃಹದಲ್ಲಿ ಯಾವುದೇ ಶಿಲ್ಪಗಳಿರುವುದಿಲ್ಲ. ಗರ್ಭಗೃಹದ ಮೇಲೆ ಕದಂಬನಾಗರ ಶೈಲಿಯ ಶಿಖರವಿದೆ. ೧೩-೧೪ನೆಯ ಶತಮಾನದಲ್ಲಿ ಕಟ್ಟಲಾದ ದೇವಾಲಯವಿದು. ನವರಂಗದ ಕಂಬಗಳು ಚಚ್ಚೌಕ ಪೀಠದ ಮೇಲೆ ದಂಡ, ಕುಂಭ, ಕಂಠಫಲಕ ಮತ್ತು ಬೋದಿಗೆಗಳಿಂದ ಕೂಡಿವೆ. ಈ ದೇವಾಲಯದ ಬಳಿಯ ಬೃಹತ್ತಾದ ಬಂಡೆಗಲ್ಲಿನ ಮೇಲೆ ದೊಡ್ಡದಾದ ಆನೆಯ ರೇಖಾಚಿತ್ರವನ್ನು ಕಡೆಯಲಾಗಿದೆ. ಬೆಟ್ಟದ ಮೇಲೆ ಇರುವ ದೇವಾಲಯಗಳಲ್ಲಿ ಭಾಗ್ಯಲಕ್ಷ್ಮಿ ದೇವಾಲಯವೂ ಒಂದಾಗಿದೆ. ಇದು ಭಗ್ನಾವಸ್ಥೆಯಲ್ಲಿದೆ.
೩. ಜೈನ ಬಸದಿ
ಅಕ್ಕನ ಗುಡಿಗೆ ಸಮೀಪದಲ್ಲಿರುವ ಜೀನಾಲಯವಿದು. ಗರ್ಭಗೃಹ, ಅಂತರಾಳ, ನವರಂಗ ಮತ್ತು ಮುಖಮಂಟಪಗಳಿಂದ ಕೂಡಿದ ಕದಂಬನಾಗರ ಶೈಲಿಯ ಶಿಖರವಿರುವ ಆಲಯವಾಗಿದೆ. ಗರ್ಭಗೃಹದಲ್ಲಿ ರುಂಡವಿಲ್ಲದ ಜಿನಶಿಲ್ಪವನ್ನು ಕಾಣಬಹುದು. ಬ್ರಹ್ಮಗಿರಿಯ ಈ ದೇವಾಲಯಗಳು ೧೩-೧೪ನೇಯ ಶತಮಾನದ ನಿರ್ಮಿತಿಗಳಾಗಿವೆ.
ಮೊಳಕಾಲ್ಮೂರು ಪಟ್ಟಣದಲ್ಲಿ ನುಂಕಪ್ಪನ ಕಟ್ಟೆ, ಮಾರ್ಕಾಂಡೇಯ, ದುರ್ಗಮ್ಮ, ಈಶ್ವರ, ಆಂಜನೇಯ, ವೆಂಕಟರಮಣ ದೇವಾಲಯಗಳಿವೆ. ಇವು ಇಲ್ಲಿನ ಚಾರಿತ್ರಿಕ ಮಹತ್ವಕ್ಕೆ ಸಾಕ್ಷಿ. ನುಂಕಪ್ಪನ ಕಟ್ಟೆಯ ಮೇಲೆ ನುಂಕೆಮಲೆ ಸಿದ್ಧೇಶ್ವರನ ಉತ್ಸ ಮೂರ್ತಿಯನ್ನು ಜಾತ್ರೆಯ ಸಂದರ್ಭದಲ್ಲಿ ಕರೆತಂದು ಉತ್ಸವ ಮಾಡಲಾಗುತ್ತದೆ.
ಇವುಗಳಲ್ಲದೆ ಮೊಳಕಾಲ್ಮೂರು ತಾಲೂಕಿನಲ್ಲಿರುವ ಇತರೆ ದೇವಾಲಯಗಳೆಂದರೆ ಚಿಕ್ಕೇರಹಳ್ಳಿಯ ಕನ್ನೇರಮ್ಮ ದೇವಾಲಯ, ಅಮಕುಂದಿಯ ವೆಂಕಟರಮಣ, ನಾಗಸಮುದ್ರದ ವೆಂಕಟೇಶ್ವರ, ಅಶೋಕ ಸಿದ್ದಾಪೂರದ ವೆಂಕಟರಮಣ, ವೀರಭದ್ರ ದೇವಾಲಯಗಳು, ಶಿರೇಕೊಳ್ಳದ ಈಶ್ವರ ದೇವಾಲಯ, ಸಂತೆಗುಡ್ಡದ ನಗರೇಶ್ವರ ಮತ್ತು ಕಾಳಮ್ಮ ದೇವಾಲಯಗಳು ಮುಖ್ಯವಾಗಿವೆ.
ಒಟ್ಟಿನಲ್ಲಿ ದೇಗುಲ ವಾಸ್ತುಶಿಲ್ಪದ ಹಿನ್ನೆಲೆಯಲ್ಲಿ ಹೇಳುವುದಾದರೆ ಅಶೋಕನ ಕಾಲಕ್ಕೆ ಮೊಳಕಾಲ್ಮೂರು ತಾಲುಕು ಧಾರ್ಮಿಕ ವಾಸ್ತುವನ್ನು ಹೊಂದಿತ್ತೆಂಬುದು ಬ್ರಹ್ಮಗಿರಿಯ ಉತ್ಖನನದಲ್ಲಿ ಕಂಡುಬಂದ ಚೈತ್ಯದಿಂದ ಸ್ಪಷ್ಟವಾಗುತ್ತದೆ. ತದನಂತರದ ಅವಧಿಯ ವಾಸ್ತುವಿವರಗಳು ಕಂಡು ಬಂದಿಲ್ಲ. ಆದರೆ ಇಟ್ಟಿಗೆಯ ಅನೇಕ ದೇವಾಲಯಗಳು ಜಟಂಗಿ ಬೆಟ್ಟದ ಮೇಲೆ ಹಾಗೂ ಕೆಳಭಾಗದಲ್ಲಿ ಕಂಡುಬರುವುದರಿಂದ ಕ್ರಿ. ಶ. ೬-೭ನೇಯ ಶತಮಾನಕ್ಕಾಗಲೇ ಶೈವಧರ್ಮ ಈ ಪರಿಸರದಲ್ಲಿ ಪ್ರಬಲವಾಗಿತ್ತು. ಈ ನಿಟ್ಟಿನಲ್ಲಿ ಅನೇಕ ಇಟ್ಟಿಗೆಯ ಶೈವ ದೇವಾಲಯಗಳು ನಿರ್ಮಾಣವಾಗಿದ್ದು, ಇವು ಈ ಭಾಗದ ದೇಗುಲ ವಾಸ್ತುವಿನ ಪ್ರಾಚೀನ ಸ್ಮಾರಕಗಳಾಗಿವೆ.
ಆಕರ ಗ್ರಂಥಗಳು
ಇತಿಹಾಸ ದರ್ಶನ ಸಂಪುಟಗಳು, ಕರ್ನಾಟಕ ಇತಿಹಾಸ ಅಕಾಡೆಮಿ, ಬೆಂಗಳೂರು ಜಯಣ್ಣ, ಯು., ೨೦೦೨, ಮೊಳಕಾಲ್ಮೂರು ತಾಲೂಕಿನ ಪುರಾತತ್ವೀಯ ಪರಿಸರ,
ಅಪ್ರಕಟಿತ ಪಿಎಚ್.ಡಿ. ಮಹಾಪ್ರಬಂಧ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ಸೋಮಶೇಖರ್, ಎಸ್‌. ವೈ., ೨೦೦೪, ಜಟಂಗಿ ರಾಮೇಶ್ವರ ಸಾಂಸ್ಕೃತಿಕ ದರ್ಶನ.
ಸುಮೇಧ ಪ್ರಕಾಶನ ದೇವಸಮುದ್ರ.ಮೂಳಕಾಲ್ಮೂರು ತಾಲೂಕು, ಸುಂದರ. ಅ., ೧೯೯೭, ಕರ್ನಾಟಕ ಚರಿತ್ರೆ, ಸಂ.೧, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
ಸುಂದರ, ಅ., ೧೯೯೪.ಕರ್ನಾಟಕ ಪ್ರಾಗಿತಿಹಾಸ ಚಿತ್ರಕಲೆ. ಕರ್ನಾಟಕ ಚಿತ್ರಕಲಾ ಅಕಾಡೆಮಿ. ಬೆಂಗಳೂರ
ಸುಂದರ. ಅ., ೧೯೭೩ ಬ್ರಹ್ಮಗಿರಿ ಮತ್ತು ಚಂದ್ರವಳ್ಳಿ. ಐ.ಬಿ.ಎಚ್. ಪ್ರಕಾಶನ , ಬೆಂಗಳೂರ
Kirishna, M. H., 1929, Excavations at Chandravalli Suppliment to Annual report, Mysore Archaeology
Wheeler, R.E.M., Brahmagiri and Chandravalli 1947, Ancient India 1984, (Bulletin of A.S.I), No.4,1947-48
ಬ್ರಹ್ಮಗಿರಿ: ೭. ಧರ್ಮ
ಧರ್ಮ ಸಮಾಜವನ್ನು ನಿಯಂತ್ರಿಸುವ ಬಲವಾದ ಸಾಧನ. ರಾಜಕೀಯ ಪ್ರಭುತ್ವಕ್ಕಿಂತಲೂ ಧರ್ಮಕ್ಕಿರುವ ಅಧಿಕಾರ ಮತ್ತು ಸಾಮರ್ಥ್ಯ ಹೆಚ್ಚು. ಇದು ಲೌಕಿಕ ಜಗತ್ತಿನೊಡನೆ ಅಲೌಕಿಕ ಜಗತ್ತನ್ನು ನಿರ್ಮಿಸಿಕೊಂಡು ಜನರ ಬದುಕಿನಲ್ಲಿ ಮಹತ್ತರ ಪಾತ್ರವಹಿಸಿದ್ದು ಗಮನಾರ್ಹ. ತೋರಿಕೆಗೆ ಧರ್ಮ ಧಾರ್ಮಿಕ ಚಟುವಟಿಕೆಗಳಿಗಷ್ಟೇ ಸೀಮಿತವಾದರೂ, ಮಾನವನ ಬದುಕಿನ ಎಲ್ಲ ಮಜಲುಗಳಿಗೂ ಹರಡಿರುವುದು ವಾಸ್ತವ ಸಂಗತಿ. ಚತುಸ್ಸಮಯಗಳಾದ ಬೌದ್ಧ, ಜೈನ, ವೈಷ್ಣವ ಮತ್ತು ಶೈವ ಧರ್ಮಗಳು ಕರ್ನಾಟಕದಲ್ಲಿ ಬಹುಪ್ರಾಚೀನ ಕಾಲದಲ್ಲಿಯೇ ಕಾಣಿಸಿಕೊಂಡವು. ಆದರೆ ಇದರಲ್ಲಿ ಯಾವುದು ಮೊದಲು ಯಾವುದು ನಂತರ ಎಂದು ಖಚಿತವಾಗಿ ಗುರುತಿಸುವುದು ತುಸು ಕಷ್ಟದಾಯಕ ಕರ್ನಾಟಕದ ಅನೇಕ ಆಳರಸರು ಪರಮತ ಸಹಿಷ್ಣುಗಳಾಗಿ ಚತುಸ್ಸಮಯ ಸಮುದ್ಧರಣರೆಂದು ಪ್ರಸಿದ್ಧರಾಗಿದ್ದರು.
ಬೌದ್ಧ ಧರ್ಮ
ಚಿತ್ರದುರ್ಗ ಜಿಲ್ಲೆಯಲ್ಲಿ ಬೌದ್ಧ ಧರ್ಮದ ಅತ್ಯಂತ ಪ್ರಾಚೀನ ಕುರುಹುಗಳೆಂದರೆ ಅಶೋಕನ ಶಾಸನಗಳು. ಮೊಳಕಾಲ್ಮೂರು ತಾಲೂಕಿನ ಬ್ರಹ್ಮಗಿರಿ, ಜಟಂಗಿ ರಾಮೇಶ್ವರ ಮತ್ತು ಸಿದ್ಧಾಪುರ ಗ್ರಾಮಗಳಲ್ಲಿ ಅಶೋಕನ ಶಾಸನಗಳು ದೊರೆತಿದ್ದು,[1] ಆರಂಭದಲ್ಲಿ ಬ್ರಹ್ಮಗಿರಿ ಪರಿಸರವು ಬೌದ್ಧಧರ್ಮದ ನೆಲೆಯಾಗಿತ್ತೆಂಬುದರಲ್ಲಿ ಸಂದೇಹವಿಲ್ಲ. ಇವುಗಳ ಕಾಲ ಕ್ರಿ.ಪೂ. ೩ನೇ ಶತಮಾನ. ಬ್ರಹ್ಮಗಿರಿ ಶಾಸನದಲ್ಲಿ ದೇವನಾಂಪ್ರಿಯನು ನೀಡಿರುವ ರಾಜಾಜ್ಞೆಗಳನ್ನು ಮೊದಲು ಸುವರ್ಣಗಿರಿಯ ಪ್ರಾಂತ್ಯಾಧಿಕಾರಿಗಳಿಗೆ ತಲುಪಿಸಿ, ಆನಂತರ ಇಸಿಲಾದ ಮಹಾಮಾತ್ರರಿಗೆ ಅಥವಾ ಅಧಿಕಾರಿಗಳಿಗೆ ಕಳುಹಿಸಿದ ವಿಷಯವಿದೆ.[2] ೧೯೨೭-೨೮ರಲ್ಲಿ ಎಂ. ಎಚ್. ಕೃಷ್ಣರವರು ಬ್ರಹ್ಮಗಿರಿಯಲ್ಲಿ ನಡೆಸಿದ ಉತ್ಖನನವು ಬೌದ್ಧಧರ್ಮದ ಬಗ್ಗೆ ಹೆಚ್ಚಿನ ಮಾಹಿತಿ ಒದಗಿಸುತ್ತದೆ. ಬ್ರಹ್ಮಗಿರಿಯ ಅಶೋಕನ ಶಾಸನ ಸ್ಥಳದಿಂದ ಸುಮಾರು ೨೦೦ ಮೀ. ಆಗ್ನೇಯಕ್ಕೆ ೭X೪.೧೫ ಮೀ ಕ್ಷೇತ್ರಫಲವುಳ್ಳ ಇಟ್ಟಿಗೆಯ ಕಟ್ಟಡದ ಅವಶೇಷ ಪತ್ತೆಯಾಯಿತು. ೫.೨೫X೨.೭೫ ಮೀ. ನಷ್ಟು ವಿಸ್ತಾರವಾದ ಈ ಪಡಸಾಲೆಯು ಪೂರ್ವಾಭಿಮುಖವಾಗಿದ್ದು. ಗಜಪೃಷ್ಟಾಕಾರವಾಗಿದೆ. ವಿದ್ವಾಂಸರು ಗುರುತಿಸುವಂತೆ ಇದು ಬೌದ್ಧಧರ್ಮಕ್ಕೆ ಸಂಬಂಧಪಟ್ಟ ಚೈತ್ಯಾಲಯದ ಕಟ್ಟಡ. ಇಸಿಲ ಪಟ್ಟಣದ ವ್ಯಾಪ್ತಿಯಲ್ಲಿ ಕಂಡುಬರುವ ಏಕೈಕ ವಾಸ್ತುರಚನೆ ಎನ್ನಬಹುದು.
ಬ್ರಹ್ಮಗಿರಿ ಬೆಟ್ಟವನ್ನೇರುವ ಅಕ್ಕತಂಗಿಯರ ಗುಡಿಯ ಬಳಿಯಲ್ಲಿರುವ ಬಂಡೆಯೊಂದನ್ನು ಸ್ಥಳೀಯರು ಗುರುತಿಸುವುದು ’ಆನೆಯ ಬಂಡ’ ಎಂದು. ಇದಕ್ಕೆ ಕಾರಣ ಬೃಹತ್ ಹುಟ್ಟು ಬಂಡೆಯೊಂದರ ಮೇಲೆ ಕೊರೆದು ಮೂಡಿಸಿದ ಆನೆಯ ರೇಖಾಕೃತಿ ಉತ್ತರ ಪ್ರದೇಶದ ಡೆಹರಾಡೂನ್ ಜಿಲ್ಲೆಯಲ್ಲಿನ ಕಾಲ್ಸೀ ಪಟ್ಟಣದ ಬಳಿಯ ಬಂಡೆಯೊಂದರ ಮೇಲಿನ ಆನೆಯ ರೇಖಾಕೃತಿಗೆ ಇದು ಹೋಲುತ್ತದೆ.[3] ಆನೆ ಬೌದ್ಧರಿಗೆ ಪವಿತ್ರ ಪ್ರಾಣಿ. ಕಾರಣ ಬಿಳಿ ಆನೆ ಬುದ್ಧನನ್ನು ಸಂಕೇತಿಸುವ ಚಿಹ್ನೆ ಬುದ್ಧನ ಜನನ ಪೂರ್ವದಲ್ಲಿ ಆನೆಯು ತನ್ನ ಬುದ್ಧನನ್ನು ಕೆಂಪು ಕಮಲ ಹಿಡಿದ ಮಾಯಾ ದೇವಿಯ ಉದರದಲ್ಲಿ ಸೇರಿತು. ಬೋದಿಸತ್ವನು ಮಾಯೆಯ ಉದರದಲ್ಲಿ ಜನ್ಮಾರಿಕುರ ತಾಳಿದನೆಂಬ ಸೂಚನೆಯಿದು. ಹಾಗಾಗಿ ಆನೆ ಬುದ್ಧನನ್ನು ಸಂಕೇತಿಸುವ ಚಿಹ್ನೆಯೆಂಬುದು ಸ್ಪಷ್ಟ.
ಜಟಂಗಿ ರಾಮೇಶ್ವರ ಬೆಟ್ಟದ ಅಶೋಕನ ಶಾಸನವಿರುವ ಬಂಡೆಯ ಕೆಳಭಾಗದಲ್ಲಿ ಕೊರೆದು ಮೂಡಿಸಿದ ಜೋಡಿಪಾದಗಳ ರೇಖಾಕೃತಿಗಳಿವೆ. ಸಾಮಾನ್ಯವಾಗಿ ಅಶೋಕನ ಶಾಸನಗಳಿರುವ ಎಡೆಯಲ್ಲಿ ಇಂಥಾ ಪಾದದ ರೇಖಾಕೃತಿಗಳಿವೆ. ಕೊಪ್ಪಳದ ಗವಿಮಠದಲ್ಲಿರುವ ಅಶೋಕನ ಶಾಸನದ ಕೆಳಗಿನ ಜೋಡಿ ಪಾದಗಳ ರೇಖಾಕೃತಿ ಇದಕ್ಕೆ ಉತ್ತಮ ನಿದರ್ಶನ. ಇವು ಬುದ್ಧಪಾದಗಳೆಂದು ವಿದ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ.[4] ಇದೇ ಬೆಟ್ಟದ ಮೇಲೆ ಏಕಾಂತ ತೀರ್ಥವೆಂಬ ಕೊಳವಿದೆ. ಏಕಾಂತ ಎಂಬುದು ಬುದ್ಧನ ಮತ್ತೊಂದು ಹೆಸರಾಗಿದ್ದು. ಬೌದ್ಧಧರ್ಮವನ್ನು ಏಕಾಂತ ಧರ್ಮವೆಂದೂ ಕರೆಯುತ್ತಾರೆ.
ಈ ಮೇಲಿನ ಎಲ್ಲಾ ಕರುಹುಗಳು ದೃಢಪಡಿಸುವ ಪ್ರಕಾರ ಇಸಿಲ ಪರಿಸರದಲ್ಲಿ ಮೌರ್ಯರ ಕಾಲದಲ್ಲಿ ಬೌದ್ಧಧರ್ಮ ಅಸ್ತಿತ್ವದಲ್ಲಿತ್ತಲ್ಲದೆ, ಇಸಿಲ ಸಾಕಷ್ಟು ಪ್ರಗತಿಹೊಂದಿದ ನಗರವಾಗಿತ್ತು. ಶಾತವಾಹನರ ಕಾಲದ ವೇಳೆಗೆ ಚಂದ್ರವಳ್ಳಿ ಸಹಿತ ಇತರೆಡೆ ಪಟ್ಟಣಗಳು ಬೆಳೆಯುತ್ತಿದ್ದಂತೆ ಇಸಿಲ ತನ್ನ ಪ್ರಾಮುಖ್ಯತೆಯನ್ನು ಕಳೆದುಕೊಂಡಿತು. ಇಸಿಲ ಅವನತಿ ಹೊಂದುತ್ತಿದ್ದಂತೆಯೇ ಕ್ರಮೇಣ ಬೌದ್ಧಧರ್ಮವೂ ಈ ಪರಿಸರದಿಂದ ಕಣ್ಮರೆಯಾಯಿತು.
ಜೈನಧರ್ಮ
ಬೌದ್ಧಧರ್ಮದಂತೆ ಜೈನಧರ್ಮವು ಭಾರತದಲ್ಲೇ ಉದಿಸಿದ ಬಹುಪ್ರಾಚೀನ ಧರ್ಮ, ಪ್ರಸ್ತುತ ಬ್ರಹ್ಮಗಿರಿ ಪರಿಸರದಲ್ಲಿ ಕ್ರಿ. ಶ. ೧೩ ಮತ್ತು ೧೪ನೇ ಶತಮಾನದಲ್ಲಿ ಪ್ರಚಲಿತದಲ್ಲಿತ್ತೆನ್ನಲು ಬ್ರಹ್ಮಗಿರಿಯ ಜೈನದೇವಾಲಯ, ಅಲ್ಲಿನ ನಾಲ್ಕು ನಿಸಿಧಿ ಶಾಸನಗಳೇ ಬಹುಮುಖ್ಯ ಸಾಕ್ಷಿ, ಬರಮಗೌಡನ ಹೆಂಡತಿ ಚಕ್ಕಿಗೌಡ್ತಿ[5] ಮತ್ತು ನಾರಣದೇವನ ಮುದ್ದವೆಯು[6] ನಿಸಿಧಿ ಪಡೆದು ಮುಡುಪಿದ ಸ್ತ್ರೀಯರಾದರೆ, ಕಟ್ಟಿಸೆಟ್ಟಿಯ ಮಗ ಯಸಳಮಾಳಯ್ಯ[7] ಮತ್ತು ಅಣಮಲಸೆಟ್ಟಿಯವರು[8] ನಿಸಿಧಿ ಪಡೆದು ಇಲ್ಲಿ ಮುಡುಪಿದ ಪುರುಷರು. ಈ ಶಾಸನಗಳನ್ನು ಗಮನಿಸಿದರೆ ಸ್ತ್ರೀಯರು ಹಾಗೂ ವರ್ತಕವರ್ಗದವರು ಸಲ್ಲೇಖನ ವೃತ ಕೈಗೊಂಡು ಮರ ಹೊಂದುವಂಥ ಧಾರ್ಮಿಕ ಕ್ರಿಯಾ ಚಟುವಟಿಕೆಗಳು ಸಾಂಗವಾಗಿ ನಡೆಯುವಷ್ಟರ ಮಟ್ಟಿಗೆ ಈ ಸ್ಥಳದಲ್ಲಿ ಜೈನಧರ್ಮ ನೆಲೆಗೊಂಡಿತ್ತೆಂಬ ಸಂಗತಿ ವ್ಯಕ್ತಪಡುತ್ತದೆ.
ಶೈವಧರ್ಮ
ಕರ್ನಾಟಕದ ಅತ್ಯಂತ ಪ್ರಾಚೀನ ಪ್ರಬಲ ಧರ್ಮಗಳಲ್ಲಿ ಶೈವಧರ್ಮವೂ ಒಂದು. ಶೈವಪರಂಪರೆಯಲ್ಲಿ ಅನೇಕ ಶಾಖೆಗಳಿವೆ. ಅವುಗಳನ್ನು ಹೀಗೆ ಹೇಳಲಾಗಿದೆ.
” ಕಾಪಾಲಂ ಲಾಕುಲಂ ವಾಮಂ ಭೈರವಂ ಪೂರ್ವಪಶ್ಚಿಮಂ
ಪಂಚರಾತ್ರಂ ಪಾಶುಪತಂ ತಥಾನ್ಯಾನಿಶ್ರೀಹಸ್ತಶಃ” [9]
ಈ ಎಲ್ಲಾ ಶಾಖೆಯವರೂ ಕರ್ನಾಕದಲ್ಲಿದ್ದರು.
ಕಾಳಾಮುಖರು
ಕಾಳಾಮುಖರು ಕರ್ನಾಟಕದಲ್ಲಿ ದೇವಾಲಯ ಸಂಸ್ಕೃತಿಯನ್ನು ವ್ಯಾಪಕವಾಗಿ ಬೆಳೆಸಿದರು. ಮುಖದ ಮೇಲೆ ಕಪ್ಪು ಗೆರೆಗಳನ್ನು ಅಥವಾ ಮಸಿಯನ್ನು ಹಚ್ಚಿ ಕೊಳ್ಳುತ್ತಿದ್ದರಿಂದ ಇವರನ್ನು ಕಾಳಾಮುಖರು ಎಂದು ಕರೆಯುತ್ತಾರೆ.[10] ಕಾಳಾಮುಖ ಮುನಿಗಳ ಹೆಸರು ಅಂತ್ಯಗೊಳ್ಳುವುದು ಶಕ್ತಿ, ಪಂಡಿತ, ದೇವ, ಭಟ್ಟಾರಕ, ಜೀಯ, ಶಿವ, ವ್ರತಿ, ರಾಣಿ ಎಂಬಿತ್ಯಾದಿ ಹೆಸರುಗಳಿಂದ ಇವರು ದೇವಾಲಯಗಳ ಸ್ಥಾನಿಕರಾಗಿರುತ್ತದ್ದರಲ್ಲದೆ, ಅದರ ಕಾರ್ಯಚಟುವಟಿಕೆಗಳ ನಿರ್ವಹಣೆ ಮತ್ತು ವಿದ್ಯಾದಾನ ಇವರ ಬಹುಮುಖ್ಯ ಕರ್ತವ್ಯ ಸಾಧಾರಣವಾಗಿ ಇಲ್ಲಿ ಮಠಗಳೂ ಸಹ ಅಸ್ತಿದಲ್ಲಿರುತ್ತಿದ್ದವು. ಪ್ರಸ್ತುತ ಬ್ರಹ್ಮಗಿರಿ ಪರಿಸರದಲ್ಲಿದ್ದ ಕಾಳಾಮುಖ ಯತಿಗಳೆಂದರೆ.
೧. ಶಿವಜೀಯ[11]
೨. ಗಜಿಯ ಕಪ್ಪಡೆಯ[12]
೩. ಜ್ಞಾನಾಸಕ್ತಿ ಸರ್ಬ್ಬೇಶ್ವರ ಪಂಡಿತ[13]
೪. ದೇವೇಂದ್ರ ಪಂಡಿತ[14]
೫. ಅಮೃತರಾಸಿ ಪಂಡಿತ[15]
೬. ನೀಲಕಂಠ ಜೀಯ[16]
೧. ಶಿವಜೀಯ
ಜಟಂಗಿ ರಾಮೇಶ್ವರ ಬೆಟ್ಟದ ಕ್ರಿ. ಸ, ೯೬೨ರ ಶಾಸನವು ಶಿವಾಜೀಯನ್ನು ಹೆಸರಿಸುತ್ತದೆ.[17] ಶಿವಾಜಿಯ ಮೊಳಕಾಲ್ಮೂರು ತಾಲೂಕಿನ ಮೊದಲ ಶಾಸನೋಕ್ತ ಕಾಳಾಮುಖಯತಿ. ಜಟಂಗಿ ರಾಮೇಶ್ವರ ದೇವಾಲಯವು ಮೂಲತಃ ಇಟ್ಟಿಗೆಯಿಂದ ಕಟ್ಟಿದ ದೇವಾಲಯವಾಗಿದ್ದು. ಶಿವಾಜೀಯ ತನ್ನ ಭಿಕ್ಷಾವೃತ್ತಿಯಿಂದ ಇಟ್ಟಿಗೆಯ ದೇಗುಲವನ್ನು ಕಳೆದು ಕಲ್ಲೇದೇಗುಲನ್ನು ಕಟ್ಟಿಸಿದನು. ಬಹುಶಃ ಈ ಯತಿ ರಾಮೇಶ್ವರ ದೇಗುಲದ ಸ್ಥಾನಿಕನಿರಬಹುದು. ಕಾಳಾಮುಖ ಯತಿಗಳು ಭಿಕ್ಷಾವೃತ್ತಿಯನ್ನು ಮಾಡುತ್ತಿರೆಂಬುದು ಗಮನಾರ್ಹ ಸಂಗತಿ.
೨. ಗಜಿಯ ಕಪ್ಪೆಡೆಯರ
ಕ್ರಿ. ಶ. ೯೯೮ರ ನುಂಕೆಮಲೆ ಬೆಟ್ಟದ ಶಾಸನದಲ್ಲಿ ಗಜಿಯ ಕಪ್ಪಡೆಯರ ಕಾಲನ್ನು ತೊಳೆದು ಲುಂಕೇಶ್ವರ ದೇವರಿಗೆ ದತ್ತಿ ಬಿಟ್ಟಿದ್ದನ್ನು ತಿಳಿಸುತ್ತದೆ.[18]
೩. ಜ್ಞಾನಾಸಕ್ತಿ ಸಬ್ಬೇಶ್ವರ ಪಂಡಿತ
ನುಂಕೆಮಲೆಯಲ್ಲಿದ್ದ ಮತ್ತೊರ್ವ ಕಾಳಾಮುಖ ಯತಿ ಜ್ಞಾನಾಸಕ್ತಿ ಸರ್ಬ್ಬೇಶ್ವರ ಪಂಡಿತ “ಶ್ರೀ ಲುಂಕೇಶ್ವರ ದೇವರ ರಂಗಬೋಗ ನೈವೇದ್ಯ. ಜೀರ್ಣೋದ್ಧಾರಕ್ಕೆಂದು ಆಸ್ತಾನಪತಿ ಜ್ಞಾನಾಸಕ್ತಿ ಸರ್ಬ್ಬೇಶ್ವರ ಪಂಡಿತವರ್ಗ ಸರ್ವಮಾನ್ಯವಾಗಿ ಬಿಟ್ಟದತ್ತಿ”[19] ಎಂದು ಅಲ್ಲಿನ ತೇದಿರಹಿತ ಶಾಸನವು ತಿಳಿಸುತ್ತದೆ. ಈ ಯತಿಯು ನುಖೇಶ್ವರ ದೇವರ ಸ್ಥಾನಾಚಾರ್ಯನಾಗಿದ್ದನು. ಈ ಮೇಲಿನ ಯತಿಗಳಿಬ್ಬರೂ ಕಾಳಾಮುಖರಾಗಿದ್ದ, ನುಂಕೆಮಲೆಯ ಕಾಳಾಮುಖರ ಕೇಂದ್ರವಾಗಿದ್ದನ್ನು ಇದು ಸೂಚಿಸುತ್ತದೆ.
೪. ದೇವೇಂದ್ರ ಪಂಡಿತ
ಜಟಂಗಿರಾಮೇಶ್ವರ ಬೆಟ್ಟದ ಶಾಸನವೊಂದು ದೇವೆಂದ್ರ ಪಂಡಿತನನ್ನು ಉಲ್ಲೇಖಿಸುತ್ತದೆ.[20] ಈ ಶಾಸನದ ಕಾಲ ಕ್ರಿ. ಶ. ೧೦೬೪ ರಾಮೇಶ್ರ ದೇವರ ಉತ್ಸವಾದಿಗಳ ಸಹಿತ ವೇಶ್ಯೆಯರಿಗೆ ತಫೋಧನರಿಗೆ ಹಾಗೂ ವಿದ್ಯಾದಾನಕ್ಕೆಂದು ದೇವೇಂದ್ರ ಪಂಡಿತರಿಗೆ ದತ್ತಿ ನಿಡಿರುವುದು ಈ ಶಾಸನೋಕ್ತ ಸಂಗತಿ. ಜಟಂಗಿ ರಾಮೇಶ್ವರ ಬೆಟ್ಟವು ಕೇವಲ ಧಾರ್ಮಿಕ ಕೇಂದ್ರವಲ್ಲದೆ ಪ್ರಾಚೀನ ವಿದ್ಯಾಕೇಂದ್ರವಾಗಿತ್ತೆಂಬುದು ಗಮನಾರ್ಹ ಅಂಶ.
೫. ಅಮೃತರಾಸಿ ಪಂಡಿತ
ಕ್ರಿ.ಶ. ೧೦೭೧ರ ವೇಳೆಗೆ ಜಟ್ಟಂಗಿ ರಾಮೇಶ್ವರ ದೇವಾಲಯದ ಸ್ಥಾನಿನಾಗಿದ್ದನು ಅಮೃತರಾಸಿ ಜೀಯ.[21] ಇವನು ನೊಳಂಬ ಪಲ್ಲವ ಪೆರ್ಮಾಡಿ ಜಯಸಿಂಹನಿಂದ ದತ್ತಿ ಪಡೆದಿದ್ದನು.
೬. ನೀಲಕಠ ಜೀಯ
ಕ್ರಿ.ಶ. ೧೦೭೧ರ ಹಳೇದಡಗೂರು ಶಾಸನವು ನೀಲಕಂಠಜೀಯನನ್ನು ಉಲ್ಲೇಖಿಸುತ್ತದೆ.[22] ಇವನು ದಡಗೂರ ಕಲಿದೇವರ ದೇಗುಲದ ಸ್ಥಾನಿಕನಿದ್ದಿರಬಹುದು.
ಕಾಳಾಮುಖ ಪಂಥವು ಸುಮಾರು ಐದಾರು ಶತಮಾನಗಳ ಕಾಲ ಬೆಳಗಿ ಧಾರ್ಮಿಕ ಮತ್ತು ಸಾಮಾಜಿಕ ಭಾವನೆಗಳ ಬೆಳವಣಿಗೆಗೆ ಕಾರಣವಾಗಿ ಹದಿನಾಲ್ಕನೇ ಶತಮಾನದ ಅಂತ್ಯದ ವೇಳೆಗೆ ಸಂಪೂರ್ಣವಾಗಿ ಕಣ್ಮರೆಯಾಯಿತು.
ನಾಥಪಂಥ
ನಾಥಪಂಥ ಶೈವಧರ್ಮದ ಮತ್ತೊಂದು ಶಾಖೆ. ಇದು ಬೌದ್ಧಧರ್ಮದ ವಜ್ರಾಯಾನ ಪಂಥದಿಂದ ಉದಯವಾದದ್ದು ಎಂಬ ಅಭಿಪ್ರಾಯವಿದೆ. ಈ ಮತವನ್ನು ಪ್ರವರ್ತಿಸಿದ ನಾಥರನ್ನು ಚೌರಾಸಿ ಸಿದ್ಧರೆಂದೂ ನವನಾಥರೆಂದೂ ಕರೆಯುವುದುಂಟು ಇವರಲ್ಲಿ ಮಚ್ಚೇಂದ್ರನಾಥ, ಗೋರಖನಾಥ ಚೌರಾಗಿನಾಥ, ಜಾಲಂದರನಾಥ, ಚರ್ಪಟೀನಾಥರು ಪ್ರಮುಖರು ಮೂಲತಃ ವಾಮಾಚಾರದತ್ತವಾಲಿದ್ದ ಈ ಪಂಥವು ಯೋಗ ಪ್ರಧಾನ ಪಂಥವಾದರೂ ಕಾಪಾಲಿಕರು ಅನೇಕ ಲಕ್ಷಣಗಳನ್ನು ಇಂದು ತನ್ನಲ್ಲಿ ಉಳಿಸಿಕೊಂಡಿರುವದರಿಂದ ಕಾಪಾಲಿಕರು ಮತ್ತು ನಾಥರನ್ನು ಬೇರ್ಪಡಿಸಲು ಸಾಧ್ಯವಿಲ್ಲವೆಂಬ ವಿದ್ವಾಂಸರ ಅಭಿಮತ ಸಾಧುವಾದುದು.[23] ಭೈರವನಾಥರ ಆರಾಧ್ಯ ದೈವ, ಭೈರವನ ವಾಹನ ನಾಯಿಯು ನಾಥರಿಗೆ ಶ್ರೇಷ್ಟ ಪ್ರಾಣಿ, ನರಬಲಿ, ಭಸ್ಮಲೇಪನ, ತಲೆಯೋಡಿನಲ್ಲಿ ಜಲಪಾನ ಮತ್ತು ಭೋಜನ, ಯೋಗಸಾಧನೆ, ಗೌಪ್ಯವಾದ ತಾಂತ್ರಿಕ ಆಚರಣೆ, ಧುನಿ, ಸಿದ್ಧಭುಕ್ತಿ, ಝಂಡಿಯಾತ್ರೆಗಳು ನಾಥರ ಬಹುಮುಖ್ಯ ಆಚರಣೆಗಳು.
ಕರ್ನಾಟಕದ ನಾಥಮಠಗಳಲ್ಲಿ ನುಂಕೆಮಲೆ ಮಠವೂ ಒಂದು, ನುಂಕೆಮಲೆ ಚಿತ್ರದುರ್ಗ ಜಿಲ್ಲೆಯ ಮುಖ್ಯ ನಾಥಕೇಂದ್ರ ನಾಥರ ದಾಖಲೆಗಳಲ್ಲಿ ಇದನ್ನು ಕಾಲಭೈರವ ಮಂದಿರ, ಲೋಕಿಮಠ ಎಂದು ಪ್ರಸ್ತಾಪಿಸಲಾಗಿದೆ. ನುಂಕೆಮಲೆಯು ಮೊದಲು ಕಾಳಮುಖರ ಕೇಂದ್ರವಾಗಿದ್ದ ಸಂಗತಿಯನ್ನು ಮೇಲೆ ಹೇಳಿದೆಯಷ್ಟೆ ಆದರೆ ನಾಥರ ಕೇಂದ್ರವಾಗಿ ಇದು ರೂಪಾಂತರವಾದದ್ದು ಯಾವಾಗ? ಹೇಗೆ? ಎಂಬ ಪ್ರಶ್ನೆಗಳಿಗೆ ಸದ್ಯಕ್ಕೆ ಏನನ್ನೂ ಹೇಳಲು ಸಾಧ್ಯವಿಲ್ಲ.
ನುಂಕುಮಲೆಯಲ್ಲಿ ಮೂರು ದೈವಗಳಿವೆ. ೧. ಸಿದ್ಧಪ್ಪ ಎಂದು ಪ್ರಸಿದ್ಧವಾಗಿರುವ ಭೈರವೇಶ್ವರ. ಇದನ್ನು ಲಿಂಗಾಯಿತರು ಪೂಜಿಸುತ್ತಾರೆ. ೨. ಭೈರವ ದೇಗುಲದ ಬಲಬದಿಯ ನಾಥಮಠದಲ್ಲಿರುವುದು ಕಾಲಭೈರವ. ಜಟಾಧಾರಿ ಯೋಗಿಗಳ ಶಿಲ್ಪವಿರುವ ದೊಡ್ಡ ಚಚ್ಚೌಕದ ಪೀಠದ ಮೇಲೆ ನೆಟ್ಟಿರುವ ತ್ರಿಶೂಲವೇ ಇಲ್ಲಿ ಕಾಲಭೈರವ. ಇದನ್ನು ನಾಥರು ಆರಾಧಿಸುತ್ತಾರೆ. ಮಠದ ಮುಂದಿನ ದೀಪಸ್ತಂಭದಲ್ಲಿ ಉಚ್ಚೇಂದ್ರನ ಉಬ್ಬುಶಿಲ್ಪವಿದೆ. ಇಲ್ಲಿನ ಮತ್ತೊಂದು ದೈವ ತುಪ್ಪದಮ್ಮ. ಗುಡಿಯಲ್ಲಿನ ಸಿದ್ಧಪ್ಪನಿಗೆ ಸಿದ್ಧಭಕ್ತಿಯಿಲ್ಲ. ಇದಕ್ಕೆ ಕಾರಣ ಲಿಂಗಾಯಿತರು ನಡೆದುಕೊಳ್ಳುವುದು. ಆದರೆ ನಾಥಮಠದಲ್ಲಿ ಕಾಲಭೈರವನಿಗೆ ಸಿದ್ಧಭುಕ್ತಿಯಿದೆ. ಗಮನಾರ್ಹ ಸಂಗತಿಯೆಂದರೆ ಒಂದೇ ದೈವ ಇಲ್ಲಿ ಭೈರವ ಮತ್ತು ಕಾಲಭೈರವ ಎಂದು ವಿಂಗಡಣೆಯಾಗಿರುವುದು. ಬಹುಶಃ ಇದಕ್ಕೆ ಸಮುದಾಯಗಳ ನಡುವಿನ ಸಾಮಾಜಿಕ ತಾರತಮ್ಯ ಕಾರಣವಿದ್ದಿರಬೇಕು.[24] ದೈವಾರಾಧನೆಯ ವಿಷಯದಲ್ಲಿ ಸಂಘರ್ಷ ನಡೆದ ತರುವಾಯ ರಾಜಿಯಾಗಿರುವ ಸಾಧ್ಯತೆಯನ್ನು ತಳ್ಳಿಹಾಕುವಂತಿಲ್ಲ.
ನುಂಕೆಮಠ ಅಧಿಪತಿಯನ್ನು ಸ್ಥಳೀಯರು ಭಾವಾಜಿ ಪರದೇಶಿ ಎಂದು ಕರೆಯುತ್ತಾರೆ. ಪ್ರಸ್ತುತ ಮಂಗಲನಾಥ ಮಠದ ಮುಖ್ಯಸ್ಥರಾಗಿದ್ದಾರೆ. ನುಂಕಮಲೆ ಮಠಕ್ಕೆ ೧೨ ಶಾಖಾಮಠಗಳಿದ್ದವು.[25] ಶಾಖಾಮಠಗಳಿಗೆ ಸ್ಥಳೀಯ ಮುಖಂಡರ ನೇಮಕ ಜೋಗಿಗಳಿಗೆ ದೀಕ್ಷೆ ನಿಡುವುದು, ಭಕ್ತರಿರುವ ಹಳ್ಳಿಗಳಲ್ಲಿ ಸರ್ಕೀಟು ಮಾಡುವುದು ಹಾಗೂ ಕಿನ್ನರಿ ಜೋಗಿಗಳಿಗೆ ಭಿಕ್ಷಾಟನಾ ಏರಿಯಾ ನಿಗದಿ ಮಾಡುವುದು ಈ ಮಠದ ಮುಖ್ಯ ಕೆಲಸಗಳು.
ನುಂಕುಮಲೆ ಕಡಿದಾದ ಕಣಿವೆ ಮತ್ತು ಬೃಹತ್ ಗಾತ್ರದ ಬಂಡೆಗಳಿಂದ ಕೂಡಿದ ದುರ್ಗಮ ಪ್ರದೇಶ. ಯೋಗಸಾಧನೆ ಗೌಪ್ಯ ತಾಂತ್ರಿಕ ಆಚರಣೆಗಳಿಗೆ ಸೂಕ್ತಸ್ಥಳ. ಅದಕ್ಕಾಗಿಯೇ ನಾಥರು ಈ ಪ್ರದೇಶವನ್ನು ಆಯ್ಕೆ ಮಾಡಿಕೊಂಡಂತಿದೆ. ಭೈರವನಿಗೆ ನರಬಲಿ ನೀಡುವ ಪದ್ಧತಿ ಪ್ರಚತದಲ್ಲಿತ್ತು. ಕರ್ನಾಟಕದ ಹಲವು ಭಾಗಗಳಲ್ಲಿರುವ ಜನಪದ ಕಥೆಗಳು ಮತ್ತು ನರಬಲಿ ಶಿಲ್ಪಗಳು ಇದಕ್ಕೆ ಪುಷ್ಟಿ ನೀಡುತ್ತವೆ. ನುಂಕೆಮಲೆಯ ಹರಳಯ್ಯನ ಗುಡಿಯಲ್ಲಿ ಒಂದು ರುಂಡಶಿಲ್ಪವಿದೆ. ನುಂಕೆಮಲೆಯ ಭೈರವನಿಗೂ ನರಬಲಿ ನೀಡಿದ್ದುದರ ಸೂಚನೆಯಿದು, ಬ್ರಹ್ಮಗಿರಿ ಪರಿಸರ ಸೇರಿದಂತೆ ಇಡೀ ಚಿತ್ರದುರ್ಗ ಜಿಲ್ಲೆಯಲ್ಲಿ ಭೈರವ, ಸಿದ್ಧಪ್ಪ, ಜೋಳಿಗಳಿಗೆ ಸಂಬಂಧಿಸಿದ ಹಲವಾರು ಎಡೆಗಳಿವೆ.[26] ಬ್ರಹ್ಮಗಿರಿ ಪರಿಸರದಲ್ಲಿ ಕಂಡುಬರುವ ಇಂತಹ ಸ್ಥಳವಾಚಕಗಳೆಂದರೆ ಭೈರಾಪೂರ, ಸಿದ್ಧಾಪುರ, ಸಿದ್ದಯ್ಯನಕೋಟೆ, ಜೋಗಿಹಳ್ಳ, ಯರಪೋತ ಜೋಗಿಹಳ್ಳಿ, ಪುರಬೋರನಹಳ್ಳಿಗಳು. ಈ ಗ್ರಾಮಗಳು ಭೈರವನ ಆರಾಧಕರು ನೆಲೆಗೊಂಡ ನೆಲೆಗಳೆಂಬುದು ಸ್ಪಷ್ಟಸಂಗತಿ.
ವೈಷ್ಣವ ಧರ್ಮ
ವೈಷ್ಣವ ಧರ್ಮವೂ ಬಹು ಪುರಾತನವಾದ ಮತ ಇದರ ಅನುಯಾಯಿಗಳು ವಿಷ್ಣು ಹಾಗೂ ಅವನ ವಿವಿಧ ಅವತಾರಗಳಲ್ಲಿ ನಂಬಿಕೆಯಿಟ್ಟು ಪೂಜಿಸುತ್ತಾರೆ. ಶೈವಧರ್ಮದಂತೆ ವೈಷ್ಣವ ಧರ್ಮವೂ ಬ್ರಹ್ಮಗಿರಿ ಪರಿಸರದಲ್ಲಿ ಪ್ರಚಲಿತದಲ್ಲಿತ್ತು. ಇಂದಿನ ಮರಡಿಗ್ರಾಮವು ಬುಕ್ಕರಾಯಪುರ, ಕರಡಿಹಳ್ಳಿಯು ಹರಿಹರರಾಯಪುರವೆಂಬ ಹೆಸರಿನಿಂದ ಪ್ರಸಿದ್ಧವಾಗಿದ್ದ ಅಗ್ರಹಾರಗಳಾಗಿದ್ದವು.[27] ಅಗ್ರಹಾರಗಳು ಸಾಧಾರಣವಾಗಿ ವೈಷ್ಣವರ ವಾಸಸ್ಥಾನಗಳಾಗಿದ್ದು ಶಿಕ್ಷಣ ಕೇಂದ್ರಗಳಾಗಿದ್ದವು. ಬ್ರಹ್ಮಗಿರಿ ಪರಿಸರದಲ್ಲಿ ಇಂದು ನಾಯಕ ಜನಾಂಗದವರು ವಾಸವಾಗಿದ್ದು, ಅಹೋಲ ನರಸಿಂಹನ ಆರಾಧಕರಾಗಿದ್ದಾರೆ.
ಒಟ್ಟಾರೆಯಾಗಿ ಬ್ರಹ್ಮಗಿರಿ ಪರಿಸರದಲ್ಲಿದ್ದ ಬೌದ್ಧ, ಜೈನ, ವೈಷ್ಣವ ಮತ್ತು ಶೈವಧರ್ಮಗಳಿದ್ದವು. ಬೌದ್ಧ ಮತ್ತು ಜೈನಧರ್ಮಗಳು ಅಸ್ತಿತ್ವದಲ್ಲಿದ್ದುದು ಅಲ್ಪಕಾಲ ಮಾತ್ರ ವೈಷ್ಣವ ಧರ್ಮದ ಕರುಹುಗಳು ವಿರಳವಾಗಿದ್ದೂ ಪ್ರಸ್ತುತವೂ ಚಾಲ್ತಿಯಲ್ಲಿದೆ. ಶೈವಧರ್ಮ ಮಾತ್ರ ಈ ಪರಿಸರದಲ್ಲಿ ಪ್ರಬಲವಾಗಿತ್ತು. ೧೨ನೇ ಶತಮಾನದ ಬಸವಾದಿ ಶರಣರ ವೀರಶೈವ ಚಳುವಳಿಯ ಉದಯದ ನಂತರ ಕರ್ನಾಟಕದ ಧಾರ್ಮಿಕ ಪದ್ಧತಿಯಲ್ಲಿ ಮಹತ್ವದ ಮಾರ್ಪಾಡುಗಳಾದವು. ಶೈವಧರ್ಮದ ಪಂಥಗಳಾದ ಕಾಳಾಮುಖ ಮತ್ತು ನಾಥ ಪಂಥಗಳು ಕ್ರಮೇಣ ತಮ್ಮ ಪ್ರಾಮುಖ್ಯತೆ ಕಳೆದುಕೊಂಡು, ವೀರಶೈವ ಚಳವಳಿಯಲ್ಲಿಯೇ ವಿಲೀನವಾದವು. ಲುಂಕೆಮಲೆಯ ನಾಥಪಂಥವು ತನ್ನ ಔತ್ತರೇಯ ರೀತಿರಿವಾಜುಗಳನ್ನು ಬಿಟ್ಟು ಸ್ಥಳೀಕರಣಗೊಂಡಿರುವುದನ್ನು ತಳ್ಳಿಹಾಕುವಂತಿಲ್ಲ.

ಬ್ರಹ್ಮಗಿರಿ: ೮. ವೀರಗಲ್ಲು, ಮಾಸ್ತಿಕಲ್ಲುಗಳು : ಒಂದು ನಿರೂಪಣೆ
ಶಾಸನ ಶಿಲೆಗಳನ್ನು ಹೊರತುಪಡಿಸಿದರೆ, ವೀರಗಲ್ಲು ಮತ್ತು ಮಾಸ್ತಿಕಲ್ಲುಗಳು ಒಂದು ನಾಡಿನ ಇತಿಹಾಸದಲ್ಲಿ ವೈಶಿಷ್ಟ್ಯಮಯವಾದ ದಾಖಲೆಗಳಾಗಿ ಉಳಿದು ಬರುತ್ತವೆ. ಇತಿಹಾಸ ಅನ್ನುವುದು ಬರಿಯ ರಾಜಮಹಾರಾಜರ ನಡುವೆ ನಡೆದು ಹೋದ ಕದನಗಳ ಜಯಾಪಜಯಗಳ ಪಟ್ಟಿಯಲ್ಲ. ಅದು ನಮ್ಮ ಇತಿಹಾಸ. ನಮಗಾಗಿಯೇ ಇಟ್ಟಿರುವ ತಪ್ಪು ಒಪ್ಪುಗಳ ಪಾಠ. ಅದು ಆಗಿನ ಜನರ ಆಸೆ ಆಕಾಂಕ್ಷೆಗಳ, ಶಕ್ತಿ ಸಾಮರ್ಥ್ಯಗಳ, ಸಂಪ್ರದಾಯ ಕಟ್ಟುಪಾಡುಗಳ ಉಗಮ. ಇತಿಹಾಸದ ಬೆಳಕಿನಾಚೆಯ ಅಜ್ಞಾನದ ಕತ್ತಲೆಯೊಳಗೆ ಅವಿತುಕೊಂಡಿರುವ ಅದರ ಗತಕಲಾಸ ಅರಿವೆ ದಾರಿದೀವಿಗೆ.
ಇತಿಹಾಸದ ಮೇಲೆ ಗಾಢವಾದ ಬೆಳಕನ್ನು ಚೆಲ್ಲುವ ಇಂತಹ ಸ್ಮಾರಕಗಳಿಂದ ದಕ್ಕದ ಮಾಹಿತಿಗಳನ್ನು ವಿಶ್ಲೇಷಿಸುವುದರಿಂದ ಆ ಶಿಲ್ಪವನ್ನು ಪ್ರತಿನಿಧಿಸುವ ವೀರ, ವೀರಸ್ತ್ರೀಯ ಹೋರಾಟದ ತ್ಯಾಗದ ಬಗೆಯ ಪರಿಚಯ ಆಗುತ್ತದೆ. ಮಡಿದವರ ಮೌಲ್ಯಯುತ ಬದುಕನ್ನು ಅರಿಯಲು ಸಹಾಯಕವಾಗುವುದು. ಅಂದಿನ ಸಮಾಜದ ಸಾಮಾಜಿಕ ಜನ-ಜೀವನದ ಆಚರಣೆ, ಮತ್ತು ಅದರ ಮೇಲೆ ನಡೆದ ಆಕ್ರಮಣಗಳ ನೆನಪು ಸಿಕ್ಕುತ್ತದೆ.
ವೀರತ್ವ ಅನ್ನುವುದು ಕೇವಲ ಆಳರಸರ ಸೊತ್ತಾಗಿರದೇ ಅದು ವೀರನಾದವನ ಸ್ವಾಭಿಮಾನ, ಶೌರ್ಯ, ಮಹತ್ವಾಕಾಂಕ್ಷೆ ಇವುಗಳನ್ನು ಪ್ರತಿಬಿಂಬಿಸುತ್ತದೆ. ಅರಸನಲ್ಲಿಯೂ, ಅವನ ಆಳಿನಲ್ಲಿಯೂ ವೀರತ್ವದ ಲಕ್ಷಣಗಳು ಸಮಾನಿಸಿ ಇರುವುದನ್ನು ಕಂಡುಕೊಂಡ ನಮ್ಮ ಪೂರ್ವಿಕರು ’ವೀರತ್ವ’ ವೀರನ ಲಕ್ಷಣ ಎಂದು ಪ್ರತಿಪಾದಿಸಿದ್ದಾರೆ. ಸ್ವತಃ ಸೇನಾನಿಯೂ ಆಗಿದ್ದ ಆದಿಕವಿ ಪಂಪನು ತನ್ನ “ವಿಕ್ರಮಾರ್ಕ ವಿಜಯಂ”ನಲ್ಲಿ ವೀರರೆಲ್ಲರೂ ಒಂದೇ ಕುಲದವರು ಎಂದು ಹೇಳುತ್ತಾನೆ.
“ಕುಲಮೆಂಬುದುಂಟೆ ಬೀರಮೇ |
ಕುಲಮಲ್ಲದೆ ಕುಲಮನಿಂತು ಪಕ್ಕದರಿಂ ನೀ
ನೊಲಿದಲ್ಲಿ ಪುಟ್ಸಿ ವೆಳೆದರೂ
ಕುಲಮಿರ್ದುದೇ ಕೊಡದೊಳಂ ಶರಸ್ಥಂಭದೊಳು”
ಉಂಡ ಅನ್ನದ ಋಣವ ತೀರಿಸಲು ಪ್ರಾಣವನ್ನೂ ಲೆಕ್ಕಿಸದೆ ಒಡೆಯನ ಪರವಾಗಿ ಹೋರಾಡುವ ಆಳೊಬ್ಬನ ನಿಷ್ಠೆಯನ್ನು ನಮ್ಮ ಇತಿಹಾಸ ಗುರುತಿಸಿ ಪ್ರಶಂಸಿಸಿದೆ. ಬರೀ ಅನ್ನದ ಋಣಕ್ಕಾಗಿಯೇ ಇವರು ಹೋರಾಡಿ ಮಡಿದಿದ್ದರೂ ಇವರನ್ನು ವೀರರೆಂದು ಗುರುತುಮಾಡಿದೆ. ಬುದ್ಧಿಬಲ ಅಧಿಕಾರದ ಬಲ ಇವರಲ್ಲಿ ಇಲ್ಲವಾಗಿದ್ದರೂ ಉಪ್ಪಿಟ್ಟು ಸಲುಹುತ್ತಿದ್ದ ಒಡೆಯನಿಗಾಗಿ ಆತ್ಮತ್ಯಾಗಕ್ಕೂ ಇವರು ಹಿಂಜರಿದವರಲ್ಲ. ಕಾಳಗದಲ್ಲಿ ಒಡೆಯನಿಗಿಂತ ಮುಂದಾಗಿ ತಾನೇ ಹೋರಾಡುತ್ತಿದ್ದರು; ತಾವೇ ಮಡಿಯುತ್ತಿದ್ದರು. ತಮ್ಮಗಳ ಪ್ರಾಣಗಳನ್ನು ಮೆಟ್ಟಿಲುಗಳನ್ನಾಗಿ ಮಾಡಿ ಅದರ ಮೇಲೆಯೇ ತಮ್ಮ ಒಡೆಯನನ್ನು ವಿಜಯದ ಗದ್ದುಗೆಗೆ ಏರಿಸುತ್ತಿದ್ದರು. ಈ ಮಾತನ್ನು ಹೊಯ್ಸಳ ಎರಡನೇಯ ಬಲ್ಲಾಳನ ಕಾಲದ ಈ ಶಾಸನ ಪದ್ಯ ಪುಷ್ಟೀಕರಿಸುತ್ತದೆ.
ಅರಸುಗಳೆಂಬುವರ್, ಬವರದೋಳ್ ಪೆರಗಿಂಪೆರಗಿರ್ಪ ಬುದ್ದಿಯಂ
ದರ ನೆಲೆಯೆಂದು ಮಾಡಿ ಪೆರರಂ ಪೆರರಿಂದಮೆ ಗೆರ‍್ವಿರಲ್ಲದಿಂ
ತಿರೆ ಪೆರಗಾಗೆ ಬಲಮನ್ಯ ಬಲಂ ಬೆರಗಾಗಲೊಂದೆ ಸಿರಿ
ಧಾರದೊಳೆ ಗೆಲುವರೆ ಪಗೆಯನಾರ್ ಸಮನಿಂತ ಸಹಾಯ ಶೂರನೋಳ್
ತನ್ನ ಒಡೆಯನಿಗಾಗಿ ಅವನ ಶತ್ರುಗಳೊಂದಿಗೆ ನಡೆಸಿದ ಕದನ ಕಾದಾಟವಿರಲಿ, ಬೇಟೆಯ ಅದಮ್ಯ ಉತ್ಸಾಹದ ಪ್ರಸಂಗಗಳಿರಲಿ, ತುರುಗಳ್ಳರೊಂದಿಗಿನ ಕಲಿತನವಿರಲಿ, ಊರಸ್ತ್ರೀಯರ ಮಾನ ಸಂರಕ್ಷಣೆಯ ಸಂದರ್ಭವಿರಲಿ, ಇಲ್ಲೆಲ್ಲಾ ಇದಕ್ಕಾಗಿಯೇ ಮಡಿದು ಹೋದ ವೀರರ ಸಾಹಸಗಳಿಗೆ ಸಾಕ್ಷಿಯಾಗಿ ನೆಡಲ್ಪಟ್ಟಿರುವ ಈ ವೀರಗಲ್ಲುಗಳು, ಅವರ ಪರಾಕ್ರಮದ ಕಥೆಗಳನ್ನು ಹೇಳುವುದಲ್ಲದೇ ಆ ಪ್ರದೇಶದ ’ವೀರಪರಂಪರೆ’ಯನ್ನು ಅರಿಯಲು ನೆರವಾಗುತ್ತವೆ.
ಪುರುಷನ ಹಾಗೆ ಸ್ತ್ರೀಯೂ ಕೂಡ ಕದನಗಳಲ್ಲಿ ಸ್ವಯಂ ಕಾದಾಡಿದ, ತನ್ನ ಒಡತಿಯ ಸಾವಿನ ನಂತರ ತನ್ನನ್ನು ತಾನು ಸ್ವಸಂತೋಷದಿಂದ ಕೊಂದುಕೊಂಡ, ವೀರಮರಣವನ್ನು ಅಪ್ಪಿದ ತನ್ನ ಪತಿಯನ್ನು ಹಿಂಬಾಲಿಸಿದ, ಸಾಹಸದ, ತ್ಯಾಗದ ಕಥೆಗಳನ್ನು ಸಾರುತ್ತಾ ನಿಂತಿರುವ ಸ್ತ್ರೀಯರ ಸ್ಮಾರಕಶಿಲೆಗಳೂ ವೀರಗಲ್ಲುಗಳ ಸಾಲಿನಲ್ಲಿ ನಿಂತುಕೊಳ್ಳುತ್ತವೆ. ಇಂತಹ ಸ್ತ್ರೀಯರ ಸ್ಮಾರಕ ಶಿಲೆಗಳನ್ನು ’ಮಾಸ್ತಿಕಲ್ಲುಗಳು’ ಎಂದು ಗುರುತಿಸಲಾಗಿದೆ. ಶಿಲ್ಪದಲ್ಲಿನ ಸ್ತ್ರೀಯು ಮಾಸ್ತಿ ಆದುದನ್ನು ಬಿಂಬಿಸಲು ಅವಳ ಒಂದು ಕೈಯನ್ನೋ ಎರಡು ಕೈಯನ್ನೋ ಮೇಲಕ್ಕೆತ್ತಿರುವಂತೆ ಚಿತ್ರಿಸಲಾಗಿದೆ. ಮೇಲಕ್ಕೆತ್ತಿದ, ಕೈಗಳಲ್ಲಿ, ಹೂವೋ, ನಿಂಬೆಹಣ್ಣೋ, ಕಳಶ, ಗಿಣಿ ಮುಂತಾದ ಮಂಗಳಕಾರಕ ವಸ್ತುಗಳ ಇರುತ್ತವೆ. ಹಲವು ಸ್ಮಾರಕಗಳಲ್ಲಿ ಮಾಸ್ತಿಯಾಗಿರುವ ಸ್ತ್ರೀ ಚಿತ್ರದ ಮಗ್ಗುಲಿನಲ್ಲಿ ಚಿಕ್ಕ ಸ್ತ್ರೀ ವಿಗ್ರಹವನ್ನು ಕಾಣಬಹುದು. ಸಾಮಾನ್ಯವಾಗಿ ವೀರಗಲ್ಲುಗಳ ಮೇಲೆ ಕಂಡುಬರುವ ಶಿಲ್ಪ ಪಾಠ ಮಾಸ್ತಿಕಲ್ಲುಗಳಲ್ಲಿ ಕಂಡುಬರುವುದಿಲ್ಲ ಇದರಿಂದಾಗಿಯೇ ಮಹಾಸತಿಯಾದವರ ಹೆಸರು ಮತ್ತು ಉದ್ದೇಶ ನಿಗೂಢವಾಗಿಯೋ ಈ ನಿಗೂಢತೆ ಉಳಿದುಕೊಂಡು ಬಂದಿದ್ದರೂ ಆ ವೀರವನಿತೆಯರ ಸಾಹಸಗಳ ತ್ಯಾಗಗಳ ಪ್ರತೀಕವಾಗಿ ನಿಲ್ಲಿಸಿರುವ ಈ ಅಜ್ಞಾತ ಶಿಲ್ಪಗಳು ಮಾತ್ರ ಅಂದಿನ ಮಹಿಳೆಯ ಉದಾತ್ತವಾದ ಮೌಲ್ಯಯುತವಾದ ಬದುಕಿಗೆ ಸಾಕ್ಷಿ ಎಂಬುದಂತೂ ಸತ್ಯ.
ತಾಲ್ಲೂಕಿನ ಬಾಣರಾವಿ (ಬಂಡ್ರಾವಿ)ಯಲ್ಲಿರುವ ‘ಕಾಮಗೇತಿ ವೀರರು’ ಎಂದು ಸ್ಥಳಿಯರು ಕರೆಯುವ ವೀರಗಲ್ಲಿನಿಂದ ಹಿಡಿದು ಬೊಮ್ಮಗೊಂಡನಕೆರೆಯ ಈಶ್ವರನ ಗುಡಿ ಮುಂದಿನ ಅರಳೀಮರದ ಕಟ್ಟೆಯ ಕೆಳಗೆ ನೆಲದ ಮೇಲೆ ಅಂಗಾತ ಹಾಕಿರುವ ‘ವೀರಮಸ್ತಿಕಲ್ಲು’ವರೆಗೆ ನಡೆಸಲಾದ ಕ್ಷೇತ್ರಕಾರ್ಯದಲ್ಲಿ ಸಂಪಾದಿಸಿರುವ ವೀರಗಲ್ಲುಗಳು ಮಾಸ್ತಿಕಲ್ಲುಗಳು ಈ ತಾಲ್ಲೂಕಿನ ಭೌಗೋಳಿಕ ಪ್ರದೇಶದ ಸಾಂಸ್ಕೃತಿ ಇತಿಹಾಸದ ಮೇಲೆ ಬೆಳಕು ಬೀರುತ್ತವೆ. ಹಸಿಯ ಸಿದ್ಧಾಪುರ (ಅಶೋಕ ಸಿದ್ಧಾಪುರ) ಕಾಡಸಿದ್ದಾಪುರ ಜಟ್ಟಂಗಿ ಬೆಟ್ಟ ಪ್ರದೇಶ ನಾಗಸಮುದ್ರ, ದೇವಸಮುದ್ರ, ಶಿರೇಕೊಳ, ಜಾಲಿಪೆಂಟ,(ಜಹಗಿರ ಬುಡ್ಡೇನಹಳ್ಳಿ) ಭೈರಾಪುರ, ಹಾನಗಲ್ಲ ಪ್ರದೇಶ ಇಲ್ಲಿ ಕಾಣಸಿಗುವ ಈ ಶಿಲ್ಪಗಳು ಆಯಾಯ ಪ್ರದೇಶ ಸ್ಥಾನಿಕ ಜನಜೀವನ ಮೇಲಿನ ತಮ್ಮ ನಿಗೂಢ ಸಂಗತಿಗಳ ಮೂಲಕ ಗಮನ ಸೆಳೆಯುತ್ತವೆ. ತಮ್ಮಗಳ ಮೈಮೇಲಿನ ಏಕಹಂತದಿಂದ ನಾಲ್ಕು ಹಂತಗಳವರೆಗಿನ ವಿವಿಧ ಕಥಾನಕಗಳ ಚಿತ್ರರಚೆಯಿಂದ, ಆ ಪ್ರದೇಶದ ವೀರ ಹಾಗೂ ವೀರಸ್ತ್ರಿಯರ ಸಾಹಸ ತ್ಯಾಗದ ಅಜ್ಞಾತ ಚಾರಿತ್ರಿಕ ಘಟನೆಗಳಿಗೆ ಮೂಕಸಾಕ್ಷಿಯಾಗಿವೆ.
ಇಲ್ಲಿನ ವೀರಗಲ್ಲುಗಳನ್ನು ಅವುಗಳ ರಚನೆ ಮತ್ತು ಶಿಲ್ಪ ಪಾಠದಿಂದಾಗಿ ಈ ಕೆಳಕಂಡ ಪ್ರಭೇದಗಳಾಗಿ ವಿಂಗಡಿಸಿ ವಿಶ್ಲೇಷಿಬಹುದಾಗಿದೆ.
ವೀರಗಲ್ಲುಗಳು:
ಪಲ್ಲಕ್ಕಿ ಅಥವಾ ಮೇನೆಯ ಬಳಕೆ
ಆನೆ ಮತ್ತು ಕುದುರೆಗಳ ಬಳಕೆ
ನೆಲಕಾಳಗ:
ನಾಗಸಮುದ್ರದ ಆಂಜನೇಯನ ಗುಡಿಯ ಬಳಿ ನಿಲ್ಲಿಸಲಾಗಿರುವ ಸುಮಾರು ೪ ಅಡಿ ಎತ್ತರ ೩ ಅಡಿ ಅಗಲದ ಹಸಿರು ಮಿಶ್ರಿತ ಕಪ್ಪು ಲೋಹ ಶಿಲೆಯಲ್ಲಿ ಈ ವೀರಗಲ್ಲಿನಲ್ಲಿ ಪಲ್ಲಕ್ಕಿಯನ್ನು ಉಳಿಸಲಾಗಿದೆ. ನಾಲ್ಕು ಹಂತಗಳ ಈ ಚಿತ್ರ ರಚನೆಯ ನೆಲಹಂತದಲ್ಲಿ ವ್ಯಕ್ತಿಯೋರ್ವನನ್ನು ಅವನ ಸೇವಕರು ಪಾಲಕಿಯಲ್ಲಿ ರಣಭೂಮಿಗೆ ಕರೆದೊಯ್ಯುತ್ತಿರುವ ಚಿತ್ರಣವಿದೆ. ಕೆಲವು ವೀರಮರಣವನ್ನು ಅಪ್ಪಿದ ವೀರರನ್ನು ಅಪ್ಸರೆಯರು ಸ್ವರ್ಗಕ್ಕೆ ಪಲ್ಲಕ್ಕಿಗಳಲ್ಲಿ ಕರೆದೊಯ್ಯುವ ಚಿತ್ರಗಳು ಕಾಣಸಿಗುತ್ತವೆ. ಇದರಿಂದ ಈ ಭಾಗದಲ್ಲಿ ನಡೆದ ಕಾಳಗದಲ್ಲಿ ಸ್ವತಃ ರಾಜನು, ಅವನು ಮಾಂಡಲಿಕನು, ದಳಪತಿಯು, ಭಾಗವಹಿಸಿದ್ದನ್ನು ಇದರಿಂದ ಉಹಿಸಬಹುದು.
ಆನೆ ಅಥವಾ ಕುದರೆಗಳ ಬಳಕೆ
ಇಲ್ಲಿ ಕಂಡುಬರುವ ಬಹುತೇಕ ವೀರಗಲ್ಲುಗಳಲ್ಲಿ ಕಾಳಗದ, ಬೆಟೆಯ, ಗೋಗ್ರಹಣದ ಸಂದರ್ಭದಲ್ಲಿ ಕುದುರೆಯನ್ನು ಉಳಿಸಿರುವುದನ್ನು ಕಾಣಬಹುದು. ಭೈರಾಪುರದ ಕಣಿವೆ ಬಸಪ್ಪನ ಮುಂಬಯಲಿನಲ್ಲಿ ಪೆನ್ನಯ್ಯನ ಹೊಲದಲ್ಲಿ ನಿಲ್ಲಿಸಿರುವ ವೀರಗಲ್ಲು ‘ತುರುಗಾಳದ’ ಕಾಳಗದಲ್ಲಿ ನಿರತವಾಗಿರುವುದನ್ನು ಅದರಲ್ಲಿ ಮಡಿದ ವೀರರನ್ನು ಸ್ವರ್ಗಗಮನ ಗೈಯುತ್ತಿರುವ ದೃಶ್ಯವನ್ನು ಕಾಣಬಹುದು.
ನಾಗಸಮುದ್ರದ ಹಳೆಯ ನೀರಿನ ಟ್ಯಾಂಕ್ ಬಳಿ ನಿಲ್ಲಿಸಿರುವ ನಾಲ್ಕು ಹಂತಗಳ ಕೆತ್ತನೆಯ ವೀರಗಲ್ಲು ಬೇಟೆಯ ಸಂದರ್ಭವನ್ನು ನೆನಪು ಮಾಡಿಕೊಡುತ್ತದೆ. ಇಲ್ಲಿಯೂ ವೀರನು ಕುದುರೆಯ ಮೇಲೆ ಕುಳಿತು ಕಾದಾಡುವ ಚಿತ್ರಣವಿದೆ. ಈ ವೀರಗಲ್ಲಿನ ಎರಡನೆಯ ಪಟ್ಟಿಯಲ್ಲಿ ನಾಲ್ವರು ಸ್ತ್ರೀಯರ ಚಿತ್ರಗಳಿದ್ದು. ಅದರಲ್ಲಿ ಓರ್ವ ಸ್ತ್ರೀ ಬೇಲೂರು ಶಿಲಾಬಾಲಕಿಯಂತೆ ಹೋಲುವುದನ್ನು ಕಾಣಬಹುದು. ಶಿರೇಕೊಳ, ದೇವಸಮುದ್ರ, ಕಾಡಸಿದ್ದಾಪುರ. ಹಿರೆಕೆರಹಳ್ಳಿ ಈ ಗ್ರಾಮಗಳ ಹೊರವಲಯದಲ್ಲಿ ಹಾಕಿರುವ ವೀರಗಲ್ಲುಗಳಲ್ಲಿ ಕುದುರೆಯನ್ನು ಬಳಸಿರುವುದನ್ನು ಕಂಡು ಬರುತ್ತದೆ.
ಬೇಟೆಯ ಶಿಲ್ಪಗಳು
ಕೋನಸಾಗರದ ಕಪ್ಪಡ ಬಂಡೆಯ ಬಳಿ ಹಾಗೂ ನಾಗಸಮುದ್ರದ ಹಳೆಯ ನೀರಿನ ಟ್ಯಾಂಕ್ ಬಳಿ ನಿಲ್ಲಿಸಿರುವ ವೀರಗಲ್ಲುಗಳಲ್ಲಿ ಚಿತ್ರ ರಚನೆಗಳು ಬೇಟೆಯ ಪ್ರಸಂಗವನ್ನು ನೆನಪು ಮಾಡಿಕೊಡುತ್ತವೆ.
ಕೋನಸಾಗರದ ಕಪ್ಪಡ ಬಂಡೆ ಬಳಿ ಇರುವ ವೀರಗಲ್ಲು ಇತ್ತೀಚಿನದೆಂದು ತಿಳಿದುಬರುತ್ತದೆ. ಪಶುಪಾಲನೆಯನ್ನು ಕೈಗೊಂಡು ಜೀವನ ಸಾಗಿಸುವ ‘ಮ್ಯಾಸಬೇಡರ’ ಪಂಗಡಕ್ಕೆ ಸೇರಿದ ಯರಮಂಚಯ್ಯ ಎಂಬುವವನು ತನ್ನ ಕುರಿ ಮಂದೆಯ ಮೇಲೆ ಎರಗಿದ ಚಿರತೆಯನ್ನು ನಿರಾಯುಧನಾಗಿ ಎದುರಿಸುತ್ತಿದ್ದು, ಅವನ ನಾಯಿಯು ಚಿರತೆಯ ಕಾಲನ್ನು ಹಿಡಿದುಕೊಳ್ಳುವುದರ ಮೂಲಕ ತನ್ನ ಒಡೆಯನಿಗೆ ಸಹಕರಿಸುತ್ತದೆ. ಇದರ ಅಧ್ಯಯನ ನಡೆಸಿದ ಆರ್, ಶೇಷಶಾಸ್ತ್ರಿಗಳು, ವೀರಗಲ್ಲಿನ ಶಿಲ್ಪ ಸಾಧಾರಣದ್ದೇ ಆದರೂ ಬೇಟೆಯ ಪ್ರಸಂಗವನ್ನು ಶಿಲ್ಪದಲ್ಲಿ ಸಹಜವಾಗಿ ಮೂಡಿಸಲಾಗಿದೆ ಎಂದು ಮೆಚ್ಚಿದ್ದಾರೆ. ಇಂತಹ ಇಪ್ಪತ್ತನೇಯ ಶತಮಾನದ ಕಾಲಘಟ್ಟದಲ್ಲಿ ಬೇಡ ಸಮುದಾಯದವರು ವೀರಗಲ್ಲನ್ನು ನೆಟ್ಟಿರುವುದು ಕುತೂಹಲದ ಸಂಗತಿ ಎಂದು ಇತಿಹಾಸಕಾರರು ಅಭಿಪ್ರಾಯಪಡುತ್ತಾರೆ.
ನಾಗಸಮುದ್ರದಲ್ಲಿರುವ ಈ ವೀರಶಿಲ್ಪದಲ್ಲಿ ಕುದುರೆಯ ಮೇಲೆ ಕುಳಿತ ವೀರನೊಬ್ಬನು ಹುಲಿಯೊಂದಿಗೆ ಕಾದಾಡುವ ದೃಶ್ಯವನ್ನು ಕಾಣಬಹುದು. ಬಹುಶಃ ಹೊಯ್ಸಳರ ಕಾಲದಲ್ಲಿ ಈ ಶಿಲ್ಪವನ್ನು ರಚಿಸಿರುವುದನ್ನು ಶಿಲ್ಪದೊಳಗಣ ಶಿಲ್ಪಗಳಿಂದ ಕಂಡುಬರುತ್ತದೆ. ಎರಡನೆಯ ಹಂತದಲ್ಲಿರುವ ನಾಲ್ವರು ಸ್ತ್ರೀಯರಲ್ಲಿ ಒಬ್ಬಳು ಬೇಲೂರು ಶಿಲಾಬಾಲಕಿಯನ್ನು ಹೋಲುತ್ತಾಳೆ.
ಮಾಸ್ತಿಕಲ್ಲುಗಳು
ತಾಲ್ಲೂಕಿನಲ್ಲಿ ಕಂಡುಬರುವ ಮಾಸ್ತಿಕಲ್ಲುಗಳ ಪೈಕಿ ಒಂದೆರಡು ಶಿಲ್ಪಗಳನ್ನು ಹೊರತುಪಡಿಸಿದರೆ ಉಳಿದವುಗಳೆಲ್ಲಾ ವೀರ ಮಾಸ್ತಿಕಲ್ಲುಗಳು, ಶಿರೇಕೋಳದ ರಾಯರಮಠದ ಒಳಾವರಣದಲ್ಲಿ ಕಂಡುಬರುವ ಸ್ತ್ರೀಶಿಲ್ಪ, ಭೈರಾಪುರದ ಹನುಮೇಶರಾಯರ ಹೊಲದಲ್ಲಿನ ಸ್ತ್ರೀಶಿಲ್ಪ ಸುಂದರವಾದ ರಚನೆಗಳಾಗಿದ್ದು ಇದರಲ್ಲಿ ಮಾಸ್ತಿಯಾದವಳನ್ನು ಶೃಂಗಾರವಾಗಿ ಬಿಡಿಸಲಾಗಿದೆ. ಮುಖ್ಯ ಶಿಲ್ಪದ ಅಕ್ಕಪಕ್ಕದಲ್ಲಿ ಮತ್ತೊಂದು ಚಿಕ್ಕದಾದ ಸ್ತ್ರೀವಿಗ್ರಹಗಳನ್ನೆ ಬಿಡಿಸಲಾಗಿದೆ.
ವೀರಮಾಸ್ತಿಕಲ್ಲುಗಳಲ್ಲಿ ಮಾಸ್ತಿಯಾದ ಸ್ತ್ರೀಯ ಜೊತೆಯಲ್ಲಿ ಅವಳ ಪತಿಯನ್ನು ಬಿಡಿಸಿರುವುದನ್ನು ಕಾಣುತ್ತವೆ. ಶಿರೇಕೊಳದ ಊರು ಬಾಗಿಲು, ದೇವಸಮುದ್ರದ ಪಂಪಾಪತಿ ದೇವಸ್ಥಾನ, ಯಲ್ಲಮ್ಮನ ದೇವಸ್ಥಾನ ಮುಂಭಾಗ ಯರ್ರೇನಹಳ್ಳಿ, ಭಟ್ರಹಳ್ಳಿ, ಬೊಮ್ಮದೇವರಹಳ್ಳಿ, ಬಾಂಡ್ರಾವಿ ಇಲ್ಲಿರುವ ವೀರಮಾಸ್ತಿಕಲ್ಲುಗಳಲ್ಲಿ ಪುರುಷ ಮತ್ತು ಸ್ತ್ರೀಯ ಚಿತ್ರಗಳನ್ನು ಬಿಡಿಸಲಾಗಿದೆ. ಈ ಶಿಲ್ಪಗಳಲ್ಲಿ ಶಿಲ್ಪಪಾಠ ಇಲ್ಲದಿರುವುದು. ಈ ಮಾಸ್ತಿಯ ಹೆಸರು, ಉದ್ದೇಶ ಈ ವಿವರಗಳು ಗೊಪ್ಯವಾಗಿ ಉಳಿದುಹೋಗಿವೆ. ಕೆಲವು ಕಡೆ ಈ ಶಿಲ್ಪಗಲನ್ನು ಆರಾಧಿಸಿದರೂ, ಇವರು ಯಾರು ಎಂಬುದು ಸ್ಪಷ್ಟವಾಗುವುದಿಲ್ಲ. ಕಾಡ ಸಿದ್ದಾಪುರದ ಹನೆಯ ನಾಡಿನ ಬಯಲಿನಲ್ಲಿ ದೊರೆತಿರುವ ‘ಹೊನ್ನಿಸಿಡಿತಲೆಯ’ ಮಾಸ್ತಿಕಲ್ಲು, ತನ್ನ ಒಡತಿಯ ಸಾವಿನ ನಂತರ ತಾನೂ ಸ್ವಇಚ್ಛೆಯಿಂದ ಸಾವು ತಂದುಕೊಂಡ ಕತೆಯನ್ನು ಹೇಳುತ್ತದೆ. ಹೊಯ್ಸಳ ದಳಪತಿ (ಅಥವಾ ರಾಜಪ್ರತಿನಿಧಿ) ಸಿವೋದನಾಯಕನ ತಾಯಿ ಹೊನ್ನವ್ವ ನಾಗತಿಯ ಸೇವಕಿಯಾಗಿದ್ದ ಹೊನ್ನಿ ಎಂಬುವವಳು ತನ್ನ ಒಡತಿಯ ಸಾವಿನ ನಂತರ ತಾನೂ ಸಾವು ತಂದುಕೊಳ್ಳುತ್ತಾಳೆ. ಕಾಡಸಿದ್ಧಾಪುರದ ಅಕ್ಕತಂಗಿಯರ ಗುಡಿ ಎದುರು ಇರುವ ವೀರಗಲ್ಲುಗಳಲ್ಲಿ ಸ್ತ್ರೀಯರು ಪುರುಷರೊಂದಿಗೆ ಕಾದಾಡುತ್ತಿರುವ ಹಳೆಗುಂಡ್ಲೂರಿನ ಅಕ್ಕನಾಗಮ್ಮ ಮತ್ತು ವೀರನಾಗಮ್ಮ ಎಂಬ ಮಹಿಳೆಯರು ಪುರುಷನನ್ನು ಎದುರಿಸಿ ಆತ್ಮಾರ್ಪಣೆ ಮಾಡಿಕೊಂಡಿದುದರ ದ್ಯೋತಕವಾಗಿ ಸ್ಮಾರಕಗಳನ್ನು ನೆಡಲಾಗಿದೆ.
ಈ ಮಾಸ್ತಿಕಲ್ಲು, ವೀರಮಾಸ್ತಿಕಲ್ಲುಗಳ ಕುರಿತು ನಿಖರವಾದ ಮಾಹಿತಿಗಳು ಲಭ್ಯವಾಗದೇ ಅವರ ಬದುಕಿನ ಮೌಲ್ಯಯುತ ಗುಣಲಕ್ಷಣಗಳನ್ನು ಅರಿತುಕೊಳ್ಳುವುದು ಸಾಧ್ಯವಾಗುತ್ತಿಲ್ಲ.
ಶಿಲ್ಪರಚನೆ
ಯಾವುದೇ ಸ್ಮಾರಕಶಿಲೆಗಳಲ್ಲಿ ಸ್ತ್ರೀಯನ್ನು ಸಮಭಂಗಿಯಲ್ಲಿ ನಿಂತಿರುವಂತೆ ಚಿತ್ರಿಸಲಾಗಿರುತ್ತದೆ. ಚಿತ್ರದ ಉಡುಗೆ ತೊಡುಗೆಗಳಿಂದ ಈ ಮಾಸ್ತಿಯು ಸಾಮಾನ್ಯ ಅಥವಾ ರಾಜಸ್ತ್ರೀ ಎಂದು ಗುರುತಿಸಬಹುದಾಗಿದೆ. ರಾಜಪರಿವಾರದ ಸ್ತ್ರೀಯ ಸೀರೆಯ ನೆರಿಗೆಗಳು ಪಾದದವರೆಗೂ ಇಳಿಬಿದ್ದಿದ್ದು, ಕೈಕಾಲುಗಳಲ್ಲಿ ಕಡಗಗಳನ್ನು ಕೊರಳು ಹಾಗೂ ತಲೆಗೂದಲನ್ನು ತಲೆಯ ಎಡಭಾಗದಲ್ಲಿ ಗಂಡು ಹಾಕಿರುವಂತೆ ಚಿತ್ರಿಸಿದ್ದ, ಮುಖಭಾವವನ್ನು ಸುಂದರವಾಗಿ ಬಿಡಿಸಲಾಗಿರುತ್ತದೆ. ಮಾಸ್ತಿಯು ತನ್ನ ಬಲಗೈಯನ್ನೋ ಅಥವಾ ಎರಡೂ ಕೈಯನ್ನೋ ಮೇಲಕ್ಕೆಂತಿದ್ದು. ಎತ್ತಿದ ಕೈಯ ಅಂಗೈಯೊಳಗೆ ಹೂವನ್ನೋ, ನಿಂಬೆಹಣ್ಣನ್ನೋ, ಗಿಣಿಯನ್ನೋ, ಹಿಡಿದಿರುವುದನ್ನು ಕಾಣುತ್ತವೆ. ಸ್ತ್ರೀಚಿತ್ರದ ಪಕ್ಕದಲ್ಲಿರುವ ಪುರುಷನನ ಚಿತ್ರವು ಸ್ತ್ರೀ ಚಿತ್ರರಚನೆಗೆ ಸಮಾನವಾಗಿದ್ದು, ಆತನು ವೀರನೋ ಬೇಟೆಗಾರನೋ, ಸಾಮಾನ್ಯ ಯೋಧನೋ, ರಾಜಪರಿಹಾರದವನೋ, ಎಂದು ಗುರುತಿಸಬಹುದು. ಆ ಪುರುಷನ ಕೈಯಲ್ಲಿ ಬಗೆ ಬಗೆಯ ಆಯುಧಗಳು ಇರುತ್ತವೆ.
ಬೊಮ್ಮದೇವರಹಳ್ಳಿ ಬೊಮ್ಮಗೊಂಡನ ಕೆರೆ, ಯರ್ರೇನಹಳ್ಳಿ, ಹಳೆಗುಂಡ್ಲೂರು ಭಾಗಗಳಲ್ಲಿ ಕಂಡುಬರುವ ವೀರಮಾಸ್ತಿಕಲ್ಲುಗಳು ರಾಜಪರಿವಾರದವುಗಳೆಂದು ಅವುಗಳ ರಚನೆಯಿಂದ ತಿಳಿದುಬಂದರೆ, ದೇವಸಮುದ್ರ, ನಾಗಸಮುದ್ರ, ಬಾಣರಾವಿ ಇಲ್ಲಿ ಕಂಡು ಬರುವ ಶಿಲ್ಪಗಳು ಸಾಮಾನ್ಯ ಯೋಧರೆಂಬುದು ಮನಗಾಣುತ್ತದೆ. ಹಳೆಯ ಗುಂಡ್ಲೂರು ವೀರಮಾಸ್ತಿ ಕಲ್ಲಿನಲ್ಲಿ ವೀರನು ಹಾಗೂ ಅವನ ಎಡಬಲದಲ್ಲಿ ಇಬ್ಬರು ಸ್ತ್ರೀಯರ ಚಿತ್ರಗಳು ಇರುವುದನ್ನು ಬಿಟ್ಟರೆ ಉಳಿದ ಕಡೆ ಇರುವವುಗಳಲ್ಲಿ ಒಬ್ಬ ಪುರುಷ ಮತ್ತು ಸ್ತ್ರೀ ಇರುವ ರಚನೆಗಳೇ ಪ್ರಧಾನವಾಗಿ ಕಂಡುಬರುತ್ತವೆ.
ನಿಷಧಿಕಲ್ಲುಗಳು
ಜೈನಮುನಿಗಳು, ಸಲ್ಲೇಖನಾ ವೃತದಿಂದ ಪ್ರಾಣತ್ಯಾಗ ಮಾಡಿದುದರ ದ್ಯೋತಕವಾಗಿ ನೆಡುವ ಸ್ಮಾರಕಗಳನ್ನು ನಿಷಧಿಕಲ್ಲುಗಳು ಎಂದು ಗುರುತಿಸಲಾಗುತ್ತಿದೆ. ಇಂತಹ ನಿಷಧಿ ಕಲ್ಲುಗಳು ಬ್ರಹ್ಮಗಿರಿ ಬೆಟ್ಟದ ತಪ್ಪಲಿನ ಜಾರಿಮೂಲೆ ಹೊಲದ ಗುಡಿಯ ಬಳಿ ಹಾಕಿಸಲಾಗಿದೆ. ಇದರಲ್ಲಿ ಗುರುವಿನ ಮುಂದೆ ಹೂತು ಭಕ್ತಿಯಿಂದ ಅರ್ಹಂತನ ಸ್ತೋತ್ರವನ್ನು ಮಾಡುವ ಶಿಷ್ಯನ ಚಿತ್ರವಿರುತ್ತದೆ. ಈ ಪ್ರದೇಶದಲ್ಲಿ ಮಾತ್ರ ಕಾಣಸಿಗುವ ಈ ಶಿಲ್ಪಗಳು ಸಂರಕ್ಷಣೆ ಇಲ್ಲದೆ ಅನಾಥವಾಗಿವೆ.
ಗರುಡರು ಅಥವಾ ವೇಳೆವಾಳಿಗಳು
ತಮ್ಮ ಒಡೆಯರು ಯುದ್ಧಭೂಮಿಯಲ್ಲಿಯೇ, ಬೇಟೆಯಲ್ಲಿಯೇ ಮರಣಿಸಿದರೆ ತಾವೂ ಮರಣಿಸುವುದೆಂದು ಶಪಥಮಾಡಿಕೊಂಡಿದ್ದ ಅವನ ಸೇವಕರು ದೇಹತ್ಯಾಗ ಮಾಡಿದ ಕುರುಹಿಗಾಗಿ ನೆಡುವ ಗರುಡ ಗಂಭದಲ್ಲಿ ಚಿತ್ರಿಸಿರುವವರನ್ನು ಗರುಡರು ಎಂದು ಗುರುತಿಸಲಾಗಿದೆ. ಇಂತಹ ಗರುಡ ಗಂಭಗಳಲ್ಲಿ ಒಬ್ಬ ಪುರುಸ ಮತ್ತು ಸ್ತ್ರೀಚಿತ್ರಗಳು ಇರುತ್ತವೆ. ತಾಲ್ಲೂಕಿನ ಬೊಮ್ಮದೇವರ ಹಳ್ಳಿ ಮತ್ತು ಜಂಬಲ ಮುಲ್ಕ ಹೊಸಹಳ್ಳಿಗಳಲ್ಲಿ ಇಂತಹ ವೇಳೆವಾಳಿಗಳನ್ನು ಕಾಣಬಹುದು.
ಶಿಲ್ಪ ರಚನೆ
ಮಡಿದ ವೀರನು ಸ್ವರ್ಗಲೋಕವನ್ನು ಸೇರುತ್ತಾನೆ ಎಂಬುದು ಎಲ್ಲಾ ವೀರಗಲ್ಲುಗಳ ರಚನೆಯಿಂದ ತಿಳಿದುಬರುತ್ತದೆ. ಸಾಮಾನ್ಯವಾಗಿ ವೀರಗಲ್ಲು ಮೂರು ಹಂತಗಳನ್ನು ಹೊಂದಿರುತ್ತದೆ. ಕೆಳಹಂತದಲ್ಲಿ ವೀರನ ಹೋರಾಟದ ಚಿತ್ರಣವಿದ್ದರೆ ಮಧ್ಯದ ಹಂತದಲ್ಲಿ ಮಡಿದ ವೀರನನ್ನು ಸುರಾಂಗಗನೆಯರು ಸ್ವರ್ಗಕ್ಕೆ ಕರೆದೊಯ್ಯುವ ಚಿತ್ರಣವಿರುತ್ತದೆ. ಮೇಲಿನ ಹಂತದಲ್ಲಿ ಆ ವೀರನು ಶಿವಲೋಕವನ್ನು ಸೇರಿದ್ದಾನೆ ಎಂಬುದನ್ನು ಶಿವಲಿಂಗ ಮತ್ತು ನಂದಿಯನ್ನು ಬಿಡಿಸಿರುವುದೂ, ಶಿವಲಿಂಗದ ಪಕ್ಕ ಆ ವೀರ ನಿಂತಿರುವುದನ್ನು ಬಿಡಿಸಿರುವುದರಿಂದ ಮನಗಾಣಬಹುದು. ಮಡಿದ ವೀರನನ್ನು ಸಾಮಾನ್ಯವಾಗಿ ಶಿಲ್ಪದ ಬಲಬಾಗದಲ್ಲಿ ಬಿಡಿಸಲಾಗುತ್ತದೆ. ಎಡಭಾಗದಲ್ಲಿ ಶತ್ರುವಿನ ಚಿತ್ರ ಬಿಡಿಸಿರುತ್ತವೆ. ಶಿಲ್ಪದ ಉಡುಗೆ ತೊಡುಗೆಗಳ ರಚನೆಯಿಂದ, ಶಿಲ್ಪದಲ್ಲಿರುವ ವೀರನು ಸಾಮಾನ್ಯನೋ, ದಂಡನಾಯಕನೋ, ಅರಸನೋ ಎಂದು ಗುರುತಿಸಬಹುದು. ವೀರರ ಮುಡಿಗಳನ್ನು ಹಲವು ರೀತಿಯಲ್ಲಿ ರಚಿಸಲಾಗಿರುತ್ತದೆ. ಕೂದಲನ್ನು ನೆತ್ತಿಯ ಮೇಲೆ ಉಂಡೆಯಂತೆ, ತಲೆಯ ಹಿಂಭಾಗ ಬಲ ಅಥವಾ ಎಡಭಾಗಗಳಲ್ಲಿ, ಶಿಲ್ಪ ತನಗೆ ಅನುಕೂಲವಾಗುವಂತೆ ಬಿಡಿಸಿರುತ್ತಾನೆ. ವೀರನ ಕೈಯಲ್ಲಿ ಖಡ್ಗ, ಕಠಾರಿ, ಭರ್ಜಿ, ಚಾಕು, ಸಂಬಳ, ಕೊತ್ತ, ಬಿಲ್ಲುಬಾಣ ಕರ್ಕಡೆ, ಗುರಾಣಿ, ಸುರಿಗೆ ಇರುತ್ತವೆ. ಜೊತೆಗೆ ಸೊಂಟದಲ್ಲಿ ಚಿಕ್ಕ ಕಠಾರಿಯನ್ನೋ, ಗುದ್ದುಬಾಕನ್ನೋ ಸಿಕ್ಕಿಸಿಕೊಂಡಿರುತ್ತಾನೆ.
ವೀರರ ಆರಾಧನೆಗಳು
ಯುದ್ಧದಲ್ಲಾಗಲೀ, ಹಿಂಸಾತ್ಮಕ ರೀತಿಯಿಂದಾಗಲೀ ಮರಣವನ್ನಪಿದವರು ಭೂತವೋ ಕ್ಷೇತ್ರಪಾಲಕನೋ ಆಗುತ್ತಾನೆ ಎಂಬುದು ನಮ್ಮ ಪೂರ್ವಿಕರ ನಂಬುಗೆ ಇಂತಹ ವೀರರನ್ನು ಭಯದಿಂದಲೋ ಭಕ್ತಿಯಿಂದಲೋ ಆರಾಧಿಸು ಪರಿಪಾಠ ಬೆಳೆದು ಬಂದಿತು. ಅಂತಹ ವೀರರನ್ನು ಆರಾಧಿಸಿದರೆ ಮಳೆ ಬೆಳೆ, ಜನ ಜಾನುವಾರುಗಳಿಗೆ ತಗಲುವ ಪೀಡೆಗಳು, ಕಾಡ ಮೃಗಗಳ ಹಾವಳಿ, ಕಳ್ಳರನ್ನು ಪತ್ತೆ ಮಾಡುವುದು. ಮುಂತಾದ ಮಾನವ ಸಂಕಷ್ಟಗಳಿಂದ ನೆರೆವೇರಿಸಿಕೊಳ್ಳುತ್ತಿದ್ದರು ಎಂದು ನಂಬಲಾಗುತ್ತಿತ್ತು. ಇಂದಿಗೂ ತಾಲ್ಲೂಕಿನ ಹಲವು ಕಡೆ ಇಂತಹ ವೀರರ ಬಗೆಗೆ ಇಂತಹ ಆಚರಣೆಗಳು ಬಳಕೆಯಲ್ಲಿರುವುದನ್ನು ಕಾಣುತ್ತೇವೆ. ರಾಯಾಪುರದಲ್ಲಿರುವ ‘ವೀರಗಲ್ಲು’, ‘ವೀರಗಾರನ ಗುಡಿ’ ಎಂದು ಭಾವಿಸಿಕೊಂಡು ಪೂಜಿಸಲಾಗುತ್ತಿದೆ. ಅದರಂತೆ ಅಕ್ಕನಾಗಮ್ಮ, ವೀರನಾಗಮ್ಮ ಬಾಣರಾವಿಯ ವೀರರು, ಬೊಮ್ಮದೇವರ ಹಳ್ಳಿಯ ಪೌಳ ವಿರರು, ಕೊಂಡ್ಲಹಳ್ಳಿಯ ಮರಗಲ ಈರಣ್ನ, ಚಿಕ್ಕೇರೆಹಳ್ಲಿಯ ವೀರಜಂಪಣ್ನ ಇವರುಗಳು ಇಂದಿಗು ಆಯಾ ಜನಾಂಗದವರಿಂದ ಪೂಜೆಗೊಳ್ಳುತ್ತಿವೆ.
ವೀರಗಲ್ಲುಗಳು ಎಲ್ಲಿರುತ್ತಿದ್ದವು?
ಸಾಮಾನ್ಯವಾಗಿ ವಿರಗಲ್ಲುಳನ್ನಾಗಲೀ, ಮಾಸ್ತಿ ಕಲ್ಲುಗಳನ್ನಾಗಲೀ ಊರ ಮುಂದಿನ ದೇವಾಲಯ, ಚಾವಡಿ, ಊರುಬಾಗಿಲುಗಳ ಬಳಿ, ಕೆರೆ, ಹೊಂಡ, ಹೊಲಗದ್ದೆಗಳ ಬಯಲುಗಳಲ್ಲಿ, ತೋಪುಗಳಲ್ಲಿ ಹಾಕಿಸುತ್ತಿದ್ದರು. ಆಯಾಯ ಸಮುದಾಯಕ್ಕೆ ಪಂಥಕ್ಕೆ ಸೇರಿದವನನ್ನು ಆಯಾಯಪಂಥದ ದೇವಾಲಯಗಳ ಬಳಿ ಹಾಕಿಸುತ್ತಿದ್ದರು. ಇದರಿಂದಲೇ ವೀರನು ಇಂತಹ ಸಮುದಾಯ ಅಥವಾ ಪಂಥಕ್ಕೆ ಸೇರಿದವನೆಂದು ಗುರುತಿಸಬಹುದಾಗಿತ್ತು. ವೀರರು ದೈವರೂಪಿಗಳು, ದೇವಾಲಯಗಳ ಮುಂದೆ ಇದ್ದರೆ ಅವರೂ ಪೂಜ್ಯಾರ್ಹವಾಗುವರು ಎಂಬುದನ್ನು ಮನಗಂಡಿದ್ದರು. ಹೊಲಗದ್ದೆಗಳಲ್ಲಿ ಇರುವ ವೀರರನ್ನು ವೀರಗಾರ ದೇವರುಗಳ ಭಾವಿಸಿ, ಹೊಲದಲ್ಲಿ ಉತ್ತುಬಿತ್ತುವಾಗ, ದವಸಧಾನ್ಯ ಕೃಷಿ ಮಾಡುವಾಗ ಅವುಗಳಿಗೂ ಪೂಜೆ ಸಲ್ಲಿಸಿ ತಮ್ಮ ಪ್ರಕೃತಿ ಪ್ರೀತಿಯನ್ನು ವ್ಯಕ್ತಪಡಿಸುತ್ತಿದ್ದರು. ಸಾಮಾನ್ಯವಾಗಿ ವೀರನು ಎಲ್ಲಿಯೇ ಮಡಿದಿರಲಿ ಅವನ ಸ್ಮಾರಕವನ್ನು ಅವನ ಊರಿನಲ್ಲಿ ಹಾಕಿಸುವುದು ವಾಡಿಕೆ.
ತಾಲ್ಲೂಕಿನ ವೀರಗಲ್ಲು ಮಾಸ್ತಿಕಲ್ಲುಗಳಲ್ಲಿನ ರಚನೆಗಳನ್ನು ಗಮನಿಸಿದರೆ ವೀರರು ತಮ್ಮ ಕೈಗಳಲ್ಲಿ ಹಿಡಿದುಕೊಂಡಿರುವ ಆಯುಧಗಳು ಪ್ರದೇಶದಿಂದ ಪ್ರದೇಶಕ್ಕೆ ಭಿನ್ನವಾಗಿ ಕಂಡುಬರುತ್ತವೆ. ಶಿರೆಕೊಳ, ದೇವಸಮುದ್ರ, ಹನೆಯನಾಡು ಜಟಂಗಿ ಬೆಟ್ಟದ ಆಸುಪಾಸು, ಪುಕುರ್ತಿ, ಜಹಗೀರ ಬುಡ್ಡೆನಹಳ್ಳಿ, ಈ ಭಾಗದಲ್ಲಿ ಕಾಣಸಿಗುವ ವೀರಗಲ್ಲುಗಳಲ್ಲಿ ಅಥವಾ ವೀರಮಾಸ್ತಿಕಲ್ಲುಗಳಲ್ಲಿ ವೀರನು ತನ್ನ ಕೈಯಲ್ಲಿ ಬಂದೂಕು ಹಿಡಿದುಕೊಂಡಿರುವುದು ಕಂಡುಬಂದರೆ ಹಗರಿಯ ದಕ್ಷಿಣ ಭಾಗದಲ್ಲಿ ಕಂಡುಬರುವ ವೀರಗಲ್ಲು ಅಥವಾ ವೀರಮಾಸ್ತಿಕಲ್ಲುಗಳಲ್ಲಿ ಬಿಲ್ಲುಬಾಣ, ಕತ್ತಿ, ಬಾಕು, ಶೂಲ ಮುಂತಾದ ಆಯುಧಗಳು ಇರುವುದನ್ನು ಕಾಣುತ್ತವೆ. ಬಂದೂಕುಗಳು ವಿಜಯನಗರದ ಅರಸರ ಕಾಲದಲ್ಲಿ ಬಳಕೆಗೆ ಬಂದುದರಿಂದ ಈ ಸ್ಮಾರಕ ಶಿಲೆಗಳನ್ನ ಆ ಕಾಲಮಾನದಲ್ಲಿ ಹಾಕಿದವುಗಳೆಂದು ಊಹಿಸಬಹುದು. ಹಗರಿ ದಕ್ಷಿಣ ಭಾಗದಲ್ಲಿ ಕಂಡುಬರುವ ಸ್ಮಾರಕಗಳು ಹೆಚ್ಚಾಗಿ ಬೇಟೆ ಸಂಸ್ಕೃತಿಯನ್ನು ಬಿಂಬಿಸುತ್ತಿದ್ದು, ಹೊಯ್ಸಳರ ಅಥವಾ ಅದಕ್ಕೂ ಮುಂದಿನ ಕಾಲಮಾನದಲ್ಲಿ ಹಾಕಿಸಿದವುಗಳೆಂದು ಭಾವಿಸಬಹುದು. ಇದರಿಂದಾಗಿ ಈ ಪ್ರದೇಶದಲ್ಲಿ ಹಿಂದಿನಿಂದಲೂ ಬೇಟೆ ಸಂಸ್ಕೃತಿ ಇತ್ತೆಂದೂ ಅನ್ನಿಸುತ್ತದೆ.
ಸಮಾರೋಪ
ಒಂದು ಪ್ರದೇಶದ, ಚಾರಿತ್ರಿಕ, ಸಾಮಾಜಿಕ, ಸಾಂಸ್ಕೃತಿ ಪ್ರತಿನಿಧಿಗಳಂತೆ ಇತಿಹಾಸದ ಮೂಲ ದಾಖಲೆಗಳಾಗಿ ಉಳಿದಿರುವ ಈ ಸ್ಮಾರಕಗಳು ನಮ್ಮ ಐತಿಹಾಸಿಕ ಅವಪ್ರಜ್ಞೆಗೆ ಸಾಕ್ಷಿಯಾಗಿ ನಿಂತಿವೆ. ಹಲವು ಕಡೆ ಸುಂದರವಾದ ಸ್ಮಾರಕಗಳ್ನು ನಿಧಿಗಳ್ಳರು ನಿಧಿಯ ಆಸೆಗಾಗಿ ಕಿತ್ತು ಒಡೆದು ನೆಲದ ಮೇಲೆ ಚೆಲ್ಲಿಹೋಗಿದ್ದಾರೆ. ಕೆಲವು ಶಿಲ್ಪಗಳಲ್ಲಿನ ಚಿತ್ರರಚನೆಗಳು ಮಾನವ ಚೇಷ್ಟೆಗಳಿಗೆ ಗುರಿಯಾಗಿ ವಿರೂಪವಾಗುತ್ತಿವೆ. ಮಾನವ ಸಂಕಷ್ಟಗಳಿಗೆ ಗುರಿಯಾದ ಕೆಲವು ಸ್ಮಾರಕಗಳು ತಮ್ಮ ಮೂಲ ನೆಲೆಯಿಂದ ಸ್ಥಳಾಂತರಗೊಂಡು, ಅನಾಥ ಸ್ಥಿತಿಯಲ್ಲಿ ನಲುಗಿ ಹೋಗುತ್ತಿವೆ. ಬ್ರಹ್ಮಗಿರಿ ತಪ್ಪಲಿನ ಹನೆಯ ನಾಡಿನ ಬಯಲಿನಲ್ಲಿ ಅನಾಥವಾಗಿ ಬಿದ್ದುಹೋಗಿರುವ ಎಷ್ಟೋ ವೀರಗಲ್ಲುಗಳು ನಮ್ಮ ಸಾಂಸ್ಕೃತಿಯ ಅಧಃಪತನವನ್ನು ಸೂಚಿಸುತ್ತವೆ. ಇಂತಹ ಸ್ಮಾರಕ ಶಿಲ್ಪಗಳ ಸಂರಕ್ಷಣೆ ಮತ್ತು ರಾಷ್ಟ್ರೀಯ ಅಧ್ಯಯನ ಸ್ಥಾನಿಕ ಇತಿಹಾಸದ ದೃಷ್ಟಿಯಿಂದ ತೀರಾ ಅತ್ಯವಶ್ಯವೆನಿಸುತ್ತದೆ.
ಬ್ರಹ್ಮಗಿರಿ: ೯. ರಕ್ಷಣಾ ವಾಸ್ತುಶಿಲ್ಪ
ಮೊಳಕಾಲ್ಮೂರು ಚಿತ್ರದುರ್ಗ ಜಿಲ್ಲೆಯ ತಾಲ್ಲೂಕು ಕೇಂದ್ರಗಳಲ್ಲಿ ಒಂದು. ಇದು ಚಿತ್ರದುರ್ಗದಿಂದ ಬಳ್ಳಾರಿಗೆ ಹೋಗುವ ಮುಖ್ಯ ರಸ್ತೆಯಲ್ಲಿ ೮೪ ಕಿ. ಮೀ ದೂರದಲ್ಲಿದೆ. ದೈತ್ಯಾಕಾರದ ಬೆಟ್ಟ-ಗುಡ್ಡ, ಹಳ್ಳ-ಕೊಳ್ಳ, ಕೆರೆ-ಕಟ್ಟಳೆಗಳಿಂದ ಕೂಡಿದ ಈ ಪ್ರದೇಶ ಸಹಜವಾಗಿಯೇ ಸುಂದರವಾಗಿದೆ. ಆದ್ದರಿಂದಲೇ ಬ್ರೂಸ್‌ಫೂಟ್‌ಈ ಪರಿಸರವನ್ನು ವಿಶಿಷ್ಟ ಸೌಂದರ್ಯದಿಂದ ಕೂಡಿದ ಪ್ರದೇಶವೆಂದು ಬಣ್ಣಿಸಿರುವುದು.[1] ಇತ್ತೀಚಿನ ದಿನಗಳಲ್ಲಿ ಅತ್ಯಂತ ಹಿಂದುಳಿದ ಹಾಗೂ ಬರಪೀಡಿತ ಪ್ರದೇಶವೆಂಬ ಹಣೆಪಟ್ಟಿಯನ್ನು ಹೊತ್ತುಕೊಂಡಿದ್ದರೂ ಚಾರಿತ್ರಿಕ ದೃಷ್ಟಿಯಿಂದ ದಕ್ಷಿಣ ಭಾರತದ ಪುರಾತತ್ವ ಅಧ್ಯಯನದ ಮೇಲೆ ಹೊಸ ಬೆಳಕನ್ನು ಚೆಲ್ಲುವ ಮೂಲಕ ವಿಶ್ವ ಪ್ರಸಿದ್ದಿಯನ್ನು ಪಡೆದ ಕೀರ್ತಿಯೂ ಈ ಪರಿಸರಕ್ಕಿರುವುದು ಗಮನಾರ್ಹ.
ಈ ಪರಿಸರದಲ್ಲಿ ಪ್ರಾಚೀನ ಮಾನವನು ತನ್ನ ಬದುಕನ್ನು ರೂಪಿಸಿಕೊಂಡಿದ್ದನು ಎಂಬುದನ್ನು ಸಂಶೋಧನೆಗಳು ಈಗಾಗಲೇ ದೃಢಪಡಿಸಿವೆ. ಇದಕ್ಕೆ ಪುಷ್ಟಿ ಎಂಬಂತೆ ಬ್ರಹ್ಮಗಿರಿ, ಲುಂಕೆಮಲೆ, ಜಟಂಗಿ ರಾಮೇಶ್ವರ, ಸಿದ್ದಾಪುರ, ಹಳಕೆರೆ, ಹಾನಗಲ್, ಮೊಳಕಾಲ್ಮೂರು ಮುಂತಾದ ಸ್ಥಳಗಳಲ್ಲಿ ಬೃಹತ್ ಶಿಲಾ ಸಮಾಧಿಗಳು ದೊರೆತಿವೆ. ಹಾಗೆಯೇ ಸಂತೇಗುಡ್ಡ, ಬ್ರಹ್ಮಗಿರಿಯಲ್ಲಿ ಮುಂತಾದ ಕಡೆಯು ದೊರೆತಿರುವ ಕೆಂಪು ಮತ್ತು ಬಿಳಿಯ ವರ್ಣಚಿತ್ರಗಳು, ಬ್ರಹ್ಮಗಿರಿ ಮತ್ತು ಸಿದ್ಧಾಪುರಗಳಲ್ಲಿ ನಡೆದ ಉತ್ಖನನ ವರದಿಗಳು ಕೂಡ ಈ ಭಾಗದಲ್ಲಿ ವಾಸವಾಗಿದ್ದ ಪ್ರಾಚೀನ ಮಾನವನ ಸಾಂಸ್ಕೃತಿಕ ಜೀವನದಮೇಲೆ ಸಾಕಷ್ಟು ಬೆಳಕನ್ನು ಚೆಲ್ಲಿವೆ.
ಮೊಳಕಾಲ್ಮೂರು ಪರಿಸರದಲ್ಲಿರುವ ಬೆಟ್ಟ-ಗುಡ್ಡಗಳು, ಹಳ್ಳ-ಕೊಳ್ಳಗಳು ಪ್ರಾಚೀನ ಮಾನವನ ಜೀವನದಲ್ಲಿ ಪ್ರತ್ಯಕ್ಷ ಹಾಗೂ ಪರೋಕ್ಷವಾಗಿ ಪ್ರಭಾವ ಬೀರಿರುವುದನ್ನು ನಾವು ಇಲ್ಲಿ ಸೂಕ್ಷ್ಮವಾಗಿ ಗಮನಿಸಬಹುದಾಗಿದೆ. ಪ್ರಾರಂಭದಲ್ಲಿ ತನ್ನನ್ನೂ ಸೇರಿದಂತೆ ಇತರೆ ಕ್ರೂರ ಪ್ರಾಣಿಗಳಿಂದ, ನೈಸರ್ಗಿಕ ವಿಕೋಪಗಳಿಂದ ರಕ್ಷಣೆ ಪಡೆಯಲು ಕೃತಕವಾದ ರಕ್ಷಣಾ ವ್ಯವಸ್ಥೆಯನ್ನು ಇಲ್ಲಿ ಮಾಡಿಕೊಂಡಿರುವುದನ್ನು ನಾವು ಕಾಣಬಹುದು. ಆರಂಭದಲ್ಲಿ ತಾನೂ ವಾಸಿಸುವ ಪ್ರದೇಶದ ಸುತ್ತಲೂ ಮಣ್ಣಿನ ದಿಬ್ಬವನ್ನು ಏರಿಸುವುದು ಆಳವಾದ ಕಂದಕವನ್ನು ತೋಡುವುದು ನಂತರ ಇಟ್ಟಿಗೆ ಮತ್ತು ಕಲ್ಲುಗಳಿಂದ ತಡೆಗೋಡೆ ನಿರ್ಮಿಸುವ ಮೂಲಕ ಪ್ರಾರಂಭವಾದ ಈತನ ರಕ್ಷಣಾ ವ್ಯವಸ್ಥೆಯು ಕ್ರಮೇಣ ಜನಸಂಖ್ಯೆ ಮತ್ತು ಆರ್ಥಿಕಾಭಿವೃದ್ಧಿಯ ಹೆಚ್ಚಳದಿಂದಾಗಿ ಶತ್ರುಗಳಿಂದ ಇಡೀ ತನ್ನ ಸಮುದಾಯವನ್ನು ರಕ್ಷಣೆ ಮಾಡುವ ದೃಷ್ಟಿಯಿಂದ ಬೃಹದಾಕಾರವಾದ ರಕ್ಷಣಾ ವ್ಯವಸ್ಥೆಯನ್ನು ರೂಪಿಸಿಕೊಂಡನು.
ವಾಸ್ತವವಾಗಿ ಇಲ್ಲಿ ರಕ್ಷಣೆ ಎಂಬುದು ಕೋಟೆಯಾಗಿದೆ. ಕೋಟೆ ಎಂದರೆ ರಕ್ಷಣಾ ಆವರಣವುಳ್ಳ ಪ್ರದೇಶ ಎಂದರ್ಥ. ಮುಖ್ಯವಾಗಿ ರಾಜ್ಯ ಹಾಗೂ ರಾಜನಿಗೆ ರಕ್ಷಣೆ ಒದಗಿಸಿರುವ ಸ್ಥಳ. ಸಂಸ್ಕೃತ ಸಾಹಿತ್ಯದಲ್ಲಿ ಕೋಟೆಗಳನ್ನು ‘ದುರ್ಗ’ ಎಂದು, ವೈದಿಕ ಸಾಹಿತ್ಯದಲ್ಲಿ ‘ಪುರ’ ಎಂದು, ಹಳೆಗನ್ನಡದಲ್ಲಿ ‘ಕೋಂಟೆ’ ಎಂದು ಹಾಗೂ ಹೊಸಗನ್ನಡದಲ್ಲಿ ಕೋಟೆಯೆಂದು ಕರೆಯಲಾಗುತ್ತಿದೆ. ಆಂಗ್ಲ ಭಾಷೆಯಲ್ಲಿ ಪೋರ್ಟ್‌(Fort) ಎಂದು ಕರೆಯುತ್ತಾರೆ. ಕೋಟೆ ನಿರ್ಮಾಣವು ಮನುಕುಲದ ಒಂದು ಪ್ರಾಚೀನ ಕಲೆಯಾಗಿದೆ. ಕರ್ನಾಟಕದಲ್ಲಿ ಕೋಟೆಗಳ ಪ್ರಾಚೀನತೆಯನ್ನು ಮೌರ್ಯರ ಕಾಲಕ್ಕೆ ಕೊಂಡಯ್ಯಬಹುದು. ಮೌರ್ಯಕಾಲದ ಪಟ್ಟಣಗಳಲ್ಲಿ ಒಂದಾದ ಹಾಗೂ ಮೊಳಕಾಲ್ಮೂರು ಪರಿಸರದಲ್ಲಿರುವ ಬ್ರಹ್ಮಗಿರಿ ಪ್ರದೇಶವು ಕೋಟೆಯಿಂದ ಆವೃತವಾದ ಊರಾಗಿತ್ತೆಂದು ಅಭಿಪ್ರಾಯಪಡಲಾಗಿದೆ.[2] ಹೀಗೆ ಈ ಪರಿಸರದಲ್ಲಿ ಆರಂಭವಾದ ಕೋಟೆ ನಿರ್ಮಾಣ ಕಾರ್ಯವು ಕಾಲದಿಂದ ಕಾಲಕ್ಕೆ ಬದಲಾಗುತ್ತಾ ರಚನೆ ಮತ್ತು ಗಾತ್ರದಲ್ಲಿ ಬೆಳವಣಿಗೆಯಾಗಿ ವಿಕಾಸ ಹೊಂದುತ್ತಾ ಪ್ರಾದೇಶಿಕ ಕೋಟೆಗಳ ನಿರ್ಮಾಣದವರೆಗೆ ಸಾಗಿ ಬಂದಿರುವುದನ್ನು ನಾವಿಲ್ಲಿ ಗುರುತಿಸಬಹುದು.
ಮೊಳಕಾಲ್ಮೂರು ಪರಿಸರದಲ್ಲಿ ಕಂಡು ಬರುವ ಬ್ರಹ್ಮಗಿರಿ, ಸಂತೇಗುಡ್ಡ, ಜಟಂಗಿ ರಾಮೇಶ್ವರ, ಲುಂಕೆಮಲೆ, ಉಚ್ಚಂಗಿದುರ್ಗ, ಗುಡ್ಡದಹಳ್ಳಿ, ಮೊಳಕಾಲ್ಮೂರು ಮುಂತಾದ ಸ್ಥಳಗಳಲ್ಲಿ ಕೋಟೆಗಳು ಕಂಡುಬರುತ್ತವೆ. ಇವುಗಳನ್ನು ಕಟ್ಟಿದ ಉದ್ದೇಶ, ರಚನೆ, ತಂತ್ರಗಾರಿಕೆ, ಮತ್ತು ವಿನ್ಯಾಸಗಳಲ್ಲದೆ ಕೋಟೆಗೆ ಸಂಬಂಧಿಸಿದ ಇತರೆ ಸ್ಮಾರಕಗಳಾದ ಬುರುಜು, ಬತೇರಿ, ದೇವಾಲಯ, ಉಗ್ರಾಣ, ನೀರಿನ ಆಶ್ರಯತಾಣಗಳು, ಮದ್ದಿನ ಮನೆ, ದ್ವಾರಬಾಗಿಲು ಹಾಗೂ ಸೈನಿಕರ ವಸತಿ ಮುಂತಾದವುಗಳನ್ನು ವಿಶ್ಲೇಷಿಸಲು ಪ್ರಯತ್ನಿಸಲಾಗಿದೆ.
ಬ್ರಹ್ಮಗಿರಿ ಕೋಟೆ
ಬ್ರಹ್ಮಗಿರಿ ವಿಶ್ವಚಾರಿತ್ರಿಕ ಮನ್ನಣೆ ಪಡೆದ ಪ್ರಸಿದ್ಧ ನೆಲೆ. ಇದು ಮೊಳಕಾಲ್ಮೂರಿನಿಂದ ಸುಮಾರು ೨೦ ಕಿ. ಮೀ. ದೂರದಲ್ಲಿದೆ. ಮೊಳಕಾಲ್ಮೂರಿನಿಂದ ಬಳ್ಳಾರಿಗೆ ಹೋಗುವ ರಸ್ತೆಯ ಬಲಬದಿಗೆ ಅಶೋಕ ಸಿದ್ಧಾಪುರವೆಂಬ ರಸ್ತೆಯ ತಿರುವನ್ನು ಬಳಸಿಕೊಂಡು ಬ್ರಹ್ಮಗಿರಿ ಬೆಟ್ಟವನ್ನು ತಲುಪಬಹುದು. ಈ ಬೆಟ್ಟವು ಉತ್ತರ ದಕ್ಷಿಣವಾಗಿ ೩ ಕಿ. ಮೀ. ದೂರ ಹಬ್ಬಿದ್ದು ಸುತ್ತಲ ಪ್ರದೇಶದಿಂದ ಸುಮಾರು ೨೦ ಮೀ ಎತ್ತರದಲ್ಲಿದೆ. ಪೂರ್ವಕ್ಕೆ ರೊಪ್ಪ ಗ್ರಾಮ, ಪಶ್ಚಿಮಕ್ಕೆ ಸಿದ್ಧಾಪುರ ಮತ್ತು ಗುಡ್ಡಗಳಿವೆ. ಉತ್ತರಕ್ಕೆ ಜಟಂಗಿ ರಾಮೇಶ್ವರ ಬೆಟ್ಟ ಶ್ರೇಣಿಗಳಿವೆ. ಭೂ ನಕ್ಷೆಯಲ್ಲಿ ಬ್ರಹ್ಮಗಿರಿಯು ಉತ್ತರ ಅಕ್ಷಾಂಶ ೧೪೦ ೪೭’ ರಿಂದ ೧೪೦ ೪೯’ ಹಾಗೂ ಪೂರ್ವ ರೇಖಾಂಶ ೭೬೦ ೪೮’ ರಿಂದ ೭೬೦ ೪೯’ರವರೆಗೂ ವ್ಯಾಪಿಸಿಕೊಂಡಿದ್ದು, ಸಮುದ್ರಮಟ್ಟದಿಂದ ೨,೩೪೭ ಅಡಿ ಎತ್ತರದಲ್ಲಿದೆ.
ಬ್ರಹ್ಮಗಿರಿಗೆ ಐತಿಹಾಸಿಕ ಮಹತ್ವ ಬಂದಿದ್ದು, ಬಿ. ಎಲ್. ರೈಸ್‌ರವರಿಂದ ಇವರು ೧೮೯೨ರಲ್ಲಿ ಬೆಟ್ಟದ ಉತ್ತರಕ್ಕಿರುವ ದೊಡ್ಡ ಬಂಡೆಯೊಂದರ ಮೇಲೆ ಅಶೋಕನ ಶಾಸನಗವನ್ನು ಪತ್ತೆಹಚ್ಚಿದರು. ಈ ಬಂಡೆಗೆ ಸ್ಥಳೀಯರು ಅಕ್ಷರ ಗುಂಡು ಎಂದು ಕರೆಯುತ್ತಾರೆ. ಇದೇ ಪರಿಸರದಲ್ಲಿ ಮತ್ತೆರಡು ಶಾಸನಗಳನ್ನು ಸಹ ರೈಸ್‌ರವರು ಪತ್ತೆ ಹಚ್ಚುವ ಮೂಲಕ ಮೂರು ಶಾಸನಗಳನ್ನು ಪ್ರಕಟಿಸಿದ್ದಾರೆ.[3] ಈ ಶಾಸನಗಳಿಂದ ಚಿತ್ರದುರ್ಗ ಜಿಲ್ಲೆಯೂ ಕೂಡ ಮಗಧ ಸಾಮ್ರಾಜ್ಯದ ಒಂದು ಭಾಗವಾಗಿತ್ತೆಂದು ಹೇಳಲಾಗಿದೆ. ಬ್ರಹ್ಮಗಿರಿಯ ಮೌರ್ಯರ ದಕ್ಷಿಣದ ರಾಜಧಾನಿಯಾಗಿತ್ತಲ್ಲದೆ ಪ್ರಮುಖ ಆಡಳಿತ ಕೇಂದ್ರವಾಗಿತ್ತು.
ಬ್ರಹ್ಮಗಿರಿಗೆ ಇಸಿಲಾ,[4] ಹನೆಯ ಕೋಟೆ,[5] ವಿಜಯಗಿರಿ[6] ಮುಂತಾದ ಹೆಸರುಗಳಿವೆ. ಬ್ರಹ್ಮಗಿರಿ ಪ್ರದೇಶದಲ್ಲಿ ಮೌರ್ಯರು, ಶಾತವಾಹನರು, ಕದಂಬರು, ಚಾಲುಕ್ಯರು, ಹೊಯ್ಸಳರು, ವಿಜಯನಗರದ ಅರಸರು, ಚಿತ್ರದುರ್ಗದ ಪಾಳೆಯಗಾರರು ಆಳ್ವಿಕೆ ನಡೆಸಿದ್ದಾರೆ. ಬ್ರಹ್ಮಗಿರಿ ಕೋಟೆಯು ಗಿರಿದುರ್ಗವಾಗಿದ್ದು. ಅನಿಯಮಿತ ಕಾರದ ಭೂಶಿಖರವನ್ನು ಬಳಸಿಕೊಂಡು ಕೋಟೆ ನಿರ್ಮಾಣ ಮಾಡಲಾಗಿದೆ. ಈ ಭೂ ಶಿಖರವು ಉತ್ತರ ಮತ್ತು ದಕ್ಷಿಣದಲ್ಲಿ ಎತ್ತರವಾಗಿದ್ದು, ಕ್ರಮೇಣ ಕಡಿಮೆಯಾಗುತ್ತ ಹೋಗುತ್ತದೆ. ದಕ್ಷಿಣ ಭಾಗದಲ್ಲಿ ಪೂರ್ವದಿಂದ ಪಶ್ಚಿಮಕ್ಕೆ ಹಬ್ಬಿರುವ ಬೆಟ್ಟವನ್ನು ಉತ್ತರ ದಕ್ಷಿಣವಾಗಿ ಮೂರು ಕಣಿವೆಗಳು ಭಾಗ ಮಾಡಿವೆ. ಇವುಗಳಿಗೆ ಸೊಟ್ಟಮರದ ಸಂದು, ವಾಲ್ಕೆತ್ತಿನ ಸಂದು, ಪೆದಾಲ್ ಸಂದು ಎಂಬ ಹೆಸರುಗಳಿವೆ. ಈ ಸಂದುಗಳಲ್ಲಿ ಶತ್ರುಗಳು ಒಳಬರದಂತೆ ಅಲ್ಲಲ್ಲಿ ಬೃಹದಾಕಾರದ ಬಂಡೆಗುಂಡುಗಳನ್ನು ಬಳಸಿ ತಡೆಗೋಡೆಯನ್ನು ನಿರ್ಮಿಸಿದ್ದಾರೆ.
ಪೂರ್ವದ ಬೆಟ್ಟದ ಶ್ರೇಣಿಗಳಲ್ಲಿ ಕಾರಕುಟ್ರೆ ಬಂಡೆ, ಏಳೂರು ಪಡೆಗಳ ಬಂಡೆಗಳು ಕಡಿದಾಗಿದ್ದು, ಪ್ರಕೃತಿ ನಿರ್ಮಿತ ತಡೆಗೋಡೆಗಳಾಗಿವೆ. ಉತ್ತರದಲ್ಲಿ ಕಡಿದಾದ ಬಂಡೆಯಿದ್ದು ಇದನ್ನು ಸಿದ್ದರ ಬಯಲಿನ ಬೆಟ್ಟವು ಆವರಿಸಿದೆ. ಪಶ್ಷಿಮದಲ್ಲಿ ಪಗಡೆಸಾಲು ಬೆಟ್ಟ, ಮೇಲ್ದುರ್ಗದ ಬೆಟ್ಟಗಳು ಕೋಟೆಗೆ ನೈಸರ್ಗಿಕ ರಕ್ಷಣೆಗಳಾಗಿವೆ. ಈ ಎಲ್ಲಾ ಬೆಟ್ಟಗಳ ಮಧ್ಯೆ ಇರುವ ವಿಶಾಲವಾದ ಬಯಲಿನಲ್ಲಿ ಹುಲಿಕುಂಟೆಯು ಪಸರಿಸಿದೆ. ನೈಸರ್ಗಿಕ ಬೆಟ್ಟ ಹಾಗೂ ಕಣಿವೆ ಪ್ರದೇಶಗಳನ್ನು ಬಳಸಿಕೊಂಡು ಹುಲಿಕುಂಟೆ ಕೋಟೆಯನ್ನು ನಿರ್ಮಿಸಲಾಗಿದೆ.
ಬ್ರಹ್ಮಗಿರಿಯಲ್ಲಿ ಮೂರು ಹಂತದ ಕೋಟೆಯ ರಚನೆಗಳು ಕಂಡುಬರುತ್ತವೆ, ಮೊದಲನೇ ಹಂತದಲ್ಲಿ ಕಂಡುಬಂದಿರುವ ಪೂರ್ವ, ಪಶ್ಚಿಮ ಹಾಗೂ ದಕ್ಷಿಣದ ಹೊರಸುತ್ತಿನ ಕೋಟೆಗಳು ತುಂಬಾ ಪ್ರಾಚೀನವಾಗಿದೆ. ಕೆಲವು ಕಡೆ ೧೦ ಅಡಿ ಎತ್ತರ ೧೦ ಅಡಿ ಅಗಲವಿದ್ದರೆ ಮತ್ತೊಂದು ಕಡೆ ೩೦ ಅಡಿ ಎತ್ತರ ೧೫ ಅಡಿ ಅಗಲವಿದೆ. ಅನಿಯಮಿತಾಕಾರದ ದೊಡ್ಡ ಗುಂಡುಗಳನ್ನು ಒಂದರ ಪಕ್ಕದಲ್ಲಿ ಒಂದನ್ನು ತಳ್ಳಿ ತಡಗೋಡೆ ನಿರ್ಮಿಸಿದ್ದಾರೆ. ಮತ್ತೆ ಕೆಲವು ಕಡೆ ಈ ಗುಂಡುಗಳ ಮೇಲೆ ಕೋಟೆಯನ್ನು ಕಿರಿದುಗೊಳಿಸುತ್ತಾ ಕಟ್ಟಿದ್ದಾರೆ. ಒಳಮೈಯಲ್ಲಿ ಗಾರೆಬಳಸದೆ ಚಿಕ್ಕ ಚಿಕ್ಕ ಕಲ್ಲು ಮತ್ತು ಮಣ್ಣನ್ನು ಬಳಸಿ ಇರಳಿವೋರೆಯನ್ನು ರಚಿಸಿದ್ದಾರೆ. ಕೋಟೆಯ ಬೃಹತ್‌ಬಂಡೆಗಳನ್ನು ಬಳಸಿಕೊಂಡು ದೊಡ್ಡ-ದೊಡ್ಡ ಕಲ್ಲುಗಳಿಂದ ರಕ್ಷಣಾ ಗೋಡೆಯನ್ನು ನಿರ್ಮಿಸಿರುವುದು ಕಂಡುಬರುತ್ತದೆ. ಈ ಗೋಡೆಯಲ್ಲಿ ಯಾವುದೇ ರೀತಿಯ ಬಂದೂಕು ರಂಧ್ರಗಳಲ್ಲಿ ಬಾಗಿಲವಾಡಗಳನ್ನು ಬಳಸಿ ಎಲ್ಲಿಯೂ ಬಾಗಿಲುಗಳನ್ನು ರಚಿಸಿಲ್ಲ. ದೊಡ್ಡ ಬಂಡೆಗಳನ್ನು ಆಸರೆಯಾಗಿಟ್ಟುಕೊಂಡು ಸ್ವಾಭಾವಿಕ ಬಾಗಿಲುಗಳನ್ನು ರಚಿಸಿದ್ದಾರೆ. ಇಲ್ಲಿ ದುರ್ಗ ರಚನೆಗೆ ತಗಲುಬಹುದಾದ ಆರ್ಥಿಕ ವೆಚ್ಚವನ್ನು ಸ್ಥಪತಿಗಳು ಕಡಿಮೆಗೊಳಿಸಿದ್ದಾರೆ. ಜೊತೆಗೆ ಇಂತಹ ಕೋಟೆಗಳನ್ನು ರಚಿಸಲು ಆನೆಯಂತಹ ದೊಡ್ಡ ಪ್ರಾಣಿಗಳನ್ನು ಉಪಯೋಗಿಸಿರುವ ಸಾಧ್ಯತೆ ಇದೆ.
ಎರಡನೇ ಹಂತದ ಕೋಟೆಯು ಮುಂದುವರೆದ ಕಲ್ಲುಕೆಲಸದ ಜ್ಞಾನವು, ಕಟ್ಟಡಗಳ ರಕ್ಷಣಾತ್ಮಕ ಪರಿಚಯಿಸಿದಂತಿದೆ. ಪ್ರಾರಂಭದ ಹಂತದಲ್ಲಿ ಒರಟಾಗಿದ್ದ ಕಲ್ಲುಗಳನ್ನು ನಂತರ ಕ್ರಮಬದ್ಧವಾಗಿ ನಯಗೊಳಿಸಿ ನಿರ್ಮಿಸಿರುವುದು ಕಂಡುಬರುತ್ತದೆ. ಸೈಕ್ಲೋಪಿಯನ್ ಗೋಡೆಗಳಂತೆ ಕಲ್ಲುಗಳಲ್ಲಿ ಗಾತ್ರವಿದ್ದರು ಸೈನಿಕ ವಾಸ್ತು ಶಿಲ್ಪದ ರಚನೆಯನ್ನು ಇಲ್ಲಿ ನೋಡಬಹುದು. ಈ ಅಂಶಗಳನ್ನು ಕೋಟೆಯ ಪೂರ್ವ ಭಾಗದಲ್ಲಿರುವ ಎರಡನೇ ಸುತ್ತಿನ ಕೋಟೆ ಸಾಲು, ಪಶ್ಚಿಮದ ಜಾಲಿಕಟ್ಟೆಯ ಕೋಟೆ ಸಾಲು ಮತ್ತು ಪಗಡೆಸಾಲುಗಳಲ್ಲಿ ಕಾಣಬಹುದು. ಇವು ೨೫ ರಿಂದ ೩೦ ಅಡಿ ಎತ್ತರವಾಗಿದ್ದು, ೧೫ ದಪ್ಪವಾಗಿವೆ. ಈ ಕೋಟೆ ಗೋಡೆಗಳ ಸಾಲಿನಲ್ಲಿ ಕಲ್ಲುಗಳ ಜೋಡಣೆಯ ಪರಿಪೂರ್ಣತೆಯ ಜ್ಞಾನವನ್ನು ಹೊಂದಿರುವುದು ಗೋಚರಿಸುತ್ತದೆ.
ಮೂರನೇ ಹಂತವು ಸೈನಿಕರ ವಾಸ್ತು ಶಿಲ್ಪದ ಒಂದು ವಿಶಿಷ್ಟ ಬೆಳವಣಿಗೆಯಾಗಿದೆ. ಈ ವೇಳೆಗಾಗಲೇ ತುರ್ಕಿ ಅಧಿಕಾರಿಗಳು, ತಂತ್ರಜ್ಞಾನರ ಸಹಾಯದಿಂದ ಬಂದೂಕುಗಳ ಬಳಕೆಯಾಯಿತು. ಈ ಹಿನ್ನೆಲೆಯಲ್ಲಿ ಕೋಟೆಗಳ ಗಾತ್ರ ಮತ್ತು ಸ್ವರೂಪದಲ್ಲಿ ಹೆಚ್ಚಳ ಇಲ್ಲಿ ಗಮನಿಸಬಹುದು. ಕಲ್ಲುಗಳನ್ನು ಸೀಳಿ ವಿವಿಧ ಅಳತೆಗಳಲ್ಲಿ ನಯಗೊಳಿಸಿ ವ್ಯವಸ್ಥಿತವಾಗಿ ಕಟ್ಟಿರುವುದು. ಗೋಡೆಗಳಲ್ಲಿ ಬಂದೂಕು ರಂಧ್ರಗಳನ್ನು ಬಿಟ್ಟಿರುವುದು, ಗೋಡೆಗೆ ಭದ್ರತೆ ಒದಗಿಸುವ ದೃಷ್ಟಿಯಿಂದ ಅಲ್ಲಲ್ಲಿ ಕೊತ್ತಲಗಳನ್ನು ರಚಿಸಿರುವುದು, ಕಾವಲು ಗೋಪುರ ಮತ್ತು ಬುರುಜುಗಳ ಗಾತ್ರವನ್ನು ಹೆಚ್ಚಿಸಿರುವುದನ್ನು ಈ ಹಂತದಲ್ಲಿ ಕಾಣಬಹುದು. ಈ ಲಕ್ಷಣಗಳನ್ನು ತ್ರಿಶಂಕೇಶ್ವರ ದೇವಾಲಯ ಮತ್ತು ಸಿದ್ಧರ ಬಯಲಿನ ಕೋಟೆಯಲ್ಲಿ ನೋಡಬಹುದು, ಸೈನಿಕ ವಾಸ್ತುಶಿಲ್ಪದ ಇತಿಹಾಸದಲ್ಲಿ ಈ ವಾಸ್ತು ಬೆಳವಣಿಗೆ ಅತ್ಯಂತ ಮಹತ್ವ ಪಡೆದಿದೆ. ಕೆಲವು ವೃತ್ತಾಕಾರದ ಬುರುಜುಗಳನ್ನು ಕೋಟೆ ಗೋಡೆಯಿಂದ ಬೇರ್ಪಡಿಸಿ ಕೋಟೆಗಿಂತಲೂ ಎತ್ತರದಲ್ಲಿ ಕಟ್ಟಲಾಗಿದೆ. ಇವು ಶತ್ರುಗಳನ್ನು ವೀಕ್ಷಿಸಲು ಮತ್ತು ಹೋರಾಡಲು ತುಂಬಾ ಸಹಾಯಕವಾಗುತ್ತವೆ. ಹೀಗೆ ಬ್ರಹ್ಮಗಿರಿಯಲ್ಲಿ ಮೂರು ಹಂತದ ಕೋಟೆ ರಚನೆಗಳನ್ನು ನಾವು ಗಮನಿಸಬಹುದಾಗಿದೆ.
ಬೆಟ್ಟದ ಮಧ್ಯದಲ್ಲಿರುವ ಹುಲಿಕುಂಟೆಯನ್ನು ಕೇಂದ್ರವಾಗಿ ಇಟ್ಟುಕೊಂಡು ರಕ್ಷಣಾ ಕೋಟೆಯನ್ನು ನಿರ್ಮಿಸಲಾಗಿದೆ. ಹುಲಿಕುಂಟೆಯ ಪೂರ್ವಕ್ಕೆ ಏಳೂರ ಪಡೆಯ ಕಡಿದಾದ ನೂರು ಅಡಿ ಉದ್ದದ ಬಂಡೆಯ ಕೆಳಭಾಗದಲ್ಲಿ ೨೦೦X೫೦ ಚದುರ ಅಡಿ ವಿಸ್ತೀರ್ಣವುಳ್ಳ ಒಂದು ಗುಹೆ ಇದೆ. ಈ ಗುಹೆಯಲ್ಲಿ ಪ್ರಾಚೀನ ವರ್ಣಚಿತ್ರಗಳಿವೆ. ತ್ರಿಶಂಕೇಶ್ವರ ದೇವಾಲಯದ ಮುಂಭಾಗ ಪೂರ್ವಕ್ಕೆ ಆಯುತಕಾರದ ಕೋಟೆಯನ್ನು ಕಡಿದಾದ ಬಂಡೆಯ ಮೇಲೆ ನಿರ್ಮಿಸಿದ್ದಾರೆ. ಪೂರ್ವಕೆ ೧೦ ಅಡಿ ಎತ್ತರ ಅಗಲವಾದ ಎರಡು ಬುರುಜುಗಳಿವೆ. ಕೋಟೆಗೋಡೆಯನ್ನು ಸೂಕ್ಷ್ಮವಾಗಿ ಗಮನಿಸಿದೆ. ಗೋಡೆಯು ಪುನರ್ ನವೀಕರಣಗೊಂಡಂತಿದೆ. ಈ ಗೋಡೆಯು ೩೦ ಅಡಿ ಎತ್ತರವಿದ್ದೂ ಎಲ್ಲಿಯೂ ಗಾರೆಯನ್ನು ಬಳಸದೆ ಕಲ್ಲುಗಳ ಜೋಡಣೆಯಿಂದಲೇ ಕೋಟೆ ಗೋಡೆಯನ್ನು ಸುಂದರವಾಗಿ ನಿರ್ಮಿಸಲಾಗಿದೆ. ಕೋಟೆ ಗೋಡೆಯ ಮೂಲೆಗಳಲ್ಲಿರುವ ಕಲ್ಲುಗಳನ್ನು ಜೋಡಿಸಿರುವ ಇವರ ತಾಂತ್ರಿಕತೆ ಮೆಚ್ಚುವಂತಹದು. ಒಂದು ಕಲ್ಲನ್ನು ತಗ್ಗಿಸಿ ಮತ್ತೊಂದು ಕಲ್ಲನ್ನು ವಿಭಾಗಿಸಿ ಎರಡನ್ನು ಸೇರಿಸಲಾಗಿದೆ. ಆ ಮೂಲಕ ಗೋಡೆಗೆ ಸಿಮೇಂಟ್‌ನಂತೆ ಭದ್ರತೆ ಒದಗಿಸಿದ್ದಾರೆ.
ಈ ಕೋಟೆಯ ಪಶ್ಚಿಮಕ್ಕೆ ಸಿದ್ಧರ ಬಯಲು ಎಂದು ಕರೆಯುವ ವಿಶಾಲ ಬಯಲು ಇದೆ. ಈ ಭಾಗದಲ್ಲಿ ಆಯತಾಕಾರದ ಕೋಟೆಯನ್ನು ನಿರ್ಮಿಸಿರುವರು. ಈ ಕೋಟೆಯಿಂದ ಹುಲಿಕುಂಟೆಗೆ ಹೋಗಲು ಸೋಪಾನ ಬಾಗಿಲು ನಿರ್ಮಿಸಲಾಗಿದೆ. ಈ ಬಾಗಿಲು ೩.೫ ಅಡಿ ಅಗಲ ೫.೫ ಅಡಿ ಎತ್ತರವಿದ್ದು ಹಿಂಭಾಗದಲ್ಲಿ ಎರಡು ಪಹರೆ ಗೃಹಗಳಿವೆ. ಮುಂಭಾಗದಲ್ಲಿ ಎರಡು ಬೃಹದಕಾರದ ಬಂಡೆಗಳು ಬಾಗಿಲನ್ನು ಕಾಣದಂತೆ ರಕ್ಷಿಸಿವೆ. ಸೋಪನ ಬಾಗಿಲಿನಿಂದ ದಕ್ಷಿಣಕ್ಕೆ ಬಂದೆ ಜಾಲಿಕಟ್ಟೆ ಕೋಟೆ ಗೋಡೆ ಹಾಗೂ ಹುಲಿಕಂಟೆಯ ಕೆರೆ ಏರಿ ಸಿಗುತ್ತದೆ. ಈ ಭಾಗದಲ್ಲಿ ಭಾಗ್ಯಲಕ್ಷ್ಮಿ ದೇವಾಲಯ, ವೀರಗಲ್ಲು, ವೀರಭದ್ರಗುಡಿ, ಮುಂತಾದ ಸ್ಮಾರಕಗಳಿವೆ.
ಹುಲಿಕುಂಟೆಯ ಪಶ್ಚಿಮಕ್ಕೆ ಇರುವುದೆ ಜಾಲಿಕಟ್ಟೆ ಕೋಟೆ ಪ್ರದೇಶ. ೧೫ ಅಡಿ ಎತ್ತರ ೧೦ ಅಡಿ ದಪ್ಪವಾಗಿರುವ ಈ ಕೋಟೆ ಗೋಡೆಯು ಉತ್ತರ ಮತ್ತು ದಕ್ಷಿಣ ಬೆಟ್ಟಗಳ ಮಧ್ಯೆ ರಕ್ಷಣೆಯನ್ನು ಒದಗಿಸಿದೆ. ಇದಕ್ಕೆ ಮೂರು ಸ್ವಾಭಾವಿಕ ಬಾಗಿಲುಗಳಿವೆ. ಇದೇ ಕೋಟೆಯು ಪಗಡೆ ಸಾಲುಗೋಡೆಯನ್ನು ಸುತ್ತುವರೆದಿದೆ. ಈ ಭಾಗದಲ್ಲಿ ಜೈನ ದೇವಾಲಯ, ವರ್ಣಚಿತ್ರ, ಜನವಸತಿ ಇದ್ದ ಕುರುಹುಗಳು, ಅಕ್ಕತಂಗಿಯರ ಗುಡಿಗಳು, ಒಂಟಿ ಬಂಡೆಯ ಒಂದರ ಮೇಲೆ ಕೊರೆದಿರುವ ಆನೆಯ ಗೀರುಚಿತ್ರ ಮುಂತಾದ ಸ್ಮಾರಕಗಳಿವೆ.
ಬ್ರಹ್ಮಗಿರಿಯ ಬೆಟ್ಟದ ಮೇಲೆ ಇತ್ತೀಚೆಗೆ ನಿರ್ಮಾಣವಾದ ಮಹಲ್ ಒಂದಿದೆ. ಇದರ ಹತ್ತಿರದಲ್ಲಿಯೇ ಚಿಕ್ಕದಾದ ಸಿದ್ದೇಶ್ವರ ದೇವಾಲಯವಿದೆ. ಸಿದ್ದೇಶ್ವರನ ಗುಡಿಯ ಮುಂದೆ ಪುಷ್ಕರಣಿ ಇದೆ. ಮಹಲಿನ ಎದುರಿಗೆ ಇರುವ ಕೋಟೆಗೆ ಪ್ರದೇಶವನ್ನು ಮೇಲ್ದುರ್ಗ ಎಂದು ಕರೆಯುತ್ತಾರೆ. ಈ ಮೇಲ್ದುರ್ಗದ ಕೋಟೆಯೊಳಗೆ ಐದು ಅಂಕಣಗಳಿವೆ ಈ ಕೋಟೆ ಪ್ರದೇಶವನ್ನು ಕುಮಾರರಾಮನ ಗರಡಿಮನೆ, ಪುಷ್ಕರಣಿ ಮತ್ತಿತರೆ ಕಟ್ಟಡದ ಅವಶೇಷಗಳಿವೆ.
ತ್ರಿಶಂಕೇಶ್ವರ ದೇವಾಲಯದ ದಕ್ಷಿಣದಿಕ್ಕಿಗೆ ಎರಡು ವೃತ್ತಾಕಾರದ ಬುರುಜುಗಳಿವೆ. ಈ ಕೋಟೆಯ ಸಾಲಿನಲ್ಲಿ ಸ್ವಾಭಾವಿಕವಾದ ಎರಡು ದ್ವಾರಗಳಿವೆ. ಮೊದಲ ಕೋಟೆಯ ದ್ವಾರವನ್ನು ದಾಟಿ ಮುಂದೆ ಸಾಗಿದರೆ ಬಲ ಬದಿಯಲ್ಲಿ ಹುಟ್ಟು ಬಂಡೆಯ ಮೇಲೆ ಹದಿನೈದು ಜನ ಶಸ್ತ್ರ ಸಜ್ಜಿತ ಸೀಪಾಯಿ ಪಡೆಯೊಂದು ಸರದಿಯೋಪಾದಿಯಲ್ಲಿ ಮೆರವಣಿಗೆ ಹೊರಟಿರುವಂತೆ ಉಬ್ಬು ಶಿಲ್ಪಗಳನ್ನು ಕೆತ್ತಲಾಗಿದೆ. ಈ ಬಂಡೆಯ ಮೇಲೆ ಶಾಸನವಿದೆ. ಈ ಶಿಲ್ಪದ ಎದುರಿಗೆ ದೈತ್ಯನೊಬ್ಬನು ತಮಟೆ ಭಾರಿಸುತ್ತಿರುವ ದೃಶ್ಯವನ್ನು ಕೆತ್ತಲಾಗಿದೆ. ಇದಕ್ಕೆ ಸಮೀಪದಲ್ಲಿ ಹನುಮಂತನ ಗೀರು ಚಿತ್ರವಿದೆ. ಒಟ್ಟಾರೆ ಬ್ರಹ್ಮಗಿರಿ ಕೋಟೆಯು ಇಂದಿಗೂ ಅಧ್ಯಯನಕ್ಕೆ ಯೋಗ್ಯವಾಗಿದ್ದು ಕೋಟೆ ರಚನೆಯ ಪ್ರಾರಂಭಿಕ ಹಂತದಿಂದ ಆಧುನಿಕ ಹಂತದವರೆಗಿನ ಎಲ್ಲಾ ಲಕ್ಷಣಗಳನ್ನು ಒಳಗೊಂಡಿದೆ ಎನ್ನಬಹುದು.
ಲುಂಕೆಕೋಟೆ
ಲುಂಕೆಕೋಟೆಯು ಜಿಲ್ಲೆಯ ಪ್ರಸಿದ್ಧ ಪುಣ್ಯ ಕ್ಷೆತ್ರಗಳಲ್ಲೊಂದು. ಮೊಳಕಾಲ್ಮೂರು ಕೋಟೆಯೊಳಗಿನ ಕೂಗುವ ಬಂಡೆಯ ವಾಯುವ್ಯ ದಿಕ್ಕಿಗೆ ೫ ಕಿ. ಮೀ. ದೂರದಲ್ಲಿದೆ. ಲುಂಕೆಕೋಟೆಯು ಉತ್ತರ ಅಕ್ಷಾಂಶ ೨೬೦ ೪೪’ ಹಾಗೂ ಪೂರ್ವ ರೇಖಾಂಶ ೨೬೦ ೪೭’ರಲ್ಲಿದ್ದು ಸಮುದ್ರ ಮಟ್ಟದಿಂದ ೨೦೨೦ ಅಡಿ ಎತ್ತರದಲ್ಲಿದೆ. ಈ ಕ್ಷೇತ್ರವನ್ನು ಲುಂಕೆಮಲೆ, ನುಂಕೆಮಲೆ, ದೇವರಗುಡ್ಡ, ನುಂಕೆ ಭೈರವನಬೆಟ್ಟ, ನುಂಕಪ್ಪನ ಗುಡ್ಡ ಮುಂತಾದ ಹೆಸರುಗಳಿಂದ ಕರೆಯಲಾಗುತ್ತಿದೆ.[7] ಈ ಪ್ರದೇಶವು ಪ್ರಕೃತಿ ನಿರ್ಮಿತ ಗುಹೆಗಳಿಂದಲೂ ಕಡಿದಾದ ಪ್ರಪಾತಗಳಿಂದಲೂ ಕೂಡಿದೆ, ಪ್ರಾಚೀನ ಕಾಲದಿಂದಲೂ ಈ ಪ್ರದೇಶ ಮಾನವನ ವಾಸಸ್ಥಾನವಾಗಿತ್ತು. ಇಲ್ಲಿ ನವ ಶಿಲಾಯುಗದ ಅವಶೇಷಗಳು ಕಂಡುಬಂದಿದೆ.
ಈ ಬೆಟ್ಟದಲ್ಲಿರುವ ಶಾಸನಗಳು ಹೇಳುವ ಪ್ರಕಾರ ಅಜವರ್ಮ (ಕ್ರಿ.ಶ. ೯೮೭) ಮತ್ತು ಬೆಂಚರಸ (ಕ್ರಿ.ಶ. ೧೧೦೦) ದೇವರೇ ಕದಂಭ ಮನೆತನದವರು ಚಾಲುಕ್ಯ ಮನೆತನದ ಸಾಮಂತರಾಗಿ ಆಳ್ವಿಕೆ ಮಾಡಿರುವುದು ತಿಳಿದುಬರುತ್ತದೆ. ಈ ಬೆಟ್ಟದ ದೇವಾಲಯದಲ್ಲಿರುವ ಲುಂಕೇಶ್ವರನನ್ನು ಕದಂಬ ವಂಶದ ರಾಜನೊಬ್ಬನು ೧೦ ನೇ ಶತಮಾನದಲ್ಲಿ ಪ್ರತಿಷ್ಟಾಪಿಸಿದನೆಂದು ತಿಳಿದು ಬಂದಿರುತ್ತದೆ. ಇವರು ನಿರ್ಮಿಸಿದ ಲುಂಕೆ ಕೋಟೆಯು ಕಾಲಾನಂತರ ಲುಂಕೆ ಕೋಟೆಯೆಂದೆ ಪ್ರಸಿದ್ಧಿಯಾಗಿದೆ.[8]
ಲುಂಕೆಕೋಟೆಯನ್ನು ಕದಂಬ ಗುಡ್ಡ ಅಥವಾ ದೇವರ ಗುಡ್ಡ ಎಂದು ಕರೆಯು ಬೆಟ್ಟ ಮೇಲೆ ಕಟ್ಟಲಾಗಿದೆ. ಇದು ಗಿರಿದುರ್ಗವಾಗಿದ್ದು, ತುಂಬಾ ಎತ್ತರದ ಹೆಬ್ಬಂಡೆಯ ಮೇಲೆ ಇದೆ. ಬೆಟ್ಟವನ್ನು ಬಳಸಿಕೊಂಡು ಒಂದು ಸುತ್ತಿನ ಕೋಟೆಯನ್ನು ಕಟ್ಟಿದ್ದಾರೆ. ಕೋಟೆಯಲ್ಲಿ ೧೫ ಬುರುಜುಗಳನ್ನೊಳಗೊಂಡಂತೆ ಪೂರ್ವದಲ್ಲಿ ಎರಡು ಹಾಗೂ ಉತ್ತರದಲ್ಲಿ ಎರಡು ಬಾಗಿಲುಗಳಿವೆ. ಮಧ್ಯಮ ಗಾತ್ರದ ಬಿಳಿ ಗ್ರಾನೈಟ್ ಕಲ್ಲುಗಳನ್ನು ಸೀಳಿ ತುಂಡು ತುಂಡು ಕಲ್ಲುಗಳಿಂದ ಗೋಡೆಯನ್ನು ಕಟ್ಟಿದ್ದಾರೆ ಕಲ್ಲುಗಳನ್ನು ನಯಗೊಳಿಸದೆ ಮಧ್ಯದಲ್ಲಿ ಚಿಕ್ಕಕಲ್ಲುಗಳನ್ನಿಟ್ಟು ಗೋಡೆಗೆ ಭದ್ರತೆ ಒದಗಿಸಿದ್ದಾರೆ. ಕೋಟೆ ಗೋಡೆಯು ೩ ಅಡಿ ಅಗಲವಾಗಿದ್ದು, ೬ ರಿಂದ ೧೦ ಅಡಿ ಎತ್ತರವದವರೆಗೆ ಇದೆ. ಎಲ್ಲಿಯೂ ಕೋಟೆಗೆ ಬಂದೂಕು ರಂದ್ರಗಳಿರುವುದಿಲ್ಲ. ಕಡಿದಾದ ಬಂಡೆಯ ಮೇಲೆ ಕೋಟೆಯನ್ನು ನಿರ್ಮಿಸಿರುವುದರಿಂದ ಕದಂಕದ ಅವಶ್ಯಕತೆ ಕಂಡುಬಂದಿಲ್ಲ. ಕಡಿದಾದ ಬಂಡೆಯೇ ಇಲ್ಲಿ ಕದಂಕದ ಪಾತ್ರ ನಿರ್ವಹಿಸಿದೆ.
ಕೆಳದುರ್ಗದಿಂದ ಮೇಲ್ದುರ್ಗದಿಂದ ಮೇಲ್ದುರ್ಗಕ್ಕೆ ಸುಮಾರ ೨೦೦೦ ಅಡಿ ಎತ್ತರದ ಅಂತರವಿದೆ. ಮೇಲ್ದುರ್ಗದಲ್ಲಿ ಅಲ್ಲಲ್ಲಿ ವಸತಿ ಪ್ರದೇಶಗಳಿದ್ದ ಕುರುವುಗಳು ಮಾತ್ರ ಉಳಿದುಕೊಂಡು ಬಂದಿವೆ. ಪೂರ್ವದಲ್ಲಿ ಸ್ವಾಭಾವಿಕ ದ್ವಾರದ ಹಿಂಭಾಗ ನೀರಿನ ದೊಣೆ ಇದೆ. ಕೋಟೆಯ ಮಧ್ಯಭಾಗದಲ್ಲಿ ನೈಸರ್ಗಿಕ ಬಂಡೆಗಳನ್ನು ಹೊಂದಿಕೊಂಡಂತೆ ತ್ರೀಕೋಣ ಸ್ಥಳದಲ್ಲಿ ಮೂರು ಬುರಜುಗಳಿವೆ. ಈ ಬುರಜುಗಳ ಮಧ್ಯೆ ಪೂರ್ವದಿಂದ ಪ್ರವೇಶ ಮಾಡಲು ಬಾಗಿಲುಗಳಿವೆ. ಈ ಬುರುಜುಗಳ ಮಧ್ಯೆ ಪೂರ್ವದಿಂದ ಪ್ರವೇಶ ಮಾಡಲು ಬಾಗಿಲುಗಳಿವೆ. ಮಧ್ಯ ಕೋಟೆಯ ಬಾಗಿಲ ಹತ್ತಿರದ ಬೆಟ್ಟಕ್ಕೆ ಹೊಂದಿಕೊಂಡಂತೆ ೧೦ ಅಡಿ ಅಗಲದ ವೃತ್ತಾಕಾರದ ಬುರುಜು ಇದೆ. ಈ ಬುರುಜಿನ ಮುಂಭಾಗ ಇತ್ತೀಚಿನ ೧೦ ಅಡಿ ಎತ್ತರದ ಚಿಕ್ಕ ದ್ವೀಪಸ್ತಂಭವಿದೆ. ಬೆಟ್ಟದ ಉತ್ತರಭಾಗಕ್ಕೆ ಬೃಹದಾಕಾರದ ಕಡಿದಾದ ಬಂಡೆಯೊಂದಿದೆ. ಇದರ ಮಧ್ಯಭಾಗದಲ್ಲಿ ಕುದುರೆ ಪಡ್ಡೆ ಹನುಮಪ್ಪ ಎಂದು ಕರೆಯುವ ಆಂಜನೇಯ ಚಿತ್ರವಿದೆ.
ಬೆಟ್ಟದ ಪಶ್ಚಿಮ ತಪ್ಪಲಿನಲ್ಲಿರುವ ಪ್ರದೇಶವನ್ನು ಕೋತಲಗೊಂದಿ ಎಂದು ಕರೆಯುತ್ತಾರೆ. ಇದರ ಪೂರ್ವಕ್ಕೆ ಒನಕೆಕಿಂಡಿ ಬಾಗಿಲು ಇದೆ. ಇಲ್ಲಿಂದ ಮುಂದೆ ವಿಶಾಲವಾದ ಬಯಲಿನಲ್ಲಿ ಕದಂಬರ ಶಾಸನಗಳು, ಮಲ್ಲಿಕಾರ್ಜುನ ದೇವಾಲಯ, ರಥಬೀದಿ, ಪುಷ್ಕರಣಿ ಮುಂತಾದ ಸ್ಮಾರಕಗಳಿವೆ. ಪುಷ್ಕರಣಿಯು ೧೦೧.೫ ಅಡಿ ಉದ್ದ ೯೫.೫ ಅಡಿ ಅಗಲವಿದೆ. ಪುಷ್ಕರಣಿಗೆ ನಾಲ್ಕು ಕಡೆಗೂ ಮೆಟ್ಟಿಲುಗಳಿವೆ. ಈ ಭಾಗದಲ್ಲಿ ಲುಂಕೆಭೈರವ ದೇವಾಲಯವಿದೆ. ಪ್ರದಕ್ಷಿಣಾ ಪಥವನ್ನು ಹೊಂದಿರುವ ದೇವಾಲಯದ ಮುಂದೆ ಎರಡು ಕಲ್ಲಿನ ದೀಪ ಸ್ತಂಭಗಳಿವೆ. ಬಲಭಾಗದ ಸ್ತಂಭ ೨೪ ಅಡಿ ಎತ್ತರ, ಎಡಭಾಗದ ಸ್ತಂಭ ೨೫ ಅಡಿ ಎತ್ತರವಾಗಿದೆ. ದೇವಾಲಯದ ಆಗ್ನೇಯ ಭಾಗಕೆ ಕಾಲಭೈರವ ಪೂರ್ವಕ್ಕೆ ಗೋಶಾಲೆ ಮುಂತಾದ ಸ್ಮಾರಕಗಳಿವೆ. ದೇವಾಲಯದ ಎಡಗಡೆ ಅನತಿ ದೂರದಲ್ಲಿ ಯಲ್ಲಮ್ಮ, ಹನುಮದ್ವಯ ವಿಗ್ರಹಗಳಿವೆ ಪರ್ವತದ ತಪ್ಪಲಿನಲ್ಲಿ ತುಪ್ಪದಮ್ಮ ದೇವಾಲಯ ಮೇಲಿನ ಈರ್ಲು, ಕೆಳಗಿನ ಈರ್ಲು, ಎಂಬ ದೇವಾಲಯಗಳಿವೆ. ಲುಂಕೆಮಲೆಗೆ ಪ್ರತಿನಿತ್ಯ ನೂರಾರು ಪ್ರವಾಸಿಗರು, ಬರುತ್ತಿದ್ದು ಇದರಿಂದ ಪ್ರವಾಸೋದ್ಯಮ ಬೆಳೆಯುತ್ತಿದೆ.
ಮೊಳಕಾಲ್ಮೂರು ಕೋಟೆ
ಮೊಳಕಾಲ್ಮೂರು ಚಿತ್ರದುರ್ಗ ಜಿಲ್ಲೆಯ ತಾಲ್ಲೂಕು ಕೇಂದ್ರಗಳಲ್ಲೊಂದು. ಸುತ್ತಲೂ ಬೆಟ್ಟ-ಗುಡ್ಡಗಳಿಂದ ಕೂಡಿದ ಈ ಪ್ರದೇಶದ ಭೂನಕ್ಷೆಯಲ್ಲಿ ಉತ್ತರ ಅಕ್ಷಾಂಶ ೧೪೦.೪೩ ಮತ್ತು ಪೂರ್ವ ರೇಖಾಂಶ ೭೬೦.೪೫ ಇದ್ದು ಸಮುದ್ರ ಮಟ್ಟದಿಂದ ೨೭೬೩ ಅಡಿ ಎತ್ತರದಲ್ಲಿದೆ. ಸುತ್ತಲೂ ಇರುವ ಬೆಟ್ಟದ ಪರಿಸರವನ್ನು ಬಳಸಿಕೊಂಡು ವಿಸ್ತರವಾದ ಗಿರಿ ದುರ್ಗವನ್ನು ಕಟ್ಟಲಾಗಿದೆ. ಮೊಳಕಾಲ್ಮೂರು ಹೆಸರು ಬರಲು ಅನೇಕ ಐತಿಹ್ಯಗಳಿದ್ದು, ಬೆಟ್ಟದ ಮೇಲಿನ ಕೂಗುವ ಬಂಡೆಗೆ ಮೊಳಗುವ ಕಲ್ಲು ಎಂಬ ಹೆಸರಿದ್ದು, ಮೊಳಗುವ ಕಲ್ಲಿನಿಂದಲೇ ಮೊಳಕಾಲ್ಮೂರು ಎಂಬ ಹೆಸರು ಬಂದಿರಬಹುದು.[9] ಮೊಳಕಾಲ್ಮೂರು ಇತಿಹಾಸ ಪೂರ್ವ ಕಾಲದಿಂದಲೂ ಜನ ವಸತಿಯ ಚಾಲುಕ್ಯರು, ಹೊಯ್ಸಳರು, ವಿಜಯನಗರದ ಅರಸರು ನಂತರ ಚಿತ್ರದುರ್ಗದ ಪಾಳೆಯಗಾರರು ಆಳ್ವಿಕೆಯನ್ನು ನಡೆಸಿದ್ದಾರೆ.
ಮೊಳಕಾಲ್ಮೂರಿನ ಉತ್ತರ ಬೆಟ್ಟವನ್ನು ಬಳಸಿಕೊಂಡು ದಕ್ಷಿಣದಲ್ಲಿ ಐದು ಸುತ್ತಿನ ಕೋಟೆ, ಪೂರ್ವದಲ್ಲಿ ಎರಡು ಸುತ್ತು, ಪಶ್ಚಿಮದಲ್ಲಿ ಅವಶ್ಯಕತೆ ಇರುವ ಕಡೆ ಒಂದು ಸುತ್ತಿನ ಕೋಟೆಯನ್ನು ಕಟ್ಟಲಾಗಿದೆ. ಭಾರಿ ಕಡಿದಾದ ಬಂಡೆಗಳ ಸಮೂಹವಿರುವ ನೈರುತ್ಯ ದಿಕ್ಕಿನಲ್ಲಿ ಯಾವುದೇ ಕೋಟೆಯ ಸಾಲುಗಳಿಲ್ಲ. ದಕ್ಷಿಣದ ಕೋಟೆಗಿಂತ ಉತ್ತರದ ಕೋಟೆ ಇಂದಿಗೂ ಸುಭದ್ರವಾಗಿ ಉಳಿದುಕೊಂಡು ಬಂದಿದೆ. ಗ್ರಾಮದಲ್ಲಿದ್ದ ಎರಡು ಸುತ್ತಿನ ನೆಲಮಟ್ಟದ ಕೋಟೆಯು ಈಗ ನಾಶವಾಗಿದೆ. ಆದರೆ ಅಲ್ಲಲ್ಲಿ ದ್ವಾರ ಬಾಗಿಲುಗಳ ಅವಶೇಷಗಳು ಮಾತ್ರ ಉಳಿದುಕೊಂಡು ಬಂದಿವೆ. ಇಡೀ ಕೋಟೆಯಲ್ಲಿ ಒಂಭತ್ತು ದ್ವಾರಬಾಗಿಲು ಹತ್ತು ದಿಡ್ಡಿಬಾಗಿಲುಗಳು ಉಳಿದಿವೆ.
ದಕ್ಷಿಣದಿಂದ ಪ್ರವೇಶ ಮಾಡುವಾಗ ನೆಲಮಟ್ಟದಲ್ಲಿ ಸಿಗುವ ಎರಡು ಊರು ಬಾಗಿಲುಗಳನ್ನು ಗ್ರಾಮವು ಆವರಿಸಿಕೊಂಡಿದೆ. ಬಾಗಿಲುವಾಡಗಳ ಮೇಲೆ ಈಶ್ವರ ಮತ್ತು ನಂದಿ ಚಿತ್ರಗಳು ಇರುವುದರಿಂದ ಈ ಬಾಗಿಲುಗಳನ್ನು ಈಶ್ವರನ ಬಾಗಿಲುಗಳು ಎಂದು ಕರೆಯುತ್ತಾರೆ. ಈ ದ್ವಾರಬಾಗಿಲು ೧೩ ಅಡಿ ಎತ್ತರ ಹಾಗೂ ೮ ಅಡಿ ಅಗಲವಿದ್ದು, ಉತ್ತರ ದಕ್ಷಿಣವಾಗಿ ೮ ಅಡಿ ಅಗಲ ಪೂರ್ವ ಪಶ್ಚಿಮವಾಗಿ ೧೧ ಅಡಿ ಉದ್ದವಿದೆ. ಬಾಗಿಲಿನ ವಿಶೇಷತೆಯೆಂದರೆ ನಾಲ್ಕು ಬಾಗಿಲುವಾಡಗಳ ಮಧ್ಯೆಯೆ ೩ ಅಡಿ ಆಳದ ತಗ್ಗನ್ನು ತೋಡಲಾಗಿದೆ. ಈ ತಗ್ಗು ಪ್ರದೇಶಕ್ಕೆ ಕಟ್ಟಡದ ರಚನೆಯಿದೆ. ಈ ರೀತಿಯ ವ್ಯವಸ್ಥೆ ಜಿಲ್ಲೆಯ ಯಾವುದೇ ಕೋಟೆಯ ದ್ವಾರಗಳಿಗೆ ಇಲ್ಲ. ಬಹುಶಃ ಇದರ ತುಂಬ ನೀರನ್ನು ತುಂಬಿ ಶತ್ರುಗಳಿಗೆ ಭಯ ಹುಟ್ಟಿಸುತ್ತಿರಬಹುದು. ಈ ಬಾಗಿಲಿನಿಂದ ಎಡಕ್ಕೆ ಕೋಟೆಯ ಅವಶೇಷಗಳು ಉಳಿದುಕೋಂಡಿವೆ. ಇಲ್ಲಿ ಕೋಟೆಯ ಆಂಜನೇಯ ಊರಬಾಗಿಲ ರಕ್ಷಕನಾಗಿದ್ದಾನೆ. ಈ ಭಾಗದಲ್ಲಿ ಪಾಳೆಯಗಾರರ ಕಾಲದ ಹಿರೇಮಠ, ವೀರಗಲ್ಲುಗಳು ಅನೇಕ ಪುಷ್ಕರಣಿಗಳಿವೆ. ಕೋಟೆಯ ಒಳಭಾಗದಲ್ಲಿ ಆಂಜನೇಯ, ವೆಂಕಟರಾಮಣ, ಈಶ್ವರ ದೇವಾಲಯಗಳು ಇವೆ.
ಬೆಟ್ಟವನ್ನು ಹತ್ತಿ ಮುಂದೆ ನಡೆದಾಗ ವಿಶಾಲವಾದ ವೇದಿಕೆಯ ಕಟ್ಟಡದ ಅವಶೇಷಗಳು ಕಂಡುಬರುತ್ತವೆ. ಈ ಭಾಗದಲ್ಲಿ ೧೨ ಅಡಿ ಎತ್ತರದ ಕೋಟೆಗೋಡೆ ಇದೆ. ಈ ಕೋಟೆಯ ಉತ್ತರ ಭಾಗಕ್ಕೆ ೧೨ ಅಡಿ ಎತ್ತರವಿರುವ ಗೋಡೆಯನ್ನು ನಿರ್ಮಿಸಿ ಪೂರ್ವ ಪಶ್ಚಿಮಕ್ಕೆ ೩೨ ಅಡಿ, ಉತ್ತರ ದಕ್ಷಿಣವಾಗಿ ೧೧ ಅಡಿ ಒಳ ವಿಸ್ತಾರವಿರುವ ಕಣಜವೊಂದನ್ನು ನಿರ್ಮಿಸಲಾಗಿದೆ. ಕೋಟೆ ಗೋಡೆಯನ್ನು ನಿರ್ಮಿಸಲಾಗಿದೆ. ಈ ಕೋಟೆ ಗೋಡೆಯ ಮಧ್ಯಭಾಗದಲ್ಲಿ ಹನುಮಂತ, ಈಶ್ವರ, ನಂದಿಯ ಉಬ್ಬು ಶಿಲ್ಪಗಳಿವೆ. ಕೋಟೆಯ ಪಶ್ಚಿಮಕ್ಕಿರುವ ಬೆಟ್ಟವನ್ನು ಸಂಧಿಸುವ ಸ್ಥಳದಲ್ಲಿ ಪಶ್ಚಿಮಾಭಿಮುಖವಾಗಿ ದ್ವಾರಬಾಗಿಲನ್ನು ನಿರ್ಮಿಸಲಾಗಿದೆ. ಈ ಬಾಗಿಲಿಗೆ ಬಸವನ ಬಾಗಿಲೆಂದು ಕರೆಯುತ್ತಾರೆ. ಈ ಬಾಗಿಲು ಪೂರ್ವ ಪಶ್ಚಿಮವಾಗಿ ೫.೯ ಅಡಿ ಉತ್ತರ ದಕ್ಷಿಣವಾಗಿ ೬.೩ ಅಡಿ ಇದ್ದು ೧೦ ಅಡಿ ಎತ್ತರವಿದೆ. ದ್ವಾರದ ಪಶ್ಚಿಮಕ್ಕೆ ಝಂಡಾಗುಂಡು ಎಂದು ಕರೆಯುವ ಬೃದಕಾರದ ಕಲ್ಲು ಬಂಡೆಯೊಂದಿದೆ.
ಬಸವನ ಬಾಗಿಲು ಮುಂಭಾಗ ವಿಶಾಲವಾದ ನಾಗತೀ ಕೆರೆ ಇದೆ. ಕೆರೆಯ ಹಿಂಭಾಗ ಬಾವಿಯಿದ್ದು, ಈ ಪ್ರದೇಶದಲ್ಲಿದ್ದ ಶೃಂಗಾರ ತೋಟಕ್ಕೆ ಈ ಭಾವಿಯ ನೀರನ್ನು ಬಳಸಲಾಗುತ್ತಿತ್ತು ಎಂದು ಹೇಳಲಾಗಿದೆ. ಈ ಬಾವಿಯ ಪಶ್ಚಿಮಕ್ಕೆ ಇರುವ ಬಂಡೆಯನ್ನು ಕೂಗುವ ಬಂಡೆ ಅಥವಾ ಮೊಳಗುವ ಕಲ್ಲು ಎಂದು ಕರೆಯುತ್ತಾರೆ. ಈ ಬಂಡೆಯಿಂದ ಪ್ರತಿಧ್ವನಿ ಬರುತ್ತದೆ. ಇಲ್ಲಿಂದ ಮುಂದೆ ಸಾಗಿದರೆ ೧೫ ಮೀಟರ್ ಆಳ ಹಾಗೂ ೩೦ ಮೀ. ಉದ್ದವಿರುವ ನೀಲಮ್ಮನ ಕುಂಟೆ ಸಿಗುತ್ತದೆ. ಈ ಕುಂಟೆಯಿಂದ ಪಶ್ಚಿಮಕ್ಕಿರುವುದು ಮೇಲ್ದುರ್ಗದ ಕೋಟೆ.
ಮೇಲ್ದುರ್ಗದ ಕೋಟೆಯನ್ನು ಮಧ್ಯಮ ಗಾತ್ರದ ಕಲ್ಲು ಹಾಗೂ ಗಾರೆಯನ್ನು ಬಳಸಿ ಕಟ್ಟಲಾಗಿದೆ. ೧೦ ಅಡಿ ಅಗಲ ೧೫ ಅಡಿ ಎತ್ತರವಿರುವ ಈ ಕೋಟೆ ಗೋಡೆಗೆ ಬಂದೂಕು ಕಿಂಡಿಗಳಿವೆ. ಪೂರ್ವ ಮತ್ತು ಪಶ್ಚಿಮದ ಗೋಡೆಯಲ್ಲಿ ಚೌಕಾಕಾರದ ಮತ್ತು ಅರ್ಧ ವೃತ್ತಾಕಾರದ ಕೊತ್ತಲಗಳಿವೆ. ಉತ್ತರ ದಕ್ಷಿಣವಾಗಿರುವ ಕೋಟೆಯ ಸಾಲಿನ ಮಧ್ಯಭಾಗದಲ್ಲಿ ಏಣಿಮಾರಮ್ಮನ ದ್ವಾರಬಾಗಿಲಿದೆ. ಬಾಗಿಲು ವಾಡಗಳ ಮೇಲಿರುವ ಖಡ್ಗ ಹಿಡಿದ ಸ್ತ್ರೀ ದೇವತೆಯ ಶಿಲ್ಪದಿಂದ ಈ ಹೆಸರು ಬಂದಿರಬಹುದು. ಈ ದೇವತೆಯನ್ನು ಪೂಜೆಮಾಡಲು ಇತ್ತೀಚೆಗೆ ಕೃತಕ ಏಣಿಯನ್ನು ಹಾಕಿರುವುದರಿಂದ ಏಣಿಮಾರಮ್ಮ ದ್ವಾರಬಾಗಿಲು ಎಂಬ ಹೆಸರು ಬಂದಿದೆ. ಈ ಏಣಿಮಾರಮ್ಮನ ಕೋಟೆಯ ದಕ್ಷಿಣ ಮತ್ತು ಉತ್ತರ ದಿಕ್ಕುಗಳಲ್ಲಿ ವ್ಯವಸ್ಥಿತವಾಗಿರುವ ಎತ್ತರವಾದ ಎರಡು ಬುರುಜುಗಳಿವೆ.
ಏಣಿಮಾರಮ್ಮನ ಬಾಗಿಲಿನ ಪಶ್ಚಿಮಕ್ಕ ವಿಸ್ತಾರವಾದ ಪ್ರದೇಶವನ್ನು ಒಳಗೊಂಡಂತೆ ಉತ್ತರ ಮತ್ತು ದಕ್ಷಿಣ ಭಾಗದಲ್ಲಿ ಎತ್ತರವಾದ ಕೋಟೆಯನ್ನು ಕಟ್ಟಲಾಗಿದೆ. ಈ ಪ್ರದೇಶದಲ್ಲಿ ಅನೇಕ ಪುಷ್ಕರಣಿಗಳು, ನೀರಿನ ಆಶ್ರಯ ತಾಣಗಳು ಹಾಗೂ ದಿಡ್ಡಿ ಬಾಗಿಲು ಇದೆ. ಇವುಗಳ ಮಧ್ಯೆ ಪೂರ್ವ ಪಶ್ಚಿಮವಾಗಿ ೫೫ ಅಡಿ ಮತ್ತು ಉತ್ತರ ದಕ್ಷಿಣವಾಗಿ ೪೫ ಅಡಿ ವ್ಯಾಪ್ತಿಯೊಂದಿರುವ ಕಟ್ಟಡದ ಅವಶೇಷಗಳಿವೆ. ಈ ಕಟ್ಟಡದ ಮುಂಭಾಗದಲ್ಲಿ ದೊಡ್ಡ ಬಂಡೆಗಳ ಮಧ್ಯಭಾಗದಲ್ಲಿ ಗರಡಿ ಸಾಧನೆ ಮಾಡುತ್ತಿರುವ ಚಿತ್ರಗಳಿವೆ. ಏಣಿ ಮಾರಮಮ್ಮನ ಕೋಟೆಯ ಬಾಗಿಲಿನ ಸುತ್ತ ಹೊಂದಿಕೊಂಡಂತೆ ಪೂರ್ವ ಮತ್ತು ಪಶ್ಚಿಮವಾಗಿ ಭಾರಿ ಎತ್ತರದ ಕೋಟೆ ಸಾಲು ಇದೆ. ಈ ಕೋಟೆ ಸಾಲು ನಾಗತಿ ಕೆರೆಯವರೆಗೂ ಮುಂದುವರೆಯುತ್ತದೆ. ಈ ಮಧ್ಯ ವಿಶೆಷ ರಚನೆಯ ದ್ವಾರಬಾಗಿಲಿದೆ. ಈ ಬಾಗಿಲನ್ನ ದಾಟಿ ಮುಂದೆ ಹೋದರೆ ಬಾರಿ ದೊಡ್ಡ ಹೊಂಡವನ್ನು ನಿರ್ಮಿಸಲಾಗಿದೆ. ಇಲ್ಲಿಂದ ನುಂಕಿಮಲೆ ಕೋಟೆಗೆ ಪ್ರವೇಶ ಕಲ್ಪಿಸಲಾಗಿದೆ, ಮೇಲ್ದುರ್ಗಕ್ಕೆ ಹೋಗುವ ಬಲಭಾಗದಲ್ಲಿ ಹನುಮನ ಬಾಗಿಲಿದೆ. ಬಾಗಿಲುವಾಡಗಳ ಮೇಲೆ ಸುಂದರವಾದ ಹನುಮಂತನ ಉಬ್ಬು ಶಿಲ್ಪವಿದೆ. ಬಾಗಿಲು ತೋಳುಗಳ ಮೇಲೆ ಮಕರ ಹಾಗೂ ಬಳ್ಳಿ ಸುರುಳಿಗಳಿಂದ ಅಲಂಕರಿಸಲಾಗಿದೆ. ಇವುಗಳ ಮಧ್ಯೆ ಕಮಲದ ಹೂವಿನ ಚಿತ್ರಗಳಿವೆ. ಬಾಗಿಲ ಬೋದಿಗೆಗಳು ಸುರುಳಿಯಾಕಾರದ ವಿಶೇಷ ರಚನೆಯನ್ನು ಹೊಂದಿವೆ. ಈ ಪ್ರದೇಶದಲ್ಲಿ ನೀರಿನ ಕಟ್ಟೆಗಳು, ಖಣಜಗಳು, ವೃತ್ತಾಕಾರದ ಬುರಜುವಿನ ಅವಶೇಷಗಳಿವೆ.
ಹನುಮನ ಬಾಗಿಲಿಗೆ ಹೊಂದಿಕೊಂಡಂತಿರುವ ಬೆಟ್ಟವನ್ನು ಬಳಸಿಕೊಂಡು ವ್ಯವಸ್ಥಿತವಾದ ಕೋಟೆಯನ್ನು ಕಟ್ಟಲಾಗಿದೆ. ಈ ಕೋಟೆಗೋಡೆಯ ಉತ್ತರದಿಂದ ದಕ್ಷಿಣಕ್ಕೆ ಕೂಗುವ ಗುಡ್ಡಕ್ಕೆ ಸೇರುತ್ತದೆ. ಇಲ್ಲಿಂದ ಮೇಲ್ದುರ್ಗಕ್ಕೆ ಹೋಗಲು ದುರ್ಗಮವಾದ ಪ್ರದೇಶದಲ್ಲಿ ದಾರಿ ಇದೆ. ಇಲ್ಲಿಂದ ಎತ್ತರವಾದ ಕೋಡುಗಳ್ಳಗಳ ಮಧ್ಯೆ ಕಾಳಿಂಗನ ಗವಿ ಎಂಬ ಪ್ರದೇಶವನ್ನು ಬಳಸಿಕೊಂಡು ಮೇಲ್ದುರ್ಗಕ್ಕೆ ಹೋಗಬಹುದು. ಮೇಲ್ದುರ್ಗದ ಪ್ರದೇಶದಲ್ಲಿ ವಿಶಾಲವಾದ ಮೆಟ್ಟಿಲುಗಳುಳ್ಳ ಬಂಡೆಯ ಮೇಲೆ ವೃತ್ತಾಕಾರದ ದೊಡ್ಡ ಬುರುಜು ಇದೆ. ಇದನ್ನು ಕಾಳಿಂಗನ ಬುರುಜು ಎಂದು ಕರೆಯುತ್ತಾರೆ. ಈ ಭಾಗದಲ್ಲಿ ಅತ್ಯಂತ ಎತ್ತರದ ಬುರಜು ಇದಾಗಿದ್ದು, ಇಲ್ಲಿಂದ ನುಂಕೆಮಲೆ, ಜಟಂಗಿ ರಾಮೇಶ್ವರ, ಬ್ರಹ್ಮಗಿರಿ, ಉಚ್ಚಂಗಿದುರ್ಗದ ಕೋಟೆಗಳ್ನು ವೀಕ್ಷಿಸಬಹುದು. ಇಲ್ಲಿಂದ ಮುಂದೆ ಸಾಗಿದರೆ ವಿನಾಯಕ ಶಿಲ್ಪವಿದೆ. ಈ ಪ್ರದೇಶದಲ್ಲಿ ಅಗಸರ ಹೊಂಡ, ಬೋಸೆದೇವರ ಹೊಂಡ, ಕಂಪಳ ದೇವರ ಹೊಂಡ ಎಂಬ ಹೊಂಡಗಳಿದ್ದು, ಹೊಂಡಗಳ ಮಧ್ಯೆ ತೆರೆದ ಮಂಟಪದಲ್ಲಿ ಈಶ್ವರ ದೇವಾಲಯವಿದೆ. ಮೊಳಕಾಲ್ಮೂರು ಕೋಟೆಯು ಒಂದು ಅಭೇದ್ಯ ಕೋಟೆಯಾಗಿದ್ದು, ತಾಲ್ಲೂಕಿನಲ್ಲಿ ವ್ಯವಸ್ಥಿತವಾಗಿ ನಿರ್ಮಾಣಗೊಂಡಿರುವ ಅತ್ಯಂತ ದೊಡ್ಡದಾದ ಕೋಟೆ ಇದಾಗಿದೆ.
ಜಟಂಗಿ ರಾಮೇಶ್ವರದ ಕೋಟೆ
ಜಟಂಗಿ ರಾಮೇಶ್ವರವು ಬ್ರಹ್ಮಗಿರಿಯಿಂದ ೩ ಕಿ. ಮೀ ಅಂತರದಲ್ಲಿದ್ದು ಉತ್ತರ ಅಕ್ಷಾಂಶ ೧೪೦ ೫೦’ ಮತ್ತು ಪೂರ್ವ ರೇಖಾಂಶ ೭೬೦ ೫೧’ರಲ್ಲಿ ನೆಲೆಗೊಂಡಿದೆ. ಇದು ಜಿಲ್ಲೆಗೆ ಎರಡೇ ಅತೀ ಎತ್ತರದ ಪ್ರದೇಶವಾಗಿದ್ದು ಸಮುದ್ರ ಮಟ್ಟದಿಂದ ೩೪೬೯ ಅಡಿ ಎತ್ತರವಿದೆ. ಈ ಬೆಟ್ಟವು ಬ್ರಹ್ಮಗಿರಿ ಅಷ್ಟೇ ಐತಿಹಾಸಿಕ ಮಹತ್ವ ಪಡೆದಿದೆಯಾದರೂ ಈ ಪ್ರದೇಶ ಹೆಚ್ಚಾಗಿ ಗಮನ ಸೆಳೆದಿರುವುದು ಪೌರಾಣಿಕ ಮಹತ್ವದಿಂದಾಗಿ ವನವಾಸದಲ್ಲಿದ್ದ ಸೀತೆಯನ್ನು ರಾವಣ ಮಾರುವೇಶದಲ್ಲಿ ಅಪಹರಿಸಿಕೊಂಡು ಈ ಮಾರ್ಗದಲ್ಲಿ ಬರುತ್ತಿದ್ದಾಗ ಇದೇ ಬೆಟ್ಟದ ಮೇಲೆ ವಾಸವಾಗಿದ್ದ ಜಟಾಯು ರಾವಣನ ಮೇಲೆ ಹೋರಾಟ ಮಾಡಿತ್ತೆಂದು ಹಾಗೂ ಸೀತೆಯನ್ನು ಅರಸುತ್ತಾ ಬಂದ ರಾಮನಿಗೆ ವಿಷಯ ತಲುಪಿಸಿ ಇಲ್ಲಿ ಅಸುನಿಗಿತ್ತೆಂದು, ನಂತರ ರಾಮನು ಜಟಾಯುನ ಸಮಾಧಿಯನ್ನು ಇಲ್ಲೇ ನೆರವೇರಿಸಿ ಜ್ಞಾಪಕಾರ್ಥವಾಗಿ ಒಂದು ಶಿವಲಿಂಗವನ್ನು ಪ್ರತಿಷ್ಟಾಪಿಸಿದನೆಂಬ ಐತಿಹ್ಯವಿದೆ.[10] ಈ ಬೆಟ್ಟದ ಮೇಲೆ ಅಶೋಕನ ಬಂಡೆಗಲ್ಲು ಶಾಸನವಿದೆ.
ಬೆಟ್ಟದ ಮೇಲೆ ಹಿರಿಯ ಮತ್ತು ಸಣ್ಣ ಜಟಂಗಿ ರಾಮೇಶ್ವರಗಳೆಂಬ ಎರಡು ಬೆಟ್ಟಗಳಿವೆ. ಸಣ್ಣ ಜಟಂಗಿ ರಾಮೇಶ್ವರ ಬೆಟ್ಟದಲ್ಲಿ ಅನೇಕ ಶಾಸನಗಳು, ಪ್ರಾಚೀನ ದೇವಾಲಯಗಳು, ಕೋಟೆಯ ಅವಶೇಷಗಳು ಇವೆ. ಅನಿಯಮಿತಕಾರದಲ್ಲಿ ರಚನೆಗೊಂಡಿರುವ ಈ ಕೋಟೆಯು ಒಂದು ಗಿರದುರ್ಗವಾಗಿದ್ದು, ಪಾಳೆಯಗಾರರ ಕಾಲದಲ್ಲಿ ನಿರ್ಮಾಣಗೊಂಡಂತಿದೆ. ಉತ್ತರದಲ್ಲಿ ಎರಡು ಸುತ್ತು ಉಳಿದ ಕಡೆ ಒಂದು ಸುತ್ತು ಮಾತ್ರ ಕೋಟೆಯಿದೆ. ಈ ಕೋಟೆಯು ತುಂಬಾ ಶಿಥಿಲಗೊಂಡಿದೆ. ಮಧ್ಯಮ ಗಾತ್ರದ ಕಲ್ಲುಗಳಿಂದ ಕಟ್ಟಿದ ಗೋಡೆಯು ೬ ರಿಂದ ೮ ಅಡಿ ಅಗಲ ಹಾಗೂ ೮ ರಿಂದ ೧೦ ಅಡಿ ಎತ್ತರದವರೆಗೆ ಇದೆ. ಹೊರ ಕೋಟೆಗೆ ೧೦ ಬುರುಜುಗಳು ಇದ್ದು ಉತ್ತರ ಹಾಗೂ ಪೂರ್ವಕ್ಕೆ ಎರಡು ಸ್ವಾಭಾವಿಕ ದ್ವಾರಗಳಿವೆ. ಪೂರ್ವದ ಬಾಗಿಲು ಹಿರೇ ಜಟಂಗಿರಾಮೇಶ್ವರ ಬೆಟ್ಟಕ್ಕೆ ಸಂಪರ್ಕ ಕಲ್ಪಿಸುತ್ತದೆ. ಈ ಮಧ್ಯೆ ಅಲ್ಲಲ್ಲಿ ಸ್ವಾಭಾವಿಕ ಬಂಡೆಗಳ ಮೇಲೆ ವೃತ್ತಾಕಾರದ ಬತೇರಿಗಳನ್ನು ನಿರ್ಮಿಸಿರುವುದು ಕಂಡುಬರುತ್ತದೆ.
ಜಟಂಗಿ ರಾಮೇಶ್ವರದ ಕೋಟೆಯ ವೀರಭದ್ರ ದೇವಾಲಯದ ಹಿಂಬದಿಯಲ್ಲಿರುವ ಗುಹೆಯನ್ನು ಕುಮಾರಾಮನ ಗರಡಿಮನೆಯೆಂದು ಕರೆಯುತ್ತಾರೆ. ರಾಮೇಶ್ವರ ದೇವಾಲಯದ ಹಿಂಬದಿಯಲ್ಲಿ ನಾಗರಪಟೆ ಎಂದು ಕರೆಯುವ ಬಂಡೆಯ ಮೇಲೆ ಪ್ರಾಚೀನ ಕಾಲದ ಶಿಲಾ ಶಾಸನಗಳು ಮತ್ತು ರೇಖಾ ಚಿತ್ರಗಳು ಇವೆ. ಕೋಟೆಯ ಒಳಭಾಗದಲ್ಲಿ ಗಣೇಶ, ಮಹಿಷಮರ್ದಿನಿ, ಸೂರ್ಯ, ವೀರಭದ್ರ, ಅರ್ಕೇಶ್ವರ, ಓಂಕಾರೇಶ್ವರ, ಪರಶುರಾಮ ಮುಂತಾದ ದೇವಾಲಯಗಳಿವೆ.
ಜಟಂಗಿ ರಾಮೇಶ್ವರದ ಕೋಟೆಯ ರಚನೆ ಮತ್ತು ವಿನ್ಯಾಸವನ್ನು ನೋಡಿದರೆ ಸಾಮಾನ್ಯವಾಗಿ ಈ ಕೋಟೆಯು ಯಾವುದೇ ಶತ್ರುಗಳನ್ನು ಗುರಿಯಾಗಿಟ್ಟುಕೊಂಡು ರಚನೆಯಾಗಿದಿದ್ದರೂ ಮುಖ್ಯವಾಗಿ ಮೇಲಿರುವ ಈ ಐತಿಹಾಸಿಕ ದೇವಾಲಯಗಳಿಗೆ ರಕ್ಷಣಾ ಗೋಡೆಯಂತಿದೆ ಇಲ್ಲವೆ, ಚಿತ್ರದುರ್ಗ ಪಾಳೆಯಗಾರರ ಕಾಲದಲ್ಲಿ ಇಲ್ಲಿ ಕೋಟೆಯೊಂದನ್ನು ಕಟ್ಟಿ ಸೈನಿಕ ಪಡೆಯೊಂದನ್ನು ಇಟ್ಟಿರಬಹುದಾದ ಸಾಧ್ಯತೆಗಳಿವೆ.
ಉಚ್ಚಂಗಿ ದುರ್ಗದ ಕೋಟೆ
ಉಚ್ಚಂಗಿ ದುರ್ಗವು ಮೊಳಕಾಲ್ಮೂರಿನಿಂದ ೧೫ ಕಿ. ಮೀ ದೂರದಲ್ಲಿದೆ. ಮೊಳಕಾಲ್ಮೂರಿನಿಂದ ಹಾನಗಲ್, ನಾಗಸಮುದ್ರ, ಭೈರಾಪುರ ಗ್ರಾಮಗಳ ಮೂಲಕ ಕೋಟೆಯನ್ನು ತಲುಪಬಹುದು ಉಚ್ಚಂಗಿ ದುರ್ಗದ ಕೋಟೆಯು ಪೂರ್ವ ಗುಡ್ಡದ ಮೇಲೆ ನಿರ್ಮಿತವಾಗಿದೆ. ಈ ಗುಡ್ಡಕ್ಕೆ ಹಿರೇ ಆರ್ಯಾರದುರ್ಗ, ಹೀರಾರನಗುಡ್ಡವೆಂತಲು ಕರೆಯುತ್ತಾರೆ.[11] ಈ ಗುಡ್ಡದ ಸುತ್ತಲೂ ಹಿರೇ ಅಡವಿ ಅರಣ್ಯ ಪ್ರದೇಶವಿದೆ. ಭೂನಕ್ಷೆಯಲ್ಲಿ ಉತ್ತರ ಅಕ್ಷಾಂಶ ೧೪೦ ೪೦’ ಪೂರ್ವ ರೇಖಾಂಶ ೭೪೦ ೪೭’ರಲ್ಲಿದ್ದುಸಮುದ್ರಮಟ್ಟದಿಂದ ೩೦೨೨ ಅಡಿ ಎತ್ತರದಲ್ಲಿದೆ.
ಗುಡ್ಡದ ಮೇಲಿರುವ ಉಚ್ಚಂಗಿ ಯಲ್ಲಮ್ಮನಿಂದಲೇ ಉಚ್ಚಂಗಿ ದುರ್ಗವೆಂಬ ಹೆಸರು ಬಂದಿದೆ. ಉಚ್ಚಂಗಿ ದುರ್ಗದ ಕೋಟೆಯು ಗಿರಿದುರ್ಗವಾಗಿದ್ದು, ಸುತ್ತಲೂ ವಿಶಾಲವಾದ ಹಿರೇ ಅಡವಿ ಅರಣ್ಯ ಪ್ರದೇಶದಿಂದ ಸುತ್ತುವರೆದಿದೆ. ಕೋಟೆಯನ್ನು ಮೇಲಿರುವ ಎರಡು ಜೋಡಿ ಬಂಡೆ ಗುಡ್ಡಗಳನ್ನು ಬಳಸಿ ಕಟ್ಟಲಾಗಿದೆ. ಈ ಬಂಡೆಗಳು ಪೂರ್ವ ಮತ್ತು ದಕ್ಷಿಣದಲ್ಲಿರುವ ಬಂಡೆಯು ಭಾರೀ ಕಡಿದಾಗಿದ್ದು ಯಾವುದೇ ಕೋಟೆಗೋಡೆಗಳಿಲ್ಲ. ಇಲ್ಲಿ ಬಂಡೆಯೇ ಪ್ರಕೃತಿ ನಿರ್ಮಿತ ಕೋಟೆಯಂತಿದೆ.
ಗುಡ್ಡದ ಪಶ್ಚಿಮ ಭಾಗದಲ್ಲಿ ವಾಯುವ್ಯ ಮತ್ತು ದಕ್ಷಿಣಕ್ಕೆ ಮತ್ತೆರೆಡು ದಿಕ್ಕ ಗುಡ್ಡಗಳಿದ್ದು ಇವು ಕೋಟೆ ಇರುವ ಗುಡ್ಡಗಳೊಂದಿಗೆ ಬೆಸೆದುಕೊಂಡಿವೆ. ರಕ್ಷಣಾ ದೃಷ್ಟಿಯಿಂದ ಎರಡು ಗುಡ್ಡಗಳನ್ನು ಬಳಸಿಕೊಂಡು ಕೋಟೆ ಹಾಗೂ ಬುರುಜುಗಳನ್ನು ನಿರ್ಮಿಸಿದ್ದಾರೆ. ಕೋಟೆಗೋಡೆಯು ತುಂಬಾ ಶಿಥಿಲಗೋಂಡಿದ್ದು ಕೆಲವು ಕಡೆ ೪ ಅಡಿ ಅಗಲ ೮ ರಿಂದ ಎತ್ತರವಿದೆ. ಕೋಟೆಗೋಡೆಗೆ ಚಿಕ್ಕಚಿಕ್ಕ ನಯಗೊಳಿಸಿದ ಬಿಳಿ ಕಣ ಶಿಲೆಯ ಆಯತಕಾರದ ಕಲ್ಲುಗಳನ್ನು ಬಳಸಾಲಿದೆ. ಗೋಡೆಯ ಮಧ್ಯಭಾಗದಲ್ಲಿ ಕೆಸರು ಮಣ್ಣನ್ನು ಹಾಕಿ ಭದ್ರತೆ ಮಾಡಿದ್ದಾರೆ. ಕೋಟೆಗೋಡೆಯ ರಚನೆ ಮತ್ತು ವಿನ್ಯಾಸವನ್ನು ಗಮನಿಸಿದರೆ ಸುಮಾರು ೧೬-೧೭ನೇ ಶತಮಾನದಲ್ಲಿ ನಿರ್ಮಿಸಲಾಗಿದೆ ಎಂದು ಹೇಳಬಹುದು.
ಕೋಟೆಯ ಪಶ್ಚಿಮ ಭಾಗದಲ್ಲಿ ಎರಡು ವೃತ್ತಾಕಾರದ ಬುರುಜುಗಳಿವೆ. ಸ್ಥಳೀಯರು ಈ ಬುರುಜಿಗೆ ಕೋಲಾಟದ ಬುರುಜು ಎಂದು ಮತ್ತೊಂದನ್ನು ಗುಡ್ಡದ ಬುರುಜು ಎಂದು ಕರೆಯುತ್ತಾರೆ. ಕೋಲು ಬುರುಜಿನ ಗುಡ್ಡದ ಬದಿಯಲ್ಲಿ ಬಸವಣ್ಣನ ಗುಡಿ ಇದೆ. ಇದರ ಮುಂಭಾಗದಲ್ಲಿಯೇ ಬಂಡೆಯ ಮೇಲೆ ಚಿಕ್ಕದಾದ ಆಂಜನೇಯ ದೇವಾಲಯವಿದೆ ದೇವಾಲಯದ ಪೂರ್ವಕ್ಕೆ ಎರಡು ಬಂಡೆಗಳ ಮಧ್ಯೆ ಸ್ವಾಭಾವಿಕವಾದ ತಗ್ಗು ಪ್ರದೇಶವನ್ನು ಗಾರೆದೊಣೆಯನ್ನಾಗಿ ಮಾಡಿಕೊಳ್ಳಲಾಗಿದೆ. ಈ ಹೊಂಡದ ಮುಂಭಾಗದಲ್ಲಿ ಗುಡ್ಡದ ದೇವತೆ ಯಲ್ಲಮ್ಮ ಇರುವುದರಿಂದ ಇದನ್ನು ಯಲ್ಲಮ್ಮನ ಹೊಂಡ ಎಂದು ಕರೆಯುತ್ತಾರೆ. ದೇವಾಲಯದ ಮುಂಭಾಗದಲ್ಲಿ ೬ ಅಡಿ ಅಗಲ ೨೦ ಅಡಿ ಎತ್ತರದ ಗೋಡೆಯನ್ನು ಕಟ್ಟಲಾಗಿದೆ. ಇಲ್ಲಿಂದ ಮುಂದೆ ಮೇಗಳ ಕೆರೆ, ಕೆಳಗಳ ಕೆರೆ ಮತ್ತು ತಂಗ್ಟೆ ಕುಂಟೆಗೆ ಹೋಗಲು ದಾರಿ ಇದೆ.
ಸಂತೆಗುಡ್ಡದ ಕೋಟೆ
ಸಂತೆಗುಡ್ಡವು ಮೊಳಕಾಲ್ಮೂರು ತಾಲ್ಲೂಕಿನ ರಾಂಪುರದಿಂದ ವಾಯ್ಯುವಕ್ಕೆ ೨೦ ಕಿ. ಮೀ. ದೂರದಲ್ಲಿದೆ ರಾಂಪುರದಿಂದ ಮೇಗಳ ಕಣಿವೆ, ಕೆಳಗಳ ಕಣಿವೆ, ಪತೇನಹಳ್ಳಿಗಳ ಮೂಲಕ ಸಂತೇಗುಡ್ಡಕ್ಕೆ ತಲುಪಬಹುದು. ಈ ಗ್ರಾಮಕ್ಕೆ ಸಂತೇಗೋವಿ ಎಂಬ ಹೆಸರಿತ್ತೆಂದು ತಿಳಿದುಬರುತ್ತದೆ.[12] ಸಂತೇಗುಡ್ಡವು ಭೂ ನಕ್ಷೆಯಲ್ಲಿ ಉತ್ತರ ಅಕ್ಷಾಂಶ ೧೪೦ ೪೩’ ಪೂರ್ವ ರೇಖಾಂಶ ೭೪೦ ೫೮’ ವರೆಗೆ ವ್ಯಾಪಸಿದ್ದು, ಸಮುದ್ರಮಟ್ಟದಿಂದ ೨೫೮೫ ಅಡಿ ಎತ್ತರದಲ್ಲಿದೆ. ಸಂತೇಗುಡ್ಡವು ಪ್ರಾಚೀನಕಾಲದಿಂದಲೂ ಮಾನವನ ವಾಸಸ್ಥಾನವಾಗಿತ್ತೆಂದು ಇಲ್ಲಿ ಕಂಡುಬಂದ ಅವಶೇಷಗಳಿಂದ ತಿಳಿದುಬರುತ್ತದೆ.
ಗಿರಿದುರ್ಗವಾಗಿದ್ದ ಸಂತೇಗುಡ್ಡದ ಕೋಟೆಯು ಚಿತ್ರದುರ್ಗ ಪಾಳೆಯಗಾರರ ಕಾಲದ ಗಡಿಕೋಟೆಗಳಲ್ಲಿ ಒಂದಾಗಿತ್ತು, ರಾಯದುರ್ಗ, ಜರಿಮಲೆ ಮುಂತಾದ ಪಾಳೆಯಗಾರರ ಉಪಟಳವನ್ನು ತಡೆಯಲು ಇದೊಂದು ಆಯಕಟ್ಟಿನ ಪ್ರದೇಶವಾಗಿತ್ತು. ಇದನ್ನು ಗಮನಿಸಿದ ಚಿತ್ರದುರ್ಗ ಪಾಳೆಯಗಾರರು ಇಲ್ಲಿ ಕೋಟೆಯೊಂದನ್ನು ನಿರ್ಮಿಸಿದ್ದರು. ಈ ಕೋಟೆಯನ್ನು ಮೂರು ಹಂತಗಳಲ್ಲಿ ನಿರ್ಮಿಸಲಾಗಿದೆ. ಬೂದ್ಲುಗುಂಡು, ಊರುಗುಡ್ಡಗಳ ಮಧ್ಯೆಯಿರುವ ಸ್ಥಳದುರ್ಗ, ಊರುಗುಡ್ಡ ಮತ್ತು ದಕ್ಷಿಣದಲ್ಲಿರುವ ಬೂದ್ಲುಗುಂಡನ್ನು ಬಳಸಿಕೊಂಡು ನಿರ್ಮಿಸಿರುವ ಈ ಕೋಟೆಯಲ್ಲಿ ಈಗಲೂ ಗ್ರಾಮವಿದೆ. ಇದೇ ರೀತಿ ಊರುಕುಂಟೆ ಬುರುಜಿನಿಂದ ಬುರುಜುಗುಂಡಿನ ಮೂಲಕ ಎರಡನೇ ಹಂತದ ಒಂದು ಸುತ್ತಿನ ಕೋಟೆಯನ್ನು ಕಾಣಬಹುದು. ಈ ಭಾಗದಲ್ಲಿ ವಿಶಾಲವಾದ ಊರು ಕುಂಟೆ ಹನುಮಂತನಗುಡ, ನಗರೇಶ್ವರ, ಕಾಳಮ್ಮ, ಮುಂತಾದ ದೇವಾಲಯಗಳಿವೆ. ಅಲ್ಲದೆ ಕಾಳಮ್ಮನ ಬಜಾರು, ತೇರು ಬಜಾರ್, ಕಂಚುಗಾರ ಬೀದಿ, ನೂರಾರು ಬಂಡೆಗಲ್ಲುಗಳು ಈ ಭಾಗದಲ್ಲಿವೆ.
ಮೂರನೇ ಹಂತದ ಕೋಟೆಯು ಮೇಲ್ದುರ್ಗದಲ್ಲಿದ್ದು ತುಂಬಾ ಶಿಥಿಲಗೊಂಡಿದೆ. ೩ ಅಡಿ ಅಗಲ, ೬ ಅಡಿ ಎತ್ತರವಿರುವ ಕೋಟೆಗೋಡೆಗೆ, ಮಧ್ಯಮ ಗಾತ್ರದ ಒರಟುಗಲ್ಲುಗಳನ್ನು ಉಪಯೋಗಿಸಲಾಗಿದೆ. ಕಲ್ಲುಗಳ ಅಂಚುಗಳು ಒಂದಕ್ಕೊಂದು ಸರಿಯಾಗಿ ಹೊಂದಿಕೊಳ್ಳದೆ ಉಂಟಾದ ಸಂದಿಗಳಲ್ಲಿ ಚಕ್ಕೆ ಕಲ್ಲುಗಳನ್ನು ಉಪಯೋಗಿಸಿದ್ದಾರೆ. ಈ ಗೋಡೆಗೆ ಸ್ವಾಭಾವಿಕವಾದ ದ್ವಾರವಿದ್ದು, ದ್ವಾರದ ಎರಡೂ ಕಡೆ ಪಹರೆ ಗೃಹದ ಅವಶೇಷಗಳಿವೆ. ಬಾಗಿಲಿನ ಮುಂಭಾಗದಲ್ಲಿ ಆಂಜನೇಯ ದೇವಾಲಯವಿದೆ. ದೇವಾಲಯದ ಮುಂಭಾಗದಲ್ಲಿ ಗರಡಿ ಮನೆ ಹಾಗೂ ಉಪ್ಪು ದೋಣೆಗಳಿವೆ.
ಗರಡಿ ಮನೆಯ ಪೂರ್ವಕ್ಕೆ ವಕ್ರಮ್ಮನ ಗುಂಡುಗಳು ಮತ್ತು ಅಕ್ಕ ತಂಗಿಯರ ದೊಣಿಗಳಿವೆ. ಈ ದೋಣಿಯನ್ನು ನಯಗೊಳಿಸಿದ ಕಲ್ಲುಗಳಿಂದ ನಿರ್ಮಿಸಿದ್ದಾರೆ. ಕಡಿದಾದ ಬಂಡೆಗೆ ಅಡ್ಡಕಟ್ಟಿರುವ ಗಡೆಯು ೫ ಮೀ. ಎತ್ತರವಿದ್ದು, ೪ ಅಡಿ ಅಗಲವಿದೆ. ಇಡೀ ಬೆಟ್ಟದಲ್ಲಿ ವ್ಯವಸ್ಥಿತವಾಗಿ ನಿರ್ಮಿಸಿರುವ ನೀರಿನ ತಾಣ ಇದಾಗಿದೆ. ಈ ಹೊಂಡದ ಮುಂಭಾಗ ಕಾಳಮ್ಮನ ಬುರುಜು ಮತ್ತು ಚಿಲ್ಲಿಕುಂಟೆ ಬುರಜುಗಳನ್ನೊಳಗೊಂಡಂತೆ ಒಂದು ಸುತ್ತಿನ ಕೋಟೆ ಇದೆ. ಈ ಕೋಟೆಯ ಪಶ್ಚಿಮ ಭಾಗದಲ್ಲಿ ಭಾರಿ ಕಡಿದಾದ ಬಂಡೆಯಿದ್ದು ಇದು ಕೋಟೆಗೆ ರಕ್ಷಣೆ ನೀಡಿದೆ. ಈ ಭಾಗಕ್ಕೆ ಜೇನುಗೊಂದಿ ಪ್ರದೇಶ ಎಂದು ಕರೆಯುತ್ತಾರೆ. ಈ ಪ್ರದೇಶದಲ್ಲಿ ಮ್ಯಾದರ ಪಡೆ ಎನ್ನುವ ಗುಹೆಯಲ್ಲಿ ಪ್ರಾಚೀನ ಗುಹಾ ವರ್ಣ ಚಿತ್ರಗಳಿವೆ.
ಗುಡ್ಡದಹಳ್ಳಿ ಕೋಟೆ
ಗುಡ್ಡದಹಳ್ಳಿ ಮೊಳಕಾಲ್ಮೂರಿನಿಂದ ಸುಮಾರು ೮ ಕಿ. ಮೀ. ದೂರದಲ್ಲಿದೆ ಗುಡ್ಡದ ಪಕ್ಕದಲ್ಲಿ ಗ್ರಾಮವಿರುವುದರಿಂದ ಗುಡ್ಡದಹಳ್ಳಿ ಎಂದು ಹೆಸರಾಗಿದೆ. ಭೂ ನಕ್ಷೆಯಲ್ಲಿ ೧೪” ೪೭’ ಉತ್ತರ ಅಕ್ಷಾಂಶ ಮತ್ತು ೭೬” ೪೪’ ಪೂರ್ವ ರೇಖಾಂಶದಲ್ಲಿದ್ದು ಸಮುದ್ರಮಟ್ಟದಿಂದ ೧೮೦೦ ಅಡಿ ಎತ್ತರದಲ್ಲಿದೆ. ಕೋಡು ಬಂಡೆಗಳ ಮಧ್ಯೆ ಎರಡು ಸುತ್ತಿನ ಕೋಟೆ ಇದೆ. ಕೋಟೆಯು ಚಿತ್ರದುರ್ಗ ಪಾಳೆಯಗಾರರ ಅವಧಿಯಲ್ಲಿ ನಿರ್ಮಾಣವಾದಂತೆ ಕಂಡು ಬರುತ್ತದೆ.
ಕೋಟೆಯನ್ನು ಸ್ವಾಭಾವಿಕ ಕೋಡುಗಲ್ಲುಗಳನ್ನು ಬಳಸಿಕೊಂಡು ಕಟ್ಟಲಾಗಿದೆ. ಹೊರ ಕೋಟೆ ಗೋಡೆಯು ೫ ಅಡಿ ಅಗಲವಿದ್ದು, ೬ ಅಡಿ ಎತ್ತರವಿದೆ. ಮಧ್ಯಮ ಗಾತ್ರದ ಬಿಳಿ ಗ್ರಾನೈಟ್ ಕಲ್ಲುಗಳಿಂದ ಕೋಟೆ ನಿರ್ಮಾಣ ಮಾಡಲಾಗಿದೆ. ಹೊರಸುತ್ತಿನ ಕೋಟೆಯು ಗುಡ್ಡದಹಳ್ಳಿಯ ಪಶ್ಚಿಮ ಭಾಗವನ್ನು ಸುತ್ತುವರೆದಿದೆ. ಪೂರ್ವದಿಂದ ಪ್ರವೇಶವನ್ನು ಕಲ್ಪಿಸಲಾಗಿದೆ. ಹೊರಕೋಟೆಯ ಪ್ರಾರಂಭದಲ್ಲಿ ಭರಮಪ್ಪನ ದೇವಾಲಯವಿದ್ದರೂ ಯಾವುದೇ ಮೂರ್ತಿ ಶಿಲ್ಪಗಳೀಲ್ಲ ಹೊರಸುತ್ತಿನ ಕೋಟೆಗೆ ನಾಲ್ಕು ಬರುಜುಗಳಿವೆ.
ಒಳಸುತ್ತಿನಲ್ಲಿ ಬೆಟ್ಟದ ಕೊಡುಗಲ್ಲುಗಳನ್ನು ಬಳಸಿಕೊಂಡು ನಿರ್ಮಿಸಿರುವ ಕೋಟೆಯ ಸಾಲು ಇದೆ. ಈ ಕೋಟೆಗೆ ಐದು ಬುರುಜುಗಳಿವೆ, ಕೋಟೆಯೊಳಗಡೆ ಚಿಕ್ಕದಾದ ಅಕ್ಕಮ್ಮನ ದೇವಾಲಯವಿದೆ. ಇದರ ಪಕ್ಕದಲ್ಲಿಯೇ ವ್ಯವಸ್ಥಿತವಾಗಿ ನಿರ್ಮಾಣಗೊಂಡಿರುವ ೧೦ ಅಡಿ ಸುತ್ತಳತೆಯ ೧೨ ಅಡಿ ಎತ್ತರದ ಕಣಜವಿದೆ. ಸಮೀಪದಲ್ಲಿ ದೊಡ್ಡ ಹಾಗೂ ಆಂಜನೇಯನ ಉಬ್ಬು ಶಿಲ್ಪವನ್ನು ಕೆತ್ತಲಾಗಿದೆ. ಕೋಟೆಯ ಮುಂಭಾಗದಲ್ಲಿ ಗದ್ದುಗೆ ರೀತಿಯ ವ್ಯವಸ್ಥಿತವಾದ ಕಟ್ಟಡವಿದ್ದು ಇದನ್ನು ಕಣಶಿಲೆಯ ಚಪ್ಪಡಿಕಲ್ಲುಗಳಿಂದ ನಿರ್ಮಿಸಲಾಗಿದೆ. ಸ್ಥಳೀಯರು ಇದನ್ನು ಕೊಲ್ಲಾರಮ್ಮನ ಗುಡಿ ಎಂದು ಕರೆಯುವರು. ಚಪ್ಪಡಿಕಲ್ಲುಗಳ ಮೇಲೆ ಸುಂದರವಾದ ಸಿಂಹ, ಹಂಸ, ಪದ್ಮ, ಆನೆ, ಕುದುರೆ, ಬಿಲ್ಲು ಬಾಣದ ಉಬ್ಬು ಶಿಲ್ಪಗಳಿವೆ.
ಸಮಾರೋಪ
ಯುದ್ಧ ತಂತ್ರ ಮತ್ತು ರಕ್ಷಣಾ ದೃಷ್ಟಿಯಿಂದ ನಿರ್ಮಿಸಿರುವ ಈ ಕೋಟೆಗಳು ರಕ್ಷಣೆಯ ಪ್ರತಿರೂಪಗಳು. ಈ ಪ್ರಾದೇಶಿಕ ಕೋಟೆಗಳು ಮಾನವನ ಜೀವನ ವಿಧಾನಕ್ಕೆ ಸಾಕ್ಷಿಯಾಗಿವೆ. ಅಂದಿನ ಮಾನವನ ಸಾಂಸ್ಕೃತಿಕ ಪರಂಪರೆಯ ಮುಖ್ಯ ಸ್ಮಾರಕಗಳಾಗಿ ಉಳಿದು ಕೊಂಡು ಬಂದಿದ್ದ ಈ ಕೋಟೆ ಕೊತ್ತಲುಗಳು ಒಂದಲ್ಲ ಒಂದು ಕಾರಣದಿಂದ ವಿನಾಶದ ಅಂಚನ್ನು ತಲುಪುತ್ತಿವೆ. ಇವು ಪೂರ್ಣವಾಗಿ ನಾಶವಾಗುವುದಕ್ಕಿಂತ ಮುಂಚೆ ಇವುಗಳನ್ನು ರಕ್ಷಿಸಿ ಉಳಿಸಬೇಕಾದ ಅಗತ್ಯತೆ ಇದೆ. ಆ ಮೂಲಕ ಕೋಟೆಗಳ ಸಮಗ್ರ ಚಿತ್ರಣ, ಅವುಗಳ ಮಹತ್ವ, ವೈಭವ ಮತ್ತು ಸಾಂಸ್ಕೃತಿ ಕತೆಯ ವಿವಿಧ ಮಗ್ಗಲುಗಳನ್ನು ಮುಂದಿನ ಪಿಳಿಗೆಯವರೆಗೆ ದೊರೆಯುವಂತೆ ಮಾಡುವುದು ನಮ್ಮೆಲ್ಲರ ಕರ್ತವ್ಯವಾಗಿದೆ.
ಮೊಳಕಾಲ್ಮೂರು ಪ್ರದೇಶದಲ್ಲಿ ಕಂಡುಬರುವ ಈ ವಿಶಿಷ್ಟ ಕೋಟೆಗಳು ದಕ್ಷಿಣ ಭಾರತದ ರಕ್ಷಣಾ ವ್ಯವಸ್ಥೆಯ ಬೆಳವಣಿಗೆ ಮತ್ತು ವಿಕಾಸಕ್ಕೆ ಪೂರಕವಾದ ಅಂಶಗಳನ್ನು ಒದಗಿಸುತ್ತವೆ. ಹಾಗೆಯೇ ಮೌರ್ಯರಿಂದ ಮೈಸೂರು ಒಡೆಯರ ಕಾಲದವರೆಗೆ ರಕ್ಷಣಾ ವ್ಯವಸ್ಥೆಯು ಬೆಳೆದು ಬಂದ ಬಗ್ಗೆ ಸಮಗ್ರ ಚಿತ್ರಣಗಳು ನಮಗೆ ಲಭ್ಯವಾಗುತ್ತವೆ. ಆನೆಯಿಂದ ಕಲ್ಲುಗುಂಡುಗಳನ್ನು ತಳ್ಳಿಸಿ ತಡೆಗೊಡೆಯನ್ನು ನಿರ್ಮಿಸುವ ಮೂಲಕ ಆರಂಭವಾದ ಈ ರಕ್ಷಣಾ ವ್ಯವಸ್ಥೆಯು ಬೆಟ್ಟ-ಗುಡ್ಡಗಳನ್ನು ಬಳಸಿಕೊಂಡು ಧೈತ್ಯಾಕಾರದ ಗಿರಿದುರ್ಗಗಳ ನಿರ್ಮಾಣದವರೆಗಿನ ವಿವಿಧ ಹಂತದ ವಾಸ್ತು ವಿನ್ಯಾಸವನ್ನು ನಾವು ಈ ಕೋಟೆಗಳಲ್ಲಿ ಕಾಣಬಹುದು.
ವಿಶೇಷತೆ ಎಂದರೆ ಈ ಭಾಗದಲ್ಲಿ ಕಂಡು ಬರುವ ಎಲ್ಲಾ ಕೋಟೆಗಳು ಗಿರಿದುರ್ಗಗಳಾಗಿದ್ದು, ಅನಿಯಮಿತಾಕಾರದಲ್ಲಿ ನಿರ್ಮಾಣಗೊಂಡಿವೆ. ಸಾಮಾನ್ಯವಾಗಿ ಈ ಕೋಟೆಗಳು ಅಲ್ಲಿನ ಭೌಗೋಳಿಕ ಲಕ್ಷಣಗಳಿಗೆ ಅನುಗುಣವಾಗಿ ನಿರ್ಮಾಣಗೊಂಡಿವೆ. ಕೋಟೆ ನಿರ್ಮಾಣಕ್ಕೆ ಸ್ಥಳೀಯವಾಗಿ ದೊರೆಯುವ ಸಾಮಗ್ರಿಗಳನ್ನೇ ಬಳಸಿಕೊಳ್ಳಲಾಗಿದೆ. ಕೆಲವು ಕೋಟೆಗಳು ರಚನೆ, ಗಾತ್ರ, ವಿನ್ಯಾಸವನ್ನು ಗಮನಿಸಿದರೆ ಇವು ಯಾವುದೇ ಹೊರಗಿನ ಪ್ರಬಲವಾದ ಆಕ್ರಮಣಗಳನ್ನು ಎದುರಿಸಲು ನಿರ್ಮಾಣವಾದ ಕೋಟೆಗಳಲ್ಲ ಎಂಬುದು ಸ್ಪಷ್ಟವಾಗುತ್ತದೆ. ಈ ಕೋಟೆಗಳನ್ನು ಸ್ಥಳೀಯ ಆಕ್ರಮಣ ಇಲ್ಲವೇ ವಿರೋಧವನ್ನು ಎದುರಿಸಲು ನಿರ್ಮಿಸಿಕೊಟ್ಟ ಕೋಟೆಗಳೆಂಬುದು ಗಮನಾರ್ಹ ಅಂಶ. ಇಂತಹ ಕೋಟೆಗಳನ್ನು ಈ ಭಾಗದಲ್ಲಿ ಆಳ್ವಿಕೆ ನಡೆಸಿದ ಅರಸರು ತಮ್ಮ ಆರ್ಥಿಕ ಶಕ್ತಿಗನುಗುಣವಾಗಿ ಸ್ಥಳೀಯ ಸಂಪನ್ಮೂಲಗಳನ್ನು ಬಳಸಿಕೊಂಡು ಕೋಟೆಗಳನ್ನು ನಿರ್ಮಿಸಿರುವುದು. ಸ್ಪಷ್ಟವಾಗುತ್ತದೆ. ಅಲ್ಲದೆ ಇವು ಆಯಾಯ ಅರಸರ ಆಳ್ವಿಕೆ ಸಾಮರ್ಥ್ಯಕ್ಕೆ ಹಿಡಿದ ಕೈಗನ್ನಡಿಯಾಗಿವೆ. ಒಟ್ಟಾರೆ ಪರಿಸರಕ್ಕೆ ದಕ್ಕೆಯಾಗದಂತೆ ಕೋಟೆಕೊತ್ತಲಗಳನ್ನು ನಿರ್ಮಿಸಿಕೊಂಡು ಸ್ಥಳೀಯ ಆಡಳಿತವನ್ನು ವ್ಯವಸ್ಥೆಗೊಳಿಸುವಲ್ಲಿ ಇಲ್ಲಿಯ ಕೋಟೆಗಳು ಮಹತ್ತರವಾದ ಪಾತ್ರವಹಿಸಿದೆ.

ಬ್ರಹ್ಮಗಿರಿ: ೧೦. ಜನಪದ ಸಾಹಿತ್ಯ
ಮೊಳಕಾಲ್ಮೂರು ತಾಲ್ಲೂಕಿನ ಪರಿಸರದಲ್ಲಿ ಜನಪದ ಕವಿ, ಕಾವ್ಯ, ಕಲೆ-ಕಲಾವಿದರಿಗೆ ಯಾವ ಬರವಿಲ್ಲ. ಹಲವು ಬಡತನಗಳ ದಾಳಿಗಳನ್ನು ಎದುರಿಸಿಯೂ ಇಲ್ಲಿನ ಕಲಾ ಸಂಪತ್ತು, ಸಾಹಿತ್ಯ ಸಂಪತ್ತು ಉಳಿದುಕೊಂಡು ಬಂದಿದೆ. ಹಿಂದಿನ ಕಸುಬನ್ನು ಉಳಿಸಿಕೊಂಡು ಬಂದ ಆಯಾ ಸಂದರ್ಭ, ಸಂಪ್ರದಾಯ, ಆಚರಣೆಗಳಿಗೆ ತಕ್ಕಂತೆ ಪ್ರದರ್ಶಿಸಲ್ಪಡುತ್ತವೆ. ಇಲ್ಲಿನ ಜಾನಪದದ ಶ್ರೇಷ್ಟತೆಯನ್ನು ಮೆರೆದ ಕವಿ ಕಲಾವಿದರು, ಕಥೆಗಾರರು, ಸಂಪ್ರದಾಯ ಹಾಡುಗಾರರು ಎಲೆಮರದ ಕಾಯಿಯಂತೆ ಅಡಗಿಕೊಂಡು ಇಂದು ಜನಪದ ಸಾಹಿತ್ಯವನ್ನು ಬೆಳೆಸುತ್ತಿದ್ದಾರೆ.
ಈ ಪ್ರದೇಶದ ನೆರೆಭಾಷೆಗಳ ಪ್ರಭಾವಕ್ಕೆ ಒಳಗಾಗಿ ಇಲ್ಲಿನ ಕಾವ್ಯ ಸೃಷ್ಟಿ ನಡೆದುಕೊಂಡು ಬಂದಿದೆ. ವಿಶಿಷ್ಟ ಸಾಹಿತ್ಯದ ರಚನೆಯ ಜೊತೆಗೆ ಜನಪದ ಸಾಹಿತ್ಯದ ಸೃಷ್ಟಿಯಲ್ಲೂ ಇದು ಮುಂದುವರೆದಿದೆ. ಜನಪದರು ತಮಗಾದ ಸುಖ-ದಃಖ, ನೋವು-ನಲಿವು, ಆಸೆ-ಆಕಾಂಕ್ಷೆ, ನಂಬಿಕೆ-ಸಂಪ್ರದಾಯ, ಆಟ-ಪಾಟ, ಮುಂತಾದವುಗಳನ್ನು ಜನಪದರು ತಮ್ಮ ಹಾಡುಗಳಲ್ಲಿ ಹೆಣೆದುಕೊಂಡು ಬಂದಿದ್ದಾರೆ.
ಮೊಳಕಾಲ್ಮೂರು ತಾಲ್ಲೂಕಿನ ಗ್ರಾಮೀಣಗಳಲ್ಲಿ ಜನಪದ ಸಾಹಿತ್ಯವನ್ನು ಗದ್ಯ-ಪದ್ಯ ಮಿಶ್ರ ಸಾಹಿತ್ಯವೆಂದು ಮೂರು ಪ್ರಕಾರಗಳಲ್ಲಿ ಗುರುತಿಸಬಹುದು. ಗದ್ಯಸಾಹಿತ್ಯದ ಮೂಲಕ ಪ್ರಾಚೀನ ಜನಪದ ಸಮಾಜದ ಸ್ಪಷ್ಟ ಚಿತ್ರಣನ್ನು ಪಡೆದುಕೊಂಡಿದೆ. ಪ್ರಾಗಿತಿಹಾಸ ಕಾಲದ ಮಾನವನ ಅನೇಕ ಕುರುಹುಗಳು ಇಲ್ಲಿ ಕಂಡು ಬರುತ್ತವೆ. ಜನಪದದ ಸಾಂಸ್ಕೃತಿಕ ವಿಕಾಸದ ಬೆಳವಣಿಗೆಯ ಹಂತವನ್ನು ಕಾಣುತ್ತೇವೆ. ಈ ಪ್ರದೇಶದ ‘ಪಡೆನುಡಿಗಳು’ ಇಲ್ಲಿ ಭಾಷಾಭಿವೃದ್ಧಿಗೆ ವ್ಯತ್ಯಾಸವೆನಿಸುತ್ತವೆ. ಈ ತಾಲ್ಲೂಕಿನ ಗ್ರಾಮಗಳಲ್ಲಿ ಉರ್ಥಾಳ, ಕೋನಾಪುರ, ನಾಗಸಮುದ್ರ, ಹೊಸಕೋಟೆ, ಗೌರಸಮುದ್ರ, ಮಾಚನಹಳ್ಳಿ, ಬುಡ್ಡೇನಹಳ್ಳಿ ಮತ್ತು ಮೊಳಕಾಲ್ಮೂರು ಪ್ರದೇಶಗಳಲ್ಲಿ ಒಂದು ರೀತಿಯ ಕನ್ನಡ ಮತ್ತು ತೆಲುಗು ಇವೆರಡರ ಮಿಶ್ರರೂಪದ ಭಾಷೆ ಬಳಕೆಯಲ್ಲಿದೆ. ಇಲ್ಲಿನ ಜನಪದದ ಭಾಷೆಯ ಮೇಲೆ ತೆಲುಗಿನ ಪ್ರಭಾವವನ್ನು ಸ್ಪಷ್ಟವಾಗಿ ಕಾಣುತ್ತೇವೆ.
ಪದ್ಯ ಸಾಹಿತ್ಯ ಪ್ರಕಾರವಾದ ಕೋಲಾಟ ಮತ್ತು ಭಜನೆಯ ಸಂಪ್ರದಾಯ ಹಾಡುಗಳಿಗೆ ಪ್ರತ್ಯೇಕವಾದ ಸ್ಥಾನವಿದೆ. ನೂರಾರು ಕವಿಗಳು ಈ ಸಾಹಿತ್ಯ ಸೃಷ್ಟಿ ಮಾಡಿದ್ದಾರೆ. ಜನಪದ ಕಲಾಕಾರರು ಇವುಗಳನ್ನು ತಮ್ಮ ಕಂಠದಿಂದ ಸೆರೆ ಹಿಡಿದಿದ್ದಾರೆ. ಅಂತವರಲ್ಲಿ ಜಮ್ಮಲಿ ಮಲಿಕೆ ಗಂಗಪ್ಪ, ರಂಗಪ್ಪ, ಮಡ್ಡರಹಳ್ಳಿ ರಾಜಣ್ಣ, ದುರುಗಪ್ಪ, ಗಂಗಪ್ಪ, ಮರಿಸ್ವಾಮಿ, ಭಟ್ರಹಳ್ಳಿ ದೊಡ್ಡರಂಗಪ್ಪ, ಸಂಗಪ್ಪ, ಅಪ್ಪಣ್ಣ, ಶಿರೇಕೊಳ ರಾಜಣ್ಣ, ತಿಪ್ಪೇಸ್ವಾಮಿ, ಸಂಗಪ್ಪ ಮುಂತಾದವರು ಕೋಲಾಟ-ಭಜನೆ ಕ್ಷೇತ್ರದಲ್ಲಿ ಕೃಷಿಯಾಡಿನ ಪ್ರಮುಖ ಕವಿಗಳು, ಇವರು ಕಟ್ಟಿದ ಹಾಡುಗಳು ಜನತೆಯ ತುದಿ ನಾಲಿಗೆಯ ಮೇಲಿವೆ. ಇವುಗಳನ್ನು ಜನಪ್ರಿಯ ಗೊಳಿಸಿದ ಕಲಾ ಮೇಳಗಳಾದ ವೆಂಕಟಾಪುರ, ಬುಡ್ಡೆನಹಳ್ಳಿ, ಕೆರೆಕೊಂಡಾಪುರ, ಬಸಾಪುರ, ದಡಗೂರು, ಉರ್ಥಾಳ, ಚಿಕ್ಕೆರಹಳ್ಳಿ, ಭಟ್ರಬೀಜಿಕೆರೆ, ರಾಂಪುರ, ಅಮಕುಂದಿ ಮುಂತಾದ ಗ್ರಾಮಗಳಲ್ಲಿ ಜೀವಂತವಾಗಿವೆ. ಈ ಕೋಲಾಟ ಮತ್ತು ಭಜನೆ ಮೇಳಗಳು ಈ ಪ್ರದೇಶಕ್ಕೆ ಕೀರ್ತಿಯನ್ನು ತಂದಿವೆ. ಇಲ್ಲಿ ರಚನೆಯಾದ ಹಾಡುಗಳು ಚಿತ್ರದುರ್ಗ ಜಿಲ್ಲೆಯ ಎಲ್ಲ ಗ್ರಾಮಗಳಲ್ಲಿ ಹರಡಿಕೊಂಡಿವೆ. ಉದಾಹರಣೆಗೆ,
ಯ್ಯಾಂಗ ಬಳಕೆಯ ಮಾಡಬೇಕಣ್ಣ
ಇಂಗಾದ ಮೇಲೆ ಯ್ಯಾಂಗ ಬಳಕೆಯ ಮಾಡಬೇಕಣ್ಣ
ಯ್ಯಾಂಗ ಬಳಕೆಯ ಮಾಡಬೇಕು ಆಂಗ ಹರಿದ ನಿಂತಮೇಲೆ
ಬಗ್ಗಿ ತಂಬಾಕು ಸೇದುವಂತ ಮಳ್ಳಿಯ್ಯಾಂಗ ಹೇರಿಯರಿಗೆ || ಯ್ಯಾಂಗ ||
ಕೋಲಾಟ ಗೀತಿಗಳಲ್ಲಿ ಕಾಣುವುದಾದರೆ.
ಬಣ್ಣದಗಳಾರತಿ ನೀರು ತುಂಬಗರತಿ
ತಗಿ-ತಂಗಿ ನಿನ್ನಕೊಡ
ಸರ್ತಿಕೊಡಗಳೊಂದು ಒರತಿಗೆ ಬಂದರೆ
ಒಪ್ಪುತಾರೆ ಕೈಡಗ
ಎನ್ನುವಂಥ ಪದ್ಯಗಳು ಕೇಳುವವರಿಗೆ ಚಿರಪರಿಚಿತವಾಗಿವೆ. ಇವುಗಳಲ್ಲಿನ ತತ್ವ, ಧಾಟಿಗಳಿಗೆ ತಲೆದೂಗದವರೇ ಇಲ್ಲ ಇಂತಹ ಪದ್ಯ ಸಾಹಿತ್ಯಕ್ಕೆ ಮೊಳಕಾಲ್ಮೂರು ತಾಲೂಕು ಜನಪದ ಸಾಹಿತ್ಯ ವಿಶಿಷ್ಟ ಕೊಡುಗೆಯಾಗಿದೆ.
ಜನಪದದ ಬದುಕಿಗೆ ಹಲವು ಹಂತಗಳನ್ನು ತಿಳಿಸುವ ಜನಪದ ಸಾಹಿತ್ಯದ ಪ್ರಕಾರವಾದ ‘ಹಂತಿ ಹಾಡುಗಳು’ ಶಿವಶರಣರ ಮೇಲೆ ರಚನೆಯಾದ ಹಾಡುಗಳಾಗಿವೆ. ಇಲ್ಲಿ ಹಂತಿ ಮೇಳಗಳು ಸುಪ್ರಸಿದ್ಧವೆನಿಸಿವೆ. ಈ ಜಿಲ್ಲೆಯ ಡೊಳ್ಳು ಪ್ರದರ್ಶನ ಮತ್ತು ತೋಗಲು ಗೊಂಬೆಯಾಟ ಗಂಗೊತ್ತಿನ ಪ್ರದರ್ಶನ ಇಂದು ಜನರ ಮೆಚ್ಚಿಗೆಯನ್ನು ಪಡೆದುಕೊಂಡಿವೆ.
ಜನಪದ ಗರತಿಯ ಸಂಸ್ಕೃತಿಯನ್ನು ಬಿಂಬಿಸುವ ಹೆಣ್ಣುಮಕ್ಕಳ ಹಾಡುಗಳು ಮೊಳಕಾಲ್ಮೂರು ತಾಲೂಕಿನ ಪ್ರದೇಶದಲ್ಲಿ ವ್ಯಾಪಕವಾಗಿ ರಚನೆಯಾಗಿವೆ. ಬೀಸುವ, ಕುಟ್ಟುವ, ಸೋಬಾನ, ಜೋಗುಳ ಹಾಡುಗಳೆಂದು ಇವು ವಿವಿಧ ಪ್ರಕಾರಗಳಲ್ಲಿ ದೊರೆಯುತ್ತವೆ. ಅದರಲ್ಲೂ ಮದುವೆಯ ವಿವಿಧ ಛಾಜದ ಹಾಡುಗಳಂತೂ ಕೇಳುಗರ ಮನ ಸೊರೆಗೊಳ್ಳುತ್ತಿವೆ. ಕುಂಕುಮ, ಹಚ್ಚುವುದು, ಒಳಕಲ್ಲು ಪೂಜೆ, ಬೀಗರು ಎದುರುಗೊಳ್ಳವುದು, ಐರಾಣಿ ತರುವುದು, ಎಣ್ಣೆ ಹಚ್ಚುವುದು, ಸುರಿಗೆ ಸುತ್ತುವುದು, ಹಾಲುಗಂಬ ತರುವುದು, ಭೂಮಿ ಒಪ್ಪಿಸುವುದು, ಕೂಸೊಪ್ಪಿಸುವುದು ಹೀಗೆ ಆಯಾ ಹಾಡುಗಳು ಛಾಪಿಕ್ಕೆ ತಕ್ಕಂತೆ ಹೊರ ಹೊಮ್ಮುತ್ತವೆ. ಒಂದರ ಧಾಟಿ ಇನ್ನೊಂದಕ್ಕಿಲ್ಲ, ಎಲ್ಲವೂ ಹೊಸತೆಂದು ಗುರುತಿಸಬಹುದು.
ಮೊಳಕಾಲ್ಮೂರು ತಾಲೂಕಿನಲ್ಲಿ ಒಗಟುಗಳನ್ನು ವ್ಯಕ್ತಿ ಪರವಸ್ತು ಪರ, ಪ್ರಾಣಿ ಪರವೆಂದೂ, ಸರಳ ಮತ್ತು ಸಂಕೀರ್ಣ ಒಗಟುಗಳೆಂದೂ ಚಾತುರ್ಯ ಪ್ರಧಾನ ಮತ್ತು ಸೌಂಧರ್ಯ ಪ್ರಧಾನ ಒಗಟುಗಳೆಂದೂ ಹಲವು ವಿಧವಾಗಿ ವಿಂಗಡಿಸಬಹುದು. ನಮ್ಮ ತಾಲೂಕಿನಲ್ಲಿ ಜನಪದರು ಇಂದು ಪ್ರತಿ ಒಂದು ಗ್ರಾಮಗಳಲ್ಲಿ ಒಗಟುಗಳು ನೋಡಬಹುದು. ಅದರಲ್ಲಿ ಪ್ರಶ್ನೋತ್ತರ ರೂಪದ ಒಗಟುಗಳು ಇವುಗಳಲ್ಲಿ ಒಂದು ಬಗೆ ಅಪಾರ್ಥ ತುಂಬಿ ಆನರ್ಥ ಬರುವ ರೀತಿಯಲ್ಲಿ ಕಟ್ಟಿರುವ ನಂಬಿಕೆಗಳು ಕಾಣುತ್ತೇವೆ. ಹಾಗೆಯೇ ಕೆಲವು ಹಾಸ್ಯವನ್ನೆ ಗುರಿಯಾಗಿಟ್ಟುಕೊಂಡರೂ, ತಾನು ಬಳಸುವ ವಸ್ತುಗಳ ಗುಣ ಸ್ವಭಾವ ಧರ್ಮಗಳು ಎದ್ದು ಕಾಣುವಂತೆ ಅಭಿವ್ಯಕ್ತಿಸುವ ಶಕ್ತಿ ಒಗಟುಗಳು ಇಂದು ಮೊಳಕಾಲ್ಮೂರು ಸುತ್ತಮುತ್ತ ಗ್ರಾಮಗಳಲ್ಲಿ ಕಾಣುತ್ತೇವೆ.
ಪ್ರಾಣಿಗಳ ಚರ್ಯೆಯನ್ನು ಗಮನಿಸಿದಾಗ ಸಾಮಾನ್ಯ ಪ್ರಪಂಚದ ಅಧಿಕಾರಿಗಳ ಪದನಾಮಗಳನ್ನು ಜೋಡಿಸಿಕೊಂಡು ಒಗಟಿನ ರೀತಿಯಲ್ಲಿ ದಡಗೂರು ತಿಪ್ಪಮ್ಮ ಈ ರೀತಿ ಉದಾಹರಣೆ ಕೊಡುತ್ತಾರೆ.
ಓಣಾಗಿರೋ ವಜೀರ
ಮಾಳಿಗೆ ಮೇಲಿರೋ ಮಾಮಲೇದಾರ
ಕ್ವಾಣಾಗಿರೋ ಕೊತವಾರ ಎಂಬ ಒಗಟಿನ ರೀತಿಯಲ್ಲಿ ಕಾಣುವುದಾರೆ ಓಣ್ಯಾಗಿರೋ ವಜೀರ ಅಂದರೆ ನಾಯಿ, ಮಾಳಿಗೆ ಮೇಲಿರೋ ಮಾಮಲೇದಾರ ಅಂದರೆ ಕೋತಿ, ಕ್ವಾಣಾಗಿರೋ ಕೊತವಾರ ಅಂದರೆ ಬೆಕ್ಕು ಎಂಬ ಉತ್ತರ ಕೊಡುತ್ತಾಳೆ. ಹೀಗೆ ಮೊಳಕಾಲ್ಮೂರು ತಾಲೂಕಿನ ಪರಿಸರದ ಒಗಟುಗಳು ಸುತ್ತಮುತ್ತ ಬಹು ವಿಶಾಲವಾಗಿ ಇಂದು ದೊರೆಯುತ್ತವೆ.
ಚಿತ್ರದುರ್ಗ ಜಿಲ್ಲೆ ಪ್ರೇಮಗೀತೆಗಳಿಗೆ ಪ್ರಸಿದ್ಧವಾಗಿದೆ. ಈ ಜಿಲ್ಲೆಯಲ್ಲಿ ದೊರೆಯುವಷ್ಟು ಪ್ರೇಮಗೀತೆಗಳು ಯಾವ ಜಿಲ್ಲೆಯಲ್ಲೂ ಕಂಡುಬರುವುದಿಲ್ಲ ಎಂಬುದು ವಿದ್ವಾಂಸರ ಅಭಿಪ್ರಾಯ. ಉತ್ತರ ಕರ್ನಾಟಕ ಧಾರವಾಡ, ಬಿಜಾಪುರ, ಬೆಳಗಾವಿ, ಜಿಲ್ಲೆಗಳಲ್ಲಿ ಲಾವಣಿಗಳಲ್ಲಿ ಶೃಂಗಾರ ಪ್ರಧಾನವಾಗಿದ್ದರೂ ಅವು ಚಿತ್ರದುರ್ಗ ಜಿಲ್ಲೆಯ ಪ್ರೇಮಗೀತೆಗಳಂತೆ ಭಾವಗೀತೆಗಳಲ್ಲಿ ಉಪದೇಶದ ಗೇರಾಜು ಸ್ವಲ್ಪವೂ ಇಲ್ಲ. ಸಭ್ಯತೆಯ ಸೋಗೂ ಇಲ್ಲ ಪ್ರೇಮವೂ ಕಾಮವೋ ಇಲ್ಲಿ ಎಲ್ಲ ಹಸಿ ಕಾಣುತ್ತೇವೆ.
ಗೆಣತಿ ಗೆಣೆಯ ಇಬ್ಬರು ಕೂಡಿ
ನಡಿಸ್ಯಾರು ಪ್ರೀತಿ-ಬಾಳ
ಮಸಲತ್ತು ಮಾಡಿ
ನಲ್ಲಾ ನಾನೇಳಿರತೀನಿ
ಎಲ್ಲಾರ ಹೋದೀ-ಸಂಜೆಲ್
ಹುಡುಕ್ಹಂಗೆ ಮಾಡೀ
ಕೌದಿಮ್ಯಾಲೆ ಗಾದೀನ್ಹಾಕಿ
ಮಲಗ್ಯಾರು ಜೋಡೀ
ಅವರಿಬ್ರಾಳು ಕೂಡಿ
ಬೆಳ್ಳಿ ಮೂಡಿ ಬೆಳ್ಳಗಾಯ್ತು
ಉಟುಕೊಳ್ಳೆ ರವಿಕೀ
ಮೂಡಿದ್ರ ಮೂಡ್ಲಿ ಬಿಡುನನ್ ಗೆಣಿಯ
ಅದ್ಕೇನ್ ಧಾಡೀ
ಗಲ್ಲ ಮೆಲ್ಲಕ್ ಕಡಿ. ಹೀಗೆ ಚಿತ್ರದುರ್ಗದ ಪಾಳೆಗಾರರನ್ನು ಕುರಿತು ಹಲವು ಜನಪದ ಗೀತೆಗಳು ಇಂದಿಗೂ ಈ ಜಿಲ್ಲೆಯಲ್ಲಿ ಪ್ರಚಾರದಲ್ಲಿದೆ. ಪಾಳೆಗಾರರು ನಡೆಸಿದ ಯುದ್ಧಗಳು ಗೆದ್ದ ರಾಜ್ಯಗಳು, ಸೋಲುಗೆಲುವಿನ ಸಾವು-ನೋವುಗಳು ಸಂಗತಿ, ಹೀಗೆ ಹಲವು ಚಾರಿತ್ರಿಕ ಅಂಶಗಳಿಂದ ಈ ಗೀತೆಗಳು ಚಿತ್ರದುರ್ಗದ ಇತಿಹಾಸದ ಮೇಲೆ ಹೆಚ್ಚಿನ ಬೆಳಕು ಬೀರುತ್ತವೆ. ವ್ಯಾಪಕವಾಗಿ ಈ ಸಾಹಿತ್ಯದ ಸಂಗ್ರಹ ಕಾರ್ಯ ನಡೆದರೆ ಆ ಪ್ರದೇಶದ ನೈಜ ಇತಿಹಾಸನ್ನು ಪುನರ‍್ರಚಿಸುವಷ್ಟು ಪುರಾವೆಗಳು ದೊರೆಯುತ್ತವೆ.
ಮೊಳಕಾಲ್ಮೂರು ತಾಲೂಕಿನ ಕಥನ ಗೀತೆಗಳಿಗೆ ಒಂದು ಇಶಿಷ್ಟ ಸ್ಥಾನವಿದೆ. ಈ ತಾಲೂಕು ಮತ್ತು ಈ ಜಿಲ್ಲೆಯನ್ನು ರಾಜಮನೆತನದ ಆಳ್ವಿಕೆಯನ್ನು ಅನುಸರಿಸಿದ್ದರಿಂದ ಇಲ್ಲಿ ಹೆಚ್ಚು ಕಥನ ಗೀತೆಗಳು ಪ್ರಚಲಿತದಲ್ಲಿವೆ. ಮಳೆರಾಯನ ಕಥನಗೀತೆ, ಕಾಳಿಂಗರಾಯ ಗುಣಸಾಗರಮ್ಮನ ಕಥೆ, ಹೊನ್ನಮ್ಮ, ಓಕಳಿ ಸಂದು ಹೀಗೆ ಕಥನ ಗೀತೆಗಳು ನಮ್ಮ ತಾಲೂಕಿನಲ್ಲಿ ದೊರೆಯುತ್ತವೆ. ಇದು ಇಂದು ಸಂಶೋಧನೆಗೆ ದಾರಿ ಮಾಡಿಕೊಟ್ಟಿವೆ.
ಮೊಳಕಾಲ್ಮೂರು ತಾಲೂಕಿನಲ್ಲಿ ಮೂಢನಂಬಿಕೆ, ಧಾರ್ಮಿಕ ಆಚರಣೆ, ಸಂಪ್ರದಾಯಗಳನ್ನು ಜನಪದರು ಅನುಸರಿಸುತ್ತಾ ಬಂದಿದ್ದಾರೆ. ಅವುಗಳಲ್ಲಿ ಸಿಡಿಬಂಡಿ ಹಾಡುವುದು, ಊರಿನ ಮಾರಮ್ಮನಿಗೆ ಕುರಿ, ಕೋಳಿ, ಕೋಣಬಲಿ ಕೊಡುವುದು, ಹುಲಿಯಮ್ಮನ ಜಾತ್ರೆಯಲ್ಲಿ ಕಳಸ ಹಿಡಿಯುವುದು ಮತ್ತು ಮಳೆ ಬರದಿದಾಗ ಜೋಡು ಕತ್ತೆ ಪೂಜೆ ಮಾಡಿ ಊರಿಗೆ ಎಲ್ಲಾ ಓಣಿಗಳಲ್ಲಿ ಮೆರವಣಿಗೆ ಮಾಡುವುದು ಇತ್ಯಾದಿಗಳಲ್ಲಿ ಮೂಢನಂಬಿಕೆಗಳು ಇಂದು ನಮ್ಮ ಗ್ರಾಮಗಳಲ್ಲಿ ಕಂಡು ಬರುತ್ತವೆ.
ಮಿಶ್ರ ಸಾಹಿತ್ಯಕ್ಕೆ ಹೆಸರಾದ ಬಯಲಾಟಗಳು ನಮ್ಮ ತಾಲೂಕಿನಲ್ಲಿ ಸಣ್ಣಾಟ ಮತ್ತು ದೊಡ್ಡಾಟ ಎಂಬ ಕಲಾ ಪ್ರಕಾರಗಳು ಈ ತಾಲೂಕಿನಲ್ಲಿ ಪ್ರದರ್ಶನಗೋಂಡಿವೆ. ಪ್ರತಿಯೊಂದು ಹಳ್ಳಿಗಳಲ್ಲಿ ಕನಿಷ್ಟ ಒಬ್ಬರಾದರೂ ಬಯಲಾಟಗಳನ್ನು ಹವ್ಯಾಸಿಯಾಗಿ ಪ್ರತಿಬಿಂಬಿಸುವುದು ಕಾಣುತ್ತೇವೆ. ಹವ್ಯಾಸಿ ಲಿಪಿಕಾರರಿಗೆ ಕಲೆ, ಸಹಿತ್ಯದ ಒಲವು ಮುಖ್ಯ ಪ್ರೇರಣೆಯಾಗಿರುತ್ತದೆ. ಶಿಕ್ಷಣದಲ್ಲಿ ಹಿಂದುಳಿದರೂ ಇವರು ಜನರ ಮಧ್ಯದದಲ್ಲಿನ ಸಾಹಿತ್ಯವನ್ನು ಜನಸಮ್ಮುಖವಾಗಿ ಸಲ್ಲುವಂತೆ ಬರದು ಉಳಿಸಲು ಕಾರಣರಾಗಿದ್ದಾರೆ. ಅಂತಹ ಬಯಲಾಟದ ಪ್ರಮುಖ ಕವಿಗಳೆಂದರೆ ಕೊಂಡಾಪುರ ಮಲ್ಲಣ್ಣ, ಚನ್ನಬಸಪ್ಪ, ದೇವಸಮುದ್ರ ಬರ‍್ಮಣ್ನ, ತಮ್ಮಪ್ಪ, ಬಸಾಪುರದ ದುರುಗಪ್ಪ, ದಡಗೂರು ರಂಗಸ್ವಾಮಿ ಮುಂತಾದ ಕವಿಗಳನ್ನು ಗುರುತಿಸಬಹುದು. ಇಲ್ಲಿನ ಬಯಲಾಟ ಕಥೆಗಳಾದ ದುಶ್ಯಾಸನ ಕಥೆ, ರತಿಕಲ್ಯಾಣ, ಸಂಪೂರ್ಣ ರಾಮಾಯಣ, ಪಾರ್ಥವಿಜಯ, ಕುರುಕ್ಷೇತ್ರ, ಹರಳಯ್ಯ, ನಾಯಕನಹಟ್ಟಿ ತಿಪ್ಪೇರುದ್ರ, ಸುಂದೋಪಸುಂದರ ಮುಂತಾದ ಬಯಲಾಟಗಳನ್ನು ಗುರುತಿಸಬಹುದು. ಇವು ಇಂದು ಬಾಂಡ್ರಾವಿ, ರಾಂಪುರ ಕೋನಾಪುರ, ಬಸಾಪುರ ಇತ್ಯಾದಿ ಬಯಲಾಟ ಪ್ರದರ್ಶನ ಇಂದಿಗೂ ಕಾಣುತ್ತೇವೆ.
ಬಯಲಾಟ ಹಸ್ತಪ್ರತಿಗಳನ್ನು ಅವಲೋಕಿಸಿದಾಗ ಮೊದಲಿಗೆ ವಿಘ್ನೇಶ ಸ್ತುತಿಯನ್ನೇ ಪ್ರಧಾನವಾಗಿ ಹಾಡುತ್ತಾರೆ. ವಿಘ್ನೇಶನನ್ನು ಕುರಿತು ಹಲವಾರು ಸ್ತುತಿಪದಗಳು ಈ ಜಿಲ್ಲೆಯಲ್ಲಿ ತಾಲೂಕಿನಲ್ಲಿ ರಚನೆಗೊಂಡಿವೆ. ಈ ಜಿಲ್ಲೆಯ ಬಯಲಾಟ ಹಸ್ತಪ್ರತಿಗಳಲ್ಲಿ ಕಂಡು ಬರುವ ಗಣಸ್ತುತಿ ಈ ರೀತಿಯಾಗಿದೆ.
ಶ್ರೀ ವಿಘ್ನರಾಜಾಷಾಹಿಮಾಂ ಗಿರಿಜಾತೆ ನಂದನಾ
ಮಾಡುವೆನು ನಂದನಾ
ಹೀಗೆ ಮೇಲಿನ ಶ್ಲೋಕ ಸ್ತುತಿ ಪದ್ಯಗಳು ಬಯಲಾಟ ಹಸ್ತಪ್ರತಿಗಳು ಪ್ರಸಾರಣಿಯ ಮೇಲೆ ಬೆಳಕು ಚೆಲ್ಲುತ್ತವೆ. ಈ ಪ್ರದೇಶದ ಸ್ತುರಿ ಪದಗಳು ಭಿನ್ನ ಭಿನ್ನ ಕಥೆಗಳು ಮತ್ತು ಸಂಪ್ರದಾಯಗಳನ್ನು ಗುರುತಿಸಲು ಸಾಧ್ಯವಿದೆ.
ಹೀಗೆ ಮೊಳಕಾಲ್ಮೂರು ತಾಲೂಕಿನ ಜನಪದ ಸಾಹಿತ್ಯ ವೈಶಿಷ್ಟ್ಯದ ಹಿನ್ನೆಲೆಯಲ್ಲಿ ಪ್ರತಿನಿಧಿಸುತ್ತದೆ. ಈ ಪ್ರದೇಶದ ಬಡತನ ರೇಖೇಯಲ್ಲಿದ್ದರೂ ಜನಪದ ಸಾಹಿತ್ಯದಲ್ಲಿ ಗದ್ಯ, ಪದ್ಯ ಮತ್ತು ಮಿಶ್ರಿತ ಸಂಪತ್ತಿನಲ್ಲಿ ಸಂಪೂರ್ಣವಾಗಿ ಗುರುತಿಸಲಾಗುತ್ತದೆ. ಜನರ ಬದುಕಿನ ದಿನನಿತ್ಯ ಕಷ್ಟಸುಖಗಳ ನಡುವೆ ಯಾವ ರೀತಿಯಲ್ಲಿ ಕಾಣುತ್ತೇವೆ ಎಂಬುದು ಜನಪದ ಹಾಡುಗಳಲ್ಲಿ ಇಂದು ಗುರುತಿಸಬಹುದು.
ಬ್ರಹ್ಮಗಿರಿ: ೧೧. ಸ್ವಾತಂತ್ರ್ಯ ಹೋರಾಟಗಾರರ ಅನ್ನದಾನಿ ಆರ್. ವೀರಭದ್ರಪ್ಪ
ಭಾರತೀಯ ಸ್ವಾತಂತ್ರಯ ಚಳವಳಿ ಕ್ರಿ. ಶ. ೧೮೮೫ರಲ್ಲಿ ಅಖಿಲ ಭಾರತೀಯ ಕಾಂಗ್ರೆಸ್ ಸ್ಥಾಪನೆಯೊಂದಿಗೆ ಆರಂಭವಾಯಿತು. ಈ ಸ್ವಾತಂತ್ರ್ಯ ಚಳವಳಿಯ ಇತಿಹಾಸವನ್ನು ನಾವು ಮೂರು ಹಂತಗಳಲ್ಲಿ ಕಾಣಬಹುದು. ಮಂದಗಾಮಿಗಳ ಯುಗ, ತೀವ್ರಗಾಮಿಗಳ ಯುಗ ಮತ್ತು ಗಾಂಧಿಯುಗ. ಕ್ರಿ. ಶ. ೧೯೧೯ ರಿಂದ ೧೯೪೭ ರವರೆಗೆ ಸುಮಾರು ಮೂರು ದಶಕಗಳ ಕಾಲ ರಾಷ್ಟ್ರಪಿತ ಮಹಾತ್ಮ ಗಾಂಧಿ ಹೋರಾಟ ನಿಜಕ್ಕೂ ಅವಿಸ್ಮರಣಿಯ. ಸ್ವಾತಂತ್ರ್ಯ ಚಳವಳಿಯಲ್ಲಿ ಗಾಂಧಿ ಸಕ್ರೀಯ ಪಾತ್ರವಹಿಸಿ, ತಮ್ಮ ತತ್ವಗಳಾದ ಸತ್ಯ, ಶಾಂತಿ ಮತ್ತು ಅಹಿಂಸೆಯ ಬೀಜಗಳನ್ನು ಬಿತ್ತಿ, ದೇಶದಾದ್ಯಾಂತ ಪ್ರಮಾಣವನ್ನು ಮಾಡಿ ಇಡೀ ದೇಶದ ಜನತೆ ಚಳವಳಿಯಲ್ಲಿ ಭಾಗವಹಿಸುವಂತೆ ಪ್ರೇರಣೆಗೊಳಿಸಿ ಚಳವಳಿಗೆ ಒಂದು ಹೊಸ ಆಯಾಮ ಮತ್ತು ಮಜಲನ್ನುಂಟು ಮಾಡಿದರು. ಹಾಗಾಗಿಯೇ ಈ ಕಾಲವನ್ನು ‘ಗಾಂಧಿಯುಗ’ವೆಂದು ಕರೆಯಲಾಯಿತು. ಈ ಮಧ್ಯೆ ಗಾಂಧಿಯ ಕರೆಯಂತೆ ದೇಶದ ಮೂಲೆಗಳಲ್ಲಿ ನಗರ, ಗ್ರಾಮಗಳಲ್ಲಿ ಜನತೆಯು ತೀವ್ರತರ ಚಳವಳಿಯನ್ನು ಆರಂಭಿಸಿದರು. ಈ ನಿಟ್ಟಿನಲ್ಲಿ ಚಿತ್ರದುರ್ಗ ಜಿಲ್ಲೆಯ ಮೊಳಕಾಲ್ಮೂರಿನ ಜನತೆಯು ಸ್ವಾತಂತ್ರ್ಯ ಹೋರಾಟಗಾರ ಅನ್ನದಾನಿ ಆರ್. ವೀರಭದ್ರಪ್ಪನವರು ಒಬ್ಬರು ಎಂದರೆ ತಪ್ಪಾಗಲಾರದು.
ಚಿತ್ರದುರ್ಗ ಜಿಲ್ಲೆಯ ಹಲವು ತಾಲೂಕುಗಳಲ್ಲಿ ಮೊಳಕಾಲ್ಮೂರು ಒಂದು. ಇದು ಜಿಲ್ಲೆಯ ಗಡಿ ಭಾಗದಲ್ಲಿದ್ದ ಆಂಧ್ರಪ್ರದೇಶಕ್ಕೆ ಹೊಂದಿಕೊಂಡಿರುವ ಭಾಗ. ಈ ತಾಲ್ಲೂಕು ಹಿಂದುಳಿದ ಮತ್ತು ಬರಡು ಪ್ರದೇಶ. ಮಳೆಯನ್ನೆ ನಂಬಿರುವ ರೈತ ಸಮುದಾಯ. ಇಲ್ಲಿನ ನೆಲ ಬರಡಾಗಿದ್ದರೂ, ಮಳೆ ಬರದಿದ್ದರೂ ಸಹ ಈ ನೆಲದ ಜನತೆಯ ಶ್ರೀಮಂತಿಕೆ ಮಾತ್ರ ಬರಡಾಗಿಲ್ಲ. ಇಲ್ಲಿನ ಜನತೆ ರಾಜಕೀಯ, ಸಮಾಜಿಕ ಮತ್ತು ಸಾಹಿತ್ಯ ಕ್ಷೇತ್ರದಲ್ಲಿ ತಮ್ಮದೇ ಆದ ಛಾಪು ಮೂಡಿಸಿದ್ದಾರೆ. ಎಂಬಲ್ಲಿ ಎರಡು ಮಾತಿಲ್ಲ ಅನಾದಿ ಕಾಲದಿಂದಲೂ ಮೊಳಕಾಲ್ಮೂರು ಇತಿಹಾಸಕ್ಕೆ ಪ್ರಸಿದ್ಧವಾದುದು. ಇಂತಹ ಅತ್ಯಂತ ಹಿಂದುಳಿದ ತಾಲೂಕು ಸ್ವಾತಂತ್ರ್ಯ ಚಳವಳಿಯಲ್ಲಿ ಅತ್ಯಮೂಲ್ಯವಾದ ಪಾತ್ರವನ್ನು ವಹಿಸಿದೆ. ಹಾಗಾಗಿ ಈ ತಾಲೂಕಿನಲ್ಲಿ ಸ್ವಾತಂತ್ರ್ಯಕ್ಕಾಗಿ ತಮ್ಮ ಇಡೀ ಜೀವನವನ್ನೇ ತ್ಯಾಗ ಮಾಡಿದ ಮಹಾಶಯರು ಹಲವರು. ಅವರಲ್ಲಿ ಅನ್ನದಾನಿ ಆರ್. ವೀರಭದ್ರಪ್ಪ, ಗುರ‍್ರಂ ನರಸಿಂಹಯ್ಯ, ಎನ್.ಸಿ.ಐಯ್ಯಣ್ಣ, ಕೆರೆಕೊಂಡಾಪುರದ ಎಸ್. ಎಚ್. ಬಸಣ್ಣ, ಡಾ. ಡಿ. ಎಸ್. ಚಂದ್ರಶೇಖರ್ ಮತ್ತು ಡಾ. ರಾಮಕೃಷ್ಣಯ್ಯ, ಜಿ. ಈಶ್ವರಪ್ಪ, ಕೆಂಚಲಿಂಗಪ್ಪ, ಶ್ರೀಮತಿ ಬೋರಮ್ಮ, ಹನುಮಕ್ಕ, ಹೆಚ್. ಟಿ. ಶರಣಪ್ಪ, ಕೆ. ಬಹದ್ದೂರಖಾನ್, ಪಾಲಮ್ಮ, ವೃಷಭೇಂದ್ರಮ್ಮ, ಹೆಚ್. ಗಂಗಣ್ಣ, ವೀರಭದ್ರಪ್ಪನವರು ಸ್ವಾತಂತ್ರ್ಯ ಹೋರಾಟ ಸ್ಮರಣೀಯ.
ಮೊಳಕಾಲ್ಮೂರಿನ ಸ್ವಾತಂತ್ರ್ಯ ಚಳವಳಿಯಲ್ಲಿ ಮುಂಚೂಣಿಯಲ್ಲಿದ್ದು ವ್ಯಕ್ತಿಯೇ ಅನ್ನದಾನಿ ಆರ್. ವೀರಭದ್ರಪ್ಪನವರು. ಅನ್ನದಾನಿ ಎನ್ನುವುದು ಅವರ ಮನೆತನದ ಹೆಸರು. ಅವರ ಪೂರ್ವಜರು ತಳುಕಿನಲ್ಲಿ ವಾಸ್ತವ್ಯ ಹೊಂದಿದ್ದರು. ಆ ಸಂದರ್ಭದಲ್ಲಿ ತಳುಕಿಗೆ ಬಂದು ಹೋಗುತ್ತಿರುವ ಸೈನಿಕರಿಗೆ ಉಚಿತವಾಗಿ ಅನ್ನದಾನ ಮಾಡುತ್ತಿದ್ದರಿಂದ ಅವರ ಮನೆತನಕ್ಕೆ ಅನ್ನದಾನಿ ಎಂಬ ಹೆಸರು ಬರಲು ಕಾರಣವಾಯಿತು. ಆರ್. ವೀರಭದ್ರಪ್ಪನವರು ಸರಳ, ಸಜ್ಜನಿಕೆ ಹೆಸರಾದವರು ತುಂಬ ಸರಳ ವ್ಯಕ್ತಿ, ಗಾಂಧಿವಾದಿ, ಹಲವು ಭಾಷೆಗಳಲ್ಲಿ ಪಾಂಡಿತ್ಯ. ಆರ್ಥಿಕತೆಯಲ್ಲಿ ಅಪಾರ ಜ್ಞಾನ, ಸಮುದ್ರದಷ್ಟು ಇತಿಹಾಸ ಪ್ರಜ್ಞೆ, ಅಜಾನುಬಾಹು, ಗಂಭಿರವಾದ ಮುಖ ಚರ್ಯೆ ಹಾಗೂ ಖಾದಿ ಜುಬ್ಬಾ, ಬಿಳಿ ಪಂಜೆ, ಹೆಗಲ ಮೇಲೆ ಉದ್ದನೆಯ ವಸ್ತು, ಕೈಯಲ್ಲಿ ಸದಾ ಒಂದು ಕೋಟೆಯನ್ನು ಹೊಂದಿದ ವ್ಯಕ್ತಿ. ವೀರಭದ್ರಪ್ಪನವರು ಇಂತಹ ವ್ಯಕ್ತಿತ್ವ ಹೊಂದಿರುವ ಸ್ವಾತಂತ್ರ್ಯ ಹೋರಾಟಗಾರ ಎಂಬುದು ಸ್ಪಷ್ಟ.
ಆರ್‌. ವೀರಭದ್ರಪ್ಪನವರು ೧೯೨೬ ಸೆಪ್ಟೆಂಬರ್ ೯ ರಂದು ಶ್ರೀರಾಚೋಟಪ್ಪ ಮತ್ತು ಶ್ರೀಮತಿ ಶಾಂತಮ್ಮ ದಂಪತಿಗಳ ಏಕಮಾತ್ರ ಪುತ್ರನಾಗಿ ಮೊಳಕಾಲ್ಮೂರಿನಲ್ಲಿ ಜನಿಸಿದರು. ಪ್ರಾಥಮಿಕ ಶಿಕ್ಷಣವನ್ನು ಮೊಳಕಾಲ್ಮೂರಿನಲ್ಲಿ ಪಡೆದು, ಪ್ರೌಢಶಾಲಾ ಶಿಕ್ಷಣಕ್ಕಾಗಿ ಚಿತ್ರದುರ್ಗಕ್ಕೆ ಹೋದರು. ಏಕೆಂದರೆ ಪ್ರೌಢಶಾಲೆಗಳು ಆ ಕಾಲದಲ್ಲಿ ಚಿತ್ರದುರ್ಗ ಮತ್ತು ದಾವಣಗೆರೆಯಲ್ಲಿ ಮಾತ್ರ ಅದಕ್ಕಾಗಿ ಆರ್. ವೀರಭದ್ರಪ್ಪ ೧೯೪೧-೪೨ರಲ್ಲಿ ಪ್ರೌಢ ಶಿಕ್ಷಣವನ್ನು ಪಡೆಯಲು ಚಿತ್ರದುರ್ಗಕ್ಕೆ ಹೋದರು. ವೀರಭದ್ರಪ್ಪನವರು ವಿದ್ಯಾರ್ಥಿ ದಿಸೆಯಲ್ಲಿ ಸರಳತೆಗೆ, ಉತ್ತಮ ನಡತೆಗೆ ಹಾಗೂ ಶಿಕ್ಷಕರ ಮೆಚ್ಚುಗೆಗೆ ಪಾತ್ರರಾಗಿದ್ದರು.
ಈ ಮಧ್ಯೆ ಬ್ರಿಟಿಷರು ಭಾರತಕ್ಕೆ ಆಗಮಿಸಿ ಭಾರತೀಯರ ಸ್ವಾತಂತ್ರ್ಯವನ್ನು ಅಪಹರಿಸಿ, ಆರ್ಥಿಕ ಶೋಷಣೆಯನ್ನು ಮಾಡುತ್ತ, ದಬ್ಬಾಳಿಕೆಯನ್ನು ನಡೆಸುತ್ತಿದ್ದರು. ಇದು ವಿದ್ಯಾರ್ಥಿಯಾದ ವೀರಭದ್ರಪ್ಪನವರ ಮೇಲೆ ಗಾಢವಾದ ಪರಿಣಾಮ ಬೀರಿತು. ಜೊತೆಗೆ ಗಾಂಧೀಜಿ, ನೆಹರು, ಪಟೇಲ್‌ರ ಚಿಂತನೆಗಳು, ಅವರ ರಾಷ್ಟ್ರೀಯ ಹೋರಾಟ, ವಿಶೇಷವಾಗಿ ಗಾಂಧಿಯ ಸತ್ಯ, ಶಾಂತಿ, ಅಹಿಂಸೆಯ ತತ್ವಗಳ ವೀರಭದ್ರಪ್ಪನವರಿಗೆ, ಪ್ರೇರಣೆ ನೀಡಿದವು. ಸ್ವಾತಂತ್ರ್ಯ, ರಾಷ್ಟ್ರೀಯತೆ, ದೇಶ ಪ್ರೇಮ ಮತ್ತು ಬ್ರಿಟಿಷರಿಂದ ಭಾರತ ಸ್ವಾತಂತ್ರ್ಯ ಮುಂತಾದ ಅಂಶಗಳನ್ನು ಮೈಗೂಡಿಸಿಕೊಂಡ ವಿದ್ಯಾರ್ಥಿ ವೀರಭದ್ರಪ್ಪ ತನ್ನ ಹೆಸರನ್ನು ಸಾರ್ಥಕ ಮಾಡಿಕೊಳ್ಳಬೇಕೆಂಬ ಉತ್ಕಟ ಆಶಯವಾಯಿತು. ಹೀಗಿರುವಾಗ ಮಹಾತ್ಮಗಾಂಧೀಜಿ ೧೯೪೨ರಲ್ಲಿ ಬಾಂಬೆಯಲ್ಲಿ ನಡೆದ ಅಖಿಲ ಭಾರತೀಯ ಕಾಂಗ್ರೆಸ್‌ನ ಮಹಾ ಅಧೀವೇಶನದಲ್ಲಿ “ಬ್ರಿಟಿಷರೇ ಭಾರತ ಬಿಟ್ಟು ತೊಲಗಿ” (Quit India Movement)ಎಂಬ ಘೋಷಣೆಯನ್ನು ಮಾಡಿ, ದೇಶದಾದ್ಯಂತ ತೀವ್ರವಾದ ಚಳವಳಿಗೆ ಕರೆಯನ್ನು ನೀಡಿದರು. ಗಾಂಧೀಜಿಯ ಘೋಷಣೆಯಿಂದ ಪ್ರೇರಿತನಾದ ವಿದ್ಯಾರ್ಥಿ ವೀರಭದ್ರಪ್ಪ ಸ್ವಾತಂತ್ರ್ಯ ಚಳವಳಿಗೆ ಪಾದಾರ್ಪಣೆ ಮಾಡಿದರು. ೧೯೪೨ರಲ್ಲಿ ಗಾಂಧೀಯ ಕರೆಯಂತೆ ಚಿತ್ರದುರ್ಗದಲ್ಲಿ ಹೋರಾಟ ನಡೆಯುತ್ತಿರುವಾಗ ವೀರಭದ್ರಪ್ಪ ಸಕ್ರೀಯ ಪಾತ್ರವಹಿಸಿದರು. ೧೯೪೨ ಆಗಸ್ಟ್‌ ೨೬ರಂದು ಚಿತ್ರದುರ್ಗದ ನೀಲಕಂಠೇಶ್ವರ ದೇವಾಲಯದಲ್ಲಿ ನಡೆದ ಬಹಿರಂಗ ಸಭೆಯಲ್ಲಿ ಭಾಗವಹಿಸಿವುದರ ಜೊತೆಗೆ ದುರ್ಗದ ಜನತೆಯನ್ನು ಉದ್ದೇಶಿಸಿ ಉದ್ದೀಪನ ಭಾಷಣವನ್ನು ಮಾಡುತ್ತಾ ಭಾರತೀಯರೇ ಬ್ರಿಟಿಷರೇ “ಭಾರತವನ್ನು ಬಿಟ್ಟು ತೊಲಗಿ” ಎಂದು ಘೋಷಿಸಿದರು. ಭಾರತದ ಧ್ವಜವನ್ನು ಹಾರಿಸಲು ಭಾರತಿಯರಿಗೆ ಅವಕಾಶ ಮಾಡಿಕೊಡಬೇಕೆಂದು ಕ್ರಾಂತಿಕಾರಿ ಭಾಷಣ ಮಾಡಿದರು. ಅಂದು ಸ್ವಾತಂತ್ರ್ಯ ದಿನಾಚರಣೆಯನ್ನು ಹಮ್ಮಿಕೊಂಡ ಮುಖ್ಯವಾಹಿನಿಯಾಗಿ ಹಾಗೂ ಪ್ರಮುಖ ಪಾತ್ರಧಾರಿಯಾಗಿ ಅಮೂಲ್ಯ ಪಾತ್ರವಹಿಸಿದರು. ಈತನ ಭಾಷಣದಿಂದ ದುರ್ಗದ ಜನತೆ ಪ್ರೇರಿತರಾಗಿ, ಆತನ ವಾಕ್ ಚಾತುರ್ಯವನ್ನು ಕಂಡು ಮೂಕ ವಿಸ್ಮಿತರಾದರು. ದುರ್ಗದಲ್ಲಿ ಸ್ವಾತಂತ್ರ್ಯ ಚಳವಳಿ ತೀವ್ರತರವಾಗಿ ಆರಂಭವಾಯಿತು.
ವಿದ್ಯಾರ್ಥಿ ವೀರಭದ್ರಪ್ಪನ ಕ್ರಾಂತಿಕಾರಕ ಭಾಷಣದಿಂದ ಚಿತ್ರದುರ್ಗದ ಪೋಲಿಸರು ವಿಚಲಿತರಾದರು. ಪೋಲಿಸನವರು ವಾರೆಂಟ್‌ನೊಂದಿಗೆ ಆತನನ್ನು ಹುಡುಕಲು ಪ್ರಾರಂಭಿಸಿದರು. ಈ ವಿಷಯ ತಿಳಿದ ವಿದ್ಯಾರ್ಥಿ ವೀರಭದ್ರಪ್ಪ ಬಂಧಿತನಾಗಿ ಜೈಲಿನಲ್ಲಿ ಇರುವುದಕ್ಕಿಂತ ಹೊರಗಡೆ ಇದ್ದು ಹೋರಾಡುವುದೇ ಲೇಸೆಂದು ತಿಳಿದು, ಒಂದು ಉಪಾಯವನ್ನು ಕಂಡುಕೊಂಡರು. ರಾತ್ರಿಯಾದ ಮೇಲೆ ಯಾರನ್ನೇ ಆಗಲಿ ಬಂಧಿಸುವ ಹಕ್ಕು ಪೋಲಿಸರಿಗೆ ಇರಲಿಲ್ಲ ಎಂಬುದನ್ನು ತಿಳಿದುಕೊಂಡ ಆತನ ಸೂರ್ಯ ಉದಯಿಸುವ ಮುನ್ನ ಎದ್ದು ದುರ್ಗದ ಕೋಟೆಗೆ ಹೋಗುವುದು, ಬೆಟ್ಟದಲ್ಲಿರುವ ಹಿಡಿಂಭೇಶ್ವರ ದೇವಾಲಯದಲ್ಲಿ ಕತ್ತಲಾಗುವವರೆಗೆ ಕುಳಿತು ಓದುವುದು, ದೇಶದ ಸ್ವಾತಂತ್ರ್ಯವನ್ನು ಪಡೆಯುವ ಬಗ್ಗೆ ಚಿಂತಿಸುವುದು, ಸೂರ್ಯ ಮುಳಗಿದ ನಂತರ ಮತ್ತೇ ತಾನಿರುವ ಆನಂತ ಶೆಟ್ಟಿ ಹಾಸ್ಟೆಲ್‌ಗೆ ವಾಪಸ್ಸು ಬರುವುದು ಹೀಗೆ ನಿರಂತರವಾಗಿ ಹದಿನೈದು ದಿನಗಳವರೆಗೆ ನಡೆಸಿದರು. ಈತನು ಪೋಲಿಸರಿಗೆ ಸಿಗದೇ ಸಿಂಹ ಸ್ವಪ್ನವಾಗಿ ಉಳಿದಕೊಂಡರು. ಇವರು ಶಾಲೆಯಿಂದಲೂ ಹಲವು ವಿಷಯಗಳಲ್ಲಿ ಶಿಕ್ಷಕರೊಂದಿಗೆ ಸೈದ್ಧಾಂತಿಕ ಭಿನ್ನಾಭಿಪ್ರಾಯಗಳನ್ನು ಹೊಂದಿದ್ದು, ಅವರ ಅವಕೃಪೆಗೆ ಒಳಗಾಗಿದ್ದರು. ಆದರೆ ಶಾಲೆಯ ಮೊಖ್ಯೋಪಾಧ್ಯಾಯರಾದ ಮಹಮದ್ ಮಹೆಬೂಬ್‌ರವರ ಮೆಚ್ಚುಗೆಗೆ ಪಾತ್ರರಾಗಿದ್ದರು. ಹಾಗಾಗಿ ಮುಖ್ಯೋಪಾಧ್ಯಾಯರ ಅನುಮತಿ ಅವಶ್ಯಕವಾಗಿತ್ತು. ವೀರಭದ್ರಪ್ಪನ ಹೋರಾಟದ ಪ್ರವೃತ್ತಿ ಮತ್ತು ದೇಶಾಭಿಮಾನವನ್ನು ಕಂಡ ಮಹಮದ್ ಮೆಹಬೂಬ್ ಮುಕ್ತಕಂಠದಿಂದ ಪ್ರಶಂಸೆ ಮಾಡಿದರು. ವಿದ್ಯಾರ್ಥಿ ವೀರಭದ್ರಪ್ಪ ಕಾನೂನಿಗೆ ವಿರುದ್ಧ ಬಹಿರಂಗ ಸಭೆಯಲ್ಲಿ ಜನತೆಯನ್ನು ಪ್ರೇರಣೆಗೊಳಿಸುವ ಭಾಷಣ ಮಾಡಿದ್ದರೆಂಬ ವಿವರಣೆಯನ್ನು ಲಿಖಿತ ಪತ್ರದಲ್ಲಿ ಬರೆದುಕೊಡಬೇಕೆಂದು ಪೋಲಿಸರು ಆದೇಶಿಸಿದರು. ಇಲ್ಲವಾದರೆ ಆತನನ್ನು ಶಾಲೆಯಿಂದ ಹೊರಗೆ ಹಾಕಬೇಕೆಂದು ತಿಳಿಸಿದರು. “ರೋಗಿ ಬಯಸಿದ್ದು ಹಾಲು ಅನ್ನ, ವೈದ್ಯ ಹೇಳಿದ್ದು ಹಾಲು ಅನ್ನ” ಎನ್ನುವಂತೆ ವೀರಭದ್ರಪ್ಪನಿಗೆ ಇದೊಂದು ಸುವರ್ಣ ಅವಕಾಶವಾಯಿತು. ಈತನಿಗೆ ಶಾಲಾ ಜೀವನಕ್ಕಿಂತ ಸ್ವಾತಂತ್ರ್ಯಕ್ಕಾಗಿ ಹೋರಾಡುವುದೇ ಲೇಸು ಮತ್ತು ತನ್ನ ಆದ್ಯ ಕರ್ತವ್ಯ ಎಂಬುದನ್ನು ಮನಗಂಡರು. ಜೊತೆಗೆ ಈತನು ಮುಖ್ಯೋಪಾಧ್ಯಾಯರ ಬಗ್ಗೆ ಹೊಂದಿರುವ ಪ್ರೀತಿ, ವಿಶ್ವಾಸ ಮತ್ತು ನಂಬಿಕೆಗೆ ಮನ್ನಣೆ ನೀಡಿ ಲಿಖಿತ ವಿವರಣೆಯನ್ನು ಬರೆದುಕೊಟ್ಟರು. ಈ ಎಲ್ಲಾ ಘಟನೆಯ ವಿವರ ತಾಯಿ ಶಾಂತಮ್ಮನವರಿಗೆ ತಿಳಿದ ಮೇಲೆ, ಆಕೆಯು ಸಹ ನೀನು ಓದುವುದು ಸಾಕು, ಮನೆಗೆ ವಾಪಸ್ಸು ಬಂದುಬೀಡು ಎಂಬುದಾಗಿ ಪತ್ರ ಬರೆದರು. ವಿದ್ಯಾರ್ಥಿ ವೀರಭದ್ರಪ್ಪ ಹೈಸ್ಕೂಲ್ ಶಿಕ್ಷಣಕ್ಕೆ ವಿದಾಯ ಹೇಳಿ ಮೊಳಕಾಲ್ಮೂರಿಗೆ ಹಿಂತಿರುಗಿದರು.
ಶಿಕ್ಷಣಕ್ಕೆ ವಿದಾಯ ಹೇಳಿದ ಆರ್. ವೀರಭದ್ರಪ್ಪ ಸ್ವಾತಂತ್ರ್ಯ ಚಳವಳಿಗೆ ಧುಮುಕಿದರು. ಬ್ರಿಟಿಷರ ಸ್ವಾತಂತ್ರ್ಯ ಅಪಹರಣ ವಿರುದ್ಧ, ಅವರ ರಾಜ ಪ್ರಭುತ್ವದ ವಿರುದ್ಧ ಮತ್ತು ದಬ್ಬಾಳಿಕೆ, ಶೋಷಣೆಯ ವಿರುದ್ಧ ಹೋರಾಡುವ ದೃಢಸಂಕಲ್ಪದ ಪ್ರತಿಜ್ಞೆಯನ್ನು ಕೈಗೊಂಡರು, ಮೊಳಕಾಲ್ಮೂರಿಗೆ ಹಿಂತಿರುಗಿದ ತಕ್ಷಣ ಊರಿನಲ್ಲಿರುವ ಸಮಾನ ವಯಸ್ಕರೊಂದಿಗೆ ಬ್ರಿಟಿಷ್ ವಿರೋಧಿ ಚಳವಳಿಯನ್ನು ಆರಂಭಿಸಿದರು. ಬ್ರಿಟಿಷರನ್ನು ಸಂಘಟಿತರಾಗಿ ವಿರೋಧಿಸಲು ಚಳವಳಿಯ ಶಿಬಿರಗಳನ್ನು ನಿರ್ಮಿಸಿದರು. ಒಂದು ಭಾರಿ ಶಿಬೀರದಲ್ಲಿ ಕೆರೆಕೊಂಡಪುರದ ಎಸ್. ಎಚ್. ಬಸಣ್ಣ ಭಾಷಣ ಮಾಡುತ್ತಾ ತಮ್ಮ ಶಿಬಿರಾರ್ಥಿಗಳಿಗೆ ಸಿಕ್ಕ ಸಿಕ್ಕ ಪೋಲಿಸರನ್ನು ಹೊಡೆಯಿರಿ, ಬ್ರಿಟಿಷರನ್ನು ಕೊಂದುಹಾಕಿರಿ ಎಂಬ ಕರೆಯನ್ನು ನೀಡಿದರು. ಆಗ ವೀರಭದ್ರಪ್ಪನವರು ಶಿಬಿರದಲ್ಲಿ ಬಸಣ್ಣನ ಭಾಷಣವನ್ನು ಖಂಡಿಸಿದರು. ನಾವು ಗಾಂಧಿಯ ತತ್ವಗಳಲ್ಲಿ ನಂಬಿಕೆ ಹೊಂದಿರುವರು, ಅಹಿಂಸೆ ನಮ್ಮ ಶಿಬಿರದ ಮೂಲ ಮಂತ್ರ, ನಾವು ಹಿಂಸೆಯಿಂದ ಸ್ವಾತಂತ್ರ್ಯ ಪಡೆಯಲು ಪ್ರಯತ್ನಸಿವುದು ನಮ್ಮ ಮೂರ್ಖತನ. ಹಾಗಾಗಿ ಶಿಬಿರದ ಪ್ರತಿಯೊಬ್ಬರು ಗಾಂಧಿಯ ಅಹಿಂಸೆಯ ತತ್ವದಲ್ಲಿ ಅಚಲ ನಂಬಿಕೆಯನ್ನಿಟ್ಟು ಹೋರಾಟ ನಡೆಸಿ ಸ್ವಾತಂತ್ರ್ಯ ಪಡೆಯಬೇಕೆಂಬ ಬುದ್ದಿಮಾತು ಹೇಳಿದರು.
೧೯೪೬ರಲ್ಲಿ ಮೊಳಕಾಲ್ಮೂರಿನಲ್ಲಿ ಸ್ವಾತಂತ್ರ್ಯ ಚಳವಳಿ ಆರ. ವೀರಭದ್ರಪ್ಪನವರ ನೇತೃತ್ವದಲ್ಲಿ ನಡೆಸಲಾಯಿತು. ಈ ಸಂದರ್ಭದಲ್ಲಿ ನಾವು ಯಾವುದೇ ರೀತಿಯ ಹಿಂಸೆಯನ್ನು ಮಾಡದೆ ಗಾಂಧಿಯ ಆದರ್ಶ ಮತ್ತು ಆಶಯದಂತೆ ಹಾಗೂ ಅಹಿಂಸೆಯ ತಳಹದಿಯಲ್ಲಿ ಶಾಂತ ರೀತಿಯಿಂದ ಬ್ರಿಟಿಷರ ವಿರುದ್ಧ ಚಳವಳಿ ನಡೆಸುತ್ತೇವೆಂದು ತಹಶೀಲ್ದಾರ್‌ರಲ್ಲಿ ಮನವಿ ಮಾಡಿಕೊಂಡರು. ವೀರಭದ್ರಪ್ಪನವರು ಸಮಾನ ಮನಸ್ಕರೊಂದಿಗೆ ಚಳವಳಿಯನ್ನು ನಾನಾ ಮುಖವಾಗಿ ನಡೆಸಿದರು. ಪ್ರತಿನಿತ್ಯ ಸಭೆ ಸಮಾರಂಭಗಳನ್ನು ನಡೆಸಿ ಚಳವಳಿಗೆ ಸ್ಪೂರ್ತಿಯನ್ನು ತುಂಬುವುದು, ಆಹಾರ ಚಳವಳಿ, ಅರಣ್ಯ ಸತ್ಯಾಗ್ರಹ, ಪಾನ ನಿಷೇಧ ಮೂಲಕ ಶಾಂತಿಯುತವಾಗಿ ಹೋರಾಟ ನಡೆಸಿದರು. ೧೯೪೬ ರಲ್ಲಿ ತಾಲ್ಲೂಕು ಪುರಸಭೆಯ ಸದಸ್ಯರಾಗಿ ಆರ್. ವೀರಭದ್ರಪ್ಪ ಆಯ್ಕೆಯಾದರು. ಈ ಮಧ್ಯೆ ದೇಶಾದ್ಯಂತ ಬ್ರಿಟಿಷರ ವಿರುದ್ಧ ನಡೆದ ನಾನಾ ಮುಖಗಳ ಚಳವಳಿ, ಹೋರಾಟ, ಹಳ್ಳಿಯಿಂದ ನಗರದವರೆಗೆ ಜನಸಾಮಾನ್ಯರು ಮಹಿಳೆಯರು ಮತ್ತು ಪುರುಷರಾದಿಯಾಗಿ ನಡೆಸಿದ ತೀವ್ರತರವಾದ ಹೋರಾಟದ ಫಲಶೃತಿಯಾಗಿ ೧೯೪೭ ಆಗಷ್ಟ್‌ ೧೫ ರಂದು ಬ್ರಿಟಿಷರು ಭಾರತೀಯರಿಗೆ ಸ್ವಾತಂತ್ರ್ಯ ನೀಡಿದರು. ಭಾರತ ಬ್ರಿಟಿಷರಿಂದ ವಿಮೋಚನಗೊಂಡ ಸ್ವಾತಂತ್ರವಾಯಿತು. ಇದರಿಂದ ಅನ್ನದಾನಿ ಆರ್. ವೀರಭದ್ರಪ್ಪನವರಿಗೆ ವರ್ಣಿಸಲು ಸಾಧ್ಯವಿಲ್ಲದಷ್ಟು ಸಂತೋಷವಾಯಿತು.
ಬ್ರಿಟಿಷರಿಂದ ಭಾರತ ಸ್ವತಂತ್ರಗೊಂಡರು ಮೈಸೂರಿನಲ್ಲಿ ಮಾತ್ರ ಜವಾಬ್ದಾರಿ ಸರಕಾರ ರಚನೆಯಾಗಲಿಲ್ಲ. ಅದಕ್ಕಾಗಿ ಪುರಸಭೆಯ ಸದಸ್ಯರೆಲ್ಲ ಸಭೆ ಸೇರಿ, ವೀರಭದ್ರಪ್ಪನವರ ನಾಯಕತ್ವದಲ್ಲಿ ಮೈಸೂರಿನ ಮಹಾರಾಜ ಜಯಚಾಮರಾಜ ಒಡೆಯರಿಗೆ ಒಂದು ಠರಾವು ಪಾಸು ಮಾಡಿ ಕಳಹಿಸಿಕೊಟ್ಟರು. ಠರಾವಿನಲ್ಲಿ ಜವಾಬ್ದಾರಿ ಸರಕಾರವನ್ನು ಜನರಿಗೆ ಘೋಷಿಸಬೇಕು, ಜೈಲಿನಲ್ಲಿರುವ ಎಲ್ಲ ಖೈದಿಗಳನ್ನು ಕೂಡಲೆ ಬಿಡುಗಡೆ ಮಾಡಬೇಕೆಂದು ಕೇಳಿಕೊಂಡರು. ಅದರಂತೆ ಮಹಾರಾಜರು ಮೈಸೂರಿನಲ್ಲಿ ಜವಾಬ್ದಾರಿ ಸರಕಾರದ ಸ್ಥಾಪನೆಗೆ ಅನುಮತಿಯನ್ನು ನೀಡಿ, ಕೈದಿಗಳ ಬಿಡುಗಡೆಯನ್ನು ಮಾಡಿದರು. ಹಾಗಾಗಿ ೧೯೪೭ ಸೆಪ್ಟೆಂಬರ್‌ನಲ್ಲಿ ಕೆ. ಸಿ. ರೆಡ್ಡಿ ನೇತೃತ್ವದಲ್ಲಿ ಜವಾಬ್ದಾರಿ ಸರಕಾರ ಸ್ಥಾಪನೆಯಾಯಿತು.
ಅನ್ನದಾನಿ ಆರ್‌. ವೀರಭದ್ರಪ್ಪ ಸ್ವಾತಂತ್ರ್ಯ ಚಳವಳಿಯ ಹೋರಾಟದ ಒಂದು ಮುಖವಾದರೆ, ಸ್ವಾತಂತ್ರ‍್ಯಾ ನಂತರ ಪರಿಶುದ್ಧ ಮತ್ತು ಕ್ರಿಯಾಶೀಲ ರಾಜಕಾರಣಿಯಾಗಿ ಮೊಳಕಾಲ್ಮೂರಿನಲ್ಲಿ ಹಲವು ದಶಕಗಳ ಕಾಲ ಸೇವೆ ಸಲ್ಲಿಸಿದರು. ಇವರು ಪುರಸಭೆಗೆ ನಾಲ್ಕು ಭಾರಿ ಆಯ್ಕೆಯಾದರು. ಅನಂತರ ಪುರಸಭೆಯ ಅಧ್ಯಕ್ಷರಾಗಿ ಆಯ್ಕೆಯಾದರು. ೧೯೫೬ ರಿಂದ ೧೯೫೮ ರವರೆಗೆ ಪುರಸಭೆಯ ಅಧ್ಯಕ್ಷರಾಗಿ ಮೊಳಕಾಲ್ಮೂರಿನಲ್ಲಿ ಹಲವು ಅಭಿವೃದ್ಧಿಯ ಕಾರ್ಯಗಳನ್ನು ಮಾಡಿದರು.
ಇತ್ತೀಚಿನ ದಿನಗಳಲ್ಲಿ ಅಧಿಕಾರಕ್ಕಾಗಿ ಏನಲ್ಲಾ ಲಾಬಿಗಳನ್ನು ಮಾಡುತ್ತಿರುವ ಇಂದಿನ ಜನಾಂಗಕ್ಕೆ ಅನ್ನದಾನಿ ಆರ್‌. ವೀರಭದ್ರಪ್ಪ ಒಬ್ಬ ಆದರ್ಶ ವ್ಯಕ್ತಿಯಾಗಿ ನಿಲ್ಲಬಲ್ಲರು. ಅವರು ಎಂದೂ ಅಧಿಕಾರಿವನ್ನು ಹುಡುಕಿಕೊಂಡು ಹೋದವರಲ್ಲ, ಅಧಿಕಾರವೇ ಅವರನ್ನು ಹುಡುಕಿಕೊಂಡು ಬಂದಿದೆ ಎಂಬುದರಲ್ಲಿ ಎರಡು ಮಾತಿಲ್ಲ. ೧೯೫೬-೧೯೫೮ರವರೆಗೆ ಪುರಸಭೆಯ ಅಧ್ಯಕ್ಷರಾಗಿ, ೧೯೬೦ರವರೆಗೆ ತಾಲೂಕು ಬೋರ್ಡ್‌ ಅಧ್ಯಕ್ಷರಾಗಿ ೧೯೫೧ ರಿಂದ ತಾಲೂಕಿನ ಕಾಂಗ್ರೆಸ್‌ನ ಪಕ್ಷದ ಕಾರ್ಯದರ್ಶಿಯಾಗಿ, ಕಾಂಗ್ರೆಸ್‌ ಪಕ್ಷವಿಭಜನೆಯಾದಾಗ ’ಓ’ ಕಾಂಗ್ರೆಸ್‌ನ ಸ್ಥಾಪಕ ಅಧ್ಯಕ್ಷರಾಗಿ, ಆ ನಂತರ ತಾಲೂಕಿನ ಜನತಾ ಪಕ್ಷದ ಅಧ್ಯಕ್ಷರಾಗಿ, ತಾಲೂಕು ಜನತಾ ದಳದ ಅಧ್ಯಕ್ಷರಾಗಿ ಭೂ ಅಭಿವೃದ್ಧಿನ ಬ್ಯಾಂಕಿನ ಪ್ರಥಮ ಅಧ್ಯಕ್ಷರಾಗಿ, ೧೨ ವರ್ಷಗಳ ಕಾಲ ತಾಲುಕು ಖಾದಿ ಸಹಕಾರ ಸಂಘದ ಅಧ್ಯಕ್ಷರಾಗಿ, ಹೌಸಿಂಗ್ ಸೊಸೈಟಿಯ ಸ್ಥಾಪಕ ಅಧ್ಯಕ್ಷರಾಗಿ, ರಾಜ್ಯ ಕೋ ಆಪರೇಟಿವ್ ಬ್ಯಾಂಕಿನ ನಿರ್ದೇಶಕರಾಗಿ ಹೀಗೆ ಹತ್ತಾರು ಕ್ಷೇತ್ರದಲ್ಲಿ ನಿಸ್ವಾರ್ಥ, ಪ್ರಾಮಾಣಿಕ ಹಾಗೂ ಅತ್ಯಂತ ಶ್ರದ್ಧೆ, ಶಿಸ್ತಿನಿಂದ ಹಲವಾರು ಜನಪರ ಕಾರ್ಯಗಳನ್ನು ಮಾಡಿ ಮೊಳಕಾಲ್ಮೂರಿನ ಜನತೆಯ ಮನಸ್ಸಿನಲ್ಲಿ ಹಸಿರಾಗಿ ಉಳಿದಿದ್ದಾರೆ. ಸಮಾಜ ಸೇವೆಯಲ್ಲಿ ತುಂಬು ಜೀವನವನ್ನು ಸಾಗಿಸಿದ ವೀರಭದ್ರಪ್ಪನವರು ತಮ್ಮ ೭೯ನೇ ವಯಸ್ಸಿನಲ್ಲಿ ಅಂದರೆ ೧೯ ಸೆಪ್ಟೆಂಬರ್ ೨೦೦೫ ರಂದು ವಿಧಿವಶವಾದರು.
ಅನ್ನದಾನಿ ವೀರಭದ್ರಪ್ಪನವರ ಬಗ್ಗೆ ಎಷ್ಟು ಬರೆದರೂ ಸಾಲದು, ಅವರದು ವೈಶಿಷ್ಟ್ಯಪೂರ್ಣ ವ್ಯಕ್ತಿತ್ವದ ಶಿಸ್ತು, ಸರಳತೆ, ವಿದ್ವತ್ತು, ಪ್ರಾಮಾಣಿಕತನ, ಕಾಯಕ, ನಿಸ್ವಾರ್ಥ ಸೇವೆ ಮುಂತಾದ ಅಂಶಗಳನ್ನು ಇಂದಿನ ಜನಾಂಗಕ್ಕೆ ಮಾದರಿ ಮತ್ತು ಸ್ಫೂರ್ತಿ ಎಂಬಲ್ಲಿ ಎರಡು ಮಾತಿಲ್ಲ. ದೇಶದ ಸ್ವಾತಂತ್ರ್ಯಕ್ಕಾಗಿ, ದೇಶ ಸೇವೆಗಾಗಿ ತಮ್ಮ ವಿದ್ಯಾರ್ಥಿ ಜೀವನವನ್ನೇ ಧಾರೆಯೆರೆದು, ಸಮಾಜದ ಏಳಿಗೆಗೆ ಅಂದಿನಿಂದ ಇಂದಿನವರೆಗೂ ಎಲೆಮರೆಯ ಕಾಯಿಯಂತೆ ಸಕ್ರಿಯ ಬದುಕಿನಲ್ಲಿ ತೊಡಗಿದ್ದ ಅನ್ನದಾನಿ ಆರ್‌. ವೀರಭದ್ರಪ್ಪನವರು ಇಂದು ಇಲ್ಲ, ಆದರೂ ಅವರ ಆದರ್ಶಗಳ ಮಾತ್ರ ಜೀವಂತ ಹಾಗೂ ಸಮಾಜದಲ್ಲಿ ಮಾದರಿಯಾಗಿವೆ ಎಂಬುದಂತೂ ನೂರಕ್ಕೆ ನೂರರಷ್ಟು ಸತ್ಯ.
ಬ್ರಹ್ಮಗಿರಿ: ಲೇಖಕರ ವಿಳಾಸ
ಡಾ. ಜಾಜಿ ದೇವೇಂದ್ರಪ್ಪ,
ಸಹಾಯಕ ಪ್ರಾಧ್ಯಾಪಕರು, ಕನ್ನಡ ವಿಭಾಗ, ಸರ್ಕಾರಿ ಪದವಿ ಮಹಾವಿದ್ಯಾಲಯ, ಗಂಗಾವತಿ
ಡಾ. ವಿರೂಪಾಕ್ಷಿ ಪೂಜಾರಹಳ್ಳಿ,
ಸಹ ಪ್ರಾಧ್ಯಾಪಕರು, ಚರಿತ್ರೆ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಡಾ. ಅ. ಸುಂದರ,
ನಿವೃತ್ತ ಪ್ರಾಧ್ಯಾಪಕರು, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ
ಡಾ. ರಾಮದಾಸರೆಡ್ಡಿ,
ಇತಿಹಾಸ ವಿಭಾಗ, ಸರ್ಕಾರಿ ಪದವಿ ಮಹಾವಿದ್ಯಾಲಯ, ನಾಗಮಂಗಲ, ಮಂಡ್ಯ ಜಿಲ್ಲೆ
ನಾಗರಾಜಪ್ಪ, ಎಸ್,
ಸಂಶೋಧನಾ ವಿದ್ಯಾಥಿ, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ನಾಗಮಂಗಲ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಟಿ. ತಿಪ್ಪೇಸ್ವಾಮಿ ಮರಿಕುಂಟೆ,
ತಾಲೂಕು ಕಚೇರಿ, ಮೊಳಕಾಲ್ಮೂರು
ಡಾ. ಎಸ್. ತಿಪ್ಪೇಸ್ವಾಮಿ,
ಸಹಾಯಕ ಪ್ರಾಧ್ಯಾಪಕರು, ಇತಿಹಾಸ ವಿಭಾಗ, ಸ್ನಾತಕೋತರ ವಿಭಾಗ, ಸರ್ಕಾರಿ ಮಹಾವಿದ್ಯಾಲಯ, ಹೊಸದುರ್ಗ
ಡಾ. ಡಿ. ಎಸ್. ತಿಪ್ಪೇಸ್ವಾಮಿ,
ಹೊಸ ದಡಗೂರು, ಮೊಳಕಾಲ್ಮೂರು ತಾಲೂಕು
ಬಿ. ಎಸ್. ಉಮಾಮಹೇಶ್ವರ,
ಸಹ ಪ್ರಾಧ್ಯಾಪಕರು, ಎಸ್. ಜೆ. ಎಂ. ಮಹಾವಿದ್ಯಾಲಯ, ಚಿತ್ರದುರ್ಗ

